


༄༅།། སྙན་ངག་མེ་ལོང་གི་དཀའ་འགྲེལ་

དབྱངས་ཅན་དགྱེས་པའི་གླུ་དབྱངས་

ལེའུ་གཉིས་པ་དོན་རྒྱན་སོ་ལྔ་

བཞུགས་སོ།།

ར་མོ་ཆེ་པོད་ཕྲེང་བཅུ་པ་།

རྒྱུད་སྟོད་དཔེ་མཛོད་ཁང་།

༢༠༢༢

རྩ་བ་སློབ་དཔོན་དཎྜིས་མཛད།

འགྲེལ་པ་རྒྱལ་དབང་ལྔ་པ་ངག་དབང་བློ་བཟང་རྒྱ་མཚོས་མཛད། 



ར་མོ་ཆེ་པོད་�ེང་བ�་པ་། 

�ན་ངག་མེ་ལོང་གི་དཀའ་འ�ེལ་ད�ངས་ཅན་ད�ེས་པའི་�་ད�ངས་ལས་ལེ�་གཉིས་པ། 
མཛད་པ་པོ།   �ལ་མཆོག་�་པ་ངག་དབང་�ོ་བཟང་�་མཚ�། (༡༦༡༧-༡༦༨༢) 
བ�ོད་�།    དོན་�ན་སོ་�། 

�ི་�བ་�ོབ་�ོན་པ།   དགེ་བཤེས་མཁས་�བ་ནོར་བཟང་། 
�ི་�བ་འགན་�ར་བ།  དཔེ་མཛ�ད་འགན་འཛ�ན་�ོ་བཟང་�་�བ། 
ལག་བ�ར་�་�ིག་པ།  �ངས་ཚང་བ�ན་འཛ�ན་རབ་བ�ན། 
�་�ིག་ལས་རོགས།   དགེ་བཤེས་འཇམ་གཅེས། 
དཔར་�ན་བདག་དབང་།  �ད་�ོད་དཔེ་མཛ�ད་ཁང་། 
�ི་ལོ་༢༠༢༢ ལོར་པར་ཐེངས་དང་པོ། དེབ་�ངས་༡-༥༠༠ 
    �ལ་�ིའི་དཔེ་�གས་ཨང་། ༩༧༨ ༩༣ ༨༤༨༣༩ ༦༨ ༠  
Gyuto Library 
Sidhbari - Dharamshala (H.P.) 
Gyuto Library©    2022 

First Edition: 500 Copies 
 

 
Ramoche Series – 10 
 
Title: A Melody Delighting Sarasvatī—A Commentary on the Difficult Points of the Poetry Text “The 

Mirror” (Chapter Two) 
 
Author: Gyalchog Ngapa Ngawang Losang Gyatso (rgyal-mchog lṅa-pa ṅag-dwaṅ blo-bzaṅ rgya-mtsho— 

His Holiness the Fifth Dalai Lama) {1617 – 1682} 
 
Subject:  The thirty-five meaning-embellishments [in poetry] 
 
 
Editor and Advisor:  Geshe Khedrub Norsang 
Executive Editor:    Ven. Losang Lodup (Librarian - Gyuto Library) 
Editorial input:   Langtsang Tenzin Rabten 
 

ISBN: 978-93-84839-68-0 
 

Published by:   Gyuto Library, Sidhbari – 176057 - Dharamshala 
Distt. Kangra (Himachal Pradesh) India 

E-mail:    gyutolibrary@gmail.com 
Printed in New Delhi by Norbu Graphics 

 



༈ དཔེ་སྐྲུན་སྔོན་གླེང་།

༄༅།། བསིལ་ལྡན་ས་ལའི་སྨན་ལྗོངས་ཀྱི་ཐུན་མིན་ཁྱད་

ཆོས་ལ་བརྟེན་ནས་བོད་ཁ་བ་གངས་ཅན་པ་ཞེས་པའི་མཚན་སྙན་

ཕྱོགས་ཀྱི་ཐ་གྲུར་ཁྱབ་པ་འདི་ཉིད་སྔོན་བྱོན་ཆོས་རྒྱལ་ལོ་པཎ་བཀའ་

དྲིན་ཅན་རྣམས་ཀྱིས་དཀའ་བ་བརྒྱ་ཕྲག་ཁྱད་དུ་བསད་དེ་རྒྱ་གར་

འཕགས་པའི་ཡུལ་ནས་ནང་དོན་རིག་པ་གཙོ་བོར་གྱུར་པའི་བཅུ་

ཕྲག་རིག་པའི་གནས་མ་ཚང་བ་མེད་པ་བོད་གངས་ཅན་གྱི་ལྗོངས་

སུ་གདན་འདྲེན་ཞུས་པ་མ་ཟད་དེ་དག་རིམ་བཞིན་དར་ཞིང་རྒྱས་པར་

མཛད་པ་དང་། ལྷག་པར་དུ་དེ་དག་གི་དགོངས་འགྲེལ་རྣམ་དཔྱོད་

ཕུལ་དུ་བྱུང་བའི་བོད་རང་གི་མཁས་པ་རྣམས་ཀྱིས་མཛད་པའི་ཚད་

ལྡན་གྱི་བསྟན་བཅོས་རྒྱ་ཆེ་ལ་གྲངས་མང་བའི་དབང་གིས། བོད་ལ་

རིག་གནས་དར་བའི་དུས་ཡུན་དང་མི་འབོར་ལ་གཞིགས་ན། འཛམ་

གླིང་འདིའི་ཐོག་ནས་བོད་གངས་ཅན་གྱི་ལྗོངས་འདི་ཉིད་རིག་གནས་

ཀྱི་སྤུས་ཚད་ཚད་མཐོར་ལོན་ཞིང་རྩོམ་རིག་གྲངས་མང་ཤོས་དང་

གཞི་རྒྱ་ཆེ་ཤོས་དེ་ཆགས་ཡོད་པ་གཟུར་གནས་མཁས་པ་དག་གིས་



iv

དབྱངས་ཅན་དགྱེས་པའི་གླུ་དབྱངས་ལས་ལེའུ་གཉིས་པ་དོན་རྒྱན་སོ་ལྔ།

མགྲིན་དབྱངས་གཅིག་ཏུ་གླེང་བཞིན་པ་དོན་ལ་གནས་པའི་བདེན་

གཏམ་ཁོ་ན་ཡིན། དེ་ལྟ་བུའི་ཆོས་དང་རིག་གཞུང་ཕུན་སུམ་ཚོགས་

པ་དེ་དག་མི་ཉམས་རྒྱུན་གནས་ཡོང་བ་ལ་ངེས་པར་དུ་མཁས་པའི་བྱ་

བ་འཆད་རྩོད་རྩོམ་གསུམ་གྱི་སྒོ་ནས་དེ་དག་གི་དོན་ཁོང་དུ་ཆུད་པའི་

ཐོག་ནས་རྒྱུན་འཛིན་གནང་དགོས་པ་ཡིན། 

དེ་ཡང་རྗོད་བྱེད་ཡང་དག་ལ་བརྟེན་ནས་བརྗོད་བྱ་ཕྱིན་ཅི་མ་ལོག་

པར་ཁོང་དུ་ཆུད་པར་བྱེད་པའི་ཐབས་བརྡ་སྤྲོད་པའི་གཞུང་ཆ་ལག་

དང་བཅས་པ་ལ་བསླབ་དགོས་པ་གཞིར་བཟུང་། དེ་ཉིད་ཀྱི་ནང་ཚན་

སྙན་ངག་གམ་ཚིག་རྒྱན་ནི་མཁས་པའི་བྱ་བ་འཆད་རྩོད་རྩོམ་གསུམ་

སྤྱི་དང་ལྷག་པར་རྩོམ་པའི་བྱ་བ་ལ་མེད་དུ་མིང་རུང་བ་ཞིག་ཡིན་

ཏེ༑ རྩོམ་གྱི་ཚིག་སྦྱོར་བཟང་ངན་གྱི་རྣམ་གཞག་ནི་སྙན་ངག་ཤེས་

མི་ཤེས་ཀྱི་རྗེས་སུ་འགྲོ་ལྡོག་བྱེད་པ་ནི། གོང་ས་ལྔ་པ་ཆེན་པོས། 

“ཚིག་སྦྱོར་ཕུན་སུམ་ཚོགས་པའི་སྙན་ངག་དང་མི་ལྡན་པའི་གྲོང་

ཚིག་ཙམ་ལ་བརྟེན་ནས་དོན་བཟང་པོ་ཡོད་པར་རློམ་པ་ནི། ལུས་

ཀྱི་ལང་ཚོ་རྒྱས་ཤིང་མཛེས་པའི་སྐྱེས་བུ་ཞིག་རྒྱན་གོས་དང་བྲལ་ཏེ་

གཅེར་བུར་རྒྱུ་བ་ན་འཇིག་རྟེན་ན་འཕྱ་སྨོད་བྱེད་པ་ལྟར། ཚིག་རྣམ་

པར་ཉམས་པའི་བསྟན་བཅོས་ལ་མཁས་པ་རྣམས་ཀྱིས་བརྙས་པར་

མཛད་པས་ན། བློ་ལྡན་དགའ་བའི་རྩེད་དགའ་ཁོང་ནས་རྒོད་པའི་



v

དཔེ་སྐྲུན་སྔོན་གླེང་།

སྙན་ངག་གི་བསྟན་བཅོས་འདི་ཉིད་ལ་འཇུག་རིགས།”ཞེས་གསུངས་

པས་སོ།།

དེས་ན་འདི་ག་དཔེ་མཛོད་ཀྱི་འགན་དམིགས་གཞིར་བཟུང་ནས་

འདིར་ལོར་དཔལ་ལྡན་རྒྱུད་སྟོད་གྲྭ་ཚང་གི་གཞི་རིམ་དང་འབྲིང་

རིམ་གོང་འོག་གི་འཛིན་གྲྭ་ཁག་གི་རིག་གནས་ལོ་རྒྱུས་ཀྱི་རྩ་བའི་

བསླབ་གཞི་དང་དེ་དག་དང་འབྲེལ་ཡོད་ཟུར་ལྟའི་གཞུང་བཅས་

དཔར་སྐྲུན་ཞུ་བཞིན་པའི་ཁོངས་ནས། ད་ལམ་འབྲིང་རིམ་གོང་འོག་

གི་བརྡ་སྤྲོད་ཀྱི་སློབ་ཚན་དུ་ཡོངས་སུ་གྲགས་པའི་རྒྱལ་མཆོག་ལྔ་

པ་ངག་དབང་བློ་བཟང་རྒྱ་མཚོས་མཛད་པའི་《སྙན་ངག་མེ་ལོང་

གི་དཀའ་འགྲེལ་དབྱངས་ཅན་དགྱེས་པའི་གླུ་དབྱངས་》ལས་ལེའུ་

གཉིས་པ་ཟུར་འདོན་གྱིས་སློབ་དཔོན་དབྱུག་པ་ཅན་གྱིས་མཛད་པའི་

《སྙན་ངག་མེ་ལོང་མ་》ལེའུ་གཉིས་པའི་རྩ་བ་འགྲེལ་པའི་གཞུང་གི་

མཚམས་སོ་སོར་གསར་འཇུག་གིས་རྩ་འགྲེལ་སྦྱར་ནས་《ར་མོ་ཆེ་

པོད་ཕྲེང་བཅུ་པར་》དཔར་སྐྲུན་ཞུས།

དེ་ཡང་ཐོག་མར་པར་རྩ་གསར་འཇུག་ཐོག་རྒྱལ་མཆོག་ལྔ་པ་ངག་

དབང་བློ་བཟང་རྒྱ་མཚོའི་གསུང་འབུམ་ཤིང་དཔར་དང་། དར་ཐང་

དཔར་མ། སྐུ་བཅར་རྣམ་རྒྱལ་གྲྭ་ཚང་ཕན་བདེ་ལེགས་བཤད་གླིང་

གི་དེབ་གཟུགས་བཅས་ལ་ཞིབ་བསྡུར་གྱིས་ཞུ་དག་འདྲོང་ངེས་བྱས། 



vi

དབྱངས་ཅན་དགྱེས་པའི་གླུ་དབྱངས་ལས་ལེའུ་གཉིས་པ་དོན་རྒྱན་སོ་ལྔ།

དེ་བཞིན་གཞུང་གང་ཡིན་ཡང་ཆོས་ཁུངས་བཙུན་པར་བསྟན་པའི་

ཕྱིར་དེའི་མཛད་པ་པོ་ངོ་ཤེས་དགོས་པ་གལ་ཆེ་བས་རྒྱལ་མཆོག་ལྔ་

པ་ངག་དབང་བློ་བཟང་རྒྱ་མཚོའི་མཛད་རྣམ་ངོ་སྤྲོད་ཙམ་པོ་ཏ་ལའི་

གསུང་འབུམ་དཀར་ཆག་ཏུ་ཡོད་པ་དེ་ཉིད་བཀོད་ཡོད།

དཔེ་མཛོད་ཀྱི་ལས་བྱེད་རླངས་ཚང་བསྟན་འཛིན་རབ་བརྟན་གྱིས་

དུས་ཐུང་ནང་དཔར་རྩ་གསར་འཇུག་ནས་དཔེ་བསྡུར་དང་ཞུ་སྒྲིག་

གི་ལས་རིམ་ལ་འགན་ཁུར་ཧུར་ཐག་གནང་བ་དང་། དགེ་བཤེས་

འཇམ་གཅེས་ཀྱིས་དཔེ་བསྡུར་དང་ཞུ་སྒྲིག་གི་རོགས་དན་འཐུས་

ཚང་གནང་བ་བཅས་ལ་ཡི་རང་བླ་མེད་དུ་ཞུ་རྒྱུ་དང་། དེ་བཞིན་ལོ་ཙཱ་

བ་ཟླ་བ་དོན་གྲུབ་(ཨཱཅཱརྱ)མཆོག་གིས་བདག་དབང་ཤོས་ངོས་ཡིག་

བསྒྱུར་གནང་བར་ཐུགས་རྗེ་ཆེ་ཞུ། གཞུང་འདིས་གངས་ཅན་བོད་ཀྱི་

རིག་གནས་ཆེ་ཆུང་ཁག་ལ་སྤྲོ་བ་ཆེ་བའི་བློ་གསར་དོན་གཉེར་ཅན་

རྣམས་སྐད་དང་ཡི་གེ་བརྡ་དག་ཚིག་སྦྱོར་གྱི་རྣམ་གཞག་བདེ་བླག་

ཏུ་རྟོགས་པའི་གསོས་སྨན་དུ་འགྱུར་བའི་སྨོན་འདུན་དང་བཅས།

རྒྱུད་སྟོད་དཔེ་མཛོད་འགན་འཛིན་བསྐྱེད་རིམ་པ་བློ་བཟང་ཀླུ་སྒྲུབ་

ཀྱིས༑ བོད་རྒྱལ་ལོ་ ༢༡༤༩ ཕྱི་ལོ་ ༢༠༢༢ ཟླ་ ༤ ཚེས་ ༧ ལ།



  ༈ མཛད་རྣམ་མདོར་བསྡུས། 

༄༅།། རྒྱལ་བ་ལྔ་པ་བློ་བཟང་རྒྱ་མཚོ་ནི་འཕྱོངས་རྒྱས་

འཕྱིངས་བ་སྟག་རྩེར་ཡབ་ཧོར་བདུད་འདུལ་རབ་བརྟན་དང། ཡུམ་

ཀུན་དགའ་ལྷ་མཛེས་གཉིས་ཀྱི་སྲས་སུ་རབ་བྱུང་བཅུ་པ་མེ་སྦྲུལ་

(༡༦༡༧)ལོ་འཁྲུངས། དགུང་ལོ་གསུམ་ཐོག་པཎ་ཆེན་བློ་བཟང་

ཆོས་རྒྱན་དང། གླིང་སྨད་ཞབས་དྲུང་དཀོན་མཆོག་ཆོས་འཕེལ་རྣམ་

པས་སྤྲུལ་སྐུའི་བརྟག་དཔྱད་གནང་ཆེད་ཡུམ་སྲས་སྣ་དཀར་རྩེར་

གདན་ཞུས། དགུང་ལོ་དྲུག་ཐོག་ཧོང་ཐའི་ཇིའི་མི་སྣ་ཅོ་ནེ་ཆོས་རྗེ་

སྦྱིན་པ་དར་རྒྱས་སོགས་ནས་གཙང་པ་རྒྱལ་པོར་སྙན་ཞུས་བཀའ་

འཁྲོལ་བཞིན་སྤྲུལ་སྐུ་མཆོག་འབྲས་སྤུངས་གདན་སར་བཀོད། པཎ་

ཆེན་རིན་པོ་ཆེའི་དྲུང་དུ་གཙུག་ཕུད་ཕུལ། མཚན་བློ་བཟང་རྒྱ་མཚོ་

གསོལ༑ དགུང་ལོ་བདུན་ཐོག་གླིང་སྨད་ཞབས་དྲུང་གི་ཕེབས་རོགས་

འོག་ཆོས་འཁོར་རྒྱལ་དུ་ཕེབས། དགུང་ལོ་དགུ་ལ་ཕེབས་སྐབས་

པཎ་ཆེན་རིན་པོ་ཆེའི་དྲུང་དུ་དགེ་ཚུལ་གྱི་སྡོམ་པ་བཞེས། དེའི་ལོར་

ཐུ་མེད་ཧོང་ཐའི་ཇིས་སྦྱིན་བདག་བྱས་ནས་རྒྱལ་བ་སྐུ་ཕྲེང་བཞི་པའི་



viii

དབྱངས་ཅན་དགྱེས་པའི་གླུ་དབྱངས་ལས་ལེའུ་གཉིས་པ་དོན་རྒྱན་སོ་ལྔ།

དངུལ་གདུང་གསར་བཞེངས་ཀྱི་ལས་གྲ་དེ་རྒྱལ་བ་དགེ་འདུན་རྒྱ་

མཚོའི་གཟིམ་ཁང་ཀླུ་སྡིང་དུ་བཙུགས། དགུང་ལོ་བཅུ་གཅིག་ལ་

གཞུང་ཆེན་བཀའ་པོད་ལྔར་གསན་སྦྱོང་གི་དབུ་ཚུགས། དགུང་ལོ་

བཅུ་གཉིས་ལ་སྡེ་པས་འཁུར་བླངས་ནས་འབྲས་སྤུངས་ཚོགས་ཆེན་

ཉམས་གསོ་གསར་རྒྱག་མཛད། དགུང་ལོ་བཅོ་ལྔ་ལ་དུས་ཀྱི་ཟིང་

རྐྱེན་པས་ཡར་ཀླུང། ཨེ་དྭགས་སོགས་ལྷོ་ཁ་ཁུལ་གནས་གཟིགས་

དང་སྦྲགས་ཕེབས། དགུང་ལོ་བཅུ་བདུན་སྐབས་ཞི་འཇགས་མེད་

པའི་དབང་གིས་ཕར་ཕྱིན་སྐབས་བཞི་པ་ནས་ཕྱག་དཔེ་ཐུགས་གཉེར་

མ་གནང། དགུང་ལོ་ཉེར་གཅིག་ནས་བཟུང་ཟུར་ཆོས་དབྱིངས་རང་

གྲོལ་དང། སྨོན་འགྲོ་ལོ་ཙཱ་བ་སོགས་ཀྱི་དྲུང་ནས་རིག་གནས་དང། 

རྩིས་སྐོར་ཐུགས་གཉེར་མཛད། དགུང་ལོ་ཉེར་གཉིས་ལ་པཎ་ཆེན་

བློ་བཟང་ཆོས་རྒྱན་དྲུང་དུ་བསྙེན་རྫོགས་སྒྲུབ། དགུང་ལོ་ཉེར་གསུམ་

ལ་གསོ་རིག་རྒྱུད་བཞི་ཐུགས་གཉེར་གནང་། དགུང་ལོ་ཉེར་ལྔ་ལ་

གོ་ཤྲི་བསྟན་འཛིན་ཆོས་རྒྱལ་གྱིས་ཁམས་བེ་རི་རྒྱལ་པོ་དབང་དུ་

བསྡུས། དགུང་ལོ་ཉེར་དྲུག་ལ་གཙང་པ་སྡེ་སྲིད་ཀརྨ་བསྟན་སྐྱོང་

དབང་པོ་ལས་རྣམ་པར་རྒྱལ། དགུང་ལོ་ཉེར་དགུ་ལ་རྩེ་པོ་ཏཱ་ལར་

བཞུགས་ཁང་གསར་རྒྱག་གི་ས་འདུལ་མཛད་སྒོར་ཕེབས། དགུང་

ལོ་སོ་གསུམ་ལ་ཉི་ཐང་དྲུང་ཆེན་བློ་བཟང་རྒྱ་མཚོ་དགེ་རྒན་དུ་བསྐོས་

ནས་གསོ་རིག་འགྲོ་ཕན་གླིང་གསར་འཛུགས་གནང། དགུང་ལོ་སོ་



ix

མཛད་རྣམ།

བཞི་ནས་ལོ་བཅུ་གཉིས་རིང་མདོ་སྔགས་དང། རིག་གནས་སོགས་

པར་གཞི་རྒྱ་ཆེ་གསར་བསྐོ་གནང་། དགུང་ལོ་སོ་དྲུག་ཐོག་གོང་མ་

ཞུན་རྩིས་གདན་ཞུས་ལྟར་པེ་ཅིན་དུ་ཕེབས། གོང་མ་མཆོག་གསེར་

ཞལ་མཇལ་ནས་ལོ་གསར་མཛད་སྒོ་གཟབ་རྒྱས་གནང། དགུང་ལོ་

སོ་བདུན་ལ་བོད་དུ་ཕྱིར་ཕེབས། དགུང་ལོ་སོ་བརྒྱད་ལ་བཀྲ་ཤིས་

ལྷུན་པོར་པཎ་ཆེན་རིན་པོ་ཆེ་མཇལ་བར་ཕེབས། དགུང་ལོ་ང་བཞི་

ལ་བསམ་ཡས་གཙུག་ལག་ཁང་དང། ལྷ་ས་གཙུག་ལག་ཁང་བཅས་

ཉམས་གསོ་གནང། དགུང་ལོ་ང་ལྔ་ལ་ལྷོ་ཁ་ཐང་པོ་ཆེ་སོགས་ས་

ཁུལ་ཁག་ལ་གསེར་ཆོས་ཀྱི་བཀའ་འགྱུར་གསར་བཞེངས་གནང་། 

དགུང་ལོ་ང་དྲུག་ནས་ལོ་གསུམ་རིང་རྩེའི་བསྟན་མ་ལྕོགས་དང། གྲྭ་

ཤག༑ ཆོས་འཁོར་རྒྱལ་སོགས་ཉམས་གསོ་གནང་། དགུང་ལོ་རེ་

གཅིག་ལ་མཁན་ཆེན་བསོད་ནམས་མཆོག་གྲུབ་བསྟན་པའི་རྒྱལ་

མཚན་དྲུང་ནས་ཆོས་བཀའ་གསན། གཞན་ཡང་རྗེ་འདིས་པཎ་ཆེན་

བློ་བཟང་ཆོས་རྒྱན་དང་། འཁོན་སྟོན་དཔལ་འབྱོར་ལྷུན་གྲུབ། ཟུར་

ཆོས་དབྱིངས་རང་གྲོལ་སོགས་བསྟེན་ནས་མདོ་སྔགས་ཀྱི་ཆོས་མང་

དུ་གསན། དགུང་ལོ་རེ་དྲུག་སྟེ་ཆུ་ཁྱི་(༡༦༨༢)ལོར་གཤེགས། གསུང་

འབུམ་པོད་སུམ་ཅུ་ཐམ་པ་བཞུགས།  པོ་ཏ་ལའི་གསུང་འབུམ་དཀར་ནས་ཟུར་

འདོན་ཞུས་པའོ།།





༈ དཀར་ཆག

གཅིག སྔོན་གླེང་།་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་ iii

གཉིས། མཛད་རྣམ་མདོར་བསྡུས།་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་vii	

གསུམ། སྙན་ངག་མེ་ལོང་གི་དཀའ་འགྲེལ་དབྱངས་ཅན་དགྱེས་པའི་གླུ་དབྱངས་ 

         ལས་ལེའུ་གཉིས་པ་དོན་རྒྱན་སོ་ལྔ།་་་་་་་་་་་་་་་་་་་་་་་་་་་་་་་་་་་་་་་་༣

༡ རང་བཞིན་བརྗོད་པའི་རྒྱན་གྱི་སྐོར་བཤད་པ། ་་་་་་་་་་་་་་་་་་་་་་་་་་་་་་་༧

༢ དཔེ་རྒྱན་གྱི་སྐོར་བཤད་པ།་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་༡༢	

     ༡༽ སྐྱོན་ཡོན་བཤད་པ།་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་༣༩

     ༢༽ མཚུངས་པ་གསལ་བྱེད་ཀྱི་སྐོར་བཤད་པ།་་་་་་་་་་་་་་་་་་་་་་་་༤༣	

༣ གཟུགས་ཅན་གྱི་རྒྱན་གྱི་སྐོར་བཤད་པ།་་་་་་་་་་་་་་་་་་་་་་་་་་་་་་་་་་་་་ ༥༥

༤ གསལ་བྱེད་ཀྱི་རྒྱན་གྱི་སྐོར་བཤད་པ།་་་་་་་་་་་་་་་་་་་་་་་་་་་་་་་་་་་་་་་་༧༦

༥ བསྐོར་བའི་རྒྱན་བཤད་པ།་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་༨༩	

༦ འགོག་པའི་རྒྱན་གྱི་སྐོར་བཤད་པ།་་་་་་་་་་་་་་་་་་་་་་་་་་་་་་་་་་་་་་་་་་་་་་༩༡

༧ དོན་གཞན་བཀོད་པའི་རྒྱན་གྱི་སྐོར་བཤད་པ།་་་་་་་་་་་་་་་་་་་་་་་་་་་་ ༡༡༩

དབྱངས་ཅན་དགྱེས་པའི་གླུ་དབྱངས་ལས་ལེའུ་གཉིས་པ་དོན་རྒྱན་སོ་ལྔ།

༨ ལྡོག་པ་ཅན་གྱི་རྒྱན་གྱི་སྐོར་བཤད་པ།་་་་་་་་་་་་་་་་་་་་་་་་་་་་་་་་་་་་་་་་ ༡༢༧	

༩ སྲིད་པ་ཅན་གྱི་རྒྱན་གྱི་སྐོར་བཤད་པ།་་་་་་་་་་་་་་་་་་་་་་་་་་་་་་་་་་་་་་་་༡༤༡

༡༠ བསྡུས་བརྗོད་ཀྱི་རྒྱན་བཤད་པ།་་་་་་་་་་་་་་་་་་་་་་་་་་་་་་་་་་་་་་་་་་་་་་་༡༤༥	

༡༡ ཕུལ་བྱུང་གི་རྒྱན་གྱི་རྒྱན་གྱི་སྐོར་བཤད་པ།་་་་་་་་་་་་་་་་་་་་་་་་་་་་་་ ༡༥༢	

༡༢ རབ་རྟོག་གི་རྒྱན་གྱི་སྐོར་བཤད་པ།་་་་་་་་་་་་་་་་་་་་་་་་་་་་་་་་་་་་་་་་་༡༥༧

༡༣ རྒྱུའི་རྒྱན་གྱི་སྐོར་བཤད་པ།་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་ ༡༦༥	

༡༤ ཕྲ་མོའ་ིརྒྱན་བཤད་པ།་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་ ༡༨༣

༡༥ ཆའི་རྒྱན་བཤད་པ།་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་ ༡༨༦

༡༦ རིམ་པ་ཅན་གྱི་རྒྱན་བཤད་པ།་་་་་་་་་་་་་་་་་་་་་་་་་་་་་་་་་་་་་་་་་་་་་་་་་ ༡༩༢

༡༧ དགའ་བའི་རྒྱན་བཤད་པ།་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་༡༩༣

༡༨ ཉམས་ལྡན་གྱི་རྒྱན་གྱི་སྐོར་བཤད་པ།་་་་་་་་་་་་་་་་་་་་་་་་་་་་་་་་་་་་་་ ༡༩༦

༡༩ གཟི་བརྗིད་ཀྱི་རྒྱན་བཤད་པ།་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་ ༢༠༥

༢༠ རྣམ་གྲངས་བརྗོད་པའི་རྒྱན་བཤད་པ།་་་་་་་་་་་་་་་་་་་་་་་་་་་་་་་་་་་་་་ ༢༠༧

༢༡ ཀུན་ཕན་གྱི་རྒྱན་བཤད་པ།་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་ ༢༠༩

༢༢ རྒྱ་ཆེ་བའི་རྒྱན་བཤད་པ།་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་ ༢༡༠

༢༣ བསྙོན་དོར་གྱི་རྒྱན་བཤད་པ།་་་་་་་་་་་་་་་་་་་་་་་་་་་་་་་་་་་་་་་་་་་་་་་་་༢༡༣

༢༤ སྦྱར་བའི་རྒྱན་གྱི་སྐོར་བཤད་པ།་་་་་་་་་་་་་་་་་་་་་་་་་་་་་་་་་་་་་་་་་་་་་ ༢༡༧



xiii

དཀར་ཆག

༢༥ ཁྱད་པར་བརྗོད་པའི་རྒྱན་གྱི་སྐོར་བཤད་པ།་་་་་་་་་་་་་་་་་་་་་་་་་་་་་ ༢༢༨

༢༦ མཚུངས་སྦྱོར་གྱི་རྒྱན་གྱི་སྐོར་བཤད་པ།་་་་་་་་་་་་་་་་་་་་་་་་་་་་་་་་་ ༢༣༣

༢༧ འགལ་བའི་རྒྱན་གྱི་སྐོར་བཤད་པ།་་་་་་་་་་་་་་་་་་་་་་་་་་་་་་་་་་་་་་་་་ ༢༣༤

༢༨ སྐབས་མིན་བསྟོད་པའི་རྒྱན་བཤད་པ།་་་་་་་་་་་་་་་་་་་་་་་་་་་་་་་་་་་་་༢༤༠

༢༩ ཟོལ་བསྟོད་ཀྱི་རྒྱན་གྱི་སྐོར་བཤད་པ།་་་་་་་་་་་་་་་་་་་་་་་་་་་་་་་་་་་་་་༢༤༢

༣༠ ངེས་བསྟན་གྱི་རྒྱན་བཤད་པ།་་་་་་་་་་་་་་་་་་་་་་་་་་་་་་་་་་་་་་་་་་་་་་་་་༢༤༥

༣༡ ལྷན་ཅིག་བརྗོད་པའི་རྒྱན་བཤད་པ།་་་་་་་་་་་་་་་་་་་་་་་་་་་་་་་་་་་་་་་་༢༤༨

༣༢ ཡོངས་རྗེས་ཀྱི་རྒྱན་བཤད་པ།་་་་་་་་་་་་་་་་་་་་་་་་་་་་་་་་་་་་་་་་་་་་་་་་ ༢༥༡

༣༣ ཤིས་བརྗོད་ཀྱི་རྒྱན་བཤད་པ།་་་་་་་་་་་་་་་་་་་་་་་་་་་་་་་་་་་་་་་་་་་་་་་ ༢༥༢

༣༤ རབ་སྤེལ་གྱི་རྒྱན་བཤད་པ།་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་༢༥༤

༣༥ དགོངས་པ་ཅན་གྱི་རྒྱན་བཤད་པ།་་་་་་་་་་་་་་་་་་་་་་་་་་་་་་་་་་་་་་་་་་༢༥༦

བཞི། དཔར་བྱང་སྨོན་ཚིག་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་ 	





༄༅།། སྙན་ངག་མེ་ལོང་གི་དཀའ་འགྲེལ་དབྱངས་

ཅན་དགྱེས་པའི་གླུ་དབྱངས་ལས་ལེའུ་

གཉིས་པ་དོན་རྒྱན་སོ་ལྔ་

བཞུགས་སོ།།





༄༅།། ཤེས་བྱའི་རང་བཞིན་རྣམ་པར་ཡངས་པའི་

མཛེས་སྡུག་ལང་ཚོར་ཆགས་པའི་སྤྱན།། 

སྲིད་ལས་བརྒལ་བའི་དཀྱུས་རིང་ཟུར་གྱིས་གཙུག་ལག་

ཀུན་ལ་འཇུག་པའི་རྫས།། 

སྙན་འགྱུར་རིག་པའི་དབྱངས་དང་ལྷན་ཅིག་འདོད་པ་འཇོ་

བའི་ངག་གི་ལྷ།། 

ཚངས་སྲས་མ་ཀྱེ་མགྲིན་པར་བཞུགས་ལ་ངག་གི་དངོས་

གྲུབ་མ་ལུས་སྩོལ།།

 

ངོ་མཚར་གཏམ་གྱི་འབྲུག་སྒྲ་མངལ་འཛིན་ཅན།། 

གྲངས་མེད་རྒྱན་གྱི་སྒྲོ་གཤོག་རབ་བཀྲ་བ།། 

བཅད་ལྷུག་སྤེལ་མའི་ཉམས་འགྱུར་སྟོང་གི་གར།། 

བསྒྱུར་ཚེ་དཔྱོད་ལྡན་ཡོངས་ཀྱི་གཟིགས་མོར་ཆེ།། 

མ་རིག་ཆུ་འཛིན་རྒྱར་གྲོལ་མཐའ་ཀླས་ཆོས།། 

སྐྱེས་ཐོབ་པིར་གྱིས་སྙན་ཚིག་མཁར་བྲིས་པའི།། 

གནས་ལུགས་དབང་གཞུར་བཀྲ་བའི་གུར་ཁྱིམ་ནས།། 

ལེགས་བཤད་དབྱངས་ཅན་རྒྱུད་མང་ཅི་ཡང་སྒྲོག །



སྙན་ངག་མེ་ལོང་མའི་བཀའ་འགྲེལ་དབྱངས་ཅན་དགྱེས་གླུ་ལེའུ་གཉིས་པ།

4

གཉིས་པ་ཐུན་མོང་གི་རྒྱན་བཤད་པ་ལ། སྤྱིར་བསྟན་པ། བྱེ་བྲག་

ཏུ་བཤད་པ་གཉིས། དང་པོ་ལ། རྒྱན་ངོས་བཟུང་བ། དེའི་རྣམ་གྲངས་

སྔོན་བྱུང་འདིར་བསྡུས་ཚུལ་དང་གཉིས། དང་པོ་ནི། 

སྙན་ངག་མཛེས་པར་བྱེད་པ་ཡི།།

ཆོས་རྣམས་རྒྱན་ཞེས་རབ་ཏུ་བརྗོད།།

དེ་ནི་ད་ལྟའང་རྣམ་རྟོག་སྟེ།།

དེ་དག་མ་ལུས་སུས་འཆད་ནུས།།

སྡེ་བཞི་སོགས་ཕུན་སུམ་ཚོགས་པའི་བརྗོད་བྱའི་སྲོག་དང་ལྡན་

པའི་སྙན་ངག་གི་ལུས་བཅད་ལྷུག་སྤེལ་མ་གསུམ་དང་ལྡན་པ་དེ་

མཛེས་པར་བྱེད་པའི་ཁྱད་པར་གྱི་ཆོས་རང་བཞིན་བརྗོད་པ་སོགས་

ཀྱི་སྦྱོར་བ་སྣ་ཚོགས་པ་རྣམས་རྒྱན་ཞེས་རབ་ཏུ་བརྗོད་དོ།། 

གཉིས་པ་ནི། 

འོན་ཀྱང་རྣམ་རྟོག་ས་བོན་ནི།།

སྔོན་གྱི་སློབ་དཔོན་རྣམས་ཀྱིས་བསྟན།།

དེ་ཉིད་རབ་ཏུ་ལེགས་སྦྱར་ཕྱིར།།

ཡོངས་སུ་ངལ་འདི་བདག་གིའོ།།

རྒྱན་དེ་དག་ནི་སྙན་ངག་མཁན་རྣམས་ཀྱིས་སྔར་བསྟན་པར་མ་

ཟད༑ ད་ལྟའང་རྣམ་རྟོག་གི་སྤྲོས་པས་མཐའ་མེད་པའི་ཕྱིར། དེ་དག་མ་



མཆོད་པར་བརྗོད་པ་དང་སྤྱིར་བསྟན་པ།

5

ལུས་པའི་སྤྲོས་པ་ནི་སུས་ཀྱང་འཆད་པར་མི་ནུས་མོད། འོན་ཀྱང་རྣམ་

རྟོག་གི་ས་བོན་ཙམ་ནི་སྔོན་གྱི་སློབ་དཔོན་མཁས་པ་རྣམས་ཀྱིས་རྣམ་

གྲངས་མང་དུ་བསྟན་པ་དེ་ཉིད་ཚིག་དོན་རྣམས་རབ་ཏུ་ཉུང་ངུར་གསལ་

ཞིང་འགྲིལ་བར་ལེགས་པར་སྦྱར་བའི་ཕྱིར་ན། མཁས་པ་རྣམས་ཡོངས་

སུ་ངལ་སོ་བའི་གནས་དམ་པ་འདི་ནི་དབྱུག་པ་ཅན་བདག་གིའོ།། 

གཉིས་པ་ལ་མཚམས་སྦྱོར་དང་བཅས་ཏེ་དམ་བཅའ་བ། བཤད་

ཚུལ་དངོས་གཉིས། དང་པོ་ནི། 

ལམ་ནི་རྣམ་པར་དབྱེ་དོན་དུ།།

རྒྱན་འགའ་ཞིག་ནི་སྔར་ཡང་བསྟན།།

ཐུན་མོང་དག་ཏུ་རྒྱན་གྱི་ནི།།

རིགས་གཞན་རབ་ཏུ་བསྟན་པར་བྱ།།

ཤར་ལྷོའ་ིལམ་སྲོལ་ཐ་དད་པ་དག་ནི་རྣམ་པར་དབྱེ་བའི་དོན་དུ་

སྦྱར་བ་སོགས་རྒྱན་འགའ་ཞིག་ནི་སྔར་ཡང་བསྟན་ཟིན་ལ། ཤར་ལྷོ་

ཐུན་མོང་དག་ཏུ་འདོད་པའི་རྒྱན་གྱི་ནི་རིགས་གཞན་འོག་ནས་འབྱུང་

བ་དག་རབ་ཏུ་བསྟན་པར་བྱའོ།། 

གཉིས་པ་ལ་དོན་རྒྱན། སྒྲ་རྒྱན། གབ་ཚིག་གི་རྒྱན་དང་གསུམ། 

དང་པོ་ལ་མདོར་བསྟན་པ། རྒྱས་པར་བཤད་པ། ཟློས་གར་གྱི་མཚན་

ཉིད་ཀྱང་རྒྱན་དུ་བསྟན་པ། མཇུག་བསྡུ་ཞིང་མ་བཤད་པ་བསླབ་ཚུལ་



སྙན་ངག་མེ་ལོང་མའི་བཀའ་འགྲེལ་དབྱངས་ཅན་དགྱེས་གླུ་ལེའུ་གཉིས་པ།

6

དང་བཞི། དང་པོ་ནི། 

རང་བཞིན་བརྗོད་དང་དཔེ་དང་ནི།།

གཟུགས་ཅན་གསལ་བྱེད་བསྐོར་བ་དང།།

འགོག་དང་དོན་གཞན་བཀོད་པ་དང།།

ལྡོག་པ་ཅན་དང་སྲིད་པ་ཅན།།

བསྡུས་དང་ཕུལ་བྱུང་རབ་བརྟགས་དང།།

རྒྱུ་དང་ཕྲ་མོ་ཆ་དང་རིམ།།

དགའ་དང་ཉམས་ལྡན་གཟི་བརྗིད་ཅན།།

རྣམ་གྲངས་བརྗོད་དང་ཀུན་དུ་ཕན།།

རྒྱ་ཆེ་བསྙོན་དོར་སྦྱར་བ་དང།།

ཁྱད་པར་མཚུངས་པར་སྦྱོར་བ་དང།།

འགལ་དང་སྐབས་མིན་བསྟོད་པ་དང།།

ཟོལ་བསྟོད་ངེས་པར་བསྟན་པ་དང།།

ལྷན་ཅིག་བརྗོད་དང་ཡོངས་བརྗེས་ཤིས།།

རབ་སྤེལ་དེ་ནས་དགོངས་བ་ཅན།།

འདི་དག་ཚིག་རྣམས་དག་གིས་ནི།།

རྒྱན་དུ་སྔོན་གྱི་མཁས་པས་བསྟན།།

རང་བཞིན་བརྗོད་དང་དཔེ་དང་ནི།། གཟུགས་ཅན་གསལ་བྱེད་

བསྐོར་བ་དང་།། འགོག་དང་དོན་གཞན་བཀོད་པ་དང་།། ལྡོག་པ་

ཅན་དང་སྲིད་པ་ཅན།། བསྡུས་དང་ཕུལ་བྱུང་རབ་བརྟགས་དང་།། 

རྒྱུ་དང་ཕྲ་མོ་ཆ་དང་རིམ།། དགའ་དང་ཉམས་ལྡན་གཟི་བརྗིད་ཅན།། 

རྣམ་གྲངས་བརྗོད་དང་ཀུན་ཏུ་ཕན།། རྒྱ་ཆེ་བསྙོན་དོར་སྦྱར་བ་དང་།། 

ཁྱད་པར་མཚུངས་པར་སྦྱོར་བ་དང་།། འགལ་དང་སྐབས་མིན་བསྟོད་

པ་དང་།། ཟོལ་བསྟོད་ངེས་པར་བསྟན་པ་དང་།། ལྷན་ཅིག་བརྗོད་དང་

ཡོངས་རྗེས་ཤིས།། རབ་སྤེལ་དེ་ནས་དགོངས་པ་ཅན་ཏེ་རྒྱན་སོ་ལྔ་

པོ་འདི་དག་བརྗོད་བྱེད་ཀྱི་ཚིག་རྣམས་དག་གིས་ནི་མཛེས་པར་བྱེད་

པའི་རྒྱན་དུ། སྔོན་གྱི་སློབ་དཔོན་མཁས་པ་རཱ་མ་ཤརྨ་སོགས་ཤར་

ལྷོའ་ིསྙན་ངག་མཁན་རྣམས་ཀྱིས་བསྟན་ཏོ།། 

༈ གཉིས་པ་ལ་སུམ་ཅུ་རྩ་ལྔ་ལས། དང་པོ་རང་བཞིན་བརྗོད་པ་

ལ་མཚན་ཉིད། དཔེར་བརྗོད། དོན་བསྡུ་ཞིང་བསྔགས་པ་དང་གསུམ། 

དང་པོ་ནི། 

དངོས་པོ་རྣམས་ཀྱི་རང་བཞིན་དང།།

གནས་སྐབས་སྣ་ཚོགས་དངོས་གསལ་བྱེད།།

དེ་ནི་རང་བཞིན་བརྗོད་པ་སྟེ།།

དང་པོའ་ིརྒྱན་ཡིན་རིགས་སོགས་དཔེར།། 

བརྗོད་བྱའི་དངོས་པོ་རྣམས་ཀྱི་རང་བཞིན་ཏེ་ངོ་བོ་དང། དེ་དག་གི་

རྣམ་པའི་གནས་སྐབས་སྣ་ཚོགས་པ་རྣམས་མེད་པ་ལ་ཡོད་དང་ཡོད་

པ་ལ་མེད་པའི་སྒྲོ་སྐུར་སྤངས་ཏེ། ཤུགས་བསྟན་མ་ཡིན་པར་གནས་

ལུགས་ཐམས་ཅད་དངོས་སུ་གསལ་བར་བྱེད་པ་དེ་ནི་རང་བཞིན་

བརྗོད་པའི་རྒྱན་དང་། རྒྱན་སུམ་ཅུ་རྩ་ལྔ་པོའ་ིནང་ནས་དང་པོའ་ིརྒྱན་

ཡིན་ཅིང་། རྣམ་གྲངས་རིགས་སོགས་ཀྱི་དཔེར་བརྗོད་བཞི་ཡོད་དོ།། 

གཉིས་པ་སོ་སོའ་ིདཔེར་བརྗོད་བཞི་ལས། དང་པོ་རིགས་ནི།

མཆུ་ནི་དམར་ཞིང་གུག་པ་དང།།

གཤོག་པ་ལྗང་ཞིང་མཉེན་པ་དང།།

མགྲིན་པ་ཁ་དོག་སུམ་ཕྲེང་ཅན།།

ནེ་ཙོ་འདི་དག་ཚིག་འཇམ་ལྡན།།

 མཆུ་མདོག་ནི་དམར་ཞིང་། དབྱིབས་གུག་པ་དང་། གཤོག་པ་

འཇམ་ཞིང་རེག་བྱ་གཉེན་པ་དང་། མགྲིན་པ་དཀར་སྔོ་དམར་པའི་ཁ་

དོག་གསུམ་གྱི་ཕྲེང་བ་ཅན་ཚིག་འཇམ་པོར་སྨྲ་བ་དང་ལྡན་པ་རྣམས་

ཀྱི་གནས་ལུགས་རྣམས་ནེ་ཙོ་འདི་དག་སྟེ་ཐམས་ཅད་ལ་ཁྱབ་པ་

དཔེར་མཚོན་ནས། ཆོས་གང་ལའང་དེའི་གནས་ལུགས་དྲང་པོར་

བརྗོད་པས་རང་དང་འདྲ་བའི་རིགས་ཀུན་ལ་ཁྱབ་ལ་རིགས་རུས་ཀྱི་

རིགས་ནི་མ་ཡིན་ནོ།། དཔེར་ན། དམར་སེར་ཐུན་མཚམས་གསར་

པའི་མདངས་གསལ་ཞིང་།། ན་ཚོད་བཅུ་དྲུག་བགྲང་བྱའི་དཔལ་ལྡན་

པ༑༑ མཐོན་མཐིང་རལ་པའི་ཟུར་ཕུད་ལྔ་པ་ཅན།། དབྱངས་ཅན་དགའ་

མར་ཐོབ་པའི་འཇམ་པའི་དཔལ།། ཞེས་པ་ལྟ་བུ། 

གཉིས་པ་བྱ་བ་ནི། 

མགྲིན་པའི་ནང་ནས་སྙན་སྒྲོགས་ཤིང།།

མིག་ནི་ཀུན་དུ་འཕྲུལ་བ་ཡི།།

ཕུག་རོན་རྩེ་འདོད་དགའ་མ་ལ།།

ཡོངས་སུ་བསྐོར་ནས་མཆུ་དག་སྦྱོར།། 

བྱེད་པོ་ཕུག་རོན་བྱ་ཡུལ་རང་གི་དགའ་མ་ལ་རྩེ་བར་འདོད་པས་བྱ་

བའི་ཁྱད་པར་མགྲིན་པའི་ནང་ནས་སྐད་ཅུང་ཟད་མི་གསལ་བའི་ཚུལ་

གྱིས་སྙན་པར་སྒྲོག་ཅིང་ཆགས་པས་མྱོས་པའི་མིག་ནི་དམར་པོ་ཀུན་

ཏུ་སྒོར་སྒོར་དུ་འཕྲུལ་པ་ཡི་རྣམ་པས་དགའ་མ་ལ་ཡོངས་སུ་བསྐོར་

ནས་མཆུ་དག་སྦྱོར་བ་སོགས་ཆགས་པའི་རྣམ་འགྱུར་བྱེད་དོ།། དཔེར་

ན༑ བརྟུན་པ་སྐྱེད་དེ་མེ་སྐྱེས་ཡོངས་བསྒྲུབས་པས།། ལེགས་པར་སྦྱར་

བའི་གཙུག་ལག་རབ་རྟོགས་ཤིང་།། གཞོན་ནུ་བདེ་སྤྱོད་རེ་བ་སྐོང་བྱེད་

པའི༑༑ དབང་ཕྱུག་གོ་ཆ་བློ་གསལ་དགའ་བ་བསྐྱེད།། ཅེས་པ་ལྟ་བུ། 

གསུམ་པ་ནི། 

དགའ་མ་ཡི་ནི་རེག་པ་འདིས།།

ལུས་ལ་སྤུ་ལང་རྒྱས་པ་དང།།

ཡིད་ནི་བདེ་བར་བྱེད་པ་དང།།

མིག་དག་ཟུམ་པར་བྱེད་ཅིང་འཇུག །

ཡུལ་དགའ་མ་མཛེས་མ་ཡི་ནི་ལུས་ལ་རེག་པའི་རེག་བྱའི་ཡོན་

ཏན་འདི་ཡིས་ཡུལ་ཅན་རང་གི་ལུས་ལ་སྤུ་ལོང་རྒྱས་པ་དང་། ཡིད་

ནི་བདེ་བས་ཚིམ་པར་བྱེད་པ་དང་། འདོད་པས་མྱོས་པའི་མིག་

དག་ཟུམ་པར་བྱེད་ཅིང་འཁྲིག་པ་ལ་འཇུག་པས། ཚོར་བ་བདེ་བ་

ཐོབ་བོ།། དེས་མཚོན་ཏེ་གཟུགས་སྒྲ་དྲི་རོ་སོགས་འདོད་པའི་ཡོན་

ཏན་ལྔ་ལ་སྦྱོར་བ་ཡིན་ལ། ཤོང་ལོས། མི་འཇིགས་སྟོབས་དང་མ་

འདྲེས་ཆོས།། ཞེས་སོགས་སངས་རྒྱས་ཀྱི་ཐུགས་རྒྱུད་ཀྱི་ཡོན་ཏན་

དང་སྦྱར་བ་འདིས་མི་གནོད་དམ་སྙམ་ན། ཟག་མེད་ཀྱི་ཡོན་ཏན་དེ་

ཐུགས་ཀྱི་རེག་བྱ་ཡིན་ཞེས་སློབ་དཔོན་མཁས་པ་ཆེན་པོ་གསུང་

ངོ་༑༑ དཔེར་ན། འཇམ་ཞིང་གཉེན་པའི་ཆུ་སྐྱེས་གདན་ལ་གནས།། 

འཆི་མེད་བདུད་རྩིའི་བཏུང་བས་རབ་ཏུ་ངོམས།། ཐིག་ལེའི་དཔྱིད་

གྱུར་སྒེག་མོར་འདྲེན་བྱེད་ནི།། བཅུ་གཉིས་དག་གིས་བལྟ་བའི་

གསེར་མངལ་ཅན།། ཞེས་པ་ལྟ་བུ། 

བཞི་པ་ནི། 

མགྲིན་སྔོན་ལག་ན་ཐོད་པ་ནི།།

གནས་པ་ཟླ་བའི་ཅོད་པན་དང།།



རང་བཞིན་བརྗོད་པའི་རྒྱན།

སྣུམ་ཞིང་དམར་བའི་རལ་པ་ཅན།།

ཁྱུ་མཆོག་རྒྱལ་མཚན་འཁྲུངས་པར་གྱུར།།

ལྷ་རྣམས་ཀྱི ་བསོད་ནམས་ལས་འཁྲུངས་པར་གྱུར་པའི ་ཁྱུ་

མཆོག་གི་རྒྱལ་མཚན་ལག་ཏུ་འཛིན་པའི་དབང་ཕྱུག་ལ་གཞན་ལ་

མེད་པའི་གང་ཟག་གཅིག་གིས་རང་མཚན་དུ་བདག་ཏུ་བཟུང་བའི་

རྫས༑ རྒྱ་མཚོ་ལས་བྱུང་བའི་དུག་བརྩེགས་པའི་བུམ་པ་མགྲིན་པར་

བཞག་པས་མདོག་སྔོ་བ་དང་། ལག་ན་བདུད་རྩིའི་སྣོད་ཚངས་པའི་

ཐོད་པ་ནི་གནས་པ་དང་། སྤྱི་བོར་རྒྱ་མཚོ་ལས་བྱུང་བའི་ཟླ་བའི་ཅོད་

པན་གྱིས་སྤྲས་པ་དང་། སྣུམ་ཞིང་དམར་བའི་རལ་པ་ནམ་མཁའ་

ཁེབས་པ་ཅན་ནི་ཚངས་པ་སོགས་གཞན་ལ་མེད་པས་ཁྱད་པར་

པའོ༑༑ དཔེར་ན། ཡིད་འོང་རྣམ་པར་རྒྱལ་བའི་ཁང་བཟང་ན།། ཕྱོགས་

ཀུན་བལྟ་བའི་འདྲེན་བྱེད་སྟོང་གཡོ་ཞིང་།། ཞོ་འཐུང་རུས་པའི་རྩེ་བརྒྱ་

སྙིམ་པ་ན།། འཛིན་མཁས་གྲགས་པའི་མུ་ཁྱུད་ལྷ་ཡི་མགོན།། ཞེས་

པ་ལྟ་བུ། གསུམ་པ་ནི། 

རིགས་དང་བྱ་བ་ཡོན་ཏན་རྫས།། 

རང་བཞིན་བརྗོད་པ་འདི་འདྲ་ནི།།

བསྟན་བཅོས་ཀུན་ལ་རྒྱལ་སྲིད་ཉིད།། 

སྙན་ངག་ལ་ཡང་འདི་དག་འདོད།།



སྙན་ངག་མེ་ལོང་མའི་བཀའ་འགྲེལ་དབྱངས་ཅན་དགྱེས་གླུ་ལེའུ་གཉིས་པ།

བཤད་མ་ཐག་པའི་རིགས་དང་། བྱ་བ་དང་། ཡོན་ཏན་དང་། 

རྫས་བཞི་པོ་དངོས་པོའ་ིརང་བཞིན་གྱི་གནས་ལུགས་དྲང་པོར་བརྗོད་

པ་འདི་འདྲ་བ་ནི། སྤྱིར་བསྟན་བཅོས་ཀུན་ལ་རྒྱལ་པོའ་ིརྒྱལ་སྲིད་ཀྱི་

མངའ་ཐང་ལྟར་གཙོ་ཆེ་ཞིང་། བྱེ་བྲག་ཏུ་དྲང་པོར་བརྗོད་པའི་སྙན་

ངག་ལ་ཡང་འདི་དག་ཉིད་འདོད་དོ།། 

༈ གཉིས་པ་དཔེ་རྒྱན་ལ། མཚན་ཉིད། དཔེར་བརྗོད། སྐྱོན་ཡོན། 

མཚུངས་པ་གསལ་བྱེད་ཀྱི་སྒྲ་དང་བཞི། དང་པོ་ནི། 

ཇི་ལྟ་ཅི་ཞིག་ལྟར་མཚུངས་པར།།

གསལ་བར་གང་དུ་རྟོགས་བྱེད་པ།།

དེ་ནི་དཔེ་ཞེས་བྱ་སྟེ་དེའི།།

སྤྲོས་པ་འདི་ནི་རབ་བཤད་བྱ།།

མཚོན་བྱེད་ཀྱི་དཔེ་ལ་ཇི་ལྟར་ཡོད་པ་དག །ཇི་ཞིག་ཏུ་མཚོན་

བྱའི་དཔེ་ཅན་ལ་དེ་ལྟར་ཡོད་པར་མཚུངས་པ་གསལ་བར་གང་

དུ་རྟོགས་པར་བྱེད་པ་དེ་ནི་དཔེའི་རྒྱན་ཞེས་བྱ་སྟེ། དེ་ཡི་སྤྲོས་པ་

མཐའ་དག་འདིར་ནི་རབ་ཏུ་བཤད་པར་བྱའོ།། གཉིས་པ་ལ་སུམ་ཅུ་

རྩ་གཉིས་ལས། དང་པོ་ཆོས་དཔེ་ནི། 

མཛེས་མ་ཁྱོད་ཀྱི་ལག་མཐིལ་ནི།།



དཔེ་རྒྱན།

ཆུ་སྐྱེས་བཞིན་དུ་ཀུན་དུ་དམར།།

ཞེས་པ་ཆོས་དཔེ་དངོས་སུ་ནི།།

མཚུངས་པའི་ཆོས་དག་བསྟན་ཕྱིར་རོ།།

དཔེ་ཅན་མཛེས་མ་ཁྱོད་ཀྱི་ལག་པའི་མཐིལ་ནི། དཔེ་དཀར་

དམར་གྱི་མདངས་དང་ལྡན་པའི་ཆུ་སྐྱེས་བཞིན་དུ་ཀུན་ཏུ་དམར་བར་

ཆོས་མཚུངས་སོ་ཞེས་པས་ཆོས་དཔེ་དངོས་སུ་ནི་བསྟན་ཏེ། རྒྱུ་

མཚན་མཚུངས་པའི་ཆོས་དམར་པོ་དག་སྒྲས་གསལ་བར་བསྟན་པའི་

ཕྱིར་རོ།། དཔེར་ན། ངག་དབང་དབྱངས་ཅན་དགྱེས་པའི་ཞལ་གྱི་སྒོ།། 

ཡིད་འོང་འཛུམ་པའི་དབུས་ན་བཞི་བཅུའི་ཚེམས།། ཚར་དུ་དངར་འདི་

ཉི་འོད་ཀྱིས་ཁྱབ་པའི།། གངས་ཀྱི་རི་བོ་ལྟ་བུར་དཀར་ཞིང་མཛེས།། 

ཞེས་པ་ལྟ་བུ།

གཉིས་པ་དངོས་དཔེ་ནི། 

ཁྱོད་ཀྱི་གདོང་ནི་པདྨ་བཞིན།།

མིག་དག་ཨུཏྤལ་སྔོན་པོ་བཞིན།།

ཞེས་པ་ཆོས་ཅིག་རྟོགས་བྱེད་པ།།

དེ་ནི་དངོས་པོའ་ིདཔེ་ཉིད་དོ།།

དཔེ་ཅན་མཛེས་མ་ཁྱོད་ཀྱི་གདོང་དང་མིག་དག་ནི། དཔེ་པདྨ་

དང་ཨུཏྤལ་ལ་སྔོན་པོ་བཞིན་ནོ།། ཞེས་དཔེ་དང་དཔེ་ཅན་གྱི་ངོ་བོ་



སྙན་ངག་མེ་ལོང་མའི་བཀའ་འགྲེལ་དབྱངས་ཅན་དགྱེས་གླུ་ལེའུ་གཉིས་པ།

ཙམ་དངོས་སུ་བརྗོད་ནས། མཚུངས་ཆོས་གདོང་དང་པདྨ་དཀར་

ཞིང་མཛེས་པ་དང་། མིག་དང་ཨུཏྤལ་མཐིང་ཞིང་དཀྱུས་རིང་བ་

སོགས་དངོས་སུ་མི་གསལ་བར་ཤུགས་ལ་བསྟན་པས་མཚུངས་

ཆོས་གཅིག་ཏུ་རྟོགས་པར་བྱེད་པ་དེ་ནི་དངོས་པོའ་ིདཔེ་ཉིད་དོ།། 

དཔེར་ན། དབྱངས་ཅན་ལྷ་མོའ་ིདབུ་སྐྲའི་ཟུར་ཕུད་འདི།། སྤྲིན་

བྲལ་འཆི་མེད་ལམ་དང་ཡང་དག་མཚུངས།། ལང་ཚོའི་རང་བཞིན་

དར་བའི་ནུ་འབུར་ཟུང་།། དབྱར་གྱི་ཆུ་འཛིན་གསར་པ་གཡོ་བ་

བཞིན༑༑ ཞེས་པ་ལྟ་བུ། 

གསུམ་པ་ལྡོག་པའི་དཔེ་ནི། 

ཁྱོད་ཀྱི་གདོང་བཞིན་པདྨ་ནི།།

རྣམ་པར་རྒྱས་པར་གྱུར་ཞེས་པ།།

དེ་ནི་གྲགས་པ་བཟློག་པའི་ཕྱིར།།

བཟློག་པའི་དཔེ་ཞེས་བྱ་བར་འདོད།།

དཔེ་ཅན་མཛེས་མ་ཁྱོད་ཀྱི་གདོང་བཞིན་དུ། དཔེ་པདྨ་ནི་རྣམ་

པར་རྒྱས་པར་གྱུར་ཏོ་ཞེས་པ་དེ་ནི། སྤྱིར་འཇིག་རྟེན་གྲགས་ཚོད་

ལ་དཔེས་དཔེ་ཅན་ཕར་འཇལ་དགོས་པ་ལ། དེ་ལས་གོ་ལྡོག་པའི་

ཕྱིར་ལྡོག་པའི་དཔེ་ཞེས་བྱ་བར་འདོད་དོ།། དཔེར་ན། འཇོ་སྒེག་

ཉམས་ལྡན་བརྟན་པའི་འཁོར་ལོའ་ིསྐུ།། འོད་ཀྱི་ཕུང་པོ་མངོན་པར་

འཕྲོ་བ་བཞིན།། བཅུ་གཉིས་བདག་པོ་འཆར་ལ་མངོན་ཕྱོགས་པའི།། 

མཚམས་སྤྲིན་གསར་པའི་ཁ་དོག་ཡིད་དུ་འོང་།། ཞེས་པ་ལྟ་བུ། 

བཞི་པ་ཕན་ཚུན་གྱི་དཔེ་ནི། 

ཁྱོད་ཀྱི་ཞལ་བཞིན་ཆུ་སྐྱེས་ཏེ།།

ཆུ་སྐྱེས་བཞིན་དུ་ཁྱོད་ཀྱི་ཞལ།།

ཞེས་པ་ཕན་ཚུན་ཁྱད་འཕགས་ནི།།

རྗོད་པར་བྱེད་འདི་ཕན་ཚུན་དཔེ།།

དཔེ་ཅན་མཛེས་མ་ཁྱོད་ཀྱི་ཞལ་བཞིན། ཆུ་སྐྱེས་མཛེས་པ་ལྟར། 

དཔེ་ཆུ་སྐྱེས་བཞིན་དུ་ཁྱོད་ཀྱི་ཞལ་ཡང་མཛེས་སོ་ཞེས་པ་དཔེ་དཔེ་

ཅན་གཉིས་ཕན་ཚུན་འཇལ་རེས་བྱས་པའི་སྒོ་ནས་དཀར་མཛེས་

སོགས་གཉིས་ཀ་ལ་མཚུངས་པའི་ཁྱད་འཕགས་རྗོད་པར་བྱེད་པ་འདི་

ནི་ཕན་ཚུན་གྱི་དཔེའོ།། དཔེར་ན། དབྱངས་ཅན་འདོད་པའི་མྱོས་བུམ་

ཇི་བཞིན་དུ།། ལང་ལོང་གཡོ་བའི་ཆུ་འཛིན་གསར་པ་སྟེ།། སྤྲིན་དཀར་

ལྟ་བུར་ཁྱོད་ཀྱི་ནུ་འབུར་ཡང།། རབ་དཀར་གཡོ་བ་ཡིད་ཀྱི་དཔལ་དུ་

འཇེབས།། ཞེས་པ་ལྟ་བུ། 

ལྔ་པ་ངེས་པའི་དཔེ་ནི། 

ཁྱོད་ཞལ་པདྨ་ཉིད་དང་མཚུངས།།

གཞན་ནི་འགའ་ཞིག་དང་ཡང་མིན།།

ཞེས་པ་མཚུངས་པ་གཞན་བཟློག་ཕྱིར།།

འདི་ནི་ངེས་པར་ཉིད་ཀྱི་དཔེ།།

དཔེ་ཅན་ལུས་ཕྲ་ཁྱོད་ཀྱི་ཞལ་ནི། དཔེ་པདྨ་ཉིད་གཅིག་པུ་དང་

མཛེས་པ་སོགས་ཀྱི་སྒོ་ནས་མཚུངས་ཀྱི། དཔེ་ཅན་ཁྱད་པར་དུ་

འཕགས་པའི་དབང་གིས་དེའི་དཔེར་འོས་པ་གཞན་ནི་འགའ་ཞིག་

སྟེ་གང་དང་ཡང་ཡོད་པ་མིན་ནོ་ཞེས་པ་སྟེ། འཇིག་རྟེན་ན་མཚུངས་

པ་གཞན་བཟློག་པའི་ཕྱིར། འདི་ནི་ངེས་པ་ཉིད་ཀྱི་དཔེའོ།། དཔེར་ན། 

སྙན་ཚིག་གཞུང་ལུགས་རྒྱ་མཚོ་སྨྲ་བ་ལ།། ངག་གི་དཔལ་གྲུབ་ཤོང་

སྟོན་ལོ་ཙཱ་བ།། མཚོ་བྱུང་སྙིང་གར་རོལ་བ་དཎྜཱི་དང་།། མཚུངས་ཀྱི་

རིགས་མཐུན་གཞན་ན་ཡོད་མ་ཡིན།། ཞེས་པ་ལྟ་བུ། 

དྲུག་པ་ངེས་མེད་ཀྱི་དཔེ་ནི། 

རེ་ཞིག་ཁྱོད་གདོང་པདྨ་ཡི།།

རྗེས་འགྲོ་གཞན་ཡང་དེ་འདྲ་བ།།

གལ་ཏེ་ཡོད་ན་དེ་བྱེད་འགྱུར།།

ཞེས་པ་འདི་ནི་ངེས་མེད་དཔེ།།

རེ་ཞིག་དཔེ་ཅན་ལུས་ཕྲ་ཁྱོད་ཀྱི་གདོང་ནི། དཔེ་པདྨ་ཡི་རྗེས་སུ་

འགྲོ་བར་མ་ཟད། དཔེ་གཞན་ཡང། དཔེ་པདྨ་དེ་དང་འདྲ་བ་གལ་ཏེ་

ཡོད་ན་གདོང་གི་དཔེ་དེས་བྱེད་པར་འགྱུར་རོ་ཞེས་པ་འདི་ནི་གཅིག་

ཏུ་མེད་པའི་དཔེའོ།། དཔེར་ན། འཇམ་མགོན་བླ་མ་ཀུན་མཁྱེན་

ཙོང་ཁ་པ།། ཤིང་རྟ་ཆེན་པོ་ཀླུ་སྒྲུབ་དང་མཚུངས་ཀྱི།། གཞན་དུ་དེ་

འདྲའི་ངང་ཚུལ་ལྡན་པ་དག །སྲིད་འདིར་མཆིས་ན་ཁྱོད་ཀྱི་དཔེ་ཟླར་

རིགས༑༑ ཞེས་པ་ལྟ་བུ། 

བདུན་པ་བསྡུས་པའི་དཔེ་ནི། 

ཁྱོད་གདོང་མཛེས་པ་ཁོ་ན་ཡིས།།

ཟླ་བའི་རྗེས་སུ་འགྲོ་མིན་ཏེ།།

དགའ་བསྐྱེད་ལས་ཀྱིས་ཀྱང་ཞེས་པ།།

འདི་འདྲ་བསྡུས་པའི་དཔེ་ཡང་ཡོད།།

དཔེ་ཅན་ཁྱོད་ཀྱི་གདོང་མཛེས་པ་ཁོ་ན་ཡིས། དཔེ་ཟླ་བའི་རྗེས་

སུ་འགྲོ་བ་མ་ཡིན་ཏེ། བྱ་བའི་ཁྱད་པར་གཞན་དགའ་བ་སྐྱེད་པར་

བྱེད་པའི་ལས་ཀྱིས་ཀྱང་ཟླ་བ་དང་མཚུངས་སོ་ཞེས་པ་འདི་འདྲ་

ཡོན་ཏན་གཞན་དག་བསྡུས་པའི་དཔེ་ཡང་ཡོད་དོ།། དཔེར་ན། ཆོས་

རྒྱལ་དགེ་དབང་དྲང་སྲོང་བློ་ལྡན་དང་།། སྙན་པར་སྨྲ་བའི་ངག་གི་

དངོས་གྲུབ་དག །ཐོབ་པ་ཙམ་གྱིས་མཚུངས་མིན་ལེགས་བྲིས་ཀྱི།། 

ཕུམ་སུམ་ཚོགས་པའི་ངང་ཚུལ་ལྡན་འདིས་ཀྱང་།། ཞེས་པ་ལྟ་བུ། 

བརྒྱད་པ་ཕུལ་བྱུང་གི་དཔེ་ནི། 

ཁྱོད་ཀྱི་ཞལ་ནི་ཁྱོད་ཉིད་ལ།།

མཐོང་ཞིང་ཟླ་བ་མཁའ་ལ་མཐོང།།

འདི་ཉིད་ཁོ་ན་ཐ་དད་དེ།།

གཞན་མེད་ཅེས་ནི་ཕུལ་བྱུང་དཔེ།།

དཔེ་ཅན་མཛེས་མ་ཁྱོད་ཀྱི་ཞལ་ནི། ཁྱོད་ཀྱི་གཟུགས་ཉིད་ཁོ་ན་

ལས་མཐོང་ཞིང་། དཔེ་ཟླ་བ་ནི་ནམ་མཁའ་ལས་མཐོང་བའི་མཐོང་

ཡུལ་གྱི་ཁྱད་པར་ཅུང་ཟད་ཙམ་འདི་ཉིད་ཁོ་ནས་ཐ་དད་དེ། གཞན་

ཁྱད་པར་མེད་ཅེས་འུད་ཆེན་པོ་བྱས་པ་འདི་ཕུལ་བྱུང་གི་དཔེ་སྟེ། 

དངོས་གནས་ལ་གདོང་ལས་ལྷག་པའི་ཁྱད་པར་ཟླ་བ་ལ་མང་དུ་ཡོད་

པས་སོ།། དཔེར་ན། སྐད་གཉིས་སྨྲ་བ་རྡོ་རྗེ་རྒྱལ་མཚན་དང་།། ངག་

གི་དབང་ཕྱུག་ལྷ་མོ་དབྱངས་ཅན་མ།། འདོད་པའི་མྱོས་བུམ་ལྡན་དང་

མི་ལྡན་གྱི།། དབྱེ་བ་ཙམ་ལས་གཞན་དུ་ཐ་མི་དད།། ཅེས་པ་ལྟ་བུ། 

དགུ་པ་རབ་བཏགས་ནི། 

དེ་ཡི་བཞིན་དཔལ་ང་ཉིད་ལ།།

ཡོད་ཅེས་ཟླ་བ་སྙེམས་མི་དགོས།།

པདྨ་ལ་ཡང་དེ་ཡོད་ཕྱིར།།

ཞེས་པ་འདི་ནི་རབ་བཏགས་དཔེ།།

དཔེ་ཅན་མཛེས་མ་དེ་ཡི་བཞིན་གྱི་དཔལ། དཔེ་ཟླ་བ་ང་ཉིད་ལ་

ཡོད་ཅེས་ཟླ་བ་སྙེམས་པར་བྱེད་མི་དགོས་སོ་ཞེས་དཔེ་ལ་བསམ་

པ་མེད་བཞིན་དུ་སྒྲོ་བཏགས་ཏེ། ཟླ་བ་ཁྱོད་དུ་མ་ཟད་པདྨ་ལ་ཡང་

མཛེས་མའི་གདོང་གི་ཡོན་ཏན་དེ་ཡོད་པའི་ཕྱིར། ཞེས་པ་འདི་ནི་རབ་

བཏགས་ཀྱི་དཔེའོ།། དཔེར་ན། འཇམ་མཉེན་ཆུ་སྐྱེས་གཞོན་ནུའི་

ཡལ་འདབ་རྣམས།། དབྱངས་ཅན་ལྷ་མོའ་ིཕྱག་གི་སོར་མོའ་ིདཔལ།། 

སྙེམས་པར་མི་འཚལ་ལེགས་བྲིས་སྐེད་མེད་མའི།། ལག་པའི་ཡལ་

ག་དེ་ཡི་དགྲ་ཟླ་བྱེད།། ཅེས་པ་ལྟ་བུ། 

བཅུ་པ་རྨད་བྱུང་གི་དཔེ་ནི། 

སྨིན་ལེགས་གལ་ཏེ་པདྨ་འགའ།།

རྣམ་པར་འཕྲུལ་བའི་མིག་ལྡན་ན།།

ཁྱོད་ཀྱི་བཞིན་གྱི་དཔལ་འཛིན་ཏེ།།

ཞེས་པ་འདི་ནི་རྨད་བྱུང་དཔེ།།

གལ་ཏེ་དཔེ་པདྨ་འགའ་ཞིག་ལ་འདོད་པས་རྣམ་པར་འཕྲུལ་བའི་

མིག་དང་ལྡན་ན། དཔེ་ཅན་སྨིན་ལེགས་མ་ཁྱོད་ཀྱི་བཞིན་གྱི་དཔལ་

འཛིན་ཏེ། ཞེས་དཔེ་མིག་དང་ལྡན་པའི་པདྨ་དཀོན་པ་ལྟར་བྱས་ཏེ། 

དཔེ་ཅན་ངོ་མཚར་བར་སྟོན་པ་འདི་ནི་རྨད་བྱུང་གི་དཔེའོ།། དཔེར་ན། 

ན་ཚོད་དར་བབས་ཡན་ལག་མཆོག་མ་ཡིས།། མི་ཟད་ངག་གི་དངོས་

གྲུབ་སྟེར་ནུས་ན།། རྣ་བ་བརྒྱད་པའི་མཆེ་བ་ལས་འོངས་པའི།། ངག་

དབང་དབྱངས་ཅན་མ་དེའི་འགྲན་ཟླར་བྱེད།། ཅེས་པ་ལྟ་བུ། 



སྙན་ངག་མེ་ལོང་མའི་བཀའ་འགྲེལ་དབྱངས་ཅན་དགྱེས་གླུ་ལེའུ་གཉིས་པ།

20

བཅུ་གཅིག་པ་རྨོངས་པའི་དཔེ་ནི། 

ལུས་ཕྲ་ཁྱོད་གདོང་རི་བོང་ཅན།།

ཞེས་བཏགས་ཁྱོད་གདོང་བསམ་པ་ཡི།།

ཟླ་བ་འདི་ཡང་རྗེས་སུ་བསྙེགས།།

ཞེས་འདི་རྨོངས་པའི་དཔེ་རུ་བཤད།།

དཔེ་ཅན་ལུས་ཕྲ་མ་ཁྱོད་ཀྱི་གདོང་དང་། དཔེ་རི་བོང་ཅན་གཉིས་

ཧ་ཅང་འདྲ་བས་གང་ཡིན་ཞེས་བརྟགས་ཀྱང་ཤན་མ་ཕྱེད་པར། ཁྱོད་

ཀྱི་གདོང་ནི་ཟླ་བར་འཁྲུལ་བའི་བསམ་པ་ཡིས། ཆགས་པའི་དབང་

གིས་བཅོ་ལྔའི་ཟླ་བ་ཤར་བ་འདིའི་ཡང་རྗེས་སུ་སྙེག་གོ །ཞེས་པ་འདི་

ནི་དཔེ་ཅན་དཔེ་རུ་འཁྲུལ་བས་རྨོངས་པའི་དཔེ་རུ་བཤད་དོ།། དཔེར་

ན༑ འཆི་མེད་ཡུལ་དུ་གཤེགས་ཕྱིར་ཤཱཀྱའི་ཏོག །ཀུན་གསལ་ངོས་

སུ་ཐོགས་མེད་རྒྱུ་བ་ན།། རྟ་བདུན་མཁའ་ལ་འགྲོ་ཞེས་བླུན་པོ་འགའ།། 

པད་དཀར་འདབ་མ་འཛུམ་ལ་ལྟ་ཕྱིར་རྒྱུག །ཅེས་པ་ལྟ་བུ། 

བཅུ་གཉིས་པ་ཐེ་ཚོམ་གྱི་དཔེ་ནི། 

པད་ནང་བུང་བ་འཁོར་རམ་ཅི།།

ཁྱོད་གདོང་ལ་མིག་གཡོའམ་ཅི།།

བདག་གི་སེམས་ནི་རྣམ་པར་གཡོ།།

ཞེས་པ་འདི་ནི་ཐེ་ཚོམ་དཔེ།།

དཔེ་ཁྱད་གཞི་པདྨའི་ནང་དུ་ཁྱད་ཆོས་ཀྱི་བུང་བ་འཁོར་བའམ། 

དཔེ་ཅན་ཁྱད་གཞི་མཛེས་མ་ཁྱོད་ཀྱི་གདོང་པ་ལ་ཁྱད་ཆོས་མིག་

གཡོ་བ་གང་རུང་ཞིག་ཅི་ལྟར་ཡིན་པ་འདྲ་ཡང་། བདག་གི་སེམས་ནི་

ཐེ་ཚོམ་གྱི་རྣམ་པར་གཡོ་བ་ལས་གཅིག་ཏུ་ངོས་མ་ཟིན་ནོ།། ཞེས་པ་

འདི་ནི་ཐེ་ཚོམ་གྱི་དཔེའོ།། དཔེར་ན། སྨྲ་མཁས་དྲང་སྲོང་ལྷ་ཡི་བླ་མ་

དེ༑༑ འཛམ་བུས་མཛེས་པའི་གླིང་འདིར་འོངས་པའམ།། ཡང་ན་ཐམས་

ཅད་མཁྱེན་པ་ཆོས་སྐྱོང་བཟང་།། འཆད་རྩོད་རྩོམ་ལ་བྲེལ་སྙམ་འཕྱང་

མོ་ཉུག །ཅེས་པ་ལྟ་བུ། 

བཅུ་གསུམ་པ་གཏན་ལ་འབེབས་པའི་དཔེ་ནི། 

ཟླ་བ་སྐྱེངས་བྱེད་མཛེས་པ་འདི།།

ཟླ་བས་ཚར་གཅོད་པདྨ་མིན།།

དེ་ཕྱིར་ཁྱོད་ཀྱི་གདོང་ཉིད་དོ།།

ཞེས་འདི་གཏན་ལ་ཕེབས་པའི་དཔེ།།

ཟླ་བ་ཁ་སྐྱེངས་པར་བྱེད་པའི་ཤིན་ཏུ་མཛེས་པ་འདི་དཔེ་པདྨ་མ་

ཡིན་ཏེ། པདྨ་དེ་ནི་ཟླ་བས་ཚར་གཅོད་ཅིང་ཟུམ་པར་བྱེད་ལ། འདི་

ཚར་མི་གཅོད་པ་དེའི་ཕྱིར། ཟླ་བས་མི་འཇོམས་པའི་དཔེ་ཅན་མཛེས་

མ་ཁྱོད་ཀྱི་གདོང་ཉིད་དོ།། ཅེས་དཔེ་དཔེ་ཅན་ཟླ་བས་འཇོམས་མི་

འཇོམས་ཀྱི་ངེས་ཚིག་ཡོད་པ་འདི་གཏན་ལ་ཕེབས་པའི་དཔེའོ།། 



སྙན་ངག་མེ་ལོང་མའི་བཀའ་འགྲེལ་དབྱངས་ཅན་དགྱེས་གླུ་ལེའུ་གཉིས་པ།

དཔེར་ན། བརྡའ་སྤྲོད་གཞུང་བརྒྱ་སྨྲ་བའི་སློབ་དཔོན་འདི།། ལྷ་ཆེན་

སྲས་པོ་གདོང་དྲུག་དང་མཚུངས་ཀྱང་།། གངས་ཅན་ལྗོངས་འདིར་

ལེགས་སྦྱར་སྟོན་པའི་ཕྱིར།། པང་སྟོན་ལོ་ཆེན་བློ་གྲོས་བརྟན་པར་

ངེས༑༑ ཞེས་པ་ལྟ་བུ། 

བཅུ་བཞི་པ་སྦྱར་བའི་དཔེ་ནི། 

བསིལ་ཟེར་ཅན་གྱི་འགྲན་ཟླ་དང།།

དཔལ་དང་ལྡན་དང་དྲི་བཟང་གི །

ཁྱོད་ཀྱི་གདོང་ནི་ཆུ་སྐྱེས་བཞིན།།

ཞེས་པ་སྦྱར་བའི་དཔེ་རུ་བཤད།།

འདི་ནི་དོན་སྦྱར་བ་ཡིན་པས། སྦྱོར་ལུགས་དཔེ་ཅན་མཛེས་མའི་

གདོང་གིས་མཛེས་པའི་སྒོ་ནས་བསིལ་ཟེར་ཅན་གྱི་འགྲན་ཟླ་བྱེད་

པ་དང་། དཔེ་པདྨས་ཉི་མའི་ཕྱོགས་ཡིན་པའི་སྒོ་ནས་འགྲན་ཟླ་བྱེད་

པ་སྦྱར། དེ་བཞིན་དུ་དཔེ་ཅན་ལ་མཛེས་པའི་དཔལ་དང་། དཔེ་ལ་

བུང་བའི་དཔལ་ལྡན་པ་སྦྱར། དཔེ་ཅན་མཛེས་མའི་ཁ་ལ་ཨུཏྤ་ལའི་

དྲི་དང་། དཔེ་གསར་གྱི་དྲི་བཟང་པོ་གཉིས་སྦྱར་ནས། དཔེ་ཅན་ཁྱོད་

ཀྱི་གདོང་ནི། དཔེ་ཆུ་སྐྱེས་བཞིན་ནོ།། ཞེས་མཚུངས་པའི་སྒྲ་དངོས་

སུ་ཡོད་པའི་སྒོ་ནས་སྦྱོར་རྒྱུ་གཉིས་ལས་མི་ཉུང་བ་ནི་སྦྱར་བའི་དཔེ་

རུ་བཤད་དོ།། དཔེར་ན། གང་ཞིག་བསྟེན་ན་ལེགས་པའི་དཔལ་སྟེར་

ཞིང་༑༑ མི་མཐུན་རྒུད་པའི་ཚོགས་ཀྱི་དགྲར་གྱུར་པ།། སྲིད་འདིར་

ཤིན་ཏུ་རྙེད་དཀའ་ཟས་གཙང་སྲས།། ཡིད་བཞིན་དབང་གི་རྒྱལ་པོར་

ཡང་དག་མཚུངས།། ཞེས་པ་ལྟ་བུ། 

བཅོ་ལྔ་པ་མཉམ་ཉིད་ཀྱི་དཔེ་ནི། 

མཚུངས་པའི་སྒྲ་ཡིས་བརྗོད་བྱའི་ཕྱིར།།

མཉམ་ཉིད་དཔེ་སྟེ་ཇི་ལྟར་ན།།

སྐྱེད་ཚལ་ཕྲེང་འདི་བུ་མོ་བཞིན།།

མཛེས་ལྡན་སཱ་ལ་ཀཱ་ན་ན།།

མཚུངས་པར་ནུས་ཕྱིན། སྒྲ་གཅིག་ལ་གཅོད་མཚམས་མི་འདྲ་

བ་གཉིས་སམ། མིང་གཅིག་ལ་དོན་མི་འདྲ་བ་གཉིས་སུ་བྱེད་པ་གང་

རུང་གིས་དཔེ་དཔེ་ཅན་གཉིས་མཉམ་པ་ཉིད་དུ་བརྗོད་པར་ནུས་པར་

བྱ་བའི་ཕྱིར་མཉམ་ཉིད་ཀྱི་དཔེ་སྟེ། ཇི་ལྟར་ན། དཔེ་ཅན་སྐྱེད་མོས་

ཚལ་གྱི་ཕྲེང་བ་འདི། དཔེ་བུ་མོ་བཞིན་དུ་མཛེས་པ་དང་ལྡན་ནོ།། 

མཚུངས་ཆོས་སཱ་ལ་སྟེ་སྤོས་དཀར་གྱི་ཤིང་དང་། ཀཱ་ན་ན་ནགས་

ཏེ༑ སྐྱེད་ཚལ་སྤོས་དཀར་ཤིང་གི་ནགས་ཀྱིས་མཛེས་སོ།། གཅོད་

མཚམས་གཅིག་ལ། ས་བཅས་པ། ཨ་ལ་ཀ་ལན་བུ། ཨཱ་ན་ན་གདོང་

པ༑ མཚུངས་འདྲ་བྱས་པས། བུ་མོ་གདོང་ལན་བུ་དང་བཅས་པས་

མཛེས་སོ།། ཡང་ན་མིང་གཅིག་པ་ལ་དོན་མི་འདྲ་བ། ཀུན་ལས་རྣམ་



སྙན་ངག་མེ་ལོང་མའི་བཀའ་འགྲེལ་དབྱངས་ཅན་དགྱེས་གླུ་ལེའུ་གཉིས་པ།

པར་རྒྱལ་བ་ལ་སངས་རྒྱས་དང་ཁྱབ་འཇུག་མཚུངས་ཀྱང་། རྒྱལ་

ལུགས་མི་གཅིག་པ་སྟེ། དཔེར་ན། སྟོབས་བཅུ་མི་འཇིགས་བཞི་ཡི་

རྩལ་རྣམས་ཀུན།། ཡོངས་སུ་རྫོགས་པའི་ཀུན་མཁྱེན་ཉི་མའི་གཉེན།། 

མཁར་ཉལ་གཙོ་བོ་ཐ་གུའི་ལྟོ་ཅན་བཞིན།། ཀུན་ལས་རྣམ་པར་རྒྱལ་

བའི་དབང་ཕྱུག་ཐོབ།། ཅེས་པ་ལྟ་བུ། འདིའི་སྐབས་འཇམ་ཁ་དང། 

བྱ་གཤོངས་ཀླུ་སྒྲུབ་པ་གཉིས་ཀྱིས་སྦྱར་བ་དང་མི་འདྲ་བའི་ཁྱད་

པར་བཤད་པ་རྣམས་ནི་རྒྱུ་མཚན་མེད་པའི་རྟོག་བཏགས་ཁོ་ནར་

འདུག་ཅིང་། སྣར་ཐང་པ་དང་། ཟུར་མཁར་བ་གཉིས་ཀྱིས་སྒྲ་རྐྱང་

པར་སྦྱར་བ་ནི་ཧ་ཅང་གུ་དོག་གྲགས་ལ་རིན་སྤུངས་པས། འོག་གི་

སྦྱར་རྒྱན་ཀུན་ལའང་ཞེས་གསུངས་ཀྱང། འདིར་མཚུངས་པ་གསལ་

བྱེད་ཀྱི་སྒྲ་དང་བཅས་དགོས་ཤིང་། འོག་མ་རྣམས་ལ་སྦྱོར་ཚུལ་ཡང་

སྣ་ཚོགས་ཡོད་པས། འདིའི་རྩོད་སྤོང་ལ་གསུང་བ་ནི་ཉ་དང་ཉུང་མ་

བསྲེས་པའོ།། དེས་ན་ཁོ་བོ་ནི། སློབ་དཔོན་མཁས་པའི་གསུང་རྒྱུན་

ལ་བརྟེན་ནས་འདི་ལྟར་སྨྲ་སྟེ། སྦྱར་བའི་དཔེ་ལ་ནི་མཚུངས་པའི་ཡོན་

ཏན་གཉིས་ལས་མི་ཉུང་བ་ཞིག་དགོས་པ་དང་། དོན་ལ་སྦྱར་བ་ཡིན་

ལ༑ འདིར་ནི་མཚུངས་པའི་ཡོན་ཏན་གཅིག་གིས་ཆོག་ཅིང་། སྒྲ་དོན་

གང་ལ་སྦྱར་ཡང་ཁྱད་པར་མེད་པས། ལེགས་བཤད་ཀྱི་སོར་མོས་

འགྲེལ་བྱེད་མཁན་པོ་རྣམས་སྦུགས་ཐུམ་ཀྱི་སྒྲོག་ཏུ་ཚུད་པ་ལེགས་

པར་བཀྲོལ་བ་ཡིན་ནོ།། 

བཅུ་དྲུག་པ་སྨད་པའི་དཔེ་ནི། 

པདྨ་རྡུལ་མང་ཟླ་བ་འཛད།།

དེ་དག་ལས་ནི་ཁྱོད་ཀྱི་བཞིན།།

མཚུངས་པ་ལ་ཡང་ཁྱད་པར་བཅས།།

ཞེས་པ་སྨད་པའི་དཔེ་རུ་འདོད།།

དཔེ་པདྨ་དང་ཟླ་བ་གཉིས་རིམ་བཞིན་གེ་སར་གྱི་རྡུལ་མང་བ་

དང་༑ ནག་ཕྱོགས་ལ་འཛད་པས། དེ་དག་ལས་ནི་དཔེ་ཅན་མཛེས་

མ་ཁྱོད་ཀྱི་བཞིན་མཚུངས་པ་ལ་ཡང་ཁྱད་པར་དུ་འཕགས་པ་དང་

བཅས་སོ་ཞེས་པ་མེད་པའི་དཔེ་རུ་འདོད་དོ།། དཔེར་ན། དཔལ་མོའ་ི

གླུ་དབྱངས་ཡུལ་གྱིས་རྣམ་པར་སྐལ།། དབྱར་སྐྱེས་རྔ་གསང་དུས་ཀྱི་

གཞན་དབང་གྱུར།། དེ་དག་ཚོགས་ལས་ཚངས་སྲས་ལྷ་མོའ་ིགསུང།། 

མཚུངས་པ་ལས་ཀྱང་ཁྱད་པར་མང་དུ་མཆིས།། ཞེས་པ་ལྟ་བུ། 

བཅུ་བདུན་པ་བསྔགས་པའི་དཔེ་ནི། 

པདྨས་ཚངས་པ་མཆོག་ཏུ་བསྐྱེད།།

ཟླ་བ་བདེ་འབྱུང་གཙུག་གིས་འཛིན།།

དེ་དག་ཁྱོད་གདོང་མཚུངས་ཞེས་པ།།

དེ་ནི་བསྔགས་པའི་དཔེར་བརྗོད་དོ།།

དཔེ་པདྨས་ཚངས་པ་མཆོག་ཏུ་བསྐྱེད་པ་དང་། ཟླ་བ་བདེ་འབྱུང་

གི་གཙུག་གིས་འཛིན་ཞེས་བསྔགས་ཏེ། དེ་དག་དང་དཔེ་ཅན་མཛེས་

མ་ཁྱོད་ཀྱི་གདོང་མཚུངས་ཞེས་པ། དེ་ནི་དཔེ་ལ་བསྔགས་པའི་དཔེར་

བརྗོད་དོ།། དཔེར་ན། མི་བསྲུན་གླགས་ལྟའི་རྒོལ་ངན་རབ་འཇོམས་

ཤིང་༑༑ བློ་གསལ་ཚོགས་རྣམས་ཆོས་ཀྱིས་ཚིམ་བྱེད་པའི།། ཐོགས་

མེད་སྐུ་མཆེད་ཇི་བཞིན་ཙོང་ཁ་པ།། ལྷར་བཅས་སྐྱེ་དགུའི་གཙུག་ན་

མངོན་པར་མཛེས།། ཞེས་པ་ལྟ་བུ། 

བཅོ་བརྒྱད་པ་བརྗོད་འདོད་ཀྱི་དཔེ་ནི། 

ཡོན་ཏན་ལྡན་ཡང་སྐྱོན་འགྱུར་ཡང།།

ཟླ་བ་ཁྱོད་གདོང་མཚུངས་ཞེས་པ།།

བརྗོད་འདོད་བདག་གི་ཡིད་ལ་ཡོད།།

ཅེས་པ་བརྗོད་འདོད་དཔེ་ཞེས་རིག །

དཀར་བའི་ཡོན་ཏན་དང་ལྡན་ནམ། རེ་རེའི་སྐྱོན་དང་ལྡན་པར་

གྱུར་ཀྱང་། དཔེ་ཟླ་བ་དང་། དཔེ་ཅན་མཛེས་མ་ཁྱོད་ཀྱི་གདོང་

མཚུངས་ཞེས་པ་བརྗོད་འདོད་རྩོམ་པ་པོ་བདག་གི་ཡིད་ལ་ཡོད་དོ།། 

ཞེས་ཤུགས་ཀྱི་དཔེའི་ཡོན་ཏན་དང་མཚུངས་པར་གོ་བ་ནི་བརྗོད་

འདོད་ཀྱི་དཔེ་ཞེས་རིག་གོ །དཔེར་ན། ལེགས་པའི་ཡོན་ཏན་འབའ་

ཞིག་ཉེར་སྟོན་པའི།། ཚངས་སྲས་ངག་གི་ལྷ་མོའ ་ིསྙན་འགྱུར་

གསུང་༑༑ ཀ་ལ་པིང་ཀའི་དབྱངས་དང་མཚུངས་བརྗོད་ལ།། ཇི་ལྟར་

གྱུར་ཀྱང་ཡིད་ཀྱི་ངོས་སུ་ཤར།། ཞེས་པ་ལྟ་བུ། 

བཅུ་དགུ་པ་འགལ་བའི་དཔེ་ནི། 

འདབ་བརྒྱ་པ་དང་སྟོན་ཟླ་དང།།

ཁྱོད་ཀྱི་གདོང་དང་གསུམ་པོ་ནི།།

ཕན་ཚུན་རྣམ་པར་འགལ་ཞེས་པ།།

དེ་ནི་འགལ་བའི་དཔེ་བརྗོད་དོ།།

དཔེ་འདབ་བརྒྱ་པ་དང་སྟོན་ཟླ་གཉིས། དཔེ་ཅན་མཛེས་མ་ཁྱོད་

ཀྱི་གདོང་དང་གསུམ་པོ་འདི་ནི་མཛེས་ཆོས་ལ་ཁྱད་པར་མེད་ཀྱང་། 

དེ་གསུམ་གནས་པའམ་རྟེན་ས་ཐ་དད་པའི་ངོས་ནས། ཕན་ཚུན་རྣམ་

པར་འགལ་ཞེས་པ། དེ་ནི། ཤུགས་ལ་མཛེས་པ་སོགས་མཚུངས་པར་

བསྟན་པས་འགལ་བའི་དཔེར་བརྗོད་དོ།། དཔེར་ན། སྨྲ་བའི་དབང་

ཕྱུག་དྲང་སྲོང་མེ་བཞི་སྐྱེས།། ངག་གི་དཔལ་ཐོབ་སློབ་དཔོན་དཎྜཱིའི་

ཞབས༑༑ གནས་ལྔ་རིག་པ་ལོ་ཆེན་བློ་གྲོས་བརྟན།། འདི་གསུམ་ཕན་

ཚུན་རྣམ་པར་འགལ་བ་ཉིད།། ཅེས་པ་ལྟ་བུ། 

ཉི་ཤུ་པ་དགག་པའི་དཔེ་ནི། 

དྲི་མ་ལྡན་ཞིང་བླུན་གྱུར་པས།།

ཟླ་བ་ལ་ནི་ཁྱོད་གདོང་དང།།

འགྲན་པའི་ནུས་པ་ནམ་ཡང་མེད།།

ཅེས་པ་དགག་པའི་དཔེ་ཉིད་དོ།།

འགོག་བྱེད་དྲི་མ་ལྡན་ཞིང་བླུན་པར་གྱུར་པས། དགག་བྱ་དཔེ་

ཟླ་བ་ལ་ནི། དཔེ་ཅན་མཛེས་མ་ཁྱོད་ཀྱི་གདོང་དང་འགྲན་པའི་ནུས་

པ་ནམ་ཡང་མེད་དོ།། ཞེས་པ་དཔེ་དམན་པས་མི་མཚུངས་པ་ལྟར་

དངོས་སུ་བསྟན་པའི་ཤུགས་ལ་དཀར་བ་སོགས་འདྲ་བར་བསྟན་

པ་ནི་དགག་པའི་དཔེ་ཉིད་དོ།། དཔེར་ན། བ་མོའ་ིརེག་པ་ཆུང་ངུས་

རྙིངས་བྱེད་ཅིང་།། བུང་བའི་འཕུར་ལྡིང་འཕྲུལ་ཡང་ཕྱི་རོལ་གཟུགས།། 

མཐོང་མིན་འདམ་སྐྱེས་གཞོན་ནུས་དབྱངས་ཅན་མའི།། ཡིད་འོང་ཞལ་

གྱི་ཁྱིམ་དང་ཅི་ཞིག་མཚུངས།། ཞེས་པ་ལྟ་བུ། 

ཉེར་གཅིག་པ་ངོ་བསྟོད་ཀྱི་དཔེ་ནི། 

ཁྱོད་གདོང་རི་དྭགས་མིག་གིས་མཚན།།

ཟླ་བ་རི་དྭགས་ཉིད་ཀྱིས་མཚན།།

དེ་ལྟ་ན་ཡང་འདི་མཚུངས་ཉིད།།

ཁྱད་འཕགས་མིན་ཞེས་ངོ་བསྟོད་དཔེ།།

དཔེ་ཅན་མཛེས་མ་ཁྱོད་གདོང་རི་དྭགས་ཀྱི་མིག་གིས་མཚན་ལ། 

དཔེ་ཟླ་བ་ནི་རི་དྭགས་ཉིད་ཀྱིས་མཚན་པ་དེ་ལྟ་ན་དཔེ་ཅུང་ཟད་ལྷག་

དགོས་རྒྱུ་ཡིན་ཀྱང་། འདི་གཉིས་མཚུངས་པ་ཉིད་ལས། དཔེ་ཁྱད་

འཕགས་མིན་ཞེས་དཔེ་ཅན་ལ་ངོ་བསྟོད་ཀྱི་དཔེའོ།། དཔེར་ན། རྒྱལ་

བའི་དབུ་སྐྱེས་དབང་སྔོན་མདངས་འཛིན་ཞིང་།། ཨིནྡྲ་ནཱི་ལའི་རྡུལ་

རྩེགས་དབང་སྔོན་དངོས།། འོན་ཀྱང་སྣང་བྱེད་ཡུལ་དུ་མཐོན་མཐིང་

འོད༑༑ མངོན་པར་འཚེར་ལ་ཁྱད་པར་ཅི་ཞིག་མཆིས།། ཞེས་པ་ལྟ་བུ། 

ཉེར་གཉིས་པ་དེ་ཉིད་བརྗོད་པའི་དཔེ་ནི། 

འདི་ནི་བཞིན་ཉིད་པདྨ་མིན།།

འདི་དག་བུང་བ་མ་ཡིན་མིག །

ཅེས་པ་རྣམ་གསལ་མཚུངས་པ་ལས།།

དེ་ནི་དེ་ཉིད་བརྗོད་པའི་དཔེ།།

འདི་ནི་དཔེ་ཅན་མཛེས་མའི་བཞིན་ཉིད་ཡིན་གྱི། དཔེ་པདྨ་ནི་མ་

ཡིན་ནོ།། འདི་དག་ནི་དཔེ་བུང་བ་མ་ཡིན་གྱི། དཔེ་ཅན་མིག་གོ་ཞེས་

པ་དཀར་མཛེས་སོགས་ཕན་ཚུན་རྣམ་པ་གསལ་བར་མཚུངས་པ་

ལས༑ དཔེ་ཅན་དཔེ་རུ་མ་འཁྲུལ་བར་གནས་ལུགས་ངེས་པ་དེ་ནི་དེ་

ཉིད་བརྗོད་པའི་དཔེའོ།། དཔེར་ན། ཁ་དོག་རྣམ་པར་བཀྲ་འདི་དབང་

གཞུ་དང་།། མཚུངས་ཀྱང་འཇའ་མིན་འཆི་མེད་ལྷ་ཡི་གོས།། ཤིན་ཏུ་

སྙན་འདི་བུང་བའི་སྐད་འདྲ་ཡང་།། མ་ཡིན་དབྱངས་ཅན་ཕྱག་གི་རྒྱུད་

མང་སྒྲ།། ཞེས་པ་ལྟ་བུ། 

ཉེར་གསུམ་པ་ཐུན་མོང་མིན་པའི་དཔེ་ནི། 

ཟླ་བ་པདྨ་དག་གི་ནི།།

མཛེས་པ་ལས་འདས་ཁྱོད་ཀྱི་གདོང།།

བདག་རང་ཉིད་དང་མཚུངས་པར་གྱུར།།

ཞེས་པ་ཐུན་མོང་མིན་པའི་དཔེ།།

དཔེ་ཟླ་བ་དང་པདྨ་དག་གི་ནི་མཛེས་པ་ལས་འདས་པའི་དཔེ་ཅན་

མཛེས་མ་ཁྱོད་ཀྱི་གདོང་ལ་དཔེར་འོས་པ་གཞན་མེད་པས། བདག་

སྟེ་རང་ཉིད་ཀྱི་དཔེར་རང་ཉིད་མཚུངས་པར་གྱུར་ཞེས་པ་ཐུན་མོང་མ་

ཡིན་པའི་དཔེའོ།། དཔེར་ན། རབ་དཀར་ཆུ་ཤེལ་དབང་པོའ་ིདཀྱིལ་

འཁོར་དང་།། ཨུཏྤལ་འདབ་མས་མཛེས་པའི་ཆ་ཙམ་དུ།། མཚུངས་

པའི་གོ་སྐབས་བྲལ་བས་མཚར་བའི་དཔེར།། རང་ཉིད་ལེགས་བསྟན་

ཚངས་སྲས་ལུས་ཕྲ་མ།། ཞེས་པ་ལྟ་བུ། 

ཉེར་བཞི་པ་འབྱུང་མིན་གྱི་དཔེ་ནི། 

པདྨ་མཛེས་པའི་སྙིང་པོ་ཀུན།།

འགའ་ཞིག་དག་ཏུ་བསྡུས་པ་བཞིན།།

ཁྱོད་ཞལ་རྣམ་པར་མཛེས་ཞེས་པ།།

དེ་ནི་འབྱུང་མིན་དཔེ་ཞེས་རིག །

དཔེ་པདྨ་མཛེས་པའི་སྙིང་པོ་ཀུན་བྱེད་པོས་ཕྱོགས་འགའ་ཞིག་

དག་ཏུ་བསྡུས་པ་ནི་མི་འབྱུང་ལ། གལ་ཏེ་བྱུང་ན་དེ་བཞིན་དུ་དཔེ་ཅན་

མཛེས་མ་ཁྱོད་ཀྱི་ཞལ་རྣམ་པར་མཛེས་པའི་དཔེའོ་ཞེས་པ་དེ་ནི་འབྱུང་

མིན་གྱི་དཔེ་ཞེས་རིག་གོ །དཔེར་ན། མང་ཐོས་ཡོན་ཏན་ཁུར་གྱིས་རབ་

ལྕི་བའི།། གནས་ལྔའི་མཐར་སོན་རིན་ཆེན་ཆོས་སྐྱོང་བཟང་།། མཁས་

གྲུབ་བྱེ་བའི་འཆད་རྩོད་རྩོམ་པ་ཡི།། བློ་གྲོས་མཐའ་དག་གཅིག་ཏུ་གྱུར་

པ་འདྲ།། ཞེས་པ་ལྟ་བུ། 

ཉེར་ལྔ་པ་སྲིད་མིན་གྱི་དཔེ་ནི། 

ཟླ་བའི་གཟུགས་ལས་དུག་བཞིན་དང།།

ཙནྡན་ལས་ནི་མེ་བཞིན་དུ།།

ཞལ་འདི་ལས་ནི་རྩུབ་མོའ་ིཚིག །

ཅེས་པ་སྲིད་པ་མིན་པའི་དཔེ།།

དཔེ་ཟླ་བའི་གཟུགས་དང་ཙནྡན་ལས་ནི་རིམ་བཞིན་དུག་དང་

མེ་མི་འབྱུང་བ་བཞིན་དུ། དཔེ་ཅན་དམ་པ་ཁྱོད་ཀྱི་ཞལ་འདི་ལས་

ནི་རྩུབ་མོའ་ིཚིག་མི་འབྱུང་ངོ་།། ཞེས་པ་སྲིད་པ་མིན་པའི་དཔེའོ།། 

དཔེར་ན། ཀུན་ཕན་ཟེར་གྱིས་བསྐྱེད་པའི་སྟུག་པོའ་ིམུན།། དཔག་

བསམ་ཡོངས་འདུ་ལས་འོངས་དྲི་ངན་བཞིན།། ཟུར་ཕུད་ལྔ་པའི་

མཁྱེན་པ་ལས་བརྒལ་བས།། ཇི་སྙེད་བརྟན་གཡོའ་ིཆོས་དེ་གང་དུ་

ཅི༑༑ ཞེས་པ་ལྟ་བུ། 

ཉེར་དྲུག་པ་མང་བའི་དཔེ་ནི། 

ཙནྡན་ཆུ་དང་ཟླ་བའི་ཟེར།།

ཟླ་ཤེལ་སོགས་བཞིན་ཁྱོད་ཀྱི་ནི།། 

རེག་པ་བསིལ་ཞེས་ཁྱད་པར་དག །

གསལ་བར་བྱེད་པ་མང་བའི་དཔེ།།

དཔེ་ཙནྡན། གངས་ཆུ་དང་ཟླ་བའི་ཟེར། ཟླ་ཤེལ་སོགས་བཞིན་

དུ་མཛེས་མ་ཁྱོད་ཀྱི་ལུས་ནི་རེག་པ་ཡང་བསིལ་ལོ་ཞེས་དཔེ་མང་

པོ་ཞིག་གིས། དཔེ་ཅན་གཅིག་གི་ཁྱད་པར་དག་གསལ་བར་བྱེད་

པ་མང་བའི་དཔེའོ།། དཔེར་ན། དབྱིག་འཛིན་རྡུལ་ཕྲན་གྲངས་དང་

ཀུན་གསལ་མཐའ།། བསྐལ་པའི་ཆར་རྒྱུན་ན་ཀྲའི་གྲོང་ཁྱེར་གཏིང་།། 

གསེར་མངལ་ཅན་གྱི་གྲངས་ཡས་ལེགས་བྱས་ཀྱི།། རྗེས་འགྲོ་རྣམ་

འདྲེན་མཁྱེན་བརྩེའི་གཏིང་དཔག་དཀའ།། ཞེས་པ་ལྟ་བུ། 

ཉེར་བདུན་པ་རྣམ་འགྱུར་གྱི་དཔེ་ནི། 

ལུས་ཕྲ་ཁྱོད་ཀྱི་བཞིན་རས་ནི།།

ཟླ་བའི་དཀྱིལ་འཁོར་ལས་བཏོན་བཞིན།།

པདྨའི་ནང་ནས་ཕྱུང་བ་བཞིན།།

ཞེས་པ་འདི་ནི་རྣམ་འགྱུར་དཔེ།།

དཔེ་ཅན་ལུས་ཕྲ་མ་ཁྱོད་ཀྱི་བཞིན་རས་ནི། དཔེ་ཟླ་བའི་དཀྱིལ་

འཁོར་གྱི་དཀྱིལ་ནས་ཚུར་བཏོན་པ་བཞིན། དཔེ་པདྨའི་ནང་ནས་

ཚུར་ཕྱུང་བ་བཞིན། ཞེས་པ་འདི་ནི་རྣམ་འགྱུར་གྱི་དཔེའོ།། དཔལ་

སྒང་ལོ་ཙཱ་བས། ཨིནྡྲ་ནཱི་ལས་བྱུགས་པ་བཞིན་ཞེས་ཕར་བྱུགས་

པར་བཤད་པ་ནི་གཞུང་དོན་དང་མ་འབྲེལ་ཞིང་། ཁྱེད་ཀྱི་གསུང་

ཕལ་ཆེར་ལེགས་པར་བཤད་པར་འདུག་ནའང་། སྐབས་འགར་ཉེས་

བཤད་མཛད་པ་བདེན་པར་མཆི་སྟེ། མ་མཛད་ན་ཁྱེད་དང་ཟུར་

མཁར་བ་གཉིས་ཀརྨ་པའི་ཁྲོད་དུ་ཕོ་རོག་དཀར་པོ་བྱུང་གིས་དོགས་

པའོ༑༑ དཔེར་ན། གངས་ཅན་མཁས་པའི་དབང་པོ་ཤོང་སྟོན་རྗེ།། 

འཕགས་ཡུལ་པཎ་ཆེན་ཁྲོད་ནས་བྱོན་པ་བཞིན།། སྔོན་མེད་ལེགས་

པར་བཤད་པའི་གསུང་གི་ཚོགས།། དྲང་སྲོང་ཕུར་བུའི་ངག་ལས་

བླངས་པ་བཞིན།། ཞེས་པ་ལྟ་བུ། 

ཉེར་བརྒྱད་པ་ཕྲེང་བའི་དཔེ་ནི། 

འོད་ཀྱིས་ཉི་བཞིན་ཉི་མ་ཡིས།།

ཉིན་བཞིན་ཉིན་གྱིས་མཁའ་ལ་བཞིན།།

རྣམ་པར་གནོན་པས་ཁྱོད་ལ་དཔལ།།

འཛིན་ཞེས་དེ་ནི་ཕྲེང་བའི་དཔེ།།

དཔེ་ཉི་མའི་འོད་ཀྱིས་ཉི་མའི་དཀྱིལ་འཁོར་ལ་གཟི་བརྗིད་འཛིན་

པ་བཞིན་དུ། དཔེ་ཅན་ཉི་མ་ཡིས་ཉིན་མོ་ལ་སྣང་བ་འཛིན། ཡང་དཔེ་

ཅན་དེ་དཔེར་བྱས་པ་བཞིན་དུ། དཔེ་ཅན་ཉི་མོའ་ིསྣང་བ་དེས་ནམ་

མཁའ་ལ་གསལ་བའི་དཔལ་འཛིན། དཔེ་ཅན་དེ་དཔེར་བྱས་པ་བཞིན་

དུ༑ དཔེ་ཅན་གཞན་སྡེ་རྣམ་པར་གནོན་པའི་རྒྱལ་པོ་ཁྱོད་ཀྱིས་དབང་

ཕྱུག་དམ་པའི་དཔལ་འཛིན་ཞེས་སྔ་མ་སྔ་མ་དཔེ་དང་། ཕྱི་མ་ཕྱི་མ་

དཔེ་ཅན་དུ་བཀོད་པ་དེ་ནི་ཕྲེང་བའི་དཔེའོ།། དཔེར་ན། སྒྲ་གཅན་གྱིས་

ནི་ཉི་མ་འཇོམས་པ་བཞིན།། རྟ་ལྗང་ཅན་གྱིས་ཟླ་བའི་འོད་ལ་བཞིན།། 

རི་དྭགས་མཚན་མས་པད་དཀར་འཇོམས་པ་ལྟར།། དབྱངས་ཅན་ལྷ་

མོས་མི་ཤེས་རྨོངས་ཚོགས་འཇོམས།། ཞེས་པ་ལྟ་བུ། 

ཉེར་དགུ་པ་ངག་དོན་གྱི་དཔེ་ལ། མཚན་ཉིད། དབྱེ་བ་གཉིས། 

དང་པོ་ནི། 

གང་ཡང་ངག་དོན་ཉིད་ཀྱིས་ནི།།

གལ་ཏེ་ངག་དོན་ཉེར་འཇལ་ན།།

ངག་དོན་དཔེ་དེ་བཞིན་སྒྲ་ནི།།

གཅིག་དང་དུ་མས་དེ་རྣམ་གཉིས།།

གང་ཡང་ངག་གི་དོན་བྱེད་ཅན་དྲུག་ལས། གསུམ་པ་དང་གཉིས་

པ་གཙོ་བོར་གྱུར་པ་ཉིད་ཀྱིས་ནི་གལ་ཏེ་ངག་དོན་གྱི་དཔེ་དཔེ་ཅན་

གྱིས་ཁྱད་གཞི་ཁྱད་ཆོས་གོ་རིམ་བཞིན་དུ་ཉེ་བར་འཇལ་ནས་ངག་

དོན་གྱི་དཔེ་སྟེ་དེ་ལ་བཞིན་སྒྲ་ནི་གཅིག་དང་དུ་མ་ཡོད་པ་དེ་རྣམ་པ་

གཉིས་སོ།། གཉིས་པ་ལ་གཉིས་ལས། བཞིན་སྒྲ་གཅིག་པ་ནི། 

ཁྱོད་གདོང་མིག་ནི་མི་བརྟན་ཞིང།།

སོ་ཡི་འོད་ཟེར་རབ་གསལ་བ།།

འདམ་སྐྱེས་བུང་བ་གཡོ་ལྡན་ནི།།

གེ་སར་དག་གིས་མཚོན་བཞིན་མཛེས།།

དཔེ་ཅན་གྱི་ཁྱད་གཞི་མཛེས་མ་ཁྱོད་ཀྱི་གདོང་། ཁྱད་ཆོས་

མིག་ནི་མི་བརྟན་པ་སྟེ་གཡོ་ཞིང་། སོ་ཡི་འོད་ཟེར་རབ་ཏུ་གསལ་

བ་འདི་ནི། དཔེ་ཁྱད་གཞི་འདམ་སྐྱེས་དང་། ཁྱད་ཆོས་བུང་བ་

གཡོ་བ་དང་ལྡན་པ་དང་ནི། གེ་སར་དག་གིས་མཚོན་བཞིན་

མཛེས་སོ།། དཔེ་གསུམ་གྱིས་དཔེ་ཅན་གསུམ་གོ་རིམ་བཞིན་དུ་

འཇལ་ཞིང་། གིས་ཞེས་གསུམ་པ་དང་། མཛེས་ཞེས་གཉིས་པ་

དང་༑ བཞིན་སྒྲ་གཅིག་ཡོད་པའོ།། དཔེར་ན། འཇམ་དཀར་ཕྱག་

སོར་རྩེ་ན་ཨུཏྤ་ལའི།། འཁྲི་ཤིང་སྟེང་ན་ཤེས་རབ་རལ་གྲི་ཅན།། 

གངས་རིའི་རྩེ་ན་སྤྲིན་དཀར་གཡོ་བ་ལ།། ཉི་འོད་ཀྱིས་ཁྱབ་བཞིན་

དུ་རྣམ་པར་གསལ།། ཞེས་པ་ལྟ་བུ། 

གཉིས་པ་བཞིན་སྒྲ་དུ་མ་ཡོད་པ་ནི། 

པདྨ་ཅན་བཞིན་ལུས་ཕྲ་མ།།

པདྨ་བཞིན་དུ་དེ་ཡི་གདོང།།

སྦྲང་རྩི་སྤྱོད་པས་བཞིན་དུ་ནི།།

བདག་གིས་འཐུངས་ཤིང་འཐུངས་ཤིང་རྩེས།།

དཔེ་པདྨ་ཅན་སྡོང་པོ་བཞིན་དུ། དཔེ་ཅན་ལུས་ཕྲ་མ་གཉིས་པོ་

ཁྱད་གཞི་དང་། ཁྱད་ཆོས་དཔེ་པདྨ་བཞིན་དུ་དཔེ་ཅན་དེའི་གདོང་

པ༑ དཔེ་བུང་བས་སྦྲང་རྩི་སྤྱོད་པ་བཞིན་དུ་ནི་དཔེ་ཅན་བདག་གིས་

འཐུང་ཞིང་འཐུང་ཞིང་སྟེ་དགའ་མགུར་རྩེས་སོ།། ཞེས་གིས་གསུམ་

པ་དང་། འཐུང་དང་རྩེ་གཉིས་པ་བཞིན་སྒྲ་མང་དུ་ཡོད་པ་སྟེ། དཔེར་

ན༑ བཻཌཱུར་བརྩེགས་པའི་རི་བཞིན་ཐུབ་དབང་སྐུ།། གསེར་མདངས་

མངོན་པར་བཀྲ་བཞིན་གང་གི་འོད།། རླུང་གིས་བསྒུལ་ནུས་མིན་

བཞིན་སྒྲིབ་གཉིས་དགྲས།། ནམ་ཡང་གཡོ་མེད་སྤངས་དང་རྟོགས་

པ་རྫོགས།། ཞེས་པ་ལྟ་བུ། 

སུམ་ཅུ་པ་ཟླ་བོའ་ིདངོས་དཔེ་ལ། མཚན་ཉིད་དང་། དཔེར་བརྗོད། 

དང་པོ་ནི། 

དངོས་པོ་འགའ་ཞིག་ཉེར་བཀོད་ནས།།

དེ་ཡི་ཆོས་མཐུན་རབ་བཀོད་པ།།

མཉམ་པ་ཉིད་དུ་རྟོགས་པ་ཅན།།

ཟླ་བོ་དངོས་པོའ་ིདཔེ་ཡིན་དཔེར།།

དཔེ་ཅན་གྱི་དངོས་པོ་འགའ་ཞིག་ཕྱེད་སྔ་མ་ལ་ཉེ་བར་བཀོད་

ནས༑ ཕྱེད་ཕྱི་མ་ལ་དེའི་ཆོས་མཐུན་གྱི་དཔེ་རབ་ཏུ་བཀོད་པས། དཔེ་

དཔེ་ཅན་གཉིས་དོན་མཉམ་པ་ཉིད་དུ་རྟོགས་པ་ཅན་དེ་ནི་ཟླ་བའི་

དངོས་པོའ་ིདཔེ་ཡིན་ཏེ། དཔེར་ན། ཞེས་སོ།། 

གཉིས་པ་ནི། 

རྒྱལ་པོ་རྣམས་ནི་སྐྱེས་གྱུར་ཀྱང།།

ད་ལྟ་ཁྱོད་འདྲ་གཅིག་ཀྱང་མེད།།

ཡོངས་འདུ་དག་ལ་རྐང་འཐུང་ནི།།

གཉིས་པ་ངེས་པར་ཡོད་མ་ཡིན།།

དཔེ་ཅན་འདིར་རྒྱལ་པོ་རྣམས་ནི་མང་དུ་སྐྱེས་པར་གྱུར་ཀྱང་། ད་

ལྟ་ཁྱོད་དང་འདྲ་བ་ནི་གཅིག་ཀྱང་མེད་ལ། དེའི་ཟླ་བོ་སྟེ་དཔེ་ཡོངས་

འདུའི་ཚལ་དག་ལ་དཔག་བསམ་གྱི་རྐང་འཐུང་ནི་གཉིས་པ་ངེས་པར་

ཡོད་པ་མ་ཡིན་པས་གཅིག་ཁོ་ནའོ།། དཔེར་ན། སྒྲོན་མེའི་བསྐལ་

པར་སངས་རྒྱས་མང་བྱོན་ཀྱང་།། ཤཱཀྱའི་སྐྱེས་མཆོག་ཁྱོད་ཀྱི་དོ་ཟླ་

མེད༑༑ ཆོས་བཟང་མདུན་སར་སྐབས་གསུམ་གྲངས་མེད་དབུས།། པུ་

ལོ་མ་དགྲ་གཉིས་པ་སུ་ཞིག་མཆིས།། ཞེས་པ་ལྟ་བུ། 

སོ་གཅིག་པ་མཚུངས་སྦྱོར་ལ། མཚན་ཉིད་དང་། དཔེར་བརྗོད་

གཉིས། དང་པོ་ནི། 

ལྷག་པས་དམན་པ་བྱ་བ་ཡི།།

ཆོ་ག་གཅིག་ལ་རབ་བསྡུས་ནས།།

གང་སྨྲས་དེ་ནི་མཚུངས་པ་དག །

སྦྱོར་བའི་དཔེ་རུ་བཤད་དེ་དཔེར།།

དཔེ་ལྷག་པ་གཅིག་གིས་དཔེ་ཅན་དམན་པ་གཅིག་བྱ་བའི་ཆོ་ག་

གཅིག་ལ་རབ་ཏུ་བསྡུས་ནས། གང་སྨྲས་པ་དེ་ནི་དཔེ་ཅན་མཚུངས་

པར་སྟོན་པ་དག་སྦྱོར་བའི་དཔེ་རུ་བཤད་དེ། དཔེར་ན། 

གཉིས་པ་ནི། 

པུ་ལོ་མ་དགྲ་མཐོ་རིས་དང།།

ཁྱོད་ཀྱིས་ས་བསྲུང་མེལ་ཚེ་བྱེད།།

དེ་ཡིས་དྲེགས་ལྡན་ལྷ་མིན་དང།།

ཁྱོད་ཀྱིས་མི་ཡི་བདག་པོ་འཇོམས།།

དཔེ་ལྷག་པ་པུ་ལོ་མ་དགྲ་དེ་དང་། དཔེ་ཅན་དམན་པ་མིའི་

བདག་པོ་ཁྱོད་གཉིས་འདྲ་བའི་རྒྱུ་མཚན། དཔེ་དེ་ཡིས་མཐོ་རིས་

བསྲུང་བ་དང་། དྲེགས་ལྡན་ལྷ་མིན་འཇོམས་པ་དང་། དཔེ་ཅན་ཁྱོད་

ཀྱིས་ས་གཞི་སྐྱོང་བའི་མེལ་ཚེ་བྱེད་ཅིང་། འགལ་ཟླའི་མིའི་བདག་

པོ་འཇོམས་པའི་བྱ་བའི་ཆོ་ག་གཅིག་ལ་བསྡུས་པ་སྟེ། དཔེར་ན། བུ་

རམ་ཤིང་པ་ཐེག་གསུམ་གདུལ་བྱ་དང་།། དཔལ་མགྲིན་མུ་སྟེགས་

ཚོགས་ཀྱི་སྟོན་པ་མཛད།། རྒྱལ་བས་མཐར་ཐུག་ངེས་ལེགས་ལམ་

སྟོན་བཞིན།། ལེགས་ལྡན་གནས་སྐབས་དགེ་བའི་གཙུག་ལག་

འཆད༑༑ ཅེས་པ་ལྟ་བུ། 

སོ་གཉིས་པ་རྒྱུའི་རྒྱན་ནི། 

རྒྱལ་པོ་མཛེས་པས་ཟླ་བ་དང།།

གཟི་བྱིན་གྱིས་ནི་ཉི་མ་དང།།

བརྟན་པས་རྒྱ་མཚོའི་རྗེས་སུ་བྱེད།།

ཅེས་པ་འདི་ནི་རྒྱུ་དཔེར་དྲན།།

དཔེ་ཅན་རྒྱལ་པོ་ཁྱོད་མཛེས་པའི་རྒྱུས་དཔེ་ཟླ་བ་དང་། གཟི་

བྱིན་གྱིས་རྒྱུས་དཔེ་ཉི་མ་དང་། བརྟན་པའི་རྒྱུས་དཔེ་རྒྱ་མཚོའི་རྗེས་

སུ་བྱེད་ཅེས་པ་འདི་ནི་རྒྱུ་དཔེར་དྲན་པར་བྱའོ།། དཔེར་ན། ལུས་ཕྲའི་

བཞིན་རས་དཀར་བས་བསིལ་སྦྱིན་མཁན།། ཡིད་དུ་འོང་བས་མཐོ་

རིས་དབང་མོ་སྟེ།། འཇམ་ཞིང་མཉེན་པས་ཨུཏྤ་ལ་ཡི་འདབ།། མིག་

དཀྱུས་བཀྲ་བས་དབང་པོའ་ིགཞུ་ཡི་ཟླ།། ཞེས་པ་ལྟ་བུ། 

གསུམ་པ་སྐྱོན་ཡོན་ལ། ཡོན་ཏན་དང་། སྐྱོན་གཉིས། དང་པོ་ལ་

མཚམས་སྦྱར་བ། དཔེར་བརྗོད། དོན་བསྡུ་བ་དང་གསུམ། དང་པོ་ནི། 

བློ་ལྡན་མི་དགྱེས་མེད་གང་ལ།།

ངེས་པར་དཔེ་ཡི་སྐྱོན་དག་ནི།།

ཐ་དད་རྟགས་དང་ཚིག་ལ་མེད།།

དམན་དང་ལྷག་པ་ཉིད་ལའང་མེད།།

བློ་ལྡན་སྙན་ངག་ལ་མི་དགོས་པ་མེད་པ་གང་ལ། ངེས་པར་དཔེ་

རྒྱན་གྱི་སྐྱོན་དག་ནི། ཕོ་མོ་མ་ནིང་གི་རྟགས་ཐ་དད་པ་འདྲེས་པ་དང། 

གཅིག་ཚིག་དང་མང་ཚིག་སྦྱར་བ་དང་། མིག་དམན་པ་དང་ལྷག་པ་

ཉིད་ལའང་སྐབས་ཐོབ་ཀྱིས་སྦྱོར་ཤེས་ན་སྐྱོན་མེད་དོ།། 

གཉིས་པ་ལ་རྟགས་ཚིག་ལ་སྐྱོན་མེད་པ་དང་། དཔེ་ལ་སྐྱོན་མེད་

པ་གཉིས། དང་པོ་ནི། 

མ་ནིང་འདི་འགྲོ་བུད་མེད་བཞིན།།

བུད་མེད་འདི་སྨྲ་སྐྱེས་པ་བཞིན།།

བདག་གི་གྲོགས་འདི་སྲོག་རྣམས་བཞིན།།

རིག་པ་རྣམས་བསྒྲུབ་ནོར་བཞིན་ནོ།།

དཔེ་ཅན་མ་ནིང་འདི། དཔེ་བུད་མེད་བཞིན་དུ་འགྲོའ ་ོདཔེ་ཅན་

བུད་མེད་འདི་དཔེ་སྐྱེས་པ་བཞིན་དུ་སྨྲའོ།། ཞེས་པ་རྟགས་འདྲེས་པ་

དང་༑ དཔེ་ཅན་བདག་གི་གྲོགས་གཅིག་པུ་འདི་དཔེ་ཚེ་འདི་ཕྱི་མང་

པོའ ་ིསྲོག་རྣམས་བཞིན་ནོ།། དཔེ་ཅན་རིག་པའི་གནས་ལྔ་རྣམས་

བསྒྲུབས་པ་དཔེ་ཡིད་བཞིན་གྱི་ནོར་བུ་གཅིག་བཞིན་ནོ།། ཞེས་ཚིག་

མང་ཉུང་སྦྱར་བ་སྟེ། དཔེར་ན། འཇམ་དཔལ་དབྱངས་ནི་སྨྲ་ལ་མཚོ་

བྱུང་བཞིན།། དབྱངས་ཅན་མ་ནི་མཐུ་སྟོབས་གསང་བདག་ལྟར།། 

41

མཛེས་མའི་གདོང་ནི་དཔེ་འདབ་ཚོགས་ཀུན་བཞིན།། མི་བདག་

རྣམས་ལྟར་འཆི་མེད་གཙོ་བོ་འདི།། ཞེས་པ་ལྟ་བུ། 

གཉིས་པ་ནི། 

ས་གཞི་སྐྱོང་བ་ཁྱོད་བཞིན་དུ།།

ལྷ་ཡི་རྒྱལ་པོ་རྣམ་པར་མཛེས།།

ཚ་ཟེར་ཅན་གྱི་ནུས་པ་ལ།།

མི་བདག་གཟི་ཡིས་འགོང་བར་ནུས།།

དཔེ་ས་གཞི་སྐྱོང་བ་ཁྱོད་བཞིན་དུ། དཔེ་ཅན་ལྷ་ཡི་རྒྱལ་པོ་རྣམ་

པར་མཛེས་སོ།། ཞེས་དཔེ་དམན་པ་དང་། དཔེ་ཚ་ཟེར་ཅན་གྱི་ནུས་

པ་ལ། དཔེ་ཅན་མི་བདག་གཟི་བརྗིད་ཀྱིས་འགོང་བར་ནུས་སོ།། 

ཞེས་དཔེ་ལྷག་པ་སྟེ། དཔེར་ན། གཡོན་མ་ཁྱོད་ཀྱི་མཛེས་སྡུག་

རྣམ་འགྱུར་ལྟར།། ཚངས་པའི་སྲས་མོ་འདི་ནི་ཡིད་དུ་འོང་།། དྲི་

ཟའི་པི་ཝང་སྙན་ཞིང་འཇེབས་པ་ཡིས།། ཙ་ར་ཀ་ཡི་སྐད་ཀྱི་འགྲན་

ཟླ་བྱས།། ཞེས་པ་ལྟ་བུ། 

གསུམ་པ་ནི། 

ཞེས་པ་དེ་ལྟ་བུ་ལ་སོགས།།

སྐལ་བཟང་ནམ་ཡང་གཏང་མིན་ཉིད།།

ཞེས་པ་དེ་ལྟ་བུ་ལ་སོགས་པའི་སྐལ་བ་བཟང་པོ་འདི་དག་ནམ་

ཡང་གཏོང་བ་མིན་པ་ཉིད་དོ།། གཉིས་པ་སྐྱོན་ལ། མཚམས་སྦྱར་བ། 

དཔེར་བརྗོད། མཇུག་བསྡུ་བ་དང་། དང་པོ་ནི། 

སྦྱོར་བ་འགའ་ལ་ངག་རིག་རྣམས།།

མི་དགྱེས་པ་ཡོད་ཇི་ལྟར་ན།།

རྟགས་ཚིག་དཔེ་དམན་ལྷག་སོགས་ཀྱི་སྦྱོར་བ་འགའ་ཞིག་ལ་ནི་

སྙན་ངག་རིག་པའི་མཁས་པ་རྣམས་མི་དགས་པ་ཡོད་དེ། དེ་ཇི་ལྟར་

ཡོད་ཅེ་ན། གཉིས་པ་ནི། 

ངང་མོ་བཞིན་དུ་ཟླ་བ་དཀར།།

མཚོ་རྣམས་བཞིན་དུ་མཁའ་དྲི་མེད།།

ཁྱི་བཞིན་དཔའ་བོ་རྗེ་ལ་གུས།།

ཉི་མ་བཞིན་དུ་མེ་ཁྱེར་གསལ།།

དཔེ་ངང་མོ་བཞིན་དུ། དཔེ་ཅན་ཕོ་རྟགས་ཟླ་བ་དཀར། དཔེ་མང་

ཚིག་མཚོ་རྣམས་བཞིན་དུ། དཔེ་ཅན་མཁའ་གཅིག་པུ་དྲི་མ་མེད། དཔེ་

དམན་པ་ཁྱི་བཞིན་དུ་དཔེ་ཅན་དཔའ་བོ་རྗེ་ལ་གུས། དཔེ་ལྷག་པ་ཉི་མ་

བཞིན་དུ་དཔེ་ཅན་མེ་ཁྱེར་གསལ་ཞེས་པ་སྟེ། དཔེར་ན། དཔལ་མོའ་ི

བཞིན་འདི་རྒྱལ་བའི་མཚན་བཟང་ཟླ།། རྒྱུ་སྐར་ཚོགས་བཞིན་ཀུནྡའི་

འདབ་མ་དཀར།། གླང་པོའ་ིའགྲོས་ལྟར་རྟ་ལྗང་ལྷག་པར་མགྱོགས།། 

ཡོངས་འདུ་ཇི་བཞིན་སེང་ལྡེང་རྐང་འཐུང་དཀོན།། ཞེས་པ་ལྟ་བུ། 



དཔེ་རྒྱན།

43

གསུམ་པ་ནི། 

འདི་འདྲ་སྤངས་ཏེ་མཁས་རྣམས་ཀྱིས།།

རྒྱུ་ཡང་འདིར་ནི་བསམ་པར་བྱོས།།

སྦྱོར་བ་ངན་པ་འདི་འདྲ་བ་སྤངས་ཏེ། མཁས་པ་རྣམས་ཀྱི་སྙན་

ངག་གི་རྒྱུ་ཕུན་སུམ་ཚོགས་པ་ཡང་དག་པར་འདིར་ནི་བསམ་པར་

བྱོས་ཤིག །

བཞི་པ་མཚུངས་པ་གསལ་བྱེད་ལ། གཞུང་གིས་དངོས་སུ་ཟིན་པ་

དྲུག་ཅུ་རྩ་གསུམ་བཤད། མ་ཟིན་པ་ངག་གི་དབང་ཕྱུག་གི་འགྲེལ་པ་

ལས་བཅུ་གཅིག་བཤད་པ་གཉིས། དང་པོ་ལ་སྡེ་ཚན་བཞིར་ཕྱེ་བའི་

དང་པོ་ནི། 

བཞིན་ལྟར་ལྟ་བུ་ཇི་ལྟར་སྒྲ།།

མཐུན་མཚུངས་ཡང་དག་མཚུངས་དང་མཉམ།།

ཡང་དག་གསལ་དང་ངེས་པར་གསལ།།

རབ་གསལ་གཟུགས་ཀྱི་ཟླ་བོ་དང།།

གཉེན་པོ་དང་ནི་དགྲ་ཟླ་དང།།

སོ་སོར་རྟོག་དང་འགལ་དང་འདྲ།།

བལྟ་བཅས་དང་ནི་བསླུ་བ་དང།།

རིགས་མཐུན་རྗེས་སུ་སྨྲ་བ་དང།།

བཞིན་ནི། དམར་སེར་མདངས་ཅན་ཐུན་མཚམས་ཁ་དོག་བཞིན།། 

འཇམ་མགོན་ཞལ་ཁྱིམ་མིག་གི་བདུད་རྩིའི་དཔྱིད།། ཅེས་པ་ལྟ་བུ། 

ལྟར་ནི། དྲི་ཟའི་རྒྱུད་མང་སྒྲ་ལྟར་དབྱངས་ཅན་མའི།། སྙན་འགྱུར་

གསུང་འདི་རྣ་བའི་དཔལ་དུ་འཇེབས།། ཞེས་པ་ལྟ་བུ། ལྟ་བུ་ནི། བརྟན་

གཡོའ་ིཆོས་ཀུན་དབང་སྡུད་ལྷ་མོའ་ིཕྱག །བྱུ་རུའི་འཁྲི་ཤིང་ལྟ་བུར་

དམར་ཞིང་མཛེས།། ཞེས་པ་ལྟ་བུ། ཇི་ལྟར་སྒྲ་ནི། ཀ་ལ་པིང་ཀའི་སྒྲ་

དབྱངས་ཇི་ལྟ་བ། རི་དྭགས་མིག་ཅན་ཀླུ་ཡི་ཐོས་འཛིན་སྤུད།། ཅེས་

པ་ལྟ་བུ། མཐུན་པ་ནི། ཤོང་སྟོན་ཞལ་སྒོ་ལས་འོངས་ལེགས་བཤད་

ཀུན༑༑ མཁས་མཆོག་ཙནྡྲ་གོ་མིའི་གསུང་དང་མཐུན།། ཞེས་པ་ལྟ་

བུ༑ མཚུངས་པ་ནི། གསེར་མངལ་བུ་མོའ་ིདབུ་སྐྱེས་ལན་བུ་འདི།། 

སྟང་ཟིལ་བརྩེགས་པའི་རི་བོའ་ིམདོག་དང་མཚུངས།། ཞེས་པ་ལྟ་བུ། 

ཡང་དག་མཚུངས་པ་ནི། ཡོན་པོར་ལྟ་བའི་འདྲེན་བྱེད་པད་ཚལ་དུ།། 

བུང་བའི་འཕུར་ལྡིང་བགྱིད་དང་ཡང་དག་མཚུངས།། ཞེས་པ་ལྟ་བུ། 

མཉམ་པ་ནི། མཚོ་ལྡན་སྐུ་སྟོད་འདོད་པའི་མྱོས་བུམ་གྱིས།། མཛེས་

པ་མཁའ་ལ་སྤྲིན་དཀར་གཡོ་དང་མཉམ།། ཞེས་པ་ལྟ་བུ། ཡང་དག་

གསལ་ནི། རྒྱལ་བས་སྐྱེ་དགུའི་རེ་འདོད་སྐོང་བ་ཡིས།། དཔག་

བསམ་ཡོངས་འདུའི་རང་བཞིན་ཡང་དག་གསལ།། ཞེས་པ་ལྟ་བུ། 

ངེས་པར་གསལ་ནི། གཞལ་བར་ཆེས་དཀའ་ཆོས་གཟུགས་སྐུ་གཉིས་

ཀྱིས༑༑ ཚོགས་གཉིས་ཕ་མཐའ་ངེས་པར་གསལ་བར་བྱས།། ཞེས་པ་

ལྟ་བུ། རབ་གསལ་ནི། ཡན་ལག་དྲུག་ཅུའི་དབྱངས་སྙན་རབ་གསལ་

བས༑༑ གྲངས་མེད་ཆོས་འཁོར་བསྐོར་བའི་ངོ་མཚར་རྟོགས།། ཞེས་

པ་ལྟ་བུ། གཟུགས་ཀྱི་ཟླ་བོ་ནི། མཐོང་ན་མི་མཐུན་མེད་པའི་མཚན་

དཔེའི་སྐུ།། འཛམ་བུའི་གསེར་སྦྱངས་རི་ཡི་གཟུགས་ཀྱི་ཟླ།། ཞེས་པ་

ལྟ་བུ། གཉེན་པོ་ནི། གཙུག་ན་ཟླ་བའི་རི་མོ་གསུམ་པའི་མདོག །ཨིནྡྲ་

ནཱི་ལའི་ཕུང་པོའ་ིགཉེན་པོ་བྱས།། ཞེས་པ་ལྟ་བུ། དགྲ་ཟླ་ནི། དབྱངས་

ཅན་ཞལ་གྱི་དྲི་བསུང་མངར་བ་ཡིས།། མ་ལ་ཡར་སྐྱེས་གང་གི་དགྲ་

ཟླ་བྱེད།། ཅེས་པ་ལྟ་བུ། སོ་སོར་རྟོགས་པ་ནི། ཕྱག་སོར་རྩེ་ཡི་བཻཌཱུར་

པི་ཝང་དང་།། རབ་སྙན་ཚངས་པའི་དབྱངས་གཉིས་སོ་སོར་རྟོགས།། 

ཞེས་པ་ལྟ་བུ། མགྲིན་པ་ནི་ངག་གི་འདོད་པ་མཐའ་དག་ལེགས་འཇོ་

བས༑༑ ཡོངས་འདུའི་ཤིང་དང་ཡིད་བཞིན་ནོར་བུར་འགྲན།། ཞེས་

པ་ལྟ་བུ། འདྲ་བ་ནི། ཐུགས་རྗེའི་མི་ཤེས་རྨོངས་པ་འཇོམས་པ་ལ།། 

མགྲིན་སྔོན་ཅན་གྱི་ལག་པའི་ཉག་ཕྲན་འདྲ།། ཞེས་པ་ལྟ་བུ། ལྟ་བ་

ནི༑ འགྲོ་ལ་རྒྱུན་ཆད་མེད་པར་རྗེས་བརྩེ་བ།། ཛཧྣུ་ཡི་བུ་མོའ་ིརྒྱུན་ལ་

ལྟ༑༑ ཞེས་པ་ལྟ་བུ། བཅས་པ་ནི། ཉེ་རིང་མེད་པར་ཀུན་ཁྱབ་ཐུགས་

རྗེ་འདི།། ནམ་མཁའི་ནོར་བུའི་འོད་ཀྱི་རང་བཞིན་བཅས།། ཞེས་པ་ལྟ་

བུ༑ བསླུ་བ་ནི། ཕུལ་བྱུང་ཆུ་ཞེང་གབ་པའི་སྐུ་གཟུགས་ཀྱིས།། ལེགས་



སྙན་ངག་མེ་ལོང་མའི་བཀའ་འགྲེལ་དབྱངས་ཅན་དགྱེས་གླུ་ལེའུ་གཉིས་པ།

བྲིས་བུ་མོའ་ིཚོགས་ཀྱི་མཛེས་པ་བསླུ།། ཞེས་པ་ལྟ་བུ། རིགས་མཐུན་

ནི༑ རབ་དཀར་མཉེན་འཇམ་ཆུ་སྐྱེས་དབུས་བཞུགས་པས།། མེས་པོ་

གསེར་མངལ་ཅན་དང་རིགས་སུ་མཐུན།། ཞེས་པ་ལྟ་བུ། རྗེས་སུ་སྨྲ་

བ་ནི། ལང་ཚོའི་དཔལ་ཡོན་དར་ལ་བབ་པ་ཡིས།། མཐོ་རིས་དབང་མོ་

དག་གི་རྗེས་སུ་སྨྲ།། ཞེས་པ་ལྟ་བུ། 

སྡེ་ཚན་གཉིས་པ་ལ། 

གཟུགས་བརྙན་དང་ནི་སོ་སོར་སྡེབ།།

གཟུགས་མཚུངས་མཉམ་དང་ཡང་དག་གཞལ།།

མཚན་ཉིད་མཐུན་འདྲ་མཚུངས་པ་དང།།

མཐུན་ཕྱོགས་དཔེར་བྱས་དཔེ་དང་རྟོག །

དམན་དང་ཅུང་ཟད་དམན་སོགས་དང།།

རབ་ཏུ་སྨྲ་དང་སོ་སོར་བཟློག །

རིགས་མཐུན་མཉམ་བྱས་སྒྲ་དག་དང།།

གང་ཡང་དམན་མིན་དོན་ཅན་ཚིག །

གཟུགས་བརྙན་ནི། རྗེ་བཙུན་བརྟན་པའི་འཁོར་ལོའ་ིསྣང་བྱེད་

དཀྱུས༑༑ ཨུཏྤལ་སྔོན་པོའ་ིའདབ་མའི་གཟུགས་བརྙན་ཅན།། ཞེས་པ་

ལྟ་བུ། སོ་སོར་སྡེབ་ནི། རབ་དམར་གཏམ་གྱི་འབྱུང་གནས་མཆུ་སྒྲོས་

དང་༑༑ བནྡྷུ་ཛི་ཝ་ཀ་གཉིས་སོ་སོར་སྡེབ།། ཅེས་པ་ལྟ་བུ། གཟུགས་

མཚུངས་པ་ནི། འཇོ་སྒེག་འགྱིང་བག་སྐུ་ཡི་རྣམ་འགྱུར་འདི།། རྡོ་

རྗེ་དབྱངས་ཀྱི་དབང་ཕྱུག་གཟུགས་མཚུངས་ཉིད།། ཅེས་པ་ལྟ་བུ། 

གཟུགས་མཉམ་པ་ནི། དབུ་སྐྲའི་ཐོར་ཚུགས་ཅུང་ཟད་གཡོན་ཕྱོགས་

པ༑༑ དྲི་ཟའི་བུ་མོའ་ིམཐོན་མཐིང་སྐྲའི་གཟུགས་མཉམ།། ཞེས་པ་ལྟ་

བུ༑ གཟུགས་ཡང་དག་པར་གཞལ་བ་ནི། མི་ཤེས་དྲ་བ་གཅོད་པའི་

རལ་གྲི་ཡིས།། མིག་སྟོང་ཅན་གྱི་ལག་ཉལ་ཡང་དག་གཞལ།། ཞེས་

པ་ལྟ་བུ། མཚན་ཉིད་མཐུན་པ་ནི། ཤེས་རབ་སྣང་བ་མ་ལུས་སྐྱེད་པ་

ལ༑༑ ཚངས་སྲས་དབྱངས་ལྡན་མ་དང་མཚན་ཉིད་མཐུན།། ཞེས་པ་

ལྟ་བུ། མཚན་ཉིད་འདྲ་བ་ནི། ལི་ཁྲིའི་མདངས་ཀྱི་མཛེས་པ་འཛིན་

པ་ལ།། དབང་ཕྱོགས་ཐུན་མཚམས་གསར་པའི་མཚན་ཉིད་འདྲ།། 

ཞེས་པ་ལྟ་བུ། མཚན་ཉིད་མཚུངས་པ་ནི། ཞལ་ཁྱིམ་འཛུམ་གྱིས་འགྲོ་

བའི་དབུགས་དབྱུང་བར།། ཀུན་མཁྱེན་ཉི་མའི་རྒྱུད་དང་མཚན་ཉིད་

མཚུངས།། ཞེས་པ་ལྟ་བུ། དྲུག་པོ་འདིའི་སྦྱོར་ལུགས་འགྲེལ་པ་རྣམས་

ལ་མི་གསལ་ཡང་། སློབ་དཔོན་སྨོན་འགྲོ་པཎྜི་ཏའི་ལེགས་པར་བཤད་

པའོ༑༑ མཐུན་ཕྱོགས་ནི། སྣ་ཚོགས་རིན་ཆེན་རྒྱན་གྱིས་སྤུད་པ་དང་།། 

མཐུན་ཕྱོགས་མིག་སྐྱའི་གན་མཛོད་ནོར་གྱིས་དཔྱ།། ཞེས་པ་ལྟ་བུ། 

དཔེར་བྱས་ནི། སྐུ་སྟོད་ལྷ་རྫས་དར་ཀྱི་ལྷབ་ལྷུབ་གོས།། རྣམ་བཀྲའི་

དཔེ་རུ་རླུང་གི་རྒྱལ་མཚན་བྱས།། ཞེས་པ་ལྟ་བུ།། དཔེ་ནི། ཕྱག་



སྙན་ངག་མེ་ལོང་མའི་བཀའ་འགྲེལ་དབྱངས་ཅན་དགྱེས་གླུ་ལེའུ་གཉིས་པ།

སོར་རྩེ་ན་འདམ་སྐྱེས་གཡུར་ཟ་བའི།། དཔེ་རུ་འཁྲི་ཤིང་ཡལ་གར་མེ་

ཏོག་ལྡེམ།། ཞེས་པ་ལྟ་བུ། རྟོག་ནི། མཐའ་བྲལ་ཟླ་བའི་མ་མའི་གཏིང་

དཔག་གིས།། ཆོས་ཀུན་གཞལ་བའི་ཐུགས་ཀྱི་ཚད་ལ་རྟོག །ཅེས་པ་

ལྟ་བུ། དམན་པ་ནི། གང་གི་རིགས་པ་སྨྲ་བའི་རྣམ་དཔྱོད་ལས།། ཕན་

སེམས་ཞན་པས་ཕུར་བུའི་སྣང་ཚུལ་དམན།། ཞེས་པ་ལྟ་བུ། ཅུང་ཟད་

དམན་པ་སོགས་ནི། གང་དང་མཁྱེན་བརྩེ་མཚུངས་པའི་དབྱངས་ཅན་

ལྷ༑༑ ཁྱོད་ལས་རྟེན་གྱི་སྒོ་ནས་ཅུང་ཟད་དམན།། ཞེས་པ་ལྟ་བུ། རབ་

ཏུ་སྨྲ་བ་ནི། ཆོས་ཀུན་དབྱངས་སུ་ལེན་པའི་རྒྱལ་བའི་གསུང་།། ཟུར་

ཕུད་ལྔ་པའི་ཞལ་ལས་རབ་ཏུ་སྨྲ།། ཞེས་པ་ལྟ་བུ། སོ་སོར་ཟློག་

ནི༑ མཉེན་འཇམ་ལྗགས་དང་ཚེམས་དཀར་བཞི་བཅུའི་ཕྲེང།། པད་

འདབ་མུ་ཏིག་བྱུག་རིས་སོ་སོར་ཟློག །ཅེས་པ་ལྟ་བུ། རིགས་མཐུན་

མཉམ་བྱས་སྒྲ་དག་ནི། འགྲོ་ལ་རྗེས་སུ་ཆགས་པའི་ཟུར་མིག་གིས།། 

དབྱངས་ལྡན་སྣང་བྱེད་དག་དང་རིགས་སུ་མཐུན།། ཞེས་པ་ལྟ་བུ། 

གང་ཡང་དཔེ་དོན་གཉིས་ཀ་དམན་པ་མིན་པའི་དོན་ཅན་གྱི་ཚིག་

ཆོས་མཐུན་པ་ནི། སྟོབས་བཅུ་མངའ་བ་ཁྱོད་ཀྱིས་གསུངས་པའི་

ཆོས༑༑ རྒྱུན་ཆད་མེད་པའི་ཡན་ལག་བརྒྱད་ལྡན་ཆབ།། ཅེས་པ་ལྟ་

བུ༑ ཆོས་ཐུན་མོང་ནི། མཆོག་དམན་སྐྱེས་བུ་ཀུན་གྱི་ཐུན་མོང་དུ།། 

ལོངས་སུ་སྤྱོད་པའི་ཉི་འོད་གསེར་ལྡན་གཞི།། ཞེས་པ་ལྟ་བུ། གྲིབ་

མ་འདྲ་བ་ནི། ཆོས་ལྡན་ས་དབང་རྒྱལ་པོའ་ིབཀའ་ཁྲིམས་དང་།། ལྗོན་

པའི་གྲིབ་མར་འགྲོ་རྣམས་བདེ་བར་འཚོ།། ཞེས་པ་ལྟ་བུ། 

སྡེ་ཚན་གསུམ་པ་ནི། 

རི་བོང་མཚན་མའི་གདོང་ཅན་སོགས།།

འབྲུ་མང་པོ་ཡི་ཚིག་སྡུད་དང།།

འགྲན་དང་རྒྱལ་དང་སྡང་བ་དང།།

འཁུ་དང་མི་མཐུན་སྒྲོགས་པ་དང།།

འཐབ་པ་དང་ནི་འཕྱ་བ་དང།།

སྨ་འབེབས་བྱེད་དང་སྨོད་པ་དང།།

ཅོ་འདྲི་བ་དང་འགོག་པ་དང།།

རྒོད་དང་ཕྲག་དོག་མི་བཟོད་དང།།

གང་གི་གདོང་རི་བོང་གི་མཚན་མའི་གདོང་པ་ཅན་ཞེས་སོགས་

གཞི་མཐུན་དུ་བསྡུས་པ་དང་། འབྲུ་མང་པོའ་ིཚིག་སྡུད་ནི། ནམ་མཁའི་

མཁྱེན་པ་ཆར་གྱི་ཐུགས་རྗེ་ཅན།། དྲི་ཟའི་སྒྲ་དབྱངས་གསུང་དང་བུང་

བའི་སྒྲ།། མཚམས་སྤྲིན་བླ་གོས་གསེར་གྱི་རི་དབང་དཀྱུས།། འགྲོ་བ་

ཀུན་གྱི་རེ་འདོད་རྣམ་པར་སྐོང་།། ཞེས་པ་ལྟ་བུ། འགྲན་པ་ནི། སྐྱེ་བོ་

ཀུན་ལ་བདེ་བ་ཆེས་སྟེར་བས།། ཀར་ཤི་མཛེས་དགའི་ལུས་ལ་རྣམ་

པར་འགྲན།། ཞེས་པ་ལྟ་བུ། རྒྱལ་བ་ནི། འོད་ཀྱི་ཕུང་པོའ་ིགཟི་ལྡན་



སྙན་ངག་མེ་ལོང་མའི་བཀའ་འགྲེལ་དབྱངས་ཅན་དགྱེས་གླུ་ལེའུ་གཉིས་པ།

50

ཞལ་གྱི་ཁྱིམ།། སྒྲ་ཅན་གྱིས་སྒྲིབ་རྟ་ལྗང་ཅན་ལས་རྒྱལ།། ཞེས་པ་

ལྟ་བུ། སྡང་བ་ནི། བསིལ་ལྡན་ཁ་བའི་རི་ལ་ཆེས་སྡང་བའི།། རབ་

དཀར་མཛོད་སྤུའི་མཛེས་པ་ངོ་མཚར་རྨད།། ཅེས་པ་ལྟ་བུ། འཁུ་

བ་ནི། རྣམ་དཔྱོད་རྒྱ་གར་མཁས་ལ་འཁུ་བ་ཡི།། ཤོང་སྟོན་འཆད་

རྩོད་རྩོམ་པའི་ཚུལ་འདི་དཔའ།། ཞེས་པ་ལྟ་བུ། མི་མཐུན་སྒྲོག་པ་

ནི༑ བོད་ཡུལ་ཤེས་ལྡན་ཆོས་སྐྱོང་བཟང་པོ་དང་།། ལྷ་ཡི་བླ་མའི་

སྣང་ཚུལ་མི་མཐུན་སྒྲོག །ཅེས་པ་ལྟ་བུ། འཐབ་པ་ནི། གཡོན་མིག་

མཛེས་མའི་སྙིམ་པ་ཆུ་སྐྱེས་གཉིས།། དཀར་ཞིང་མཛེས་པའི་ཚུལ་

ལ་རྣམ་པར་འཐབ།། ཅེས་པ་ལྟ་བུ། འཕྱ་བ་ནི། དཔང་སྟོན་བློ་གྲོས་

བརྟན་པའི་ལེགས་བཤད་ཀྱིས།། པཎ་ཆེན་དཎྜཱིའི་གསུང་ལ་རྣམ་པར་

འཕྱ༑༑ ཞེས་པ་ལྟ་བུ། སྨ་འབེབས་བྱེད་པ་ནི། འབྲུག་སྒྲ་མངལ་འཛིན་

སྒྲོ་གཤོག་རབ་རྐྱོང་བས།། རྣམ་བཀྲ་དབང་པོའ་ིགཞུ་ཡི་དམའ་ཡང་

འབེབས།། ཞེས་པ་ལྟ་བུ། སྨོད་པ་ནི། རཱ་མ་ཎ་ཡི་རྣོན་པོའ་ིཉག་ཕྲན་

གྱིས༑༑ གྲོང་གསུམ་འཇོམས་པའི་མདའ་ལད་སྨོད་པར་བྱས།། ཞེས་པ་

ལྟ་བུ། ཅོ་འདྲི་བ་ནི། འཇིགས་མེད་དཀའ་སྤྱད་བཟོད་པའི་སྙིང་སྟོབས་

ཀྱིས༑༑ གདོང་ལྔའི་དབང་པོའ་ིཚུལ་ལ་ཅོ་འདྲིར་འོས།། ཞེས་པ་ལྟ་བུ། 

འགོག་པ་ནི། སི་ཏར་འདོད་མྱོས་སྒྲ་ཡིས་མགྲིན་ནག་གི །ཆགས་

པས་དཀའ་ཐུབ་ཉམས་པའི་སྐད་གསང་འགོག །ཅེས་པ་ལྟ་བུ། རྒོད་པ་

ནི༑ ལང་ཀའི་བདག་པོའ་ིཡན་ལག་མཆོག་བཅད་པས།། ཁྱབ་འཇུག་

ཚངས་མགོ་བྲེགས་པའི་དཔའ་ལ་རྒོད།། ཅེས་པ་ལྟ་བུ། ཕྲག་དོག་ནི། 

རྩིག་ངོས་འབོད་གྲོགས་ཤར་བས་ཟླ་བའི་གཟུགས།། བརྒྱ་ཕྲག་རྫིང་

བུར་སྣང་ལ་ཕྲག་དོག་གོ །ཞེས་པ་ལྟ་བུ། མི་བཟོད་པ་ནི། ལང་ཚོ་

དར་བའི་སྐེད་མེད་སོར་མོ་ཡིས།། དབྱར་སྐྱེས་ལྕུག་ཕྲན་གཞོན་ནུ་

མི་བཟོད་བྱེད།། ཅེས་པ་ལྟ་བུ། 

སྡེ་ཚན་བཞི་པ་ལ། 

དེ་ཡི་སྐལ་བཟང་འཕྲོག་བྱེད་དང།།

དེ་ཡི་མཛེས་པ་ཟུམ་བྱེད་དང།།

དེ་དག་འགྲན་ལས་ཚར་གཅོད་དང།།

དེ་དག་མཚུངས་ལས་ལྷག་པར་མཛེས།།

དེ་ཡི་རྗེས་སུ་རྐང་འཇོག་དང།།

དེ་ཡི་ནུས་པ་ལ་འཇུག་དང།།

དེ་ཡི་རྗེས་འགྲོ་རྗེས་སུ་འཆིང།།

དེ་ཡི་ངང་ཚུལ་དེ་འགོག་དང།།

དེ་ཡི་རྗེས་སུ་བྱེད་ཅེས་པའི།།

སྒྲ་རྣམས་མཚུངས་པ་གསལ་བྱེད་ཡིན།།

དེ་ཡི་སྐལ་བཟང་འཕྲོག་པར་བྱེད་པ་ནི། རྒྱལ་བས་ཕན་བདེའི་

བསིལ་མངར་རབ་བྱིན་པས།། ལྷོ་ཕྱོགས་དྲི་བཞོན་སྐལ་བཟང་རྣམ་

པར་འཕྲོགས།། ཞེས་པ་ལྟ་བུ། དེ་ཡི་མཛེས་པ་ཟུམ་པར་བྱེད་པ་

ནི༑ ཉེས་པའི་སྐྱོན་དང་བྲལ་བའི་མཛད་པ་ཡིས།། མུ་སྟེགས་གཏམ་

གྱི་མཛེས་པ་ཟུམ་པར་བྱེད།། ཅེས་པ་ལྟ་བུ། དེ་དང་འགྲན་ལས་ཚར་

གཅོད་པ་ནི། མཁྱེན་དང་བརྩེ་བ་ནམ་མཁའི་མཐར་སྙེག་པས།། ན་

ཀྲའི་གྲོང་ཁྱེར་ཁ་ཞེང་ཚར་བཅད་དོ།། ཞེས་པ་ལྟ་བུ། དེ་དང་མཚུངས་

ལས་ལྷག་པར་མཛེས་པ་ནི། དབྱངས་ཅན་ཟུར་མིག་འཕྲུལ་འདི་པད་

ནང་དུ་།། རྐང་དྲུག་འཕུར་དང་མཚུངས་ལས་ལྷག་པར་མཛེས།། ཞེས་

པ་ལྟ་བུ། དེ་ཡི་རྗེས་སུ་རྐང་པ་འཇོག་པ་ནི། སྙན་འགྱུར་དབྱངས་ལ་

ཀ་ལ་པིང་ཀའི་སྒྲ།། དྲི་ཟའི་པི་ཝཾ་རྗེས་སུ་རྐང་པ་འཇོག།  ཅེས་པ་ལྟ་

བུ༑ དེ་ཡི་ནུས་པ་ལ་འཇུག་པ་ནི། བརྡའ་སྤྲོད་ཚུལ་ལ་ཡིད་ནི་གསལ་

བྱེད་པས།། མ་དྲུག་པ་དེར་ཉི་མའི་ནུས་པ་འཇུག ། ཅེས་པ་ལྟ་བུ། 

དེ་ཡི་རྗེས་འགྲོ་རྗེས་སུ་འཆིང་བ་ནི། ཟླ་གཞོན་ཞགས་པའི་རྗེས་སུ་

སྙེག་པ་ཡི།། བདུད་རྩིའི་ཟེར་གྱི་བདེ་བས་རྗེས་སུ་འཆིང་།། ཞེས་

པ་ལྟ་བུ། དེ་ཡི་ངང་ཚུལ་དེ་འགོག་པ་ནི། དཔང་ལོ་རྒྱ་གར་མཁས་

པའི་ངང་ཚུལ་གྱིས།། དབུས་འགྱུར་པཎ་ཆེན་མཁས་པའི་གྲགས་སྙན་

འགོག༑ ཅེས་པ་ལྟ་བུ་དང་། དེ་ཡི་རྗེས་སུ་བྱེད་ཅེས་པ་ནི། མང་ཐོས་

སྐད་གཉིས་སྨྲ་བའི་དབང་པོ་ཁྱོད།། རིག་བྱེད་སྨྲ་ལ་ཚངས་པའི་རྗེས་



དཔེ་རྒྱན།

53

སུ་བྱེད།། ཅེས་པ་ལྟ་བུའི་སྡེ་ཚན་བཞི་པོ་བསྡོམས་པའི་སྒྲ་དྲུག་ཅུ་རྩ་

ལྔ་པོ་རྣམས་མཚུངས་པ་གསལ་བྱེད་ཡིན་ནོ།། 

མ་ཟིན་པ་ངག་གི་དབང་ཕྱུག་གི་འགྲེལ་པ་ལས་བཤད་པའི་དང་

པོ་ཆ་ནི། འདྲེན་བྱེད་ཟུར་གྱིས་གཡོ་བའི་ཆ།། བྷྲ་མ་ར་ལ་ལོངས་སུ་

སྤྱོད༑༑ ཅེས་པ་ལྟ་བུ། གྲོགས་ནི། ཨིནྡྲ་ནཱི་ལའི་འཁྲི་ཤིང་དེ།། ཁྱོད་ཀྱི་

སྨིན་མའི་གྲོགས་པོ་བྱེད།། ཅེས་པ་ལྟ་བུ། སྤུན་ཟླ་ནི། གང་གི་འཇམ་

མཉེན་མཆུ་སྒྲོས་ཀྱིས།། ཨུཏྤལ་དམར་པོའ་ིསྤུན་ཟླ་ཐོབ།། ཅེས་པ་ལྟ་

བུ༑ མཐོང་བ་ནི། གངས་རིའི་དུམ་བུ་ལྟར་དཀར་བར།། སོ་ཡི་ཕྲེང་བ་

བདག་གིས་མཐོང་།། ཞེས་པ་ལྟ་བུ། ཐོས་པ་ནི། བནྡྷ་བྷ་ཡི་གླིང་བུའི་

སྐད༑༑ ཁྱོད་ཀྱི་མགྲིན་པའི་དབྱངས་ལས་ཐོས།། ཞེས་པ་ལྟ་བུ། དྲན་

པ་ནི། སྐྱེ་བ་ལྔ་པའི་རི་མོ་ཡིས།། གང་གི་མགྲིན་པ་གསལ་བར་དྲན།། 

ཞེས་པ་ལྟ་བུ། རེག་པ་ནི། འདོད་པའི་མྱོས་བུམ་ཟུང་གིས་ནི།། བལ་གྱི་

གླང་པོའ་ིསྣར་རེག་བྱེད།། ཅེས་པ་ལྟ་བུ། ཕམ་པ་ནི། ཕྲ་ཞིང་ལྡེམ་པའི་

སྐེད་སྐབས་ཀྱིས།། འཁྲི་ཤིང་གཞོན་ནུ་ཕམ་པར་བྱས།། ཞེས་པ་ལྟ་བུ། 

སྙེག་པ་ནི། སྣ་ཚོགས་ནོར་བུའི་དོ་ཤལ་གྱིས།། རྣམ་ཐོས་བུ་ཡི་ནོར་ལ་

སྙེག༑ ཅེས་པ་ལྟ་བུ། འཛེག་པ་ནི། ཆུ་སྐྱེས་ཀྱིས་བརྟེན་ཞབས་པད་

ཟུང་༑༑ ལྷར་བཅས་འགྲོ་བའི་སྤྱི་བོར་འཛེག །ཅེས་པ་ལྟ་བུ། སེམས་

པ་ནི། དྲན་པས་དོན་ཀུན་སྟེར་བྱེད་པ།། དབྱངས་ཅན་ལྷ་མོ་ཡིན་པར་

སེམས༑༑ ཞེས་པ་ལྟ་བུ། ཟུར་མཁར་བས། སྐབས་འདིར་སྣར་ཐང་པ་

ལ་དགག་པ་མཛད་པ་ནི་མ་དག་པས་དག་པ་སུན་འབྱིན་པར་འདུག་

ཅིང་༑ སྐབས་འདིའི་འདྲ་བ་ནི། ཟླ་བའི་དཀྱིལ་འཁོར་དང་དབྱངས་ཅན་

མའི་ཞལ་གཉིས་མཚུངས་ཤིང་འདྲ་བ་ཡིན་ལ། རབ་བརྟགས་ཀྱི་འདྲ་

བ་ནི། མི་འདིས་བྱ་བ་འདི་འདྲ་ཞིག་བྱེད་པར་འདྲ་ཞེས་ཐེ་ཚོམ་གྱི་

འདྲ་བ་དེ་ཡིན་པས་དེས་མཚོན་ཏེ་ནོར་འཁྲུལ་འབྱུང་བའི་གནས་མེད་

པས༑ མཁས་པ་ཟུར་མཁར་པ་ཡང་སྐབས་འདིར་འཁྲུལ་ན་དིང་སང་

གི་སྙན་ངག་པ་བློ་ཆུང་རྣམས་མགོ་བོ་འཁོར་བ་བདེན་མོད། འོན་ཀྱང་

ཐེ་ཚོམ་གྱི་མདུད་པ་བཀྲོལ་བ་ལ་རྗེས་སུ་ཡི་རང་བར་བྱོས་ཤིག །

དཔའ་བོ་གཙུག་ལག་པའི་བཤད་པ་རྣམས་ནི་ཕལ་ཆེར་ཉེས་

བཤད་ཁོ་ནར་འདུག་པས་ལེགས་ཉེས་ཀྱི་རྟོག་དཔྱོད་བྱེད་མི་དགོས། 

འོན་ཀྱང་བློ་ལྡན་མི་དགེས་མེད་གང་ལ་ཞེས་པར་གང་ལ་མཁས་

རྣམས་མི་དགེས་པའི། ཞེས་འདོན་པ་བསྒྱུར། མ་ནིང་འདི་འགྲོ་བུད་

མེད་བཞིན།། ཞེས་སོགས་ཀྱི་དམིགས་བསལ་སྐྱོན་མེད་པ་རྣམས་

སྐྱོན་ཡོད་པར་བསྒྲུབས་ནས། འགྲེལ་པ་སྔ་མ་རྣམས་མ་དག་ཅེས་

ཟེར་བ་འདི། དཔང་སྟོན་ཐམས་ཅད་མཁྱེན་པའི་འགྲེལ་པ་ཡང་མ་

དག་པར་སྨྲ་རྒྱུ་ཡིན་འདུག་པ། རྒྱ་གར་བ་དང་མི་འདྲ་བའི་མཁས་

བླུན་དབྱེ་བ་མེད་པའི་བོད་རྒན་རྣམས་ཀྱིས་མཛོ་རྟ་ཁྱི་གསུམ། ཡོལ་

སྒོར་ཕྱི་ནང་། རྨོངས་པའི་འཁོར་གྱི་འདུ་འགོད་ལྷུར་བླངས་པའི་ཆོས་

བརྒྱད་ཀྱི་གོང་བུ་རྣམས་ལ་སངས་རྒྱས་སུ་རྩི་བའི་སྟབས་ཀྱིས། ཁྱེད་

ཅག་ཀརྨ་པའི་བླ་ཆེན། ལྷའི་གསོབ་དར་ཟབ་ཀྱིས་དྲིལ་བ་རྣམས་ལང་

ལ་ཤོར་ཏེ། ཁྱི་རྒན་ཐོག་ཁར་བཞག་ན་གནམ་གྱི་སྐར་མར་སྙེག་པའི་

དཔེ་བྱེད་རྒྱུ་ཡིན་ནམ། ཡང་ན་སྙན་ངག་མེ་ལོང་གི་བསྟན་པ་བསྣུབ་

པ་ལ་བདུད་སྡིག་ཅན་བསམ་བཞིན་དུ་རབ་ཏུ་བྱུང་བའི་རྟགས་བཟུང་

ནས་འོངས་པར་གདོན་མི་ཟའོ།། 

༈ གསུམ་པ་གཟུགས་ཅན་གྱི་རྒྱན་ལ་མཚན་ཉིད། དཔེར་བརྗོད། 

དཔེ་རྒྱན་དང་ཐུན་མོང་དུ་མཇུག་བསྡུ་བ་དང་གསུམ། དང་པོ་ནི། 

ཐ་དད་སྣང་མིན་གྱུར་པ་ཡི།།

དཔེ་ཉིད་དག་ནི་གཟུགས་ཅན་འདོད།།

དཔེ་དང་དཔེ་ཅན་ཐ་དད་དུ་སྣང་བ་མིན་པར་གྱུར་པ་ཡི་གཅིག་ཏུ་

སྒྲོ་བཏགས་པའི་དཔེ་ཉིད་དག་ནི་གཟུགས་ཅན་དུ་འདོད་དོ།། 

གཉིས་པ་ལ། ཉི་ཤུ་ལས། དང་པོ་བསྡུས་པའི་གཟུགས་ཅན་ནི། 

དཔུང་པ་འཁྲི་ཤིང་ལག་པ་ནི།།

པདྨ་སོར་མོ་ཡལ་འདབ་བོ།།

དཔེ་ཅན་གྱི་ཁྱད་གཞི་དཔུང་པ་ནི། དཔེའི་ཁྱད་གཞི་འཁྲི་ཤིང་

གཟུགས་སུ་བཀོད། ཁྱད་ཆོས་ལག་པ་དང་སོར་མོ་དག་པདྨ་དང་

ཡལ་འདབ་ཀྱི་གཟུགས་སུ་བཀོད་ཅིང་། དཔུང་པའི་ཞེས་པ་ལྟ་

བུའི་རྣམ་དབྱེ་དྲུག་པ་རྣམས་བསྡུས་པའོ།། དཔེར་ན། ཉི་མའི་རྒྱུད་

འཁྲུངས་གཟུགས་སྐུ་ཀུན་གསལ་ངོས།། ཐགས་བཟང་ཆུ་འཛིན་

ཕྲེང་དཀར་ལེགས་འཁྲིགས་ཤིང་།། ཟབ་རྒྱས་དམ་ཆོས་དབྱར་རྔ་

སྒྲོགས་པ་ཡིས།། སྐལ་ལྡན་བློ་གསལ་མདོངས་མཐའ་ཟློས་གར་

བྱེད༑༑ ཅེས་པ་ལྟ་བུ། 

གཉིས་པ་མ་བསྡུས་པའི་གཟུགས་ཅན་ནི། 

ལག་པའི་འཁྲི་ཤིང་སོར་མོ་རྣམས།།

ཡལ་འདབ་སེན་མོའ་ིའོད་ཟེར་ནི།།

མེ་ཏོག་ཏུ་གྱུར་དཔྱིད་ཀྱི་དཔལ།།

ཁྱོད་ནི་ངེད་ལ་མངོན་སུམ་རྒྱུ།།

ཞེས་པ་འདི་ནི་མ་བསྡུས་ཏེ།།

སྔ་མ་བསྡུས་པའི་གཟུགས་ཅན་ནོ།།

དཔེ་ཅན་ལག་པ། དཔེ་འཁྲི་ཤིང་གི་གཟུགས་དང་། སོར་མོ་

རྣམས་ཡལ་འདབ་དང་། སོར་མོའ་ིའོད་ཟེར་ནི་མེ་ཏོག་གི་གཟུགས་

སུ་བཀོད་པར་གྱུར་པས། དཔྱིད་ཀྱི་དཔལ་ལྟར་མཛེས་པ་ཁྱོད་ནི། 

ངེད་ལ་བདེ་བ་སྟེར་ཕྱིར་མངོན་སུམ་དུ་རྒྱུའོ།། ཞེས་ལག་པའི་ཞེས་

པ་ལྟ་བུའི་རྣམ་དབྱེ་དྲུག་པ་མ་བསྡུས་པའོ།། དེ་ཡང་ཞེས་པ་འདི་ནི་

མ་བསྡུས་པའི་གཟུགས་ཅན་ཡིན་ལ། སྔ་མ་ནི་བསྡུས་པའི་གཟུགས་

ཅན་ནོ།། དཔེར་ན། འཇམ་དཀར་སྐུ་ཡི་མན་ཤེལ་ལྷུན་པོ་ལ།། བཅུ་

དྲུག་ལང་ཚོའི་རྟ་བདུན་གཟི་མདངས་ཅན།། མཛེས་སྡུག་འགྱིང་བའི་

བང་རིམ་བཞིས་མཛེས་ཤིང་།། རྨད་བྱུང་མཁྱེན་པའི་རང་བཞིན་བརྟན་

ཅིང་བརྗིད།། ཅེས་པ་ལྟ་བུ། 

གསུམ་པ་བསྡུས་དང་མ་བསྡུས་པ་ནི། 

བཞིན་ཟླ་འཛུམ་པའི་ཟླ་འོད་ཅེས།།

གཟུགས་ཅན་བསྡུས་དང་མ་བསྡུས་པའོ།།

དཔེ་ཅན་བཞིན་རས་དང་འཛུམ་པ་གཉིས། དཔེ་ཟླ་བ་དང་ཟླ་བའི་འོད་

ཅེས་པའི་གཟུགས་སུ་བཀོད་པའི་དང་པོའ་ིརྣམ་དབྱེ་དྲུག་པ་བསྡུས་ལ་ཕྱི་

མའི་མ་བསྡུས་པས་གཟུགས་ཅན་བསྡུས་དང་མ་བསྡུས་པའོ།། དཔེར་ན། 

རབ་མཛེས་ལང་ཚོའི་དཔྱིད་ཀྱི་དཔལ་མོ་ལས།། དཀར་འཇམ་ཞལ་ཁྱིམ་

ཨུཏྤལ་འདབ་གཡོ་ཞིང་།། སྙན་འགྱུར་གསུང་གི་བུང་བའི་གླུ་དབྱངས་

ཅན༑༑ དབྱངས་ཅན་སྐུ་ཡི་པད་དཀར་སྡོང་བུ་ལྡེམ།། ཞེས་པ་ལྟ་བུ། 

བཞི་པ་མཐའ་དག་གཟུགས་ཅན་ལ། དཔེ་དང་། དོན་བཤད་པ་

གཉིས༑ དང་པོ་ནི།

སོར་མོ་དམར་བའི་འདབ་ཕྲེང་དང།།

སེན་མོའ་ིའོད་ཀྱི་གེ་སར་ཅན།།

ཁྱོད་ཀྱི་ཞབས་ཀྱི་ཆུ་སྐྱེས་ནི།།

ས་སྐྱོང་རྣམས་ཀྱི་སྤྱི་བོར་འཛིན།།

ཁྱད་གཞི་དཔེ་ཅན་རྒྱལ་པོ་ཁྱོད་ཀྱི་ཞབས་ནི་དཔེ་ཆུ་སྐྱེས་ཀྱི་

གཟུགས་སུ་བྱས་ཤིང་། ཞབས་ཀྱི་ཁྱད་ཆོས་སོར་མོ་དམར་བ་

དང་༑ སེན་མོའ་ིའོད། པདྨའི་ཁྱད་ཆོས་འདབ་ཕྲེང་དང། གེ་སར་

ཅན་ཏེ། དཔེ་དཔེ་ཅན་རྣམས་གཅིག་ཡོད་ལ་གཅིག་མེད་པ་མ་ཡིན་

པར༑ མཐའ་དག་གཟུགས་སུ་བཀོད་པའི་རྐང་པ་འདི་ནི། ས་སྐྱོང་

རྣམས་ཀྱི་སྤྱི་བོར་འཛིན་ནོ།། དཔེར་ན། མཉེན་འཇམ་ཕྱག་གི་ཡལ་

ག་རབ་རྒྱས་རྩེར།། སོར་མོའ་ིལྕུག་ཕྲན་གཞོན་ནུ་རྣམ་པར་གཡོ།། 

བཻཌཱུར་སྔོན་པོའ་ིཔི་ཝང་འདབ་མ་ཅན།། ཚངས་སྲས་སྐུ་ཡི་ཨ་ཤྭཪྠ་

འདི་མཛེས།། ཞེས་པ་ལྟ་བུ། 

གཉིས་པ་ནི། 

སོར་མོ་ལ་སོགས་འདབ་སོགས་དང།།

རྐང་པ་པདྨ་ཉིད་བྱས་ནས།།

དེ་འོས་གནས་སུ་རྣམ་བཀོད་པ།།

འདི་ནི་མཐའ་དག་གཟུགས་ཅན་ནོ།།

ཡན་ལག་སོར་མོ་སོགས་ལ་འདབ་མ་སོགས་གཟུགས་སུ་བྱས་

པ་དང་། ཡན་ལག་ཅན་རྐང་པ་དང་པདྨ་ཉིད་གཟུགས་སུ་བྱས་ནས། 

དེ་འགོད་ཡུལ་གྱི་འོས། ས་སྐྱོང་གི་ཚངས་གནས་སུ་རྣམ་པར་བཀོད་

པ་འདི་ནི་མཐའ་དག་གཟུགས་ཅན་ནོ།། 

ལྔ་པ་ཆ་ཤས་གཟུགས་ཅན་ལ་དཔེ་དོན་གཉིས། དང་པོ་ནི། 

གཏུམ་མོ་གློ་བུར་ཉིད་དུ་ནི།།

ཁྱོད་གདོང་མཆུ་ཡི་ཡལ་འདབ་གཡོ།།

རྔུལ་གྱི་ཆུ་ཡི་ཐིགས་པ་ཡི།།

དོག་པ་མུ་ཏིག་འོད་ཅན་འཛིན།།

གློ་བུར་ཉིད་དུ་ནི། གཏུམ་མོ་ཁྱོད་ཀྱི་གདོང་ཆ་ཤས་ཅན་ནི་གང་

གི་ཡང་གཟུགས་སུ་མ་བཀོད་ལ། ཆ་ཤས་མཆུ་དང་། རྔུལ་གྱི་ཆུ་ཡི་

ཐིགས་པ་གཉིས་པོ་ཡལ་འདབ་གཡོ་བ་དང་མུ་ཏིག་གི་དོག་པའི་འོད་

ཅན་འཛིན་པའི་གཟུགས་སུ་བཀོད་དོ།། དཔེར་ན། མང་དུ་ཐོས་པའི་

རལ་ཁུར་རབ་ལྕི་ཞིང་།། གནས་ལྔ་རིག་པའི་ལུས་སྟོབས་རྣམ་པར་

རྒྱས༑༑ མཁས་མང་གངས་རིའི་སྤོ་ལ་འགྱིང་མཛད་པ།། དཔང་ལོ་

ཁྱོད་ཀྱིས་བློ་ལྡན་དགའ་བ་སྐྱེད།། ཅེས་པ་ལྟ་བུ། 

གཉིས་པ་ནི། 

འདི་ནི་རྔུལ་ཆུ་དོག་པར་བྱས།།

མཆུ་ཡང་ཡལ་འདབ་ཉིད་བྱས་ཀྱི།།

གདོང་ནི་རྣམ་པ་གཞན་མ་བྱས།།

དེ་ཕྱིར་ཆ་ཤས་གཟུགས་ཅན་ནོ།།

འདིར་ནི་རྔུལ་ཆུ་མུ་ཏིག་གི་དོག་པར་བྱས་ཤིང་། མཆུ་ཡང་ཡལ་

འདབ་ཉིད་ཀྱི་གཟུགས་སུ་བྱས་ཀྱི། ཆ་ཤས་ཅན་གདོང་ནི་རྣམ་པ་

གཞན་མ་བྱས་པས་དེའི་ཕྱིར་ཆ་ཤས་གཟུགས་ཅན་ནོ།། 

དྲུག་པ་ཆ་ཤས་ཅན་གྱི་གཟུགས་ཅན་ལ་དཔེ་དོན་གཉིས། དང་པོ་ནི། 

གདོང་པའི་འདམ་སྐྱེས་སྨིན་འཁྱོག་ཅིང།།

རྔུལུ་གྱི་ཆུ་ནི་ཟགས་པ་དང།།

མིག་དག་ཀུན་དུ་དམར་བ་འདི།།

མྱོས་པའི་གནས་སྐབས་གསལ་བར་བྱེད།།

ཆ་ཤས་ཅན་གདོང་པ་ནི་འདམ་སྐྱེས་ཀྱི་གཟུགས་སུ་བཀོད་ལ། 

ཆ་ཤས་སྨིན་མ་འཁྱོག་པ་དང་། རྔུལ་གྱི་ཆུ་ཡི་ཐིགས་པ་ནི་ཟག་པ་

དང་༑ མིག་དག་ཀུན་ཏུ་དམར་བ་གསུམ་པོ་འདི་གང་གི་ཡང་གཟུགས་

སུ་མ་བཀོད་ཅིང་། རྣམ་འགྱུར་འདིས་མྱོས་པའི་གནས་སྐབས་གསལ་

བར་བྱེད་དེ། དཔེར་ན། འཇམ་དབྱངས་བཞིན་རས་ལི་ཁྲིའི་ཐིག་ལེའི་

ངོས༑༑ ཤེས་བྱ་ཐམས་ཅད་གཟིགས་པའི་སྤྱན་དཀྱུས་དང་།། ཇི་སྙེད་

ལེགས་བཤད་སྒྲོག་པའི་ཞལ་གྱི་སྒོ།། འཛུམ་པས་སྐལ་བཟང་སྐྱེ་

དགུའི་ངལ་གསོ་སྟེར།། ཞེས་པ་ལྟ་བུ། 

གཉིས་པ་ནི། 

འདིར་ནི་གདོང་པའི་ཆ་ཤས་དག །

རྣམ་འགྱུར་མ་བྱས་གདོང་པ་ཉིད།།

པདྨར་བཀོད་བྱས་དེས་ན་འདི།།

ཆ་ཤས་ཅན་གྱི་གཟུགས་ཅན་ནོ།།

འདིར་ནི་གདོང་པའི་ཆ་ཤས་སྨིན་མ་སོགས་དག་རྣམ་འགྱུར་མ་

བྱས་ལ། གདོང་པ་ཉིད་པདྨར་བཀོད་པར་བྱས་པ་དེས་ན་འདི་ནི་ཆ་

ཤས་ཅན་གྱི་གཟུགས་ཅན་ནོ།། 

བདུན་པ་ཡན་ལག་གཅིག་པའི་གཟུགས་ཅན་ལ། དཔེར་བརྗོད་

དང་༑ རིགས་འགྲེ་བ་གཉིས། དང་པོ་ནི། 

མཛེས་མ་མྱོས་པའི་མཁུར་ཚོས་དམར།།

མིག་གི་ཨུཏྤལ་དམར་པོ་ཅན།།

ཁྱོད་ཀྱི་གདོང་གིས་སྐྱེ་བོ་ནི།།

འདིར་ཡང་དམར་བའི་རང་བཞིན་བྱས།།

འདི་ནི་ཡན་ལག་གཅིག་གཟུགས་ཅན།།

དེ་ལྟར་འདིར་ནི་གཉིས་སོགས་ཀྱི།།

ཡན་ལག་རྣམས་ཀྱང་རྟོགས་པར་བྱ།།

ཡན་ལག་ཅན་ཁྱོད་ཀྱི་གདོང་པ་དང་། ཡན་ལག་རྣམས་ཀྱི་ནང་

ནས་མཛེས་མ་མྱོས་པའི་མཁུར་ཚོས་དམར་པོ་གཉིས་གཟུགས་སུ་

མ་བཀོད་ལ། ཡན་ལག་གི་ནང་ནས་མིག་གཅིག་པུ་ཨུཏྤལ་དམར་

པོའ་ིགཟུགས་སུ་བཀོད་ཅིང་། འདོད་པའི་རྣམ་འགྱུར་འདི་ཡིས་ཀྱང་

སྐྱེ་བོ་རྣམས་ཆགས་པས་དམར་བའི་རང་བཞིན་དུ་བྱས་སོ།། ཡན་

ལག་ཅན་གདོང་གི་ཡན་ལག་མིག་ཨུཏྤལ་དུ་བཀོད་པའི་མཛེས་ཆོས་

ཀྱི་སྒོ་ནས་ཅན་སྒྲ་སྨོས་ཏེ་བདག་པོའ་ིསྒྲ་སྦྱར་བའི་ལྡན་རྐྱེན་བྱིན་པའི་

ཤུལ་ཡིན་པས། མཆུ་གཡོ་བ་སོགས་བྱེད་ལས་གཙོ་ཆེ་བའི་ཆ་ཤས་

གཟུགས་ཅན་དང་མི་འདྲ་བའི་ཁྱད་པར་རོ།། དཔེར་ན། ཞིང་འདིར་

མཆོག་གི་སྤྲུལ་སྐུའི་རྣམ་རོལ་གྱིས།། མཆོག་དམན་གདུལ་བྱར་ཆོས་

འཁོར་ལེགས་བསྐོར་བའི།། སྙན་བརྗིད་གསུང་གི་དབྱར་གྱི་རྔ་གསང་

ཅན༑༑ མངོན་མཐོ་ངེས་ལེགས་མ་ལུས་གཅིག་ཏུ་སྒྲོག །ཅེས་པ་ལྟ་བུ། 

གཉིས་པ་ནི་རྒྱུ་མཚན་དེས་ན་འདི་ནི་ཡན་ལག་གཅིག་པའི་གཟུགས་

ཅན་ཏེ། དེ་ལྟར་འདིར་ནི། དཔེར་ན། ཆོས་གང་ཡིན་པའི་ཡན་ལག་ལྔ་

ཙམ་ཞིག་ཚིགས་བཅད་དེ་ལ་གསལ་ཡོད་ན། དེའི་ཁྲོད་ནས་གཉིས་

ཙམ་ཞིག་གཟུགས་སུ་སྦྱོར་ཞིང་ལྷག་མ་རྣམས་མ་སྦྱར་ན་ཡན་ལག་

གཉིས་པའི་གཟུགས་ཅན་སོགས་ཀྱིས་མཚོན་ཏེ། ཡན་ལག་གསུམ་

པ་སོགས་རྣམས་ཀྱང་ཤུགས་ལ་རྟོགས་པར་བྱའོ།། ཟུར་མཁར་བས་

ཆ་ཤས་གཟུགས་ཅན་དང་འདི་གཉིས་ཀྱི་ཁྱད་པར་དཀའ་དཀའ་ལྟར་

མཛད་ཀྱང་། ཚིགས་བཅད་གཅིག་ལ་ཡན་ལག་ལྔ་ཙམ་ཞིག་གསལ་

ན༑ ཆ་ཤས་གཟུགས་ཅན་གྱི་སྐབས་ཡན་ལག་ལྔ་ཀ་གཟུགས་སུ་

བཀོད་དགོས་པས་འཁྲུལ་གཞི་སྐྱེ་བའི་གནས་མེད་དོ།། ཟུར་མཁར་

བ་སོགས་སྙན་ངག་བསླབས་པ་རྣམས་ཀྱིས་དོགས་པ་སྐྱེས་པ་ཡིན་

འདུག་ལ། དིང་སང་མ་བསླབས་པར་ཤེས་རློམ་གྱི་ཚིགས་བཅད་དམ་

དུམ་སྦྱོར་ཤེས་པ་ལ་སྙན་ངག་མཁན་དུ་འཛིན་པའི་རི་བོང་རྭའི་སྤུན་

ཟླ་རྣམས་ལ་ཐེ་ཚོམ་ཡང་མི་འདུག་གོ །

བརྒྱད་པ་ལྡན་པའི་གཟུགས་ཅན་ནི། 

ལྡན་དང་མི་ལྡན་ཐ་དད་བྱེད།།

གདོང་འདི་འཛུམ་པའི་མེ་ཏོག་འབར།།

གཡོ་བའི་མིག་གི་བུང་བ་ཅན།།

ཞེས་པ་མེ་ཏོག་བུང་བ་དག །

འགྲོགས་པས་ལྡན་པའི་གཟུགས་ཅན་ནོ།།

ལྡན་དང་ཞེས་པས་མིང་བསྟན་ནས། དེ་ཇི་ལྟ་བུ་སྙམ་ན། གདོང་

ནི་མེ་ཏོག་འཛུམ་ཞིང་འབར་བའི་གཟུགས་སུ་བཀོད། གཡོ་བའི་

མིག་བུང་བའི་གཟུགས་སུ་བཀོད་པས། དཔེ་ཅན་གཉིས་ལྷན་ཅིག་

ཏུ་གནས་པར་མ་ཟད། དཔེ་མེ་ཏོག་དང་བུང་བ་དག་འགྲོགས་པས་

ལྡན་པའི་གཟུགས་ཅན་ནོ།། དཔེར་ན། དབྱངས་ཅན་སྙིམ་པའི་འཁྲི་ཤིང་

རྩེར༑༑ པི་ཝང་ཁུ་བྱུག་སྒྲ་སྙན་སྒྲོག ། མགོ་སྐྱེས་མཐིང་ཁའི་ནམ་མཁའ་

ལ༑༑ ནོར་བུའི་རྒྱན་གྱི་འོད་རྣོན་འཕྲོ།། ཞེས་པ་ལྟ་བུ། 

དགུ་པ་མི་ལྡན་པའི་གཟུགས་ཅན་ནི། 

གདོང་འདི་འཛུམ་གཤེར་ཟླ་འོད་དང།།

སྣུམ་པའི་མིག་གི་ཨུཏྤལ་ཅན།།

ཟླ་འོད་ཨུཏྤལ་མི་ལྡན་པས།།

ལྡན་མིན་ཞེས་པའི་གཟུགས་ཅན་ནོ།།

མི་ལྡན་ཐ་དད་བྱེད་ཅེས་པའི་མིང་བསྟན་ནས། གདོང་འདི་འཛུམ་

པ་ཟླ་བ་འོད་ཀྱི་གཟུགས་སུ་བཀོད། སྣུམ་པའི་མིག་ནི་ཨུཏྤ་ལའི་

གཟུགས་སུ་བཀོད་ནས། དཔེ་ཟླ་འོད་ཨུཏྤལ་གཉིས་མི་ལྡན་པས། 

ལྡན་མིན་ཞེས་པའི་གཟུགས་ཅན་ནོ།། དཔེར་ན། མཆུ་སྒྲོས་ཨུ་དུམ་

ཝཱ་རའི་འདབ་མའི་དབུས།། སྲབ་འཇམ་རོ་འཛིན་གློག་དམར་རབ་

འཁྱུག་ཅིང་།། མ་འདྲེས་རྣམ་པར་བཀྲ་བའི་སྤྱན་གྱི་འཇའ།། སྨིན་མའི་

ནགས་ཀླུང་སྟུག་པོའ་ིཁྲོད་ན་གཡོ།། ཞེས་པ་ལྟ་བུ། 

བཅུ་པ་མི་མཉམ་པའི་གཟུགས་ཅན་ལ། མཚན་ཉིད། དཔེར་བརྗོད་

གཉིས༑ དང་པོ་ནི། 

ཡན་ལག་ཅན་དང་ཡན་ལག་རྣམས།།

གཟུགས་བྱས་གཟུགས་སུ་མ་བྱས་ལ།།

བརྟན་པས་མི་མཉམ་པ་ཞེས་པའི།།

གཟུགས་ཅན་མཛེས་པ་ཡིན་ཏེ་དཔེར།།

ཡན་ལག་ཅན་གཟུགས་སུ་བྱས་པ་དང་ཡན་ལག་རྣམས་མཐའ་

གཅིག་ཏུ་ངེས་པ་མེད་པར་འགའ་ཞིག་གཟུགས་སུ་བྱས་ལ། འགའ་

ཞིག་གཟུགས་སུ་མ་བྱས་པ་ལ་བརྟེན་པ་མི་མཉམ་པ་ཞེས་པའི་

གཟུགས་ཅན་མཛེས་པ་ཡིན་ཏེ། དཔེར་ན། གཉིས་པ་ནི། 

མྱོས་པའི་མཁུར་ཚོས་རབ་དམར་ཞིང།།

སྨིན་མའི་འཁྲི་ཤིང་གར་བྱེད་པ།།

ཁྱོད་གདོང་ཟླ་བ་ཡིད་སྲུབས་ཀྱིས།།

འཇིག་རྟེན་གསུམ་པོ་གཞོམ་པར་ནུས།།

འདོད་པས་མྱོས་པའི་མཁུར་ཚོས་རབ་ཏུ་དམར་བ་གཟུགས་སུ་

མ་བྱས་ལ། སྨིན་མ་འཁྲི་ཤིང་། འཁྲི་ཤིང་གར་བྱེད་པ་དང་། མཛེས་

མ་ཁྱོད་ཀྱི་གདོང་ཟླ་བ་དང་། ཟླ་བ་ཡིད་སྲུབས་ཀྱི་གཟུགས་སུ་བཀོད་

ནས༑ འདི་ཡིས་འཇིག་རྟེན་གསུམ་པོ་ཆགས་པས་གཞོམ་པར་ནུས་

སོ༑༑ དཔེར་ན། གསུང་དབྱངས་རྣ་བར་སྙན་འཇེབས་ཤིང་།། སྤྱན་

ཟུང་རྐང་དྲུག་ངང་མོ་དཀར།། དབྱངས་ཅན་གཟུགས་སྐུའི་པད་དཀར་

གྱིས༑༑ ལེགས་བཤད་སྦྲང་རྩིའི་བཅུད་བཟང་སྟེར།། ཞེས་པ་ལྟ་བུ། 

བཅུ་གཅིག་པ་ཁྱད་པར་དང་བཅས་པའི་གཟུགས་ཅན་ལ། དཔེ་

དོན་གཉིས། དང་པོ་ནི། 

འཕྲོག་བྱེད་རྐང་པ་ཛཧྣུ་ཡི།།

བུ་མོའ་ིཆུ་གོས་རྩེ་ལ་བཏགས།།

ལྷ་མིན་དོགས་མེད་ལྷ་དགའ་བའི།།

དགའ་སྟོན་རྒྱལ་མཚན་རྒྱལ་གྱུར་ཅིག །

འཕྲོག་བྱེད་ཀྱི་རྐང་པ་ཏོག་གི་གཟུགས་སུ་བཀོད་པ་སྟེ། ཛཧྣུ་

ཡི་བུ་མོ་ཆུ་བོ་གཾ་གཱ་ཡི་གོས་ཏེ་རྒྱལ་མཚན་གྱི་རས་ལྷབ་ལྷུབ་ཀྱི་

གཟུགས་སུ་བཀོད་ནས། རྒྱལ་མཚན་དེའི་རྩེར་ཏོག་དེ་བཏགས་ནས་

ཕྱར་བ་ཡིས། ལྷ་མ་ཡིན་རྣམས་ལ་དགྲས་གནོད་པའི་དོགས་པ་མེད་

ཅིང་༑ ལྷ་རྣམས་དགའ་བའི་དགའ་སྟོན་གྱི་རྒྱལ་མཚན་ཆེན་པོ་རྒྱལ་

བར་གྱུར་ཅིག །དཔེར་ན། ཀུན་མཁྱེན་ཆོས་ཀྱི་རྒྱལ་པོ་ཙོང་ཁ་པའི།། 

མཁྱེན་པའི་རལ་གྲི་མཁའ་ལ་ཕྱར་བ་ན།། གཡུལ་ངོའ་ིདམག་ཚོགས་

འཇིགས་པའི་དོགས་བྲལ་ཞིང་།། གངས་ཅན་ཐུབ་བསྟན་འཛིན་

རྣམས་དགའ་བ་སྐྱེད།། ཅེས་པ་ལྟ་བུ། མང་ཐོས་ཀླུ་སྒྲུབ་པས། སྐབས་

འདིར་གཞུང་དོན་དང་མི་འབྲེལ་བའི་རྟོག་གེ་བའི་བློས་བྱས་ཀྱི་ཚིག་

བརྗོད་པ་ནི་སྙིང་པོ་མེད་དོ།། གཉིས་པ་ནི། 

གང་ཞིག་ཏོག་གི་ཁྱད་པར་གྱིས།།

ཚོགས་ཀྱི་གཟུགས་ནི་འདི་འདྲ་བ།།

དེ་ནི་རྐང་པ་ལ་བཀོད་འདི།།

ཁྱད་པར་དང་བཅས་གཟུགས་ཅན་ནོ།།

གང་ཞིག་ཁྱབ་འཇུག་གི་རྐང་པ་ཏོག་ཏུ་བཀོད་པའི་ཁྱད་པར་

གྱི་མཐུས་དགའ་སྟོན་གྱི་ཚོགས་ཀྱི་ཡོན་ཏན་གཟུགས་སུ་གྲུབ་པ་

འདི་འདྲ་བ་དེ་ནི་དེའི་རྐང་པ་གཾ་གཱའི་ཞབས་བསིལ་དང་བཅས་པ་

རྒྱལ་མཚན་གྱི་ངོ་བོ་ལ་བཀོད་པ་འདི་ནི། ལྷ་དགའ་ཡང་ལྷ་མིན་ལ་

དོགས་པ་མེད་པའི་ཁྱད་ཆོས་དང་ལྡན་པས་ཁྱད་པར་དང་བཅས་པའི་

གཟུགས་ཅན་ནོ།། 

བཅུ་གཉིས་པ་འགལ་བའི་གཟུགས་ཅན། དཔེ་དོན་གཉིས། དང་པོ་ནི། 

པདྨ་རྣམས་ནི་མི་འཛུམ་ཞིང།།

ནམ་མཁའ་ལ་ཡང་མི་འགྲོ་བ།།

ཁྱོད་གདོང་ཟླ་བས་བདག་གི་ནི།།

སྲོག་རྣམས་འཕྲོག་པ་ཉིད་དུ་བལྟ།།

དཔེའི་བྱ་བ་པདྨ་རྣམས་ནི་མི་འཛུམ་པ་སྟེ་མི་ཟུམ་ཞིང་། ནམ་

མཁའ་ཡང་མི་འགྲོ་བའི། དཔེ་ཅན་ཁྱོད་ཀྱི་གདོང་ཟླ་བའི་གཟུགས་

སུ་བཀོད་པས། དཔེས་མི་བྱེད་པའི་བྱ་བ་བདག་གི་ནི་སྲོག་རྣམས་

འཕྲོག་པ་ཉིད་དུ་གླགས་ལྟའོ།། དཔེར་ན། དབྱངས་ཅན་ལྷ་མོ་སྲེད་

ལྡན་གཡོན་མིག་མས།། འགྲོ་བའི་ཉོན་མོངས་ཚོགས་རྣམས་མི་སྤྱོད་

ཅིང་༑༑ འཁྲིག་པའི་བདེ་བ་སྟེར་བར་མི་བྱེད་པར།། ཆགས་བྲལ་ས་

དང་ལམ་ལ་འབད་པས་འགོད།། ཅེས་པ་ལྟ་བུ། 

གཉིས་པ་ནི། 

ཟླ་བའི་བྱ་བ་བྱ་མིན་དང།།

གཞན་གྱི་བྱ་བའི་བྱ་བ་འདིར།།

ཡང་དག་བསྟན་ཏེ་དེ་ཡི་ཕྱིར།།

འགལ་བ་ཞེས་བྱའི་གཟུགས་ཅན་ནོ།།

ཟླ་བའི་བྱ་བ་ཟུམ་འགྲོ་གཉིས་ཀྱི་བྱ་བ་བྱེད་པ་མིན་པ་དང་། 

མཚོན་ཆ་སོགས་གཞན་གྱི་བྱ་བའི་བྱ་བ་འདིར་ཡང་དག་པར་བསྟན་

ཏེ་དེའི་ཕྱིར། འགལ་བ་ཞེས་བྱའི་གཟུགས་ཅན་ནོ།། 

བཅུ་གསུམ་པ་རྒྱུའི་གཟུགས་ཅན་ལ་དཔེ་དོན་གཉིས། དང་པོ་ནི། 

ཁྱོད་ནི་ཟབ་པས་རྒྱ་མཚོ་སྟེ།།

བརླིང་བ་ཉིད་ཀྱིས་རི་བོ་ཡིན།།

འཇིག་རྟེན་རྣམས་ལ་འདོད་པ་ནི།།

སྟེར་ཕྱིར་དཔག་བསམ་རྐང་འཐུང་ངོ་།།

རྒྱལ་པོ་ཁྱོད་ནི་ཟབ་པ་ཉིད་ཀྱི་རྒྱུས་ནི་རྒྱ་མཚོའི་གཟུགས་སུ་སྟེ། 

བརླིང་བ་ཉིད་ཀྱི་རྒྱུས་རི་བོའ་ིགཟུགས་ཡིན་ལ། འཇིག་རྟེན་རྣམས་

ལ་འདོད་པ་ནི་སྟེར་བའི་ཕྱིར་དཔག་བསམ་རྐང་འཐུང་གི་གཟུགས་

སུ་བཀོད་དོ།། དཔེར་ན། ཚངས་སྲས་རྨོངས་མུན་སེལ་བས་ཆུ་ཤེལ་

དབང་༑༑ ཕན་བདེའི་ཁང་བཟང་རྩེར་ཁྲིད་ཐེམ་སྐས་ཏེ།། ལེགས་

བཤད་དགའ་སྟོན་སྐྱུགས་པས་ཛཧྣུ།། གཟིགས་པ་དུས་ལས་མི་ཡོལ་

རྒྱ་མཚོའི་རླབས།། ཞེས་པ་ལྟ་བུ། 

གཉིས་པ་ནི། 

འདི་ནི་ཟབ་པ་ལ་སོགས་པའི།།

རྒྱུ་རྣམས་དག་གིས་རྒྱ་མཚོ་རི།།

དཔག་བསམ་ཤིང་ཡང་བྱེད་པས་ན།།

འདི་ནི་རྒྱུ་ཡི་གཟུགས་ཅན་ནོ།།

འདིར་ནི་ཟབ་པ་ལ་སོགས་པ། བརླིང་སྟེར་གྱི་རྒྱུ་རྣམས་དག་

གིས༑ རྒྱ་མཚོ། རི། དཔག་བསམ་གྱི་ཤིང་དག་གི་ཡང་གཟུགས་སུ་

བྱེད་པས་ན་འདི་ནི་རྒྱུའི་གཟུགས་ཅན་ཡིན་ནོ།། 

བཅུ་བཞི་པ་སྦྱར་བའི་གཟུགས་ཅན་ནི། 

གྲོགས་མོ་ཁྱོད་ཀྱི་གདོང་པད་ནི།།

རཱ་ཛ་ཧཾ་སས་ཉེར་སྤྱད་འོས།།

དྲི་ཞིམ་བུང་བས་དོན་གཉེར་འོས།།

ཞེས་པ་སྦྱར་བའི་གཟུགས་ཅན་ནོ།།

རཱ་ཛ་ཧཾ་ས་ནི་མིའི་རྒྱལ་པོ་དང་ངང་བའི་རྒྱལ་པོ་གཉིས་ཀ་ལ་

འཇུག་པས། སྔ་མས་ནི་དཔེ་ཅན་གྲོགས་མོ་ཁྱོད་ཀྱི་གདོང་ལ་ཉེ་བར་

སྤྱད་པར་འོས་ལ། ཕྱི་མས་ནི་དཔེ་པདྨ་ལ་ཉེ་བར་སྤྱད་པར་འོས་སོ།། 

ཞེས་པ་ནི་སྒྲ་སྦྱར་བ་ཡིན་ལ། དོན་སྦྱར་བ་ནི། དྲི་ཞིམ་པ་གདོང་པ་

གཉིས་ཀ་ལ་ཡོད་པས། སྔ་མ་རྒྱལ་པོ་དང་ཕྱི་མ་བུང་བས་དོན་དུ་

གཉེར་བར་འོས་སོ།། ཞེས་པ་དཔེ་ཅན་གྱི་ཁྱད་གཞི་དཔེའི་ཁྱད་གཞིའི་

གཟུགས་སུ་བྱས་ཏེ། ཁྱད་ཆོས་འགའ་ཞིག་ལ་སྒྲ་དང་། འགའ་ཞིག་ལ་

དོན་སྦྱར་བའི་སྒོ་ནས་དཔེ་དཔེ་ཅན་སོ་སོར་བཀོད་དུ་ཡོད་པ་ནི་སྦྱར་

བའི་གཟུགས་ཅན་ནོ།། དཔེར་ན། ཟས་གཙང་སྲས་ཀྱི་གསུང་གི་རྫིང་

བུ་ལ།། གཉིས་སྐྱེས་ཚོགས་ཀྱིས་ལོངས་སུ་སྤྱོད་པའི་དཔྱིད།། དྲི་མ་

མེད་ཅིང་རབ་གསལ་དྭངས་པ་ཡིས།། ལང་ཚོ་ཅན་རྣམས་ཁྲུས་ལ་

འཇུག་པའི་ཡུལ།། ཞེས་པ་ལྟ་བུ། 

བཅོ་ལྔ་པ་དཔེའི་གཟུགས་ཅན་ལ། མཚན་ཉིད་དང་། དཔེར་བརྗོད་

གཉིས། དང་པོ་ནི། 

གཙོ་བོ་དང་ནི་ཕལ་བ་ལ།། 

ཆོས་མཐུན་ཆོས་མི་མཐུན་མཐོང་བས།།

དཔེ་དང་ལྡོག་པ་ཅན་ཞེས་པའི།།

གཟུགས་ཅན་རྣམ་པ་གཉིས་འདོད་དཔེར།། 

གཙོ་བོ་དཔེའི་ཁྱད་གཞི་དང་། ཕལ་པ་དཔེ་ཅན་གྱི་ཁྱད་གཞི་

གཉིས་ལ་ཡོད་པའི ་ཁྱད་ཆོས་མཐུན་པར་གསལ་བ་ནི ་དཔེའི ་

གཟུགས་ཅན་ནོ།། 

གཉིས་པ་ནི། 

མྱོས་པས་ཀུན་དུ་དམར་བ་ཡིས།།

བཀབ་པ་བཞིན་གྱི་ཟླ་བ་འདི།།

འཆར་ཀའི་དམར་བ་ཕུན་ཚོགས་པའི།།

ཟླ་བ་ལ་ནི་རབ་ཏུ་འགྲན།། 

འདོད་པས་མྱོས་པའི་ཀུན་ཏུ་དམར་བའི་མདངས་ཀྱིས་བཀབ་པ་

ཡི་ཕལ་པ་བཞིན་གྱི་ཟླ་བ་འདི། གཙོ་བོ་ཟླ་བ་དངོས་ལ་ནི་མཚུངས་

པ་གསལ་བྱེད་ཀྱི་སྒྲ་དང་བཅས། ཐུན་མཚམས་འཆར་ཀའི་མདངས་

དམར་བ་ཕུན་སུམ་ཚོགས་པ་གཉིས་ཀ་ལ་ཡོད་པས་རབ་ཏུ་འགྲན་

ནོ༑༑ དཔེར་ན། སྐེད་སྐབས་ཕྲ་ལྡེམ་ཡོངས་འདུའི་ཤིང་།། འདོད་པའི་

ལོ་འདབ་གཡོ་བའི་ཉམས།། བདེ་བའི་གང་བུ་སྟེར་བ་འདི།། དཔག་

བསམ་ལྗོན་པའི་ཚུལ་དང་མཚུངས།། ཞེས་པ་ལྟ་བུ། 

བཅུ་དྲུག་པ་ལྡོག་པ་ཅན་གྱི་གཟུགས་ཅན་ལ། དཔེ་དོན་གཉིས། 

དང་པོ་ནི། 

ལྷ་རྣམས་ཀྱིས་ནི་ཟླ་བ་དང།།

བདག་གིས་ཁྱོད་གདོང་ཟླ་བ་འཐུང།།

འདི་ནི་གང་བ་མ་ཡིན་ཡང།།

འདི་ནི་རྟག་ཏུ་དཀྱིལ་འཁོར་རྫོགས།།

དངོས་གཞི་དཔེའི་གཟུགས་ཅན་དང་འདྲ་བ་ལ། དཔེ་དཔེ་ཅན་

གཉིས་ཆོས་མི་མཐུན་པར་མཐོང་བས། འབྱེད་བྱེད་ཀྱི་སྒྲ་བཀོད་དེ་

མཚུངས་པ་ལས་ལྡོག་པས་ལྡོག་པ་ཅན་ཞེས་པའི་གཟུགས་ཅན། 

བཤད་མ་ཐག་པ་ཐེ་བའི་རྣམ་པ་གཉིས་འདོད་དེ། དཔེར་ན། གཉིས་

པ་ནི། ལྷ་རྣམས་ཀྱིས་ནི་དཔེ་གཙོ་བོའ་ིཟླ་བ་དང་། བདག་གིས་དཔེ་

ཅན་ཕལ་པ་ཁྱོད་གདོང་གི་ཟླ་བ་གཉིས་མིག་གིས་ཡང་ཡང་འཐུང་

བར་མཚུངས་ཀྱང་། དཔེ་འདི་ནི་རྟག་ཏུ་གང་བ་མ་ཡིན་པར་འཕེལ་

འགྲིབ་བྱེད་ཀྱང་། དཔེ་ཅན་འདི་ནི་རྟག་ཏུ་དཀྱིལ་འཁོར་རྫོགས་སོ།། 

དཔེར་ན། རི་དྭགས་ཁྱོད་ནི་དྲ་བའི་རྒྱར།། ཚུད་པ་མཚོན་ཆས་གཅོད་

ནུས་ཀྱི།། བདག་ནི་སྨིན་ལེགས་འདོད་པའི་རྒྱས།། བཅིངས་འདི་

གཅོད་པའི་ནུས་པ་བྲལ།། ཞེས་པ་ལྟ་བུ། 

བཅུ་བདུན་པ་འགོག་པའི་གཟུགས་ཅན་ནི། 

མཛེས་མ་ཁྱོད་གདོང་ཟླ་བས་ནི།།

འདི་ལྟར་གཞན་དག་གདུང་བྱེད་པས།།

ཟླ་བ་ཉིད་དུ་བརྗོད་མིན་ཞེས།།

འདི་ནི་འགོག་པའི་གཟུགས་ཅན་ནོ།།

དཔེ་ཅན་མཛེས་མ་ཁྱོད་ཀྱི་གདོང་། དཔེ་ཟླ་བའི་གཟུགས་སུ་

བཀོད་པ་དགག་བྱ། འགོག་བྱེད་གདོང་ཟླ་བའི་ངོ་བོ་ཡིན་ན་བསིལ་

བ་ཞིག་དགོས་རྒྱུ་ལ། འདོད་པའི་ཚ་བས་འདི་ལྟར་གཞན་དག་གདུང་

བར་བྱེད་པས་ཟླ་བ་ཉིད་དུ་བརྗོད་པ་མིན་ཞེས་པ་དེ་ནི་འགོག་པའི་

གཟུགས་ཅན་ནོ།། དཔེར་ན། འདྲེན་མཆོག་རྣམ་དཀར་མཛད་པའི་ཟླ་

བ་ཡིས།། ཆུ་སྲིན་རྒྱལ་མཚན་སྡེ་བཅས་མྱ་ངན་གྱི།། མུན་པའི་ཁུང་

བུར་འཇུག་ན་སྣང་བའི་དཔལ།། སྟེར་བའི་གཉིས་སྐྱེས་རྒྱལ་པོ་ཅི་

ཞིག་ལགས།། ཞེས་པ་ལྟ་བུ། 

བཅོ་བརྒྱད་པ་མཉམ་འཇོག་གི་གཟུགས་ཅན་ནི། 

གཏུམ་མོ་ཁྱོད་གདོང་ཟླ་བས་ཀྱང།།

བརྩེ་བ་མེད་པར་བདག་སྲེག་པ།།

བདག་གི་སྐལ་བ་ཉིད་ཀྱི་སྐྱོན།།

ཞེས་འདི་མཉམ་འཇོག་གཟུགས་ཅན་ནོ།།

ཟླ་བ་བསིལ་བ་ཡིན་ཀྱང་། དཔེ་ཅན་གཏུམ་མོ་ཁྱོད་གདོང་། དཔེ་

ཟླ་བའི་ངོ་བོར་བཀོད་པ་འདིས་ཀྱང་། འདོད་པའི་མེས་བརྩེ་བ་མེད་

པར་བདག་སྲེག་པ། ཟླ་བའི་བྱེད་ལས་མི་འོས་པའི་སྐྱོན་དག་བདག་

ཉིད་ཀྱང་ཆགས་འབྲས་ཧ་ཅང་སྨིན་ཆེས་པའི་སྐལ་བ་ཉིད་ཀྱི་སྐྱོན་

ཞེས༑ དཔེ་དཔེ་ཅན་གཉིས་ཀའི་སྐྱོན་མཉམ་པར་སྟོན་པ་ནི་མཉམ་

འཇོག་གི་གཟུགས་ཅན་ནོ།། དཔེར་ན། ཤོང་སྟོན་མཁྱེན་པའི་ཉི་ཟེར་

གྱིས༑༑ རྒོལ་བའི་བློ་ངན་མུན་པར་འཐུམས།། ཉེས་བཤད་ཁོ་ནར་ཡིད་

གཏད་པའི།། ལོག་ལྟའི་སྐལ་དམན་འདིས་ཀྱང་སྐྱོན།། ཞེས་པ་ལྟ་བུ། 

བཅུ་དགུ་པ་གཟུགས་ཅན་གྱི་གཟུགས་ཅན་ནི། 

ཁྱོད་གདོང་འདམ་སྐྱེས་དོ་ར་འདིར།།

སྨིན་མའི་འཁྲི་ཤིང་གར་མཁན་མ།།

རོལ་སྒེག་དགའ་བས་གར་བྱེད་དོ།།

ཞེས་པ་གཟུགས་ཅན་གྱི་གཟུགས་ཅན།།

ཁྱོད་གདོང་འདམ་སྐྱེས་ཀྱི་གཟུགས། འདམ་སྐྱེས་དོ་རའི་གཟུགས་

སུ་བཀོད། གདོང་གི་ཁྱད་ཆོས་སྨིན་མ་འཁྲི་ཤིང་གི་གཟུགས་དང་། འཁྲི་

ཤིང་གར་མཁན་མའི་གཟུགས་སུ་བཀོད་ནས། རོལ་སྒེག་གིས་དགའ་

བའི་གར་བྱེད་དོ།། ཞེས་དཔེ་འཕར་མ་བཀོད་པ་འདི་ནི་གཟུགས་ཅན་

གྱི་གཟུགས་ཅན་ནོ།། དཔེར་ན། ཀུན་མཁྱེན་གཟུགས་སྐུའི་གངས་

རིའི་དགའ་ཚལ་དུ།། མཚན་བཟང་ཆུ་ཀླུང་མནྡྷ་ར་འཁྲིགས་ལས།། 

བདེ་ལེགས་བསིལ་ངད་ཡིད་འོང་དགའ་སྟོན་ཚོགས།། ལས་ལྡན་ཚད་

གདུངས་མཐོ་རིས་ལུས་ཕྲའི་དཔལ།། ཞེས་པ་ལྟ་བུ། 

ཉི་ཤུ་པ་བསྙོན་དོར་གྱི་གཟུགས་ཅན་ལ་དཔེ་དོན་གཉིས། དང་

པོ་ནི། 

འདི་ནི་གདོང་མིན་འདི་པདྨ།།

འདི་དག་མིག་མིན་འདི་བུང་བ།།

འདི་ཁྱོད་སོ་ཡི་འོད་ཟེར་མིན།།

འདི་རྣམས་གེ་སར་ཉིད་ཡིན་ནོ།།

ཤིན་ཏུ་མཛེས་པ་འདི་ནི་དཔེ་ཅན་གྱི་ཁྱད་གཞི་གདོང་དང་། ཁྱད་

ཆོས་འདི་དག་སྟེ་མིག་དང་། ཁྱོད་ཀྱི་སོ་ཡི་འོད་ཟེར་མ་ཡིན་ཏེ་འདི་

དཔེའི་ཁྱད་གཞི་པདྨ་དང་། ཁྱད་ཆོས་བུང་བ་གེ་སར་འདི་རྣམས་ཉིད་

ཡིན་ནོ།། དཔེར་ན། གཟིགས་མོར་སྤྲོ་འདི་འབྲུག་སྒྲ་མངལ་འཛིན་

གྱི༑༑ ལུས་འདེགས་མ་ཡིན་རླུང་གི་རྒྱལ་མཚན་ཏེ།། དགའ་བའི་ཟློས་

གར་རྣམ་པར་སྒྱུར་བ་འདི།། རྨ་བྱ་མ་ཡིན་དྲན་པའི་སྙེ་མར་ངེས།། 

ཞེས་པ་ལྟ་བུ། གཉིས་པ་ནི། 

གདོང་ལ་སོགས་པ་ཉིད་བཟློག་སྟེ།།

པདྨ་ལ་སོགས་གཟུགས་བྱས་པས།།

ཡོན་ཏན་ཁྱད་འཕགས་གསལ་བྱེད་པ།།

དེ་ཉིད་བསྙོན་དོར་གཟུགས་ཅན་ནོ།།

གདོང་པ་ལ་སོགས་པ་དཔེ་ཅན་ཉིད་མ་ཡིན་ནོ་ཞེས་བསྙོན་

བཞིན་བཟློག་སྟེ། དཔེ་པདྨ་ལ་སོགས་པའི་གཟུགས་སུ་བྱས་པའི་སྒོ་

ནས་མཛེས་པ་སོགས་ཡོན་ཏན་ཁྱད་འཕགས་གསལ་བར་བྱེད་པ་དེ་

ཉིད་བསྙོན་དོར་གཟུགས་ཅན་ནོ།། 

གསུམ་པ་དཔེ་རྒྱན་དང་ཐུན་མོང་དུ་མཇུག་བསྡུ་བ་ནི། 

གཟུགས་ཅན་དཔེ་ཡི་རྣམ་རྟོག་རྣམས།།

མཐའ་ཡོད་མ་ཡིན་དེ་ཡི་ཕྱིར།།

ཕྱོགས་ཙམ་བསྟན་ལ་བློ་ལྡན་རྣམས།།

མ་བརྗོད་རྗེས་སུ་དཔག་པར་བྱ།།

གཟུགས་ཅན་དང་དཔེ་རྒྱན་གྱི་རྣམ་རྟོག་གི་སྤྲོས་པ་རྣམས་མཐའ་

ཡོད་པ་མ་ཡིན་པ་དེའི་ཕྱིར། འདིར་ཕྱོགས་ཙམ་བསྟན་པ་ཡིན་གྱི་དངོས་

སུ་མ་བརྗོད་པ་རྣམས་བློ་ལྡན་རྣམས་ཀྱི་རྗེས་སུ་དཔག་པར་བྱའོ།། 

༈ བཞི་པ་གསལ་བྱེད་ཀྱི་རྒྱན་ལ་མཚན་ཉིད། དཔེར་བརྗོད། མ་

བཤད་པ་བསླབ་ཚུལ་དང་གསུམ། དང་པོ་ནི། 

རིགས་དང་བྱ་བ་ཡོན་ཏན་རྫས།།

ཚིག་གཅིག་ལ་ནི་གནས་པ་ཡིས།།

གལ་ཏེ་ངག་ཀུན་ལ་ཕན་ན།།

དེ་ནི་གསལ་བྱེད་དུ་བརྗོད་དཔེར།།

སྔར་རང་བཞིན་བརྗོད་པའི་སྐབས་དང་འདྲ་བའི་རིགས་དང་། བྱ་

བ༑ ཡོན་ཏན། རྫས་རྣམས་ལ་ཚིག་གཅིག་ཐོག་མཐའ་བར་གསུམ་གང་

ལ་གནས་པ་ཡིས། གལ་ཏེ་ཚིག་སྦྱོར་གྱི་ངག་ཀུན་གསལ་བ་ལ་ཕན་ན། 

དེ་ནི་གསལ་བྱེད་དུ་བརྗོད་དེ། དཔེར་ན་ཞེས་སོ།། རང་བཞིན་བརྗོད་

པའི་སྐབས་ཡལ་འདབ་སོགས་དང་ལྡན་པའི་ཤིང་གི་རིགས་བརྗོད་

པས༑ མཚན་ཉིད་དེ་ལྡན་གྱི་རིགས་མཐའ་དག་གོ་ནུས་པ་ཡིན་ལ། 

འདིར་ནི་རིགས་སོགས་གང་བརྗོད་པའི་གསལ་བྱེད་ཀྱི་ཚིག་ཐོག་

མཐའ་བར་གསུམ་གང་ན་ཡོད་པ་དེས་ཚིག་གཞན་གསལ་ནུས་པ་

ཞིག་དགོས་པས་མི་འདྲ་བའི་ཁྱད་པར་རོ།། 

གཉིས་པ་ལ་གནས་གསུམ་གྱི་གསལ་བྱེད། ཕྲེང་བའི་གསལ་

བྱེད༑ གལ་དོན་གྱི་གསལ་བྱེད། དོན་གཅིག་གི་གསལ་བྱེད། སྦྱར་

བའི་གསལ་བྱེད་དང་ལྔ། དང་པོ་ལ་རྣམ་པར་དབྱེ་བའི་སྒོ་ནས་རིགས་

སོགས་བཞི། གནས་ངེས་པའི་སྒོ་ནས་གསུམ་དུ་བསྟན་པ་དང་གཉིས། 

དང་པོ་ལ་བརྒྱད་ཡོད་པའི་རིགས་བརྗོད་པ་ཐོག་མའི་གསལ་བྱེད་ནི། 

ལྷོ་ཡི་རླུང་གིས་འཁྲི་ཤིང་ནི།།

འདབ་མ་རྙིང་པ་ལྷུང་བར་བྱེད།།

དུད་པའི་ལུས་ཅན་རྣམས་ཀྱི་ཡང།།

ཁེངས་པ་གསར་དུ་འཇོམས་པར་ནུས།།

ལྷོ་ཡི་རླུང་གིས་ཞེས་པ་གསལ་བྱེད་དུ་ཐོག་མར་བཀོད་ནས་འོག་

མ་མཐའ་དག་གསལ་བ་སྟེ། གང་གསལ་ན། དེས་འཁྲི་ཤིང་རྣམས་

བསྒུལ་བསྐྱོད་བྱས་པས་འདབ་མ་རྙིང་པ་སེར་པོ་རྣམས་ལྷུང་བར་བྱེད་

དོ༑༑ གཞན་ཡང་དེས་ལུས་བསིལ་བར་བྱས་པས། ལང་ཚོས་དུད་པའི་

ལུས་ཅན་མ་རྣམས་ཀྱི་ཡང་མཛའ་བོ་ལ་མི་དད་པའི་ཁེངས་པ་གསར་

དུ་འཇོམས་པར་ནུས་སོ།། དཔེར་ན། ནེ་ཙོ་སྨྲ་བའི་མཆུ་ལྡན་ཅན།། 

མརྒད་མདངས་ཀྱི་སྒྲོ་གཤོག་ངོམ།། དཀར་ནག་དམར་བའི་མགྲིན་པ་

ཅན༑༑ སྐྱེ་བོ་འགའ་ཡི་ཡིད་དུ་འོང་།། ཞེས་པ་ལྟ་བུ། 

གཉིས་པ་བྱ་བ་བརྗོད་པ་ཐོག་མའི་གསལ་བྱེད་ནི། 

རྒྱུའོ་ཆུ་གཏེར་བཞི་ངོགས་ཀྱི།།

སྐྱེད་མོས་ཚལ་དུ་སོ་ཅན་ཏེ།།

ཁོར་ཡུག་རི་བོའ་ིཁོངས་སུ་ཡང།།

ཁྱོད་ཀྱི་ཡོན་ཏན་ཀུནྡ་དཀར།། 

ཆུ་གཏེར་བཞིའི་ངོགས་ཀྱི་སྐྱེད་མོས་ཚལ་དུ་སོ་ཅན་ཏེ་གླང་

པོ་བརྒྱད་རྒྱུའོ།། ཁོར་ཡུག་ཕྱིའི་ལྕགས་ཀྱི་རི་བོའ་ིཁོངས་སུ་ཡང་། 

རྒྱལ་པོ་ཁྱོད་ཀྱི་ཡོན་ཏན་ཀུནྡ་དཀར་པོ་རྒྱུའོ།། དཔེར་ན། སྦྱིན་ནོ་

རྒྱལ་བས་འགྲོ་ལ་བདེ།། དབྱངས་ཅན་སྐལ་བཟང་རྣམས་ལ་ངག ། 

སྒེག་མོས་སྲེད་ཅན་ཆགས་པའི་རོ།། རླུང་གིས་ཚ་གདུང་ཅན་ལ་

བསིལ།། ཞེས་པ་ལྟ་བུ། 

གསུམ་པ་ཡོན་ཏན་བརྗོད་པ་ཐོག་མའི་གསལ་བྱེད་ནི། 

སྔོ་བསངས་ཉིད་དོ་ཕྱོགས་རྣམས་ནི།།

དབྱར་སྐྱེས་སྤྲིན་གྱི་ཕྲེང་བ་ཡིས།།

ས་ཡང་རྩྭ་སྔོན་གསར་པ་ནི།།

ཤིན་ཏུ་གཞོན་པའི་ཕྲེང་བས་སོ།།

ཕྱོགས་རྣམས་ནི་དབྱར་སྐྱེས་སྤྲིན་གྱི་ཕྲེང་བ་འཁྲིགས་པ་ཡིས་

སྔོ་བསངས་ཉིད་དུ་བྱེད་དོ།། ས་གཞི་ཡང་རྩྭ་སྔོན་གསར་པ་ནི་ཤིན་

ཏུ་གཞོན་པའི་ཕྲེང་བས་སྔོ་བསངས་ཉིད་དུ་བྱེད་དོ།། དཔེར་ན། 

དཀར་རོ་མཁའ་ལ་ཟླ་བའི་གཟུགས།། འདོད་ལྡན་ཁྲོད་ན་ན་ཆུང་

གདོང་༑༑ མཁས་མང་ཚོགས་པའི་མདུན་ས་ན།། ཆོས་སྐྱོང་བཟང་

པོའ་ིརྣམ་དཔྱོད་མཆོག །ཅེས་པ་ལྟ་བུ། 

བཞི་པ་རྫས་བརྗོད་པ་ཐོག་མའི་གསལ་བྱེད་ནི། 

ཁྱབ་འཇུག་རྣམ་གནོན་ལ་གནས་པས།།

དཱ་ནུའི་བུ་ཡི་འབྱོར་བ་དག །

གང་དུ་བཏང་ཞིང་ལྷ་རྣམས་ཀྱི།།

ཕུན་ཚོགས་གང་ན་གནས་པ་བླངས།།

དཱ་ནུའི་བུ་ལྷ་མིན་སྟོབས་ལྡན་གྱི་འབྱོར་པ་དག་གང་དུ་མིང་མེད་

པར་གཏང་ངོ་།། གང་གིས་ན་གང་ཟག་གཅིག་གིས་རང་མཚན་དུ་

བཟུང་བའི་རྫས་གཞན་སྡེ་རྣམ་པར་གནོན་པའི་མཐུ་ལ་གནས་པའི་

ཁྱབ་འཇུག་གིས་སོ།། ལྷ་རྣམས་ཀྱི་ཕུན་ཚོགས་གཞན་གང་ན་གནས་

པ་ཀུན་བླངས་ཏེ་དར་བར་བྱས་སོ།། གང་གིས་ན། རྣམ་པར་གནོན་

པའི་ཁྱབ་འཇུག་གོ །དཔེར་ན། རི་དྭགས་ཀྱིས་མཚན་ཟླ་བ་ཡིས།། 

རྒྱ་མཚོ་ཆེན་པོ་རྣམ་པར་རྒྱས།། འདོད་ལྡན་རྣམས་ཀྱི་ཆགས་པ་

འཕེལ༑༑ གཉིས་སྐྱེས་དུ་མ་དགའ་བ་བསྐྱེད།། ཅེས་པ་ལྟ་བུ། 

ཞེས་པ་དང་པོའ་ིགསལ་བྱེད་བསྟན།།

དེ་བཞིན་བར་དང་མཐའ་ཡི་ཡང།།

ཚིག་དག་བདག་གིས་བསྟན་པར་བྱ།།

དེ་དག་འགའ་ཞིག་འདི་ལྟ་སྟེ།།

ཞེས་པ་བཞི་པོ་དང་པོའ་ིགསལ་བྱེད་བསྟན་ནས། དེ་བཞིན་དུ་

བར་དང་ཐ་མ་ཡི་ཡང་གསལ་བྱེད་ཀྱི་ཚིག་དག་བདག་གིས་བསྟན་

པར་བྱ་བ་ནི། དེ་དག་འགའ་ཞིག་འདི་ལྟ་སྟེ། ཞེས་མཚམས་སྦྱར་རོ།། 

ལྔ་པ་རིགས་བརྗོད་པའི་བར་གྱི་གསལ་བྱེད་ནི། 

གར་བྱེད་ནི་ཙུ་ལ་ཕང་དུ།།

གླུ་ཡང་ལན་ནོ་མཇུག་སྒྲོ་ཅན།།

དགའ་བས་རྒྱས་པའི་མིག་དག་ཀྱང།།

ཆུ་འཛིན་ལ་ནི་གཏོད་པར་བྱེད།།

མཇུག་སྒྲོ་ཅན་ཞེས་བཀོད་ནས་རང་གི་སྔ་ཕྱི་ཐམས་ཅད་གསལ་

བའོ༑༑ ཤིང་ནི་ཙུ་ལའི་འདབ་མའི་ཕང་པ་ན་གར་བྱེད་དོ།། གླུ་དབྱངས་

ལེན་ནོ།། དགའ་བ་རྒྱས་པའི་མིག་དག་ཀྱང་ཆུ་འཛིན་འབྲུག་སྒྲ་ཅན་ལ་

ནི་གཏོད་པར་བྱེད་དོ།། དཔེར་ན། ཤེས་བྱ་མ་ལུས་དྲི་མེད་གཟིགས།། 

བདུད་བཞི་ལས་རྒྱལ་རྫོགས་སངས་རྒྱས།། ཀུན་ལ་ཁྱབ་པའི་ཐུགས་

རྗེ་ཅན།། རིས་མེད་འགྲོ་བ་མ་ལུས་སྐྱབས།། ཞེས་པ་ལྟ་བུ། 

དྲུག་པ་བྱ་བ་བརྗོད་པ་བར་གྱིས་གསལ་བྱེད་ནི། 

དྲི་བཞོན་དལ་བུ་འགྱུར་བྱེད་དེ།།

ཟླ་བ་དག་ཀྱང་མེ་རུ་འགྱུར།།

ཙནྡན་བྱུག་པ་ལྷུང་བ་ཡང།།

མཚོན་ལྷུང་འཁྱམས་པ་རྣམས་ལའོ།།

དྲི་བཞོན་ནགས་ཀླུང་ན་དལ་བུ་ཡང་ཆགས་ལྡན་འགའ་ལ་གནོད་

པའི་རྒྱུ་ཡིན་པས་གདུང་བར་འགྱུར་བར་བྱེད་དོ།། ཟླ་བ་དག་ཀྱང་མེ་

རུ་འགྱུར་རོ།། ཙནྡན་གྱི་བྱུག་པ་ལུས་ལ་ལྷུང་བ་ཡང་། མཚོན་ལྷུང་བ་

ལྟར་བུད་མེད་དང་བྲལ་ཏེ་འཁྱམས་པ་རྣམས་ལ་འགྱུར་རོ།། དཔེར་ན། 

ཤེས་ལྡན་རྣམས་ལ་ལེགས་བཤད་དང་།། འཕོངས་པ་རྣམས་ལ་བདོག་

པ་ཡིས།། དགའ་བར་བྱེད་དོ་འདོད་ལྡན་ལ།། ལང་ཚོ་རྒྱས་པའི་སྨིན་

ལེགས་མས།། ཞེས་པ་ལྟ་བུ། 

བདུན་པ་རིགས་བརྗོད་པ་ཐ་མའི་གསལ་བྱེད་ནི།

ཆུ་འཛིན་གྱིས་ནི་རབ་གཏོར་ཆུ།།

ཁྱིམ་གྱི་གཙུག་ཕུད་ལྡན་པའི་ཚོགས།།

གློག་གི་ཐག་པ་གཡོ་བ་ཡང།།

མེ་ཏོག་གཞུ་ཅན་དག་གིས་དཔུང།།

མེ་ཏོག་གཞུ་ཅན་དག་གི་དཔུང་ནི་གསལ་བྱེད་ཡིན་པས་རང་

གི་སྔོན་ན་ཡོད་པ་མཐའ་དག་གསལ་ལོ།། གང་གསལ་ན་དབྱར་

གྱི་ཆུ་འཛིན་གྱིས་ནི་ཆར་ཆུ་རབ་ཏུ་གཏོར་བ་དང་། ཁྱིམ་ན་བདག་

ཏུ་བཟུང་བའི་གཙུག་ཕུད་ལྡན་པའི་ཚོགས་གར་བྱེད་པ་དང་། གློག་

གི་ཐག་པ་ཁྱུག་ཁྱུག་ཏུ་གཡོ་བ་གསུམ་གྱིས་ཀྱང་ཡིད་ཕྲོགས་ཏེ་

འདོད་པ་གཡོ་བར་བྱེད་པས་སོ།། དཔེར་ན། གནག་སྣུམ་ཟུར་ཕུད་

ལྔ་གཡོ་ཞིང་།། ཨུཏྤལ་རལ་གྲིས་དཔུང་པ་མཛེས།། མཚམས་སྤྲིན་

མདངས་འཛིན་ན་ཚོད་གནས།། ངག་གི་མཆོག་སྟེར་འཇམ་དཔལ་

དབྱངས།། ཞེས་པ་ལྟ་བུ། 

བརྒྱད་པ་བྱ་བ་བརྗོད་པ་ཐ་མའི་གསལ་བྱེད་ནི། 

ཁྱོད་ཀྱི་ཨུཏྤལ་རྣ་བ་ལ།།

འདོད་པའི་མདའ་ནི་མདའ་སྟན་ལ།།

ངས་ཀྱང་སེམས་ནི་འཆི་བ་ལ།།

གསུམ་པོ་འདི་ནི་མཉམ་དུ་བྱས།།

བྱས་ཞེས་པ་གསལ་བྱེད་དུ་བཀོད་ནས། མཛེས་མ་ཁྱོད་ཀྱི་

རྣ་བ་ལ་ཨུཏྤལ་སྤུད་པ་དང་། འདོད་པའི་ལྷའི་མངལ་ནི་མེ་ཏོག་གི་

ཚལ་ན་རྒྱུས་པའི་མདའ་བསྟན་པ་དང་། རྒྱུ་དེ་གཉིས་ཀྱིས་ང་ཡང་

ཆགས་སེམས་ཀྱིས་འཆི་བ་ལ་ཐུག་པ་གསུམ་པོ་འདི་ནི་མཉམ་དུ་

བྱས་སོ།། དཔེར་ན། མཛེས་མའི་འགྲམ་པའི་ཆང་གིས་བ་ཀུ་ལ།། 

རྟ་ལྗང་འོད་ཀྱིས་སྦྲང་རྩིའི་རྒྱལ་མཚན་འཚལ།། ཆོས་སྐྱོང་བཟང་

པོས་གནས་ལྔ་རིག་པའི་ཁ།། བློ་བཟང་གྲགས་པས་ཐུབ་བསྟན་སྒོ་

འཕར་འབྱེད།། ཅེས་པ་ལྟ་བུ། 

གཉིས་པ་ཕྲེང་བའི་གསལ་བྱེད་ལ་དཔེ་དོན་གཉིས། དང་པོ་ནི། 

དཀར་ཕྱོགས་ཀྱིས་ནི་འོད་དཀར་ཅན།།

འཕེལ་བྱེད་དེ་ཡིས་མདའ་ལྔ་པ།།

དེས་ཀྱང་ཆགས་པ་ཆགས་པས་ཀྱང།།

ན་ཆུང་དགའ་བའི་དགའ་སྟོན་དཔལ།།

འཕེལ་བྱེད་ཅེས་པ་གསལ་བྱེད་ཡིན་ལ། དཀར་ཕྱོགས་ཀྱིས་ནི་

འོད་དཀར་ཅན། འོད་དཀར་ཅན་དེ་ཡིས་མདའ་ལྔ་པ། མདའ་ལྔ་པ་

དེས་ཀྱང་ཆགས་པ། ཆགས་པས་ཀྱང་ན་ཆུང་དགའ་བའི་དགའ་སྟོན་

གྱི་དཔལ་ལོ།། གསལ་བྱེད་ཐོག་མཐའ་བར་གསུམ་ལ་མ་ངེས་ཤིང། 

དཔེར་ན། ལེགས་ལྡན་དཔྱིད་ཀྱིས་ཆར་དུས་ལང་ཚོའི་དཔལ།། 

དབྱར་གྱིས་རྐང་འཐུང་འདབ་འབྲས་ལྗང་གཞོན་སྤེལ།། དེས་ཀྱང་

སྟོན་གྱི་དུས་བསྐྱེད་འབྲས་ལྡན་མས།། གསར་ཚེས་གནམ་ལོའ ་ི

དགའ་སྟོན་འགུགས་པར་བྱེད།། ཅེས་པ་ལྟ་བུ། 

གཉིས་པ་ནི། 

ཞེས་སོགས་གསལ་བྱེད་ཡིན་མོད་ཀྱང།།

སྔ་མ་སྔ་མ་ལ་ལྟོས་པའི།།

ངག་གི་ཕྲེང་བ་རབ་ལྡན་ཕྱིར།།

དེ་ནི་ཕྲེང་བའི་གསལ་བྱེད་འདོད།།

ཞེས་སོགས་རྐང་པ་སྔ་ཕྱི་གང་ལ་ཡོད་ཀྱང་དེ་ཁའི་གསལ་བྱེད་

ཡིན་མོད། འོན་ཀྱང་སྔ་མ་སྔ་མ་ལ་ཕྱི་མ་ཕྱི་མ་ལྟོས་པའི་ངག་གི་ཕྲེང་

བ་རབ་ཏུ་ལྡན་པའི་ཕྱིར། དེ་ནི་ཕྲེང་བའི་གསལ་བྱེད་དུ་འདོད་དོ།། 

བཅུ་པ་འགལ་བའི་གསལ་བྱེད་ལ། དཔེ་དོན་གཉིས། དང་པོ་ནི། 

རླུང་གིས་གཙུབས་པའི་ཆུ་ཐིགས་ཅན།།

སྤྲིན་གྱི་ལུས་མེད་དག་གིས་ནི།།

ཨ་བ་ལེ་བ་འཕེལ་བར་བྱེད།།

རྔུལ་གྱི་དག་ནི་སེལ་བར་བྱེད།།

སྤྲིན་གྱིས་ཞེས་པ་གསལ་བྱེད་ཡིན་ལ། རླུང་གིས་གཙུབས་ཤིང་

བསྐྱོད་པའི་ཆར་གྱི་ཆུའི་ཐིགས་པ་ཅན་འདོད་ལྷ་ལུས་མེད་དག་གིས་

ནི་འདོད་ཆགས་ཀྱི་ཨ་པ་ལེ་བ་འཕེལ་བར་བྱེད་ཅིང་། ལུས་ཚ་བས་

གདུངས་པའི་རྔུལ་གྱི་ཨ་པ་ལེ་བ་དག་ནི་སེལ་བར་བྱེད་དོ།། ཞེས་

བྱེད་པོ་གཅིག་གིས་འཕེལ་སེལ་གྱི་བྱ་བ་གཅིག་ཅར་དུ་བསྟན་པས་

འགལ་བའོ།། དཔེར་ན། སྨིན་ལེགས་མ་དེས་ཆགས་པ་ཡིས།། གཟིར་

བའི་སྡུག་བསྔལ་བསྐྱེད་པ་དང་།། འཁྲིག་པའི་བདེ་བ་བརྟེན་པ་ཡིས།། 

འདོད་པར་དགའ་བ་རྒྱས་པར་བྱེད།། ཅེས་པ་ལྟ་བུ། 

གཉིས་པ་ནི། 

འདིར་ནི་སྤྲིན་གྱི་ཚིག་དག་དང་།།

ཨ་བ་ལེ་བའི་ཚིག་དག་གིས།། 

བྱ་བ་འགལ་བ་སྦྱར་བ་དེ།། 

འགལ་བའི་དོན་གྱི་གསལ་བྱེད་དོ།། 

འདིར་ནི་གསལ་བྱེད་སྤྲིན་གྱི་ཚིག་དག་དང་གསལ་བྱ་ཨ་ལ་བའི་

ཚིག་དག་གིས་སྔར་བཤད་མ་ཐག་པ་ལྟར་བྱ་བ་འགལ་བ་དང་ལྡན་པ་

སྟེ༑ རྒྱུ་མཚན་དེས་ན་འགལ་བའི་དོན་གྱི་གསལ་བྱེད་དོ།། 

བཅུ་གཅིག་དོན་གཅིག་གིི་གསལ་བྱེད་ལ་དཔེ་དོན་གཉིས། 

དང་པོ་ནི། 

ཆུ་འཛིན་དག་གི་ཕྲེང་བ་འདིས།།

ཕྱོགས་རྣམས་ཀྱི་ནི་གོ་སྐབས་ཕྲོགས།།

སྐར་མ་ཡི་ནི་ཚོགས་རྣམས་བཟུང།།

དེང་ཡང་བདག་གི་སྲོག་རྣམས་ལེན།།

ཆུ་འཛིན་དག་གི་ཕྲེང་བ་འདིས།། ཞེས་པ་ནི་གསལ་བྱེད་ཡིན་

ལ༑ ནམ་མཁའི་ཕྱོགས་རྣམས་ཀྱི་ནི་གོ་སྐབས་མེད་པར་ཕྲོགས་པ་

སྟེ་བསྒྲིབས་སོ།། སྐར་མའི་ཚོགས་རྣམས་ནི་བཟུང་བ་སྟེ་མ་གསལ་

བར་བྱས་སོ།། དེང་སང་ཡང་སྲེད་ལྡན་དག་གི་སྲོག་རྣམས་ལན་

པ་སྟེ་འཆི་བ་ལ་ཐུག་པས་གདུངས་སོ་ཞེས་པ་རྣམ་གྲངས་གསུམ་

བཀོད་ཀྱང་། དོན་ཆགས་པ་འཕེལ་བ་གཅིག་པུ་གསལ་བར་བསྟན་

པའོ༑༑ དཔེར་ན། མཚར་སྡུག་ལང་ཚོ་དར་བབ་སྐེད་མེད་མས།། 

བཞིན་གྱི་སྨིན་མ་རབ་གཡོ་འདྲེན་བྱེད་ཕྱོགས།། དམར་བའི་མཆུ་

སྒྲོས་གཡོ་ཞིང་སོ་ཕྲེང་ངོམ།། གཞོན་ནུའི་སྙིང་ལ་འདོད་པའི་གདུང་

བ་བསྐྱེད།། ཅེས་པ་ལྟ་བུ། 

གཉིས་པ་ནི། 

གང་ཕྱིར་ཆུ་འཛིན་ཕྲེང་བ་ཡི།།

བྱ་བ་གཅིག་ཉིད་གསལ་བྱེད་འདིར།།

དུ་མའི་སྒྲ་ཡིས་ཉེར་བླངས་པ།།

དེ་ཕྱིར་དོན་གཅིག་གསལ་བྱེད་དོ།།

གང་གི་ཕྱིར་ཆུ་འཛིན་གྱི་ཕྲེང་བ་ཡིས། འདོད་པའི་བྱ་བ་

གཅིག་ཉིད་གསལ་བར་བྱེད་པ་འདིར་རྣམ་གྲངས་དུ་མ་བཀོད་པའི་

སྒྲ་ཡིས་ཉེ་བར་བླངས་པ་ཡིས། དེའི་ཕྱིར་དོན་འདོད་པ་གཅིག་

གསལ་བར་བྱེད་དོ།། 

བཅུ་གཉིས་པ་སྦྱར་བའི་གསལ་བྱེད་ལ་དཔེ་དོན་གཉིས། དང་

པོ་ནི། 

དྲི་ཡི་བཞོན་པ་ཡིད་འོང་མཐོ།།

སྔོ་བསངས་ཏ་མ་ལ་ཡི་འོད།།

སྤྲིན་ནི་མཁའ་ལ་རྒྱུ་བྱེད་དེ།།

གླང་ཆེན་འདི་དག་ས་ལའོ།།

རྒྱུ་ཞེས་པ་གསལ་བྱེད་ཡིན་ལ། སྤྲིན་ནི་ནམ་མཁའ་དང་། གླང་པོ་

ཆེ་འདི་དག་ས་ལ་རྒྱུ་བར་བྱེད་པའོ།། དེ་ཡང་སྦྱར་ལུགས་ནི། སྤྲིན་ནི་

དྲིའི་གཞོན་པ་རླུང་དང་ལྡན་པ་ཡིན་ལ། གླང་པོ་ནི་གར་ཆང་གི་དྲིའི་

གཞོན་པ་ཡིན་ལ། དེ་གཉིས་ཀ་མཐོང་ན་ཡིད་དུ་འོང་བ་དང་། དཔངས་

མཐོ་བ་དང་། ཁ་དོག་སྔོ་བསངས་ཏ་མ་ལའི་འོད་དང་ལྡན་པ་རྣམས་

དེ་གཉིས་ཀ་ལ་ཐུན་མོང་དུ་ཡོད་པས་སྦྱར་བའོ།། དཔེར་ན། ལེགས་

བཤད་སྨྲ་བའི་མགྲིན་པ་གཟེངས་མཐོ་ཞིང་།། རིག་བྱེད་གཞུང་བརྒྱ་

འཆད་པའི་སྟོན་པ་ཆེ།། ལྷ་ཡི་བླ་མ་འཆི་མེད་མདུན་ས་དང་།། ཆོས་

སྐྱོང་བཟང་པོ་ཁ་བའི་ལྗོངས་ཀྱི་རྒྱན།། ཞེས་པ་ལྟ་བུ། 

གཉིས་པ་ནི། 

འདིར་ནི་ཆོས་རྣམས་ཐ་དད་མིན།།

སྤྲིན་དང་གླང་པོ་རྣམས་དག་ཀྱང།།

རྒྱུ་བ་ཉིད་ཀྱིས་འབྲེལ་བའི་ཕྱིར།།

སྦྱར་བའི་དོན་གྱི་གསལ་བྱེད་དོ།།

བཤད་མ་ཐག་པ་འདི་ནི་ཆོས་དེ་རྣམས་ཐ་དད་མ་ཡིན་པར་སྤྲིན་

དང་གླང་པོ་རྣམས་དག་ལ་སྦྱར་བས། རྒྱུ་ཞེས་པའི་གསལ་བྱེད་ཉིད་ཀྱི་

ཚིག་ཉིད་ཀྱིས་འབྲེལ་བའི་ཕྱིར། སྦྱར་བའི་དོན་གྱི་གསལ་བྱེད་དོ།། 

ལྔ་པ་མ་བཤད་པ་བསླབ་ཚུལ་ནི། 

རྣམ་པ་འདི་ཉིད་ཁོ་ན་ཡིས།།

གསལ་བྱེད་ལ་ནི་རྣམ་རྟོག་པ།།

ལྷག་མ་རྣམས་ཀྱང་རྗེས་མཐུན་པར།།

མཁས་པ་རྣམས་ཀྱིས་རྟོགས་པར་བྱ།།

རྣམ་པ་འདི་དག་ཉིད་ཁོ་ན་ཡིས་གསལ་བྱེད་ཀྱི་རྒྱན་ལ་ནི་རྣམ་

པར་རྟོག་པའི་སྤྲོས་པ་འདིར་མ་བཤད་པའི་ལྷག་མ་རྣམས་ཀྱང་སྔ་མ་

དང་རྗེས་སུ་མཐུན་པར་མཁས་པ་རྣམས་ཀྱིས་རིགས་པས་དཔག་པ་

སྟེ་རྟོགས་པར་བྱའོ།། 

༈ ལྔ་པ་བསྐོར་བའི་རྒྱན་ལ། མཚན་ཉིད་ཀྱི་སྒོ་ནས་དབྱེ་བ་དང་། 

སོ་སོའ་ིདཔེར་བརྗོད་གཉིས། དང་པོ་ནི། 

གསལ་བྱེད་ཀྱི་ནི་གནས་ཉིད་དུ།།

དོན་སྐོར་དང་ནི་ཚིག་སྐོར་དང།།

གཉིས་ཀ་བསྐོར་བ་ཞེས་པ་ཡི།།

རྒྱན་གསུམ་པོ་དག་འདོད་དེ་དཔེར།།

གསལ་བྱེད་དུ་བཤད་པའི་ཐོག་མཐའ་བར་གསུམ་གྱི་གནས་གང་

རུང་ཉིད་དུ་དོན་གཅིག་ཚིག་མི་འདྲ་བ་ལ་བསྐོར་བ་དང་ནི། དོན་མི་

གཅིག་ལ་ཚིག་འདྲ་བར་བསྐོར་བ་དང་། ཚིག་དོན་གཉིས་ཀ་བསྐོར་

བ་ཞེས་བྱ་བ་སྟེ་རྒྱན་གསུམ་ཡོད་པ་དག་འདོད་དེ་དཔེར་ན། གཉིས་

པ་སོ་སོའ་ིདཔེར་བརྗོད་ལ། 

དང་པོ་དོན་བསྐོར་བ་ནི། 

ཀ་དམྦ་ནི་རྣམ་པར་རྒྱས།།

ཀུ་ཊ་ཛོདྐ་མ་རབ་གསལ།།

ཀནྡ་ལྱ་ནི་རབ་ཏུ་བྱེ།།

ཀ་ཀུ་བྷ་ཡང་གྱེས་པར་གྱུར།།

ཀ་དམྤ། ཀུ་ཊ་ཛོངྒ་དུ་མཿཀནྡ་ལྱ་ཀ་ཀུ་བྷ། བཞི་པོ་ཚིག་མི་གཅིག་

ཀྱང་དོན་དུ་མོ་ཉུང་གི་ཤིང་ཡིན་པས། ཤིང་གཅིག་པུ་དེ་བསྐོར་བ་སྟེ། 

ཤིང་དེ་རྣམ་པར་རྒྱས། རབ་ཏུ་གསལ། རབ་ཏུ་བྱེད། གྱེས་པར་གྱུར། 

ཞེས་པ་སྟེ། དཔེར་ན། སྟོབས་བཅུ་མངའ་བའི་གོ་འཕང་ཐོབ་པའི་ཆེད།། 

ལུས་མེད་ཐུལ་གྱི་བསྟན་ལ་རབ་ཞུགས་ཏེ།། མི་འཇིགས་བཞི་ལྡན་

གསུང་རབ་ལ་སྦྱངས་ནས།། རྒྱལ་བས་གྲངས་མེད་ཚོགས་བསགས་

རྗེས་སུ་བསླབས།། ཞེས་པ་ལྟ་བུ། 

གཉིས་པ། ཚིག་བསྐོར་བ་ནི། 

སྤྲིན་གྱི་ཕྲེང་བ་དག་གིས་ནི།།

རྨ་བྱའི་ཚོགས་རྣམས་འདོད་ལྡན་བྱེད།།

ཆུ་སྲིན་རྒྱལ་མཚན་ཅན་གྱིས་དེང།།

ན་ཆུང་རྣམས་ཡིད་འདོད་ལྡན་བྱེད།།

བྱེད་ཅེས་པ་ཚིག་བསྐོར་བ་ཡིན་ལ། སྤྲིན་གྱི་ཕྲེང་བ་དག་གིས་

རྨ་བྱའི་ཚོགས་རྣམས་དང་། ཆུ་སྲིན་རྒྱལ་མཚན་ཅན་གྱིས་ནི་དེང་

དུས་ན་ཆུང་རྣམས་ཀྱི་ཡིད་འདོད་པ་དང་ལྡན་པར་བྱེད་དོ།། དཔེར་

ན༑ འོད་དཀར་ཅན་གྱིས་ས་སྨོས་འདབ་མ་རྒྱས།། རྒྱལ་བའི་ཐུགས་

རྗེས་འགྲོ་བའི་ཕན་བདེ་རྒྱས།། དབྱངས་ཅན་ལྷ་མོས་བདག་བློའ་ི

ཤེས་རབ་རྒྱས།། ལེགས་བཤད་གཏམ་གྱིས་བློ་གསལ་དགའ་བ་

རྒྱས༑༑ ཞེས་པ་ལྟ་བུ། 

གསུམ་པ་གཉིས་ཀ་བསྐོར་བ་ནི། 

ཀུན་ལས་རྒྱལ་ནས་དེ་རིང་ཁྱོད།།

བཙུན་མོ་རྣམས་དང་རྩེ་བར་བྱེད།།

ཁྱོད་ཀྱི་དགྲ་སྡེ་མཐོ་རིས་སོང།།

ལྷ་མོ་རྣམས་དང་རྩེ་བར་བྱེད།།

རྩེ་བར་བྱེད་ཅེས་པ་ནི་ཚིག་བསྐོར་བ་ཡིན་ལ། རྒྱལ་པོ་དགྲ་ལས་

རྒྱལ་ནས་དགའ་བ་དང་། དགྲ་རྣམས་ལྷར་སྐྱེས་པས་དགའ་བ་ཡང་

རྒྱལ་པོས་དེ་རྣམས་བསད་པ་ལ་བརྟེན་ནས་བྱུང་བས་དོན་རྒྱལ་པོ་

གཡུལ་ལས་རྒྱལ་བ་གཅིག་པུ་ལ་བསྐོར་བ་སྟེ། དགྲ་ཀུན་ལས་རྒྱལ་

ནས་དེ་རིང་རྒྱལ་པོ་ཁྱོད་བཙུན་མོ་རྣམས་དང་། ཁྱོད་ཀྱིས་བསད་པའི་

དགྲ་སྡེ་རྣམས་གཡུལ་ངོར་ཤི་བའི་དབང་གིས་མཐོ་རིས་སུ་སོང་བ་

སྟེ་སྐྱེས་ནས་ལྷ་མོ་རྣམས་དང་རྩེ་བར་བྱེད་དོ།། དཔེར་ན། ཉིན་མོར་

བྱེད་པའི་དཀྱིལ་འཁོར་གསལ།། གཟུགས་སྣང་བཀོད་པ་སྣ་ཚོགས་

གསལ༑༑ དབྱར་རྔ་སྐད་གསང་སྒྲོག་པས་བྲེལ།། རྨ་བྱ་དགའ་བའི་

གར་གྱིས་བྲེལ།། ཞེས་པ་ལྟ་བུ། 

༈ དྲུག་པ་འགོག་པའི་རྒྱན་ལ། མཚན་ཉིད་དབྱེ་བ་དང་བཅས་ཏེ་

མདོར་བསྟན་པ། ཕྱེ་བ་སོ་སོའ་ིདཔེར་བརྗོད་རྒྱས་པར་བཤད་པ༑ མ་

བཤད་པ་ཁ་འཕངས་སུ་བསྟན་ཏེ་མཇུག་བསྡུ་བ་དང་གསུམ། དང་པོ་ནི། 

དགག་པ་བརྗོད་པ་འགོག་པ་སྟེ།།

དུས་གསུམ་ལ་ལྟོས་རྣམ་པ་གསུམ།།

དེ་ནས་དེ་ཡང་དགག་བྱ་ཡི།།

དབྱེ་བ་མཐའ་ཡས་ཕྱིར་མཐའ་ཡས།།

དོན་འགའ་ཞིག་བསྒྲུབ་པ་སོགས་དགག་བྱར་བྱས་ནས། དེ་

བསྒྲུབ་ཏུ་མི་སྟེར་བར་ཐབས་བརྗོད་པ་ནི་འགོག་བྱེད་དེ། དེ་ལ་ཡང་

འདས་མ་འོངས་ད་ལྟ་དུས་གསུམ་ལ་ལྟོས་ནས་རྣམ་པ་གསུམ་དང་། 

དེ་ནས་དེ་ཡང་བྱེ་བྲག་རྒྱས་པར་ཕྱེ་ན་དགག་བྱའི་དབྱེ་བ་མཐའ་ཡས་

པའི་ཕྱིར། འགོག་བྱེད་ཀྱང་མཐའ་ཡས་སོ།། 

གཉིས་པ་ལ་ཉི་ཤུ་རྩ་གསུམ་ལས། དང་པོ་འདས་པ་འགོག་པ་ལ་

དཔེ་དོན་གཉིས། དང་པོ་ནི། 

ལུས་མེད་ཀྱི་ནི་མེ་ཏོག་གི །

མདའ་ལྔས་ཀུན་ལས་རྒྱལ་བར་གྱུར།།

ཞེས་པ་མི་སྲིད་ཡང་ན་ནི།།

དངོས་པོའ་ིནུས་པ་རྣམ་པར་བཀྲ།།

ལུས་མེད་ཀྱི་ནི་མེ་ཏོག་གི་མདའ་ལྔ་འཇམ་ཞིང་ཉུང་བ་དེས་འགྲོ་

བ་ཀུན་ལས་རྒྱལ་བར་གྱུར། ཞེས་པ་མི་སྲིད་དེ་མི་བདེན་ནོ་སྙམ་པའི་

བློ་སྔར་བྱུང་ཟིན་པ་ནི་དགག་བྱ་དང་། ཡང་ན་ནི། འགོག་བྱེད་དངོས་

པོ་འདོད་པའི་ནུས་པ་རྣམ་པར་བཀྲ་བ་སྟེ་བསམ་གྱིས་མི་ཁྱབ་བོ།། 

དཔེར་ན། ཉི་མའི་གཉེན་གྱིས་ལྔ་སྡེར་བདེན་བཞིའི་ཆོས།། གསུངས་

པ་ཙམ་གྱིས་གྲོལ་བ་ཡ་མ་བརླ།། འོན་ཏང་སྲིད་པ་ཐ་མའི་གང་ཟག་

གི༑ རང་བཞིན་ཚུར་མཐོང་སྐྱེ་བོའ་ིཡུལ་ལས་འགོང་།། ཞེས་པ་ལྟ་བུ། 

གཉིས་པ་ནི། 

ཞེས་པ་འདི་ནི་རྒྱུ་སྟོབས་ཀྱིས།།

ལུས་མེད་རྒྱལ་བར་མི་རིགས་བློ།།

དེ་ལྟར་གྱུར་བཀག་དེ་ཡི་ཕྱིར།།

འདི་འདྲ་དེ་ནི་བྱུང་བ་འགོག །

ཞེས་པ་འདི་ནི་འདོད་ལྷའི་ནུས་པའི་རྒྱུའི་སྟོབས་ཀྱིས་ལུས་མེད་

རྒྱལ་བར་མི་རིགས་པའི་བློ་དེ་ལྟར་གྱུར་ཟིན་བཀག་པ་དེའི་ཕྱིར། འདི་

འདྲ་དེ་ནི་བྱུང་བ་འགོག་པའོ།། 

གཉིས་པ་ད་ལྟར་བ་འགོག་པ་ལ། དཔེ་དོན་གཉིས། དང་པོ་ནི། 

སྙན་སྒྲོགས་མ་དག་ཅི་ཡི་ཕྱིར།།

རྣ་བ་ལ་ནི་ཨུཏྤལ་འཛུད།།

ལས་འདི་ལ་ནི་མིག་ཟུར་དག །

ཡོངས་རྫོགས་མིན་པར་སེམས་སམ་ཅི།།

སྙན་པར་སྒྲོག་མ་དག་ཅིའི་ཕྱིར་རྣ་བ་ལ་ནི་ཨུཏྤལ་འཇུག་པར་

བྱེད་ཅེས། ཨུཏྤལ་འཛུགས་བཞིན་པ་ནི་དགག་བྱ་དང་། འགོག་བྱེད་

དེ་ལྟ་བུ་ལས་འདི་ལ་ནི་ཁྱོད་རང་གི་མིག་ཟུར་དག་ཡོངས་རྫོགས་

མིན་པར་སེམས་བསམ་ཅི་སྟེ། མིག་ཟུར་རིང་པོར་སྤྲོས་ན་དེ་ལས་

མཛེས་པ་མེད་དོ།། དཔེར་ན། འཇམ་མགོན་ཁྱོད་ཀྱི་ཕྱག་གཡས་ན།། 

རལ་གྲི་བཟུང་དེས་དགོས་པ་ཅི།། ཤིན་ཏུ་རྣོ་ཞིང་ངར་བ་ཡི།། མཁྱེན་

མཆོག་འདི་ལས་ལྷག་པ་གང་།། ཞེས་པ་ལྟ་བུ། 

གཉིས་པ་ནི། 

འགའ་ཞིག་དཀར་མིན་ཨུཏྤལ་ལ།།

རྣ་བར་བྱེད་ལ་མཛའ་བོ་ཡིས།།

དེ་ལྟར་བསྟོད་པས་འགོག་བྱེད་པ།།

འདི་ནི་མངོན་གྱུར་འགོག་པའོ།།

མཛེས་མ་འགའ་ཞིག་དཀར་བ་མ་ཡིན་པའི་ཨུཏྤལ་རྣ་བའི་རྒྱན་

དུ་བྱེད་པ་ལ། དེ་འགོག་པའི་ཆེད་དུ་མཛའ་བོ་ཡིས། དེ་ལྟར་མིག་ལ་

བསྟོད་ནས་འགོག་པར་བྱེད་པ་འདི་ནི་མངོན་གྱུར་འགོག་པའོ།། 

གསུམ་པ་མ་འོངས་པ་འགོག་པ་ལ། དཔེ་དོན་གཉིས། དང་པོ་ནི། 

ཇོ་བོ་བདེན་པར་སྨྲ་བོ་བདག །

གཞན་དང་ཙུམྦ་ནས་འཕོས་པའི།།

རྒྱ་སྐྱེགས་ཀྱིས་དམར་མིག་གིས་ནི།།

ནམ་ཡང་མཐོང་བར་འགྱུར་མ་ལགས།།

མཛའ་མོས་བདེན་པར་སྨྲའོ།། གང་སྨྲ་ན། ཇོ་བོ་སྟེ་བདག་པོ་

ཁྱོད་ཀྱིས་བུད་མེད་གཞན་དང་ཙུམྦན་སྟེ་འོ་བྱས་པ་ལས། མཆུ་སྒྲོས་

ཀྱི་རང་མདངས་འཕོས་པ་ལྟ་བུ་རྒྱ་སྐྱེགས་ཀྱི་མདོག་ལྟར་དམར་བ་

དགག་བྱ་དང་འགོག་བྱེད་ཁྱོད་ཀྱིས་ཆགས་པའི་མིག་གིས་བལྟས་

ཀྱང་༑ བདག་སྡུག་བསྔལ་དེས་འཆི་བས་ནམ་ཡང་མཐོང་བར་གྱུར་

པ་མ་ལགས་སོ།། དཔེར་ན། ཚུལ་འཆོས་སྒོམ་ཆེན་རྒན་པོའ་ིརྫུ་བག་

གིས༑༑ ཐ་སྙད་གཙུག་ལག་སྦྱོང་བར་མི་བྱེད་པས།། མི་ཤེས་བླུན་པོ་

ཚོགས་པའི་གྲལ་ཁྲོད་དུ།། མགོ་སྐྱེས་དཀར་པོའ་ིཐོར་ཅོག་འཆིང་

བར་ངེས།། ཞེས་པ་ལྟ་བུ། 

གཉིས་པ་ནི། 

སྔར་ཉིད་ཤིན་ཏུ་ཁེངས་ལྡན་མས།།

ནམ་ཞིག་འདི་ཡི་གནོད་པ་དག །

འབྱུང་བ་དེ་ལྟར་འགོག་བྱེད་པ།།

འདི་ནི་འབྱུང་འགྱུར་འགོག་པའོ།།

སྔར་བུད་མེད་རང་ཉིད་ཤིན་ཏུ་ཁེངས་པ་དང་ལྡན་མས་མཛའ་བོ་

ལ་མ་འདུད་པའི་དབང་གིས། ནམ་ཞིག་བདག་པོ་འདི་ཡིས་བུད་མེད་

གཞན་དང་འགྲོགས་ན་རང་ལ་གནོད་པ་དག་བྱུང་དོགས་པ་མ་འོངས་

པ་དེ་དགག་བྱ་དང་། དེ་ལྟར་འགོག་བྱེད་འཆི་བར་སྨྲ་བ་འདི་ནི་འབྱུང་

འགྱུར་འགོག་པའོ།། 

བཞི་པ་ཆོས་འགོག་པ་ལ་དཔེ་དོན་གཉིས། དང་པོ་ནི། 

ལུས་ཕྲ་ཁྱོད་ཀྱི་ཡན་ལག་རྣམས།།

འཇམ་པ་ཉིད་དུ་གནས་པ་བརྫུན།།

གལ་ཏེ་བདེན་པར་འཇམ་པ་ན།།

གློ་བུར་དུ་བདག་ཅི་ལ་གདུང།།

ཚོགས་ནི་འཇམ་པ་ཡིན་པས་ལུས་ཕྲ་ཁྱོད་ཀྱི་ཡན་ལག་རྣམས་

འཇམ་པ་ཉིད་དུ་གནས་པ་རྫུན་པ་སྟེ། དགག་བྱ་ཡིན་ལ། འགོག་

བྱེད་གལ་ཏེ་བདེན་པར་འཇམ་པ་ཡིན་ན། གློ་བུར་དུ་བདག་ལ་

གདུང་བ་དྲག་པོ་སྐྱེད་དོ།། དཔེར་ན། སྐབས་གསུམ་པ་རྣམས་དགེ་

བ་བཅུར་སྤྱོད་པའི།། སྔོན་བྱུང་གཏམ་རྫུན་བདེན་ན་ལྷ་དབང་གིས།། 

དྲང་སྲོང་གཽ་ཏ་མ་ཡི་མཆིས་འབྲང་ལ།། སྤྱད་པས་མིག་སྟོང་བྱུང་དེ་

ཅི་ཞིག་ཡིན།། ཞེས་པ་ལྟ་བུ། 

གཉིས་པ་ནི། 

གང་ཕྱིར་དེ་ལྟར་འདོད་ལྡན་གྱིས།།

དེ་དང་འགལ་བའི་ཆོས་ཀྱིས་འདིར།།

བུད་མེད་ལུས་ནི་འཇམ་པ་དག །

འགོག་པ་འདི་ནི་ཆོས་འགོག་པའོ།།

གང་གི་ཕྱིར་དེ་ལྟར་འདོད་ལྡན་གྱི་སྐྱེ་བོ་འགའ་ཞིག་རེག་བྱ་

འཇམ་པའི་ཆོས་དེ་དང་འགལ་བའི་ཆོས་རྩུབ་པོར་སྒྲུབ་པ་འདིར། 

བུད་མེད་ཀྱི་ལུས་ནི་འཇམ་པ་དག་འགོག་པ་དེ་ནི་ཆོས་འགོག་པའོ།། 

ལྔ་པ་ཆོས་ཅན་འགོག་པ་ལ། དཔེ་དོན་གཉིས། དང་པོ་ནི། 

དེ་ནི་མཛེས་སམ་མ་ཡིན་ཞེས།།

རྣམ་རིག་འདི་ནི་ཅི་ལས་སྐྱེས།།

དེར་ནི་འོད་ཙམ་གཡོ་བ་ཉིད།།

མཐོང་བར་འགྱུར་གྱི་རྟེན་མ་ཡིན།།

ཆོས་ཅན་བུད་མེད་ཀྱི་རྟེན་མཐོང་བ་མ་ཡིན་པས་ལུས་མཐོང་བ་

དགག་བྱ། ལུས་དེར་ནི་བལྟས་པ་ན་འོད་ཙམ་གཡོ་བ་ཉིད་མཐོང་བར་

གྱུར་གྱི་ཞེས་པ་འགོག་བྱེད། རྒྱུ་མཚན་དེས་ན་བུ་མོའ་ིལུས་དེ་མཛེས་

སམ་མི་མཛེས་པ་ཡིན་ཞེས་རྣམ་དབྱེ་བྱེད་པའི་རྣམ་པར་རིག་བྱེད་

འདི་ནི་རྒྱུ་ཅི་ལས་སྐྱེས་ཏེ་ཁྱད་གཞི་མེད་པའི་ཁྱད་ཆོས་སོ།། དཔེར་

ན༑ འཇུག་པ་བཅུ་པས་ལྷ་མིན་སྟོབས་ལྡན་དག །ས་འོག་བཅིངས་པའི་

རྣམ་འགྱུར་བརྗོད་མི་ནུས།། རིག་བྱེད་གཞུང་དུ་བསྟན་པའི་ངོ་མཚར་

གཏམ༑༑ ཅུང་ཟད་ཐོས་ལས་ཞིབ་ཏུ་མཐོང་བ་མིན།། ཞེས་པ་ལྟ་བུ། 

གཉིས་པ་ནི། 

གང་ཕྱིར་གཟུགས་ཅན་མའི་ངོ་མཚར།།

བརྗོད་པ་འདོད་པས་འོད་ཅེས་པའི།།

ཆོས་འདི་ཁས་བླངས་ཆོས་ཅན་དག །

འགོག་འདི་ཆོས་ཅན་འགོག་པའོ།།

གང་གི་ཕྱིར་གཟུགས་ཅན་མཛེས་མ་འདི་ཉིད་ངོ་མཚར་བར་

བརྗོད་པར་འདོད་པས། འོད་ཙམ་མཐོང་ཞེས་པའི་ཆོས་འདི་ཁས་

བླངས་པས། ཆོས་ཅན་མཛེས་མའི་ལུས་མཐོང་བ་འགོག་པ་འདི་ནི་

ཆོས་ཅན་འགོག་པའོ།། 

དྲུག་པ་རྒྱུ་འགོག་པ་ལ་དཔེ་དོན་གཉིས། དང་པོ་ནི། 

ཁྱོད་ཀྱི་མིག་དག་དམར་གྱུར་ཅིང།།

མཆུ་ཡི་ཡལ་འདབ་གཡོ་བ་དང།།

སྨིན་མ་འཁྱོག་སྟེ་དེ་ལྟ་ནའང།།

ཉེས་པ་མེད་པས་བདག་མི་འཇིགས།།

འཇིགས་པའི་རྒྱུ། རང་གིས་སྐྱེས་པ་གཞན་དང་མཐུན་པའི་གནོང་

འགྱོད་དམ་ཉེས་པ་ནི་ཤུགས་བསྟན་གྱི་དགག་བྱ་འགོག་བྱེད་བདག་

པོ་ཁྱོད་ཀྱི་མིག་དག་དམར་པོར་གྱུར་ཅིང་། མཆུ་ཡི་ཡལ་འདབ་གཡོ་

བ་དང་། སྨིན་མ་འཁྱོག་པོ་སྟེ་ཁྲོ་བར་བྱེད་པ་དེ་ལྟ་ནའང་། ཁྲོ་བའི་རྒྱུ་

གཞན་དང་འཚམ་པའི་ཉེས་པ་བདག་ལ་མེད་པས་མི་འཇིགས་སོ།། 

དཔེར་ན། གཟུ་མོར་མི་གནས་ཕྱོགས་ལྷུང་གིས།། འཕྱ་སྨོད་གཏམ་

གྱི་སྒྲ་བསྒྲགས་ཀྱང་།། ཚེ་སྔོན་བཟོད་པ་མ་བསྒོམས་པའི།། གནོང་

འགྱོད་ལུས་ཕྲ་བདག་ལ་མེད།། ཅེས་པ་ལྟ་བུ། 

གཉིས་པ་ནི། 

གང་ཕྱིར་མཛའ་མོ་མཁས་པ་ཡིས།།

འཇིགས་པ་ཡི་ནི་རྒྱུ་ཡི་གཙོ།།

རང་གི་ཉེས་པ་འགོག་བྱེད་པ།།

འདི་དག་འདིར་ནི་རྒྱུ་འགོག་པའོ།།

གང་ཕྱིར་མཛའ་མོ་མཁས་པ་ཡི། འཇིགས་པ་ཡི་ནི་རྒྱུའི་གཙོ་

བོ༑ རང་གིས་སྨད་འཚོང་བྱས་པའི་ཉེས་པ་འགོག་པར་བྱེད་པ་དེ་

དག་འདིར་ནི་རྒྱུ་འགོག་པའོ།། 

བདུན་པ་འབྲས་བུ་འགོག་པ་ལ་དཔེ་དོན་གཉིས། དང་པོ་ནི། 

མཛའ་བོ་དག་ནི་རིང་ན་གནས།།

ཆུ་འཛིན་བགྲོད་ལྡན་འདི་ནི་འོངས།།

ནི་ཙུ་ལ་ཡང་རྒྱས་པར་མཐོང།།

བདག་ཤི་མིན་པ་འདི་ཅི་གང།།

འབྲས་བུ་ཤི་བ། དགག་བྱ་འགོག་བྱེད་རང་གི་མཛའ་བོ་དག་

ནི་ཐག་རིང་པོ་ན་གནས་པ་དང་། ཆུ་འཛིན་གཡོ་ཞིང་བགྲོད་པ་

དང་ལྡན་པ་འདི་ནི་འགྲོ་འོང་བྱེད་པ་དང་། ཤིང་ནི་ཙུ་ལ་ཡང་རྒྱས་

པ་མཐོང་བ་གསུམ་པོ་འདི་ཆགས་པ་རྒྱས་ཏེ་འཆི་བའི་རྒྱུ་ཚོགས་

ཀྱང་༑ བདག་ཤི་བ་མིན་པ་འདི་ཅི་ག །དཔེར་ན། ཡིད་སྲུབས་བདག་

པོའ་ིལུས་ཕྲའི་བཞིན་ངོམ་ཞིང་།། དཀྱུས་རིང་རྣམ་བཀྲ་མིག་ཟུར་

གཡོན་དུ་འཁྱོག །མཆུ་སྒྲོས་འཛུམ་ལས་སོ་འཕྲེང་སྟོན་པ་ཡིས།། 

རྒྱལ་བའི་ཐུགས་ལ་ཉོན་མོངས་མེད་འདི་མཚར།། ཞེས་པ་ལྟ་བུ། 

གཉིས་པ་ནི། 

དེ་རྒྱུ་ཆུ་འཛིན་བགྲོད་པ་སོགས།།

མི་བཟད་པ་དག་ཉེར་བཀོད་ནས།།

འབྲས་བུ་འཆི་བ་བཟློག་པའི་ཕྱིར།།

དེ་ནི་འབྲས་བུ་འགོག་པའོ།།

འཆི་བ་དེའི་རྒྱུ་ཆུ་འཛིན་བགྲོད་པ་སོགས་མི་ཟད་པ་དག་ཉེ་

བར་བཀོད་ནས་མ་ཤི་བ་བདག །འབྲས་བུ་འཆི་བ་བཟློག་པའི་

ཕྱིར༑ དེ་ནི་འབྲས་བུ་འགོག་པའོ།། 

བརྒྱད་པ་རྗེས་གནང་གིས་འགོག་པ་ལ་དཔེ་དོན་གཉིས། དང་པོ་ནི། 

གལ་ཏེ་གཤེགས་ན་གཤེགས་པར་མཛོད།།

ཁྱོད་ཀྱི་བགྲོད་པས་བདག་ལ་ནི།།

གདུང་བ་ཡུན་རིང་འབྱུང་མི་འགྱུར།།

འདི་ལ་ཁྱོད་ནི་དོགས་མི་འཚལ།།

འགྲོ་བ་ཤུགས་བསྟན་གྱི་དགག་བྱ་འགོག་བྱེད་གལ་ཏེ་གཤེགས་

པར་འདོད་ན་ཕྱོགས་གང་ཡིན་པ་དེར་གཤེགས་པར་མཛོད་ཅིག་དང་

ཁྱོད་ཀྱིས་ཐག་རིང་དུ་བགྲོད་པས། མཛའ་མོ་བདག་ལ་ནི་མྱུར་དུ་འཆི་

བ་འབྱུང་བས། གདུང་བ་སྟེ་སྡུག་བསྔལ་ཡུན་རིང་དུ་འབྱུང་བར་མི་

འགྱུར་བས། ཚུལ་འདི་ལ་ཁྱོད་ནི་དོགས་པ་མི་འཚལ་ལོ།། དཔེར་ན། 

རྟ་ལྗང་ཆུ་ལྷའི་ས་འཛིན་ལ།། བརྒལ་བར་འདོད་ན་ཅི་བདེར་འཚལ།། 

སྐྱེད་ཚལ་མཛེས་པའི་འདམ་སྐྱེས་རྣམས།། འདབ་མའི་ཚོགས་རྣམས་

ཟུམ་པར་བྱེད།། ཅེས་པ་ལྟ་བུ། 

གཉིས་པ་ནི། 

ཞེས་པ་འཆི་བ་གསལ་བྱེད་པས།།

རྗེས་གནང་ཉིད་ཀྱི་སྒོ་ནས་ནི།།

མཛའ་བོའ་ིབགྲོད་པ་འགོག་བྱེད་པ།།

དེ་ནི་རྗེས་གནང་འགོག་པའོ།།

ཞེས་པ་འཆི་བ་གསལ་བར་བྱེད་པའི་རྗེས་གནང་ཉིད་ཀྱི་སྒོ་ནས་

ནི་མཛའ་བོའ ་ིབགྲོད་པ་འགོག་པར་བྱེད་པ་དེ་ནི་རྗེས་གནང་གིས་

འགོག་པའོ།། 

དགུ་པ་དབང་གིས་འགོག་པ་ལ། དཔེ་དོན་གཉིས། དང་པོ་ནི། 

ནོར་ནི་མང་པོ་རྙེད་འགྱུར་ཞིང།།

ལམ་དུ་ཡང་ནི་བདེ་ཞིང་དགེ །

བདག་སྲོག་ལ་ཡང་ཐེ་ཚོམ་མེད།།

འོན་ཀྱང་མཛའ་བོ་འགྲོ་མི་བྱ།།

ཡུལ་གཞན་དུ་འགྲོ་བ་ཤུགས་བསྟན་གྱི་དགག་བྱ། འགོག་བྱེད་དེར་

ཕྱིན་ན་ནོར་ནི་མང་པོ་རྙེད་པར་འགྱུར་ཞིང་། ལམ་དུ་ཡང་ནི་བདེ་ཞིང་

དགེ་ལ། གཞིས་སུ་ཁོ་མོ་བདག་ཀྱང་སྲོག་ལ་བར་ཆད་མི་འབྱུང་བར་ཐེ་

ཚོམ་མེད་མོད། འོན་ཀྱང་མཛའ་བོ་ཁྱོད་འགྲོ་བར་མི་བྱའོ།། ཞེས་འཇིག་

རྟེན་ན་དབང་ཆེ་བྱེད་པ་ལྟ་བུའོ།། དཔེར་ན། འོད་དཀར་ཅན་ཁྱོད་གླིང་

གཞན་མཁར་གཤེགས་ན།། ཕྱོགས་དེའི་མུན་ཚོགས་འཇོམས་ཤིང་ས་

སྨོས་རྣམས།། རྒྱས་ཤིང་ན་ཀྲའི་གྲོང་ཁྱེར་འཕེལ་བྱེད་ཀྱང་།། དབུས་

འགྱུར་བྲམ་ཟེ་དགའ་བའི་དཔལ་དུ་བཞུགས།། ཞེས་པ་ལྟ་བུ། 

གཉིས་པ་ནི། 

མཛའ་བོ་འགྲོ་བར་སྦྱོར་བ་ཡིས།།

རྒྱུ་རྣམས་དག་ནི་རབ་བཤད་ནས།།

དབང་ཉིད་ཀྱིས་ནི་དེ་འགོག་པ།།

འདི་འདྲ་དབང་གིས་འགོག་པའོ།།

ནོར་རྙེད་པ་སོགས་མཛའ་བོ་འགྲོ་བའི་མཐུན་པའི་སྦྱོར་བའི་རྒྱུ་

རྣམས་དག་ནི་རབ་བཤད་ནས། མཛའ་མོ་ཁྱོད་ཀྱི་དབང་ཉིད་ཀྱི་སྒོ་

ནས་ནི་འགྲོ་བ་དེ་འགོག་པ་འདི་འདྲ་བ་དབང་གིས་འགོག་པའོ།། 

བཅུ་པ་མ་གུས་པས་འགོག་པ་ལ་དཔེ་དོན་གཉིས། དང་པོ་ནི། 

བདག་ནི་གསོན་རེ་སྟོབས་དང་ལྡན།།

ནོར་གྱི་བསམ་པ་སྟོབས་ལྡན་མིན།།

མཛའ་བོ་གཤེགས་སམ་བཞུགས་ལགས་སམ།།

རང་གི་གནས་སྐབས་སྨོས་པ་ལགས།།

མཛའ་བོ་ཕྱོགས་ལ་འགྲོ་བའི་དོན། ནོར་བསྒྲུབ་པའི་བསམ་པ་

སྟོབས་དང་མི་ལྡན་པ་སྟེ། མི་འདོད་པས་ཕྱི་ཕྱིར་འགྲོ་བ་ནི་དགག་

བྱ༑ འགོག་བྱེད་ཁོ་མོ་བདག་ནི་ངེད་རང་ཁྱོ་ཤུག་གསོན་རེ་བའི་

བསམ་པ་སྟོབས་དང་ལྡན་པས་དྲང་པོར་རང་གི་གནས་སྐབས་སྨོས་

པ་ལགས། གཤེགས་སམ་བཞུགས་པ་མཛའ་བོ་ཁྱོད་རང་གིས་ཤེས་

ཞེས་མ་རངས་པའོ།། དཔེར་ན། ཁྱོད་ཉིད་ཤོང་དཔང་ལུགས་བཟང་

རབ་བཟུང་ནས།། མཁས་མང་མཛེས་བྱེད་རྒྱན་གྱུར་རྨད་བྱུང་སྟེ།། 

འོན་ཀྱང་དྭགས་རྒྱུད་རྒན་པོའ་ིངང་ཚུལ་དང་།། དཔྱོད་ལྡན་བློ་གསལ་

རྣམ་ཐར་ཅི་བདེར་གཟུངས།། ཞེས་པ་ལྟ་བུ། 

གཉིས་པ་ནི། 

གང་ཕྱིར་འདི་ནི་ཆགས་ལྡན་མས།།

མ་གུས་བཞིན་དུ་ཚིག་སྦྱར་ནས།།

མཛའ་བོའ་ིབགྲོད་པ་འགོག་བྱེད་པ།།

འདི་ནི་མ་གུས་འགོག་པའོ།།

གང་གི་ཕྱིར་འདིར་ནི་ཆགས་ལྡན་མས་མ་གུས་བཞིན་དུ་གང་

འདོད་དྲིས་ཞེས་ཚིག་སྦྱར་ནས་མཛའ་བོའ་ིབགྲོད་པ་འགོག་པར་བྱེད་

པ་འདི་ནི་མ་གུས་པས་འགོག་པའོ།། 

བཅུ་གཅིག་པ་ཤིས་བརྗོད་ཀྱིས་འགོག་པ་ལ་དཔེ་དོན་གཉིས། 

དང་པོ་ནི། 

མཛའ་བོ་གལ་ཏེ་གཤེགས་ན་བཞུད།།

ཁྱོད་ཀྱི་ལམ་ནི་ཤིས་གྱུར་ཅིག །

གང་དུ་ཁྱོད་ནི་གཤེགས་པ་དེར།།

བདག་ཀྱང་སྐྱེ་བ་ཉིད་གྱུར་ཅིག །

མཛའ་བོ་གལ་ཏེ་གཤེགས་ན་བཞུད་ཅེས། འགྲོ་བ་ཤུགས་བསྟན་

གྱི་དགག་བྱ་དང་། འགོག་བྱེད་ཁྱོད་ཀྱི་ལམ་ནི་ཤེས་པར་གྱུར་ཅིག་

ཅེས་སྨོན་པ་དང་། བདག་ཀྱང་ཁྱོད་སོང་བའི་རྐྱེན་དེས་འཆི་བས། གང་

དུ་ཁྱོད་ནི་གཤེགས་པ་དེར་སྐྱེ་བ་ཉིད་དུ་གྱུར་ཅིག །དཔེར་ན། རྙེད་བཀུར་

ཚེ་འདིའི་ཆེད་དུ་ཚུལ་ཆོས་རྫུར།། བརྟེན་པའི་འདོད་པ་ཇི་ལྟར་འགྲུབ་པར་

ཤོག༑ ཕྱི་ནས་རྣམ་དཔྱོད་ལྡན་པའི་བློ་གསལ་དག །མང་པོར་ཚོགས་

ཚེ་འགྱོད་པར་མ་བྱེད་ཅིག །ཅེས་པ་ལྟ་བུ། 

གཉིས་པ་ནི། 

དེ་ལྟར་ཤིས་བརྗོད་ལམ་གྱི་གང།།

རང་གི་གནས་སྐབས་གསལ་བྱེད་མས།།

མཛའ་བོའ་ིབགྲོད་པ་འགོག་བྱེད་པ།།

འདི་ནི་ཤིས་བརྗོད་ཀྱིས་འགོག་པའོ།།

དེ་ལྟར་ཤིས་བརྗོད་ཀྱི་ལམ་གང་གི་སྒོ་ནས་རང་འཆི་བའི་གནས་

སྐབས་གསལ་བར་བྱེད་པས། མཛའ་བོའ་ིབགྲོད་པ་འགོག་པར་བྱེད་པ་

འདི་ནི་ཤིས་བརྗོད་ཀྱིས་འགོག་པའོ།། 

བཅུ་གཉིས་པ་རྩུབ་མོས་འགོག་པ་ལ་དཔེ་དོན་གཉིས། དང་པོ་ནི། 

གལ་ཏེ་ཁྱོད་འགྲོ་བདེན་ཉིད་ན།།

ཁྱོད་ཀྱིས་གཞན་པ་འགའ་ཞིག་ཚོལ།།

བདག་ནི་གླགས་འཚོལ་འཆི་བ་ཡིས།།

དེ་རིང་ཉིད་དུ་འགོག་པར་འགྱུར།།

འགྲོ་བ་དགག་བྱ། འགོག་བྱེད་གལ་ཏེ་ཁྱོད་འགྲོ་བ་བདེན་པ་

ཉིད་ན། ཁྱོད་ཀྱིས་བུད་མེད་གཞན་པ་འགའ་ཞིག་ཚོལ་ཅིག །དེའི་

མཐུས་བདག་ནི་སྲོག་ལ་གླགས་འཚོལ་བ་སྟེ་ལྕེབས་ནས་དེ་རིང་

ཉིད་དུ་འཆི་བ་ཡིན་ནོ།། ཞེས་པས་འགོག་པར་འགྱུར་རོ།། དཔེར་

ན༑ ལྐོག་གྱུར་སེམས་ཉིད་རྗེན་འཆར་དུ།། རྟོགས་པའི་ཟོལ་གྱིས་

ཚེ་འདི་ཡི།། འཕུལ་ཐབས་མཛོད་ཅིག་ཕྱི་མའི་དུས།། མནར་མེད་

གནས་དེར་མི་དཔྱོད་འཚལ།། ཞེས་པ་ལྟ་བུ། 

གཉིས་པ་ནི། 

གང་ཕྱིར་མཛའ་བའི་དབང་གྱུར་མས།།

མཛའ་བོའ་ིབགྲོད་པ་འགོག་བྱེད་པ།།

ཚིག་རྩུབ་ཡི་གེ་སྔོན་འགྲོ་ཅན།།

དེ་ནི་རྩུབ་མོས་འགོག་པའོ།།

གང་གི་ཕྱིར་བདག་པོ་མཛའ་བོའ་ིདབང་དུ་གྱུར་པ་མས། ཚིག་

རྩུབ་པའི་ཡི་གེ་སྔོན་དུ་འགྲོ་བ་ཅན་གྱིས་མཛའ་བོའ་ིབགྲོད་པ་འགོག་

པར་བྱེད་པ་ནི་རྩུབ་མོས་འགོག་པའོ།། 

བཅུ་གསུམ་པ་གྲོགས་ཀྱིས་འགོག་པ་ལ་དཔེ་དོན་གཉིས། དང་པོ་ནི། 

གལ་ཏེ་གཤེགས་ན་མྱུར་དུ་བཞུད།།

ཕྱི་ནས་གཉེན་འདུན་འཁྲུགས་པའི་ཁས།།

བསྒྲགས་པའི་ཆོ་ངེས་འགྲོ་བ་ཡི།།

གེགས་གྱུར་ཁྱོད་ཀྱི་རྣ་བར་འོང།།

མཛའ་བོའ་ིའགྲོ་བ་ཤུགས་བསྟན་གྱི་དགག་བྱ། འགོག་བྱེད་གལ་

ཏེ་གཤེགས་ན་མྱུར་དུ་བཞུད་ཅིང་། འགོར་ན་ཕྱི་ནས་ཆུང་མ་ཤི་བས། 

གཉེན་འདུན་རྣམས་སྡུག་བསྔལ་གྱིས་འཁྲུག་པའི་ཁ་ནས་བསྒྲག་པའི་

ངུ་འབོད་ཀྱི་ཆོ་ངེས། འགྲོ་བའི་གེགས་སུ་གྱུར་པ་ཁྱོད་ཀྱི་རྣ་བར་འོང་

ངོ་༑༑ དཔེར་ན། མགྲིན་སྔོན་ཅན་ཁྱོད་གངས་རིའི་ཕག །དཀའ་ཐུབ་

བསྒྲུབ་ན་མྱུར་དུ་མཛོད།། སླད་མར་ཁྱོད་ཀྱི་རྗེས་འཇུག་འགས།། 

གཞན་ཕན་བསྐུལ་བའི་ཉེས་པ་མཆི།། ཞེས་པ་ལྟ་བུ། 

གཉིས་པ་ནི། 

གང་ཕྱིར་འདིར་ནི་མཐའ་གཅིག་ཏུ།།

ཆགས་མས་གྲོགས་ཉིད་བྱེད་པ་ཡིས།།

མཛའ་བོའ་ིབགྲོད་པ་འགོག་པ་འདི།།

གྲོགས་ཉིད་ཀྱིས་ནི་འགོག་པའོ།།

གང་གི་ཕྱིར་འདིར་ནི་མཐའ་གཅིག་ཏུ་ཆགས་ལྡན་མས་འགྲོ་བའི་

གྲོགས་ཉིད་བྱེད་པ་ལྟར་གྱི་སྒོ་ནས་མཛའ་བོའ་ིབགྲོད་པ་འགོག་པར་

བྱེད་པ་ནི་གྲོགས་ཉིད་ཀྱིས་ནི་འགོག་པའོ།། 

བཅུ་བཞི་པ་འབད་པས་འགོག་པ་ལ་དཔེ་དོན་གཉིས། དང་པོ་ནི། 

བཞུད་ཅེས་ཁྱོད་དགྱེས་བརྗོད་འདོད་ཀྱང།།

བདག་ཉིད་དགའ་བར་བྱེད་པའི་ཚིག །

མ་གཤེགས་ཞེས་པ་ཁ་ནས་ནི།།

བྱུང་བར་གྱུར་ལ་བདག་ཅི་བྱེད།།

མཛའ་བོ་འགྲོ་བ་དགག་བྱ། འགོག་བྱེད་བཞུད་ཅེས་ཁྱོད་དགྱེས་

པའི་ཚིག་བརྗོད་འདོད་ཀྱང་། ཁོ་མོ་བདག་ཉིད་དགའ་བར་བྱེད་པའི་

ཚིག་མ་གཤེགས་ཞེས་པ་ཁ་ནས་ནི་དབང་མེད་དུ་བྱུང་བར་གྱུར་པ་

ལ་བདག་ཅི་བྱེད་དེ་ཐབས་མེད་དོ།། དཔེར་ན། རབ་ལྗང་དབྱར་སྐྱེས་

གཞོན་ནུས་ལེགས་བསྟར་པའི།། ཆར་དུས་དགའ་སྟོན་ཡུན་རིང་

གནས་འབད་ཀྱང་།། ཆུ་ལྷའི་བུ་ཡི་དཀྱིལ་འཁོར་གྱིས་མཛེས་པའི།། 

འབྲས་ལྡན་དུས་ལ་རིང་པའི་ཚིག་འགའ་ཐལ།། ཞེས་པ་ལྟ་བུ། 

གཉིས་པ་ནི། 

མི་འདོད་དངོས་ལ་འབད་བྱས་པས།།

འབྲས་བུ་ཕྱིན་ཅི་ལོག་བསྐྱེད་པའི།།

དོན་མེད་ཉེ་བར་བསྟན་པའི་ཕྱིར།།

དེ་ནི་འབད་པས་འགོག་པའོ།།

མི་འདོད་པའི་དངོས་པོ་བཞུད་ཅེས་པ་ལ་འབད་པ་ལྟར་བྱས་པའི། 

འབྲས་བུ་ཕྱིན་ཅི་ལོག་མི་འགྲོ་བ་བསྐྱེད་པས། དོན་མེད་པ་ཉེ་བར་

བསྟན་པའི་ཕྱིར། དེ་ནི་འབད་པས་འགོག་པའོ།། 

བཅོ་ལྔ་པ་གཞན་དབང་གིས་འགོག་པ་ལ་དཔེ་དོན་གཉིས། 

དང་པོ་ནི། 

སྐད་ཅིག་ལྟ་ལ་གེགས་བྱེད་པའི།།

རྫི་མ་བསྐྱོད་པ་ལ་ཁྲོ་བ།།

ཁྱོད་ཀྱིས་མཛའ་ལ་འགྲོ་བ་སྨོས།།

བདག་ནི་དེ་ཡི་འདོད་པ་འདོད།།

འགྲོ་བ་དེ་དགག་བྱ། འགོག་བྱེད་ཁོ་མོ་ལ་གྲོས་དྲིས་ནས་ཅི་བྱ། ཁྱོད་

ལ་ལྟ་བའི་ཚེ་སྐད་ཅིག་ཙམ་གེགས་བྱེད་པའི་རྫི་མ་བསྐྱོད་པ་ལ་ཡང་ཁྲོ་

བའི་ཤིན་ཏུ་སྙིང་ཉེ་བའི་མཛའ་བོ་ཞིག་འདུག་པ་དེ་ལ་ཁྱོད་རང་འགྲོ་བའི་

གྲོས་སྨྲོས་དང་། བདག་ནི་དེ་ཡིས་འདོད་པ་ལྟར་འདོད་དོ༑༑ དཔེར་ན། 

གཞན་འཚེའི་དབང་གིས་ལྕི་བའི་རྣམ་སྨིན་གྱིས།། མི་ཟད་ནག་པོར་གྲུབ་

པའི་འབྲས་བུ་ལ།། གསེར་ཅན་གསོད་པའི་གྲོས་དྲིས་དེའི་སྨྲེང་དང།། 

མཚུངས་པར་བདག་ཀྱང་བརྗོད་དོ་པད་དཀར་མིག །ཅེས་པ་ལྟ་བུ། 

གཉིས་པ་ནི། 

གང་ཕྱིར་མཛའ་བའི་གཞན་དབང་མས།།

དོན་འདིར་ཉེ་བར་གསལ་བྱས་ནས།།

མཛའ་བོའ་ིབགྲོད་པ་འགོག་བྱེད་པ།།

འདི་ནི་གཞན་དབང་འགོག་པའོ།།

གང་གི་ཕྱིར་མཛའ་བའི་གཞན་དབང་དུ་གྱུར་པ་མས། མཛའ་བའི་

དོན་འདི་ཉེ་བར་གསལ་བར་བྱས་ནས་མཛའ་བོའ་ིབགྲོད་པ་འགོག་

པར་བྱེད་པ་འདི་ནི་གཞན་དབང་གིས་འགོག་པའོ།། 

བཅུ་དྲུག་པ་ཐབས་ཀྱིས་འགོག་པ་ལ་དཔེ་དོན་གཉིས། དང་པོ་ནི། 

མགོན་པོ་འབྲལ་བ་བཟོད་པར་བགྱི།།

གང་གིས་མིག་བསྒོས་དག་ལ་ནི།།

འདོད་པས་བསྣུན་དུ་མི་མཐོང་བའི།།

མཐོང་མིན་མིག་སྨན་བདག་ལ་སྩོལ།།

འགྲོ་བ་དགག་བྱ་དང་། འགོག་བྱེད་མགོན་པོ་སྟེ་མཛའ་བོ་དང་བྲལ་

བ་ཙམ་བཟོད་པར་བགྱི་མོད། དེའི་རྗེས་སུ་བདག་ལ་འདོད་པའི་མདས་

བསྣུན་ན་མི་བཟོད་པས། གང་གིས་མིག་ལ་བསྒོས་ཤིང་བྱུགས་པ་ཙམ་

ལ༑ འདོད་ལྷས་མི་མཐོང་བའི་མིག་སྨན་གྱི་དངོས་གྲུབ་མཐོང་མིན་ཏེ་

མི་སྣང་བའི་རྫས་ཞིག་སྩོལ་ཅིག། །དཔེར་ན། རི་ཀླུང་སྤངས་ལྗོངས་མེ་

ཏོག་གིས།། རབ་བཀྲ་དབྱར་ཁྱོད་ཡོལ་རུང་གི །ཕྱོགས་ཀུན་ཆར་སྤྲིན་

ལང་ལོང་དབུས།། འབྲུག་སྒྲ་སྒྲོག་པ་རྒྱུན་དུ་སྩོལ།། ཞེས་པ་ལྟ་བུ། 

གཉིས་པ་ནི། 

འཚོ་བའི་ཐབས་ནི་དཀའ་བ་དག །

ཉེ་བར་བཀོད་ནས་བདག་པོ་ནི།།

འགྲོ་བ་འགོག་པར་བྱེད་པའི་ཕྱིར།།

འདི་འདྲ་ཐབས་ཀྱིས་འགོག་པ་བརྗོད།།

འཚོ་བའི་ཐབས་རྫས་ནི་དཀའ་བ་དག་ཉེ་བར་བཀོད་ནས་བདག་

པོ་ནི་གཞན་དུ་འགྲོ་བ་འགོག་པར་བྱེད་པའི་ཕྱིར་འདི་འདྲ་ཐབས་ཀྱིས་

འགོག་པར་བརྗོད་དོ།། 

བཅུ་བདུན་པ་ཁྲོ་བས་འགོག་པ་ལ་དཔེ་དོན་གཉིས། དང་པོ་ནི། 

ཇོ་བོ་ཁྱོད་ཀྱི་ཞལ་ནས་ཚིག །

བདག་འགྲོ་ཞེས་པ་ངེས་པར་བྱུང།།

མཛའ་བ་དམན་པ་ཁྱོད་ཀྱིས་ད།།

མ་ཕྱིན་ན་ཡང་བདག་ལ་ཅི།།

འགྲོ་བ་དགག་བྱ། འགོག་བྱེད་ཇོ་བོ་ཁྱོད་ཀྱི་ཞལ་ནས་མཛའ་

བོ་ལ་བརྩེ་བ་མེད་པར་མི་འོས་པའི་ཚིག་དང་ཕྱོགས་གཞན་དུ་འགྲོ་

ཞེས་པ་ངེས་པར་བྱུང་བས། གཉེན་ལ་གདུང་བ་མེད་པའི་མཛའ་བོ་

དམན་པ་ཁྱོད་ཀྱི་ད་མ་ཕྱིན་ན་ཡང་བདག་ལ་ཅི་ཞིག་སྟེ་ཁྱད་པར་

མེད་དོ།། དཔེར་ན། དར་བ་ལང་ཚོའི་དུས་སུ་རིག་པའི་གནས།། 

བསླབ་སྦྱང་དོར་ཏེ་སྒོམ་ཆེན་བྱེད་སེམས་ན།། སླད་ནས་ན་ཚོད་

ཡོལ་ཚེ་ཐོས་པའི་གྲར།། ཞུགས་ཀྱང་མ་བསྡད་པ་དང་ཁྱད་པར་

ཅི༑༑ ཞེས་པ་ལྟ་བུ། 

གཉིས་པ་ནི། 

མཛའ་བ་རྒྱས་པས་མ་བསྡམས་པའི།།

བདག་ཉིད་ཁྲོ་བས་མཛའ་བོ་ཡི།།

འགྲོ་བ་རྩོམ་པ་བཟློག་པ་གང།།

དེ་ནི་ཁྲོ་བས་འགོག་པའོ།།

མཛའ་བོའ་ིཆགས་པ་རྒྱས་པས་དབང་པོ་མ་བསྡམས་པའི་བདག་

ཉིད་མ་དེས་ཁོང་ཁྲོ་བས་ཚིག་གིས་མཛའ་བོའ་ིའགྲོ་བ་རྩོམ་པ་བཟློག་

པ་གང་ཡིན་པ་དེ་ནི་ཁྲོ་བས་འགོག་པའོ།། 

བཅོ་བརྒྱད་པ་མྱ་ངན་གྱིས་འགོག་པ་ལ་དཔེ་དོན་གཉིས། དང་པོ་ནི། 

མ་བསྣོམ་བུ་མོའ་ིརྣ་བ་ལ།།

མ་བྱས་ཆང་ལ་མ་བཏབ་པར།།

ཁྱོད་ཀྱི་དགྲ་ཡི་རྫིང་ཉིད་དུ།།

ཨུཏྤལ་སྔོན་པོ་ཟེགས་པར་གྱུར།།

ཨུཏྤལ་ཟེགས་པར་འོས་པའི ་བྱ་བ་དྲི ་སྣོམ་དགོས་པ་ལ་མ་

བསྣམས་ཤིང་། བུ་མོའ ་ིརྣ་བའི་རྒྱན་བྱེད་དགོས་པ་ལ་མ་བྱས་ལ། 

དྲི་བཟང་བའི་ཕྱིར་དུ་ཆང་ལ་འདེབས་དགོས་པ་ལ་མ་བཏབ་པས། 

འོས་པ་གསུམ་པོ་ནི་གང་རུང་གིས་སྙིགས་དགོས་པ་དགག་བྱ་དང་། 

འགོག་བྱེད་དེ་གསུམ་པོ་གང་ཡང་མ་བྱས་པར་ཁྱོད་ཀྱི་དགྲ་ཟླའི་རྫིང་

ཉིད་དུ་ཨུཏྤལ་སྔོན་པོ་ཟགས་པར་གྱུར་ཏོ།། དཔེར་ན་འདོད་ཆུང་ཆེད་

དུ་བསོད་སྙོམས་དག །སློང་མིན་གཞན་དོན་བསྒྲུབ་པའི་སླད།། གྲོང་

ཡུལ་མི་ཉུལ་སྒོམ་ཆེན་འགའ།། སྲང་མདོའ་ིཁྱི་དང་ལྷན་ཅིག་གནས།། 

ཞེས་པ་ལྟ་བུ། 

གཉིས་པ་ནི། 

མྱ་ངན་བཅས་ཤིང་ཨུཏྤ་ལ།།

དེ་འོས་ལས་ནི་བཟློག་བྱས་ནས།།

མྱ་ངན་འོས་པའི་སྐབས་སྟོན་ཕྱིར།།

འདི་ནི་མྱ་ངན་གྱིས་འགོག་པའོ།།

དགྲས་བཅོམ་ནས་ཨུཏྤལ་རྣམས་ཟེགས་སོ་ཞེས་སྙིང་རྗེ་རྗེ་ལྟར་

མྱ་ངན་དང་བཅས་ཤིང་སྨྲས་པ་དེས་འོས་པའི་བྱ་བ་གསུམ་པོ་ལས་

བཟློག་པར་བྱས་ནས་མྱ་ངན་འོས་པའི་སྐབས་སྟོན་པས་དེའི་ཕྱིར་

འདི་ནི་མྱ་ངན་གྱིས་འགོག་པའོ།། 

བཅུ་དགུ་པ་འགྱོད་པས་འགོག་པ་ལ་དཔེ་དོན་གཉིས། དང་པོ་ནི། 

དོན་འདི་འགའ་ཡང་ཚོགས་མ་བྱས།།

རིག་པ་འགའ་ཡང་མ་བསྒྲུབས་ཕྱིར།།

དཀའ་ཐུབ་འགའ་ཡང་མ་བསགས་པ།།

ན་ཚོད་མཐའ་དག་སོང་བར་གྱུར།།

རང་གཞན་ལ་ཕན་པའི་དོན་ནི་འགའ་ཡང་ཚོགས་པར་མ་བྱས་ལ། 

སྒྲ་ཚད་སོགས་རིག་པའི་གནས་འགའ་ཡང་མ་བསྒྲུབས་ཤིང་། དཀའ་ཐུབ་

བསམ་གཏན་འགའ་ཡང་མ་བསགས་པས། དོན་གསུམ་པོ་འདི་བྱས་པ་

དགག་བྱ། འགོག་བྱེད་སྙོམས་ལས་ཀྱི་ངང་ལ་ན་ཚོད་མཐའ་དག་སོང་བ་

ལ་འགྱོད་པར་གྱུར་ཏོ།། དཔེར་ན། མར་མིའི་ཉམས་དང་རྟོགས་པ་མི་ལྡན་

ཞིང་༑༑ དཔང་ཤོང་མཁས་པའི་གོ་ས་མ་ཟིན་ལ།། སྟོབས་འབྱོར་ཁ་དྲག་དག་

ཀྱང་མེད་པའི་ངང་།། རི་རྩེར་མི་ཚེ་དོན་མེད་ངང་ལ་ཟད།། ཅེས་པ་ལྟ་བུ། 

གཉིས་པ་ནི། 

གང་ཕྱིར་འདི་ནི་ཚེ་སོང་བས།།

དོན་བསྒྲུབ་ལ་སོགས་འགོག་པ་ནི།།

འགྱོད་པ་གཙོ་བོར་སྟོན་བྱེད་པ།།

འདི་ནི་འགྱོད་པས་འགོག་པའོ།།

གང་གི་ཕྱིར་འདིར་ནི་ཚེ་སོང་བས་དོན་འགྲུབ་པ་ལ་སོགས་པ་

འགོག་པ་ནི་འགྱོད་པ་གཙོ་བོར་སྟོན་པར་བྱེད་པས། འདི་ནི་འགྱོད་

པས་འགོག་པའོ།། 

ཉི་ཤུ་པ་ཐེ་ཚོམ་གྱིས་འགོག་པ་ལ་དཔེ་དོན་གཉིས། དང་པོ་ནི། 

ཅི་འདི་སྟོན་དུས་ཆུ་འཛིན་ནམ།།

ཡང་ན་ངང་པའི་ཚོགས་སམ་ཅི།།

སྒྲ་ནི་རྐང་གདུབ་ཀྱི་འདྲ་བ།།

ཐོས་པས་དེ་ནི་ཆུ་འཛིན་མིན།།

ཅི་ཤིན་ཏུ་དཀར་བ་འདི་སྟོན་གྱི་ཆུ་འཛིན་ནམ། ཡང་ན་ངང་པའི་

ཚོགས་སམ་ཞེས་དེ་གཉིས་གང་རུང་དུ་ཐེ་ཚོམ་པ་དངོས་བསྟན་གྱི་

དགག་བྱ། འགོག་བྱེད་རྐང་གདུབ་ཀྱི་སྒྲ་འཁྲོལ་བ་འདྲ་བ་ཐོས་པས་

དཀར་པོ་དེ་ནི་ཆུ་འཛིན་མ་ཡིན་ནོ།། དཔེར་ན། མཐོན་པོའ ་ིཁྲིར་

འཛེགས་འདི་ནི་དཔང་ལོའམ།། ཡང་ན་གྲུབ་རིགས་རྒན་པོའ་ིབླ་ཆེན་

ཞིག༑ མཁས་པ་མགུ་བའི་ལེགས་བཤད་སྙན་པའི་དབྱངས།། སྒྲོག་

ཕྱིར་བཀའ་བརྒྱུད་འདྲེན་པར་རློམ་པ་མིན།། ཞེས་པ་ལྟ་བུ། 

གཉིས་པ་ནི། 

ཆོས་འདི་ངང་བ་ལ་ཡོད་ཅིང།།

སྤྲིན་གྱི་རིགས་ལ་མ་རེག་པས།།

གང་ཞིག་ཐེ་ཚོམ་ཟློག་བྱེད་པ།།

འདི་ནི་ཐེ་ཚོམ་འགོག་པའོ།།

རྐང་གདུབ་ཀྱི་སྒྲའི་ཆོས་འདི་ངང་པ་ལ་ཡོད་ཅིང་། སྤྲིན་གྱི་རིགས་

ལ་མ་རེག་པས། སྐྱེ་བོ་གང་ཞིག་ཐེ་ཚོམ་ཟློག་པར་བྱེད་པ་དེ་ནི་ཐེ་

ཚོམ་འགོག་པའོ།། 

ཉེར་གཅིག་པ་སྦྱར་བས་འགོག་པ་ལ་དཔེ་དོན་གཉིས། དང་པོ་ནི། 

བདུད་རྩིའི་བདག་ཉིད་པདྨ་ལ།།

སྡང་ཞིང་སྣུམ་པའི་དཀར་འབྲས་ཅན།།

ཁྱོད་གདོང་ཟླ་བ་འདི་ཡོད་བཞིན།།

ཟླ་བ་གཞན་གྱིས་ཅི་ཞིག་བྱ།།

གཙོ་བོ་ནམ་མཁའི་ཟླ་བ་གཞན་གྱིས་ཅི་ཞིག་བྱ་ཞེས་དགག་

བྱ་དང་། འགོག་བྱེད་ཕལ་པ་ཁྱོད་གདོང་གི་ཟླ་བ་འདི་ཡོད་བཞིན་

ནོ༑༑ སྦྱར་ལུགས་ནི། དེ་གཉིས་ཀ་ལྟ་བའི་མིག་ལ་བདུད་རྩི་སྟེར་

བའི་བདག་ཉིད་ཡིན་པ་དང་། ཟླ་བས་པདྨ་ཚར་གཅོད་ཅིང་། གདོང་

གིས་པདྨ་ལ་མཛེས་པའི་སྒོ་ནས་སྡང་བ་དང་། སྣུམ་ཞིང་དཀར་

བའི་འབྲས་བུ་ཕུན་སུམ་ཚོགས་པ་ཅན་རྣམས་ཐུན་མོང་དུ་ཡོད་དོ།། 

དཔེར་ན། སྐྱེ་དགུ་གདེངས་ཅན་གཙུག་ན་མངོན་འཕགས་ཤིང་།། 

བདེ་ལེགས་འདོད་དགུའི་དཔལ་གྱིས་ཚིམ་མཛད་པའི།། རྒྱལ་བ་

དབང་གི་རྒྱལ་པོ་ཡོད་བཞིན་དུ།། ཡིད་བཞིན་ནོར་བུ་གཞན་གྱིས་

ཅི་ཞིག་བྱ།། ཞེས་པ་ལྟ་བུ། 

གཉིས་པ་ནི། 

ཕལ་པའི་ཟླ་བ་ལ་བརྟེན་པ།།

དེ་མཚུངས་ཡོན་ཏན་བསྟན་བྱས་ནས།།

གཙོ་བོའ་ིཟླ་བ་འགོག་བྱེད་པ།།

རྣམ་པ་དེ་ལྟར་སྦྱར་བའི་འགོག །

ཕལ་པ་གདོང་གི ་ཟླ་བ་ལ་བརྟེན་པ་གཙོ ་བོའ ་ིཟླ་བ་དེ ་དང་

མཚུངས་པའི་ཡོན་ཏན་གསུམ་པོ་དེ་རྣམས་དང་ལྡན་པར་བསྟན་པར་

བྱས་ནས་གཙོ་བོའ་ིཟླ་བ་འགོག་པར་བྱེད་པའི་རྣམ་པ་དེ་ལྟར་སྦྱར་

བས་འགོག་གོ །

ཉེར་གཉིས་པ་དོན་གཞན་འགོག་པ་ལ་དཔེ་དོན་གཉིས། དང་པོ་ནི། 

ཐམས་ཅད་མནན་ཡང་ཁྱོད་ཀྱིས་ནི།།

རྣམ་གནོན་ཚིམ་པ་མེད་པ་མཚར།།

འོན་ཀྱང་སྲེག་ཟ་འབར་བ་ལ།།

ཚིམ་པ་དག་ནི་ནམ་ཞིག་མཐོང།།

རྒྱལ་པོ་ཁྱོད་ཀྱིས་འགྲོ་བ་ཐམས་ཅད་ཟིལ་གྱིས་མནན་ཟིན་རུང། 

ད་དུང་ཡང་རྒྱལ་ཐབས་རྣམ་པར་གནོན་པ་ཚིམ་པ་མེད་པ་ལ་ངོ་

མཚར་རོ་ཞེས་པ་དགག་བྱ། འགོག་བྱེད་འོན་ཀྱང་བསྲེག་ཟ་འབར་

བ་ལ་བུད་ཤིང་ཇི་ཙམ་བཏབ་ཀྱང་ཚིག་པ་དག་ནི་ནམ་ཞིག་མཐོང་སྟེ་

མ་མཐོང་ངོ་།། དཔེར་ན། སྲིད་འདིར་དུབ་པའི་འགྲོ་ལ་ཀུན་མཁྱེན་

གྱིས༑༑ རིས་སུ་ཆད་མེད་བདེ་ལེགས་སྩོལ་བ་མཚར།། འོན་ཏང་

མཐུན་པའི་རྒྱུ་རྐྱེན་ཚོགས་པ་ལ།། འབྲས་བུ་འབྱུང་བ་དངོས་པོའ་ི

གཤིས་ལུགས་ཡིན།། ཞེས་པ་ལྟ་བུ། 

གཉིས་པ་ནི། 

གང་ཕྱིར་འདིར་ནི་དོན་གཞན་དག །

དེ་ཡིས་ཆོས་མཚུངས་བསྟན་བྱས་ནས།།

ཡ་མཚན་རྩོམ་པ་འགོག་བྱེད་པ།།

འདི་ནི་དོན་གཞན་འགོག་པའོ།།

གང་གི་ཕྱིར་འདིར་ནི་རྒྱལ་ཐབས་ཀྱི་དོན་གཞན་དག་བཀོད་པ་དེ་

ཡི་ཆོས་མཚུངས་བསྲེག་ཟ་བསྟན་པར་བྱས་ནས། ཡ་མཚན་རྩོམ་པ་

འགོག་པར་བྱེད་པ་འདི་ནི་དོན་གཞན་འགོག་པའོ།། 

ཉེར་གསུམ་པ་རྒྱུས་འགོག་པ་ལ་དཔེ་དོན་གཉིས། དང་པོ་ནི། 

སྦྱིན་པ་པོ་ཞེས་ནམ་ཡང་ནི།།

མི་དབང་ཁྱོད་ལ་མི་བསྟོད་དེ།།

གང་ཕྱིར་སློང་བས་ཁྱོད་ཀྱི་ནོར།།

རང་གི་ཉིད་དུ་བསམས་ནས་ལེན།།

རིས་མེད་དུ་སྟེར་བའི་མི་དབང་ཁྱོད་ལ་སྦྱིན་པ་པོ་ཞེས་ནམ་ཡང་མི་

བསྟོད་དེ། བསྟོད་པ་དགག་བྱ། འགོག་བྱེད་གང་གི་ཕྱིར་སློང་བ་རྣམས་

ཀྱི་བསམ་པ་ལ། རྒྱལ་པོ་ཁྱོད་ཀྱི་ནོར་ཁོ་རང་གི་བདོག་པ་ཉིད་དུ་བསམ་

པའི་རྒྱུས་ལེན་ནོ།། དཔེར་ན། དབྱངས་ཅན་མ་དེས་བདག་ཅག་ལ།། 

ངག་གི་དངོས་གྲུབ་ལེགས་བསྩལ་ཀྱང་།། ཁྱོད་ནི་ཀུན་གྱི་ཤེས་རབ་

ལྷ༑༑ ཡིན་ཕྱིར་བསྟོད་ཚིག་ཅི་ཕྱིར་སྨྲ།། ཞེས་པ་ལྟ་བུ། 

གཉིས་པ་ནི། 

ཞེས་པ་ལ་སོགས་འགོག་པ་ནི།།

རྒྱུ་འགོག་པ་ཞེས་བཤད་པ་སྟེ།།

རྒྱལ་པོ་དེ་གཏོང་ཕོད་རྒྱ་ཆེ་བ་ཞེས་པ་སོགས་ལ་དོན་གྱིས་བསྟོད་པའི་

ཕྱིར་དུ། དེའི་རྒྱུ་རྣམས་སློང་མོ་བ་ཁོ་ནས་ལོངས་སྤྱོད་པ་སོགས་ཀྱི་རྒྱུས་ཕ་

རོལ་ལ་བསྟོད་པ་འགོག་པ་ནི་རྒྱུས་འགོག་པ་ཞེས་བཤད་པར་བྱའོ།། 

གསུམ་པ་ནི། 

ཕྱོགས་འདི་ཉིད་ཀྱིས་རྣམ་པར་རྟོག །

གཞན་པ་དག་ཀྱང་དཔག་པར་ནུས།།

ཕྱོགས་འདི་ཉིད་ཀྱི་ཚུལ་ལ་མཁས་པ་རྣམས་ཀྱིས་འགོག་རྒྱན་གྱི་

རྣམ་པར་རྟོག་པ་གཞན་དག་ཀྱང་དཔག་པར་ནུས་སོ།།

༈ བདུན་པ་དོན་གཞན་བཀོད་པའི་རྒྱན་ལ། མཚན་ཉིད་དབྱེ་བ་

དཔེར་བརྗོད་དང་གསུམ། དང་པོ་ནི། 

གང་ཞིག་དངོས་འགའ་རབ་བཀོད་ནས།།

དེ་ཡི་སྒྲུབ་བྱེད་ནུས་པ་ཅན།།

དངོས་པོ་གཞན་དག་འགོད་པ་དེ།།

དོན་གཞན་བཀོད་པར་ཤེས་པར་བྱ།།

གང་ཞིག་དངོས་པོ་འགའ་ཞིག་སྔོན་དུ་བསྒྲུབ་བྱར་རབ་ཏུ་བཀོད་

ནས༑ དེའི་རྗེས་སུ་སྔ་མའི་སྒྲུབ་བྱེད་ནུས་པ་ཅན་དངོས་པོ་གཞན་དག་

འགོད་པ་ནི་དོན་གཞན་བཀོད་པར་ཤེས་པར་བྱའོ།། 

གཉིས་པ་ནི། 

ཀུན་ཁྱབ་ཁྱད་པར་ལ་གནས་དང།།

སྦྱར་བ་ཅན་དང་འགལ་བ་ཅན།།

མི་འོས་བྱེད་དང་འོས་པའི་བདག །

འོས་དང་མི་འོས་ལྡོག་པའོ།།

འདི་ཡི་དབྱེ་བ་དེ་ལྟ་སོགས།།

སྦྱོར་བ་རྣམས་ལ་རབ་ཏུ་མཚོན།།

འདི་རྣམས་རང་བཞིན་གསལ་བྱའི་ཕྱིར།།

དཔེར་བརྗོད་ཕྲེང་བ་བསྟན་པར་བྱ།།

ཀུན་ཁྱབ་ཁྱད་པར་ལ་གནས་དང་།། སྦྱར་བ་ཅན་དང་འགལ་བ་

ཅན༑༑ མི་འོས་བྱེད་དང་འོས་པའི་བདག །འོས་དང་མི་འོས་བཟློག་

པའོ་སྟེ་འདི་ཡི་དབྱེ་བ་བརྒྱད་པོ་དེ་ལྟ་བུ་ལ་སོགས་པ་ཚིག་གི་སྦྱོར་

བ་རྣམས་ལ་རབ་ཏུ་མཚོན་ནོ།། 

གསུམ་པ་ལ་དམ་བཅའ་དང་། དངོས་གཉིས། དང་པོ་ནི། བཤད་

མ་ཐག་པའི་བརྒྱད་པོ་འདི་རྣམས་ཀྱི་རང་བཞིན་གསལ་བར་བྱ་བའི་

ཕྱིར༑ དཔེར་བརྗོད་ཀྱི་ཕྲེང་བ་བསྟན་པར་བྱའོ།། 

གཉིས་པ་ལ་བརྒྱད་ལས་དང་པོ་ཀུན་ཁྱབ་ཀྱི་དོན་གཞན་བཀོད་པ་ནི། 

ལེགས་ལྡན་འགྲོ་བ་རྣམས་ཀྱི་མིག །

ཉི་མ་དང་ནི་ཟླ་བ་ཡང།།

ནུབ་པར་གྱུར་པ་ཉིད་ལ་ལྟོས།།

ངེས་པ་ལ་ནི་སུ་ཞིག་འགོངས།།

སྐྱེས་པའི་མཐར་འཇིག་པའི་ངེས་པ་འདི་ལ་ནི་སུ་ཞིག་འགོང་

ཞེས་བསྒྲུབ་བྱ་སྔོན་དུ་བཀོད་ནས། འཇིག་པའི་ཆོས་དེ་དངོས་པོ་

ཀུན་ལ་ཁྱབ་པའི་སྒྲུབ་བྱེད་ནུས་པ་ཅན། ལེགས་ལྡན་འགྲོ་བ་རྣམས་

ཀྱི་མིག་ཏུ་གྱུར་པའི་ཉི་མ་དང་ཟླ་བ་ཡང་ནུབ་པར་འགྱུར་བ་འདི་ཉིད་ལ་

ལྟོས་ཤིག །གཞན་རྣམས་ལོ་ཙཱ་བའི་འགྱུར་འཆུགས་པ་ཡིན་པས་འདིར་

ཚིག་རྐང་མཐའ་མ་སྔོན་དུ་མཛད་པའི་བཤད་སྲོལ་འདི་གྲངས་ཆེན་ལོ་

ཙཱ་བའི་རྒྱུན་ཡིན་ཞེས་པ་སློབ་དཔོན་མཁས་པ་གསུང་ངོ་།། དཔེར་ན། 

ཐིག་ལེ་མཆོག་མར་ཆགས་པས་ཚངས་པ་ཡིས།། གདོང་བཞི་སྤྲུལ་

པ་འདི་ལ་སུ་ཡིས་དམོད།། ལམ་དུ་མ་ཞུགས་ལུས་ཅན་ཐ་དག་ནི།། 

འདོད་པས་གཟིར་བས་འཁོར་བར་ལྟུང་ལ་ལྟོས།། ཞེས་པ་ལྟ་བུ། 



སྙན་ངག་མེ་ལོང་མའི་བཀའ་འགྲེལ་དབྱངས་ཅན་དགྱེས་གླུ་ལེའུ་གཉིས་པ།

122

གཉིས་པ་ཁྱད་པར་ལ་གནས་པའི་དོན་གཞན་བཀོད་པ་ནི། 

ཆུ་འཛིན་འདི་དག་ལུས་ཅན་གྱི།།

ཡོངས་སུ་གདུང་བ་འཕྲོག་པར་བྱེད།།

བདག་ཐོབ་མིན་ནམ་ཆེན་པོ་རྣམས།།

གཞན་གྱི་སྡུག་བསྔལ་ཞི་སླད་དུའོ།།

བསྒྲུབ་བྱ་སྙིང་རྗེའི་བདག་ཉིད་ཐོབ་པ་མིན་ནམ་སྟེ་ཐོབ་པའི་

སེམས་དཔའ་ཆེན་པོ་རྣམས་ཀྱིས་ཆོས་ཁྱད་པར་ཅན་གཞན་

གྱི་སྡུག་བསྔལ་ཞི་བའི་སླད་དུ་ཐབས་དུ་མ་མཛད་པ་བཀོད་

ནས༑ སྒྲུབ་བྱེད་ནུས་པ་ཅན་སེམས་མེད་ཆུ་འཛིན་འདི་དག་

གིས་ཀྱང་། ལུས་ཅན་རྣམས་ཀྱི་ཚ་བའི་གདུང་བ་ཡོངས་སུ་

འཕྲོག་པར་བྱེད་དོ།། འདིའི་འགྱུར་ཡོངས་གྲགས་ཀྱི་ཕྱེད་ཕྱི་

མ་ཕྱེད་སྔ་མར་བྱས་ན་ལེགས་སོ།། དཔེར་ན། ཉི་མའི་གཉེན་

གྱི་ཐུགས་རྗེ་ཡིས།། གདུལ་བྱའི་རྒྱུད་ཀྱི་ཡོན་ཏན་རྒྱས།། ལང་

ཚོ་དར་བབ་སྨིན་ལེགས་མའི།། བཞིན་གྱིས་ཆགས་ལྡན་དགའ་

བ་འཕེལ།། ཞེས་པ་ལྟ་བུ། 

གསུམ་པ་སྦྱར་བའི་དོན་གཞན་བཀོད་པ་ནི། 

མ་ལ་ཡ་ཡི་རླུང་གིས་ནི།།

འཇིག་རྟེན་དགའ་བ་སྐྱེད་པར་བྱེད།།



དོན་གཞན་བཀོད་པའི་རྒྱན།

123

དཱཀྵི་ཎྱ་དང་ཡང་དག་ལྡན།།

ཀུན་གྱི་སྙིང་སྡུག་མ་ཡིན་ནམ།།

ལྷོ་ཕྱོགས་མ་ལ་ཡའི་རླུང་གིས་ནི་འཇིག་རྟེན་ཐམས་ཅད་དགའ་

བ་སྐྱེད་པར་བྱེད་དོ་ཞེས་བསྒྲུབ་བྱ་བཀོད་ནས། སྒྲུབ་བྱེད་དཱཀྵི་ཎྱ། ལྷོ་

དང་༑ གཡས་ཕྱོགས་རྗེས་མཐུན་ཡ་རྐྱེན་བྱིན་པས་ལྷོའ་ིརླུང་སོགས་

དོན་མང་པོ་ལ་འཇུག་པས། དེ་དང་ཡང་དག་པར་ལྡན་པས་ཀུན་གྱི་

སྙིང་ལ་སྡུག་པ་མ་ཡིན་ནམ་ཞེས་སྒྲ་གཅིག་གིས་དོན་དུ་མ་སྟོན་པ་

ལ་སྦྱར་རོ།། དཔེར་ན། འགྲོ་བའི་མགོན་དུ་ཟས་གཙང་སྲས།། མཚན་

དཔེའི་གཟི་བྱིན་བླ་ན་འབར།། པཱུརྦ་རཱ་ཛས་མངའ་འབངས་ཀྱི།། རལ་

པའི་ཅོད་པན་རྩེ་ན་འགྱིང་།། ཞེས་པ་ལྟ་བུ། 

བཞི་པ་འགལ་བའི་དོན་གཞན་བཀོད་པ་ནི། 

མཚན་མོར་བྱེད་འདི་དྲི་མ་དང།།

ལྡན་ཡང་འགྲོ་བ་དགའ་བ་སྐྱེད།།

གཉིས་སྐྱེས་དབང་པོ་སྐྱོན་ལྡན་ཡང།།

གཞན་དག་རྗེས་སུ་འཛིན་པར་ནུས།།

མཚན་མོར་བྱེད་པ་ཟླ་བ་འདི་དྲི་མ་དང་ལྡན་ཡང་། འགྲོ་བ་རྣམས་

དགའ་བ་སྐྱེད་པར་བྱེད་པ་བསྒྲུབ་བྱ། སྒྲུབ་བྱེད་ནུས་པ་ཅན་གཉིས་

སྐྱེས་ཏེ་བྲམ་ཟེ་སྣ་ཆད་པ་ལྟ་བུའི་དབང་པོ་ལ་སྐྱོན་དང་ལྡན་ཡང་། 



སྙན་ངག་མེ་ལོང་མའི་བཀའ་འགྲེལ་དབྱངས་ཅན་དགྱེས་གླུ་ལེའུ་གཉིས་པ།

124

གདུལ་བྱ་གཞན་དག་ལ་རིག་པའི་གནས་སྟོན་པའི་སྒོ་ནས་རྗེས་སུ་

འཛིན་པར་ནུས་ཞེས་སྐྱོན་གྱིས་བྱ་བ་ལེགས་པོ་བསྒྲུབ་པས་འགལ་

བ་ལྟར་སྟོན་ནོ།། དཔེར་ན། མཛེས་སྡུག་འདོད་སྐྱེད་དབྱངས་ཅན་

མས༑༑ ཆགས་བྲལ་ཡེ་ཤེས་ཉེ་བར་སྟེ།། ལང་ཚོ་ཡོལ་བའི་ཤོང་སྟོན་

རྗེ༑༑ ཤེས་ལྡན་རྣམས་ཀྱི་སྙིང་དུ་སྡུག །ཅེས་པ་ལྟ་བུ། 

ལྔ་པ་མི་འོས་པའི་དོན་གཞན་བཀོད་པ་ནི། 

སྦྲང་རྩི་འཐུངས་པའི་མགྲིན་སྙན་ལས།།

བྱུང་བ་བུང་བའི་སྒྲ་དག་ཀྱང།།

རྣ་བར་རྩུབ་པ་ཉིད་འགྱུར་བ།།

འདོད་ལྡན་རྣམས་ཀྱི་སྡིག་འདི་འདྲ།།

སྦྲང་རྩི་འཐུང་བའི་བུང་བའི་མགྲིན་པ་སྙན་པོ་ལས་བྱུང་བའི་སྒྲ་

དག་གིས་ཀྱང་ཆགས་པ་འཕེལ་བས། རྣམ་པར་རྩུབ་པ་ཉིད་དུ་གྱུར་

པ་མི་འོས་པའི་བསྒྲུབ་བྱ། སྒྲུབ་བྱེད་འདོད་ལྡན་ཐམས་ཅད་ལ་མི་འོས་

བཞིན་དུ་མྱོང་བ་རྒྱུ་མཐུན་གྱི་ལས་རྣམས་ཀྱི་སྡིག་པ་འདི་འདྲ་བ་ཞེས་

སོ༑༑ དཔེར་ན། བློ་བཟང་གྲགས་པའི་ལེགས་བཤད་བདུད་རྩི་ཡིས།། 

བླུན་སྒོམ་རྒན་པོའ་ིནད་ཀྱི་ཟུག་རྔུ་བསྐྱེད།། ཚེ་རབས་མང་པོར་བྱོལ་

སོང་བསྒྲུབས་པའི་ཐབས།། གོམས་པའི་བག་ཆགས་ལྡན་པ་ཀུན་གྱི་

གཤིས༑༑ ཞེས་པ་ལྟ་བུ། 



དོན་གཞན་བཀོད་པའི་རྒྱན།

125

དྲུག་པ་འོས་པའི་དོན་གཞན་བཀོད་པ་ནི། 

ཆུ་སྐྱེས་འདབ་མའི་མལ་སྟན་འདིས།།

བདག་གི་ལུས་འདི་གདུང་བར་བྱེད།།

བསྲེག་པའི་བདག་ཉིད་སྲེག་ཟ་དང།།

འདྲ་བས་རིགས་པ་མ་ཡིན་ནམ།།

འདོད་ལྡན་རྣམས་ཀྱི་ངོར་ཆུ་སྐྱེས་ཀྱི་འདབ་མའི་མལ་སྟན་འཇམ་

པ་འདིས་ཀྱང་བདག་གི་ལུས་འདི་གདུང་ཞིང་སྲེག་པར་བྱེད་པ་འོས་

སམ་ཞེས་པ་བསྒྲུབ་བྱ་དང་། སྒྲུབ་བྱེད་སྤྱིར་མི་འོས་ཀྱང་སྐབས་

འདིའི་མཚན་ཉིད་དང་བསྟུན་ན། འདོད་པའི་དབང་གིས་འཇམ་པ་

ཙམ་གྱིས་ཆགས་པ་སྐྱེས་ནས་ཉོན་མོངས་པས་བསྲེག་པའི་བདག་

ཉིད་བྱེད་པས་སྲེག་ཟ་དང་འདྲ་བར་རིག་པ་མ་ཡིན་ནམ། དཔེར་ན། 

རྒྱལ་བས་འགྲོ་ལ་ཆོས་བསྟན་པས།། ཕན་དང་བདེ་བའི་ཚོགས་ཀུན་

རྒྱས༑༑ རྟ་ལྗང་འོད་ཟེར་འཕྲོས་པ་ཡིས།། པད་དཀར་འདབ་མ་རྣམ་

པར་འཕེལ།། ཞེས་པ་ལྟ་བུ། ཀླུ་སྒྲུབ་པས། ལྔ་པ་དང་། དྲུག་པ་གཉིས་

པོའ་ིའོས་མི་འོས་ཀྱི་ཁྱད་པར་རྩ་བ་མཁན་པོ་ཉིད་ལ་དྲི་ཟེར་ཡང་། ལྔ་

པའི་དོན་ནི། ཡུལ་སྙན་པ་དེས། ཡུལ་ཅན་ལ་ཆགས་པས་རྩུབ་པར་

གདུང་བ་ནི་ཡོན་ཏན་གྱིས་སྐྱོན་སྤེལ་བ་ཡིན་པས་མི་འོས་པ་ཡིན་

ལ༑ དྲུག་པའི་དོན་ནི། འཇམ་པ་ཙམ་གྱིས་གདུང་བ་བསྐྱེད་པ། གདོང་

མཛེས་པ་ཙམ་གྱིས་ཆགས་པའི་སྡུག་བསྔལ་དྲག་པོ་བསྐྱེད་པ་འཇིག་

རྟེན་ན་ཚད་མས་གྲུབ་པས་འོས་པ་ཡིན་མོད། སློབ་དཔོན་དཎྜཱི་ལ་དྲི་

ཅི་དགོས། ཁྱེད་རྣམས་གཅིག་ཏུ་མཚར་ཆེན་ཆོས་ཀྱི་རྒྱལ་པོའ་ིསློབ་

རྒྱུན་ཡིན་སྙམ་པའི་དག་སྣང་དང་། གཉིས་སུ་བཀའ་བརྒྱུད་པའི་བླུན་

པོ་རྣམས་དང་མི་འདྲ་བསམ་པའི་མཁས་འཐོང་ཡོད་ཀྱང་ཚིག་རིགས་

འདི་ཚོ་ལ་དཔགས་ན་དྲོད་ཆེ་སར་ཡང་དབྱར་ཆུ་ཙམ་མོ།། 

བདུན་པ་འོས་པ་དང་མི་འོས་པའི་དོན་གཞན་བཀོད་པ་ནི། 

བསིལ་ཟེར་ཅན་གྱིས་ཉམས་བྱེད་མོད།།

དཔྱིད་ཀྱིས་བདག་ནི་ཅི་ལ་གདུང།།

དྲི་མ་ཅན་གྱིས་སྤྱོད་པའི་ལས།།

དག་པས་མི་འོས་པ་མིན་ནམ།།

བསིལ་ཟེར་ཅན་གྱིས་ཆགས་པའི་སྒོ་ནས་ཉམས་པར་བྱེད་པ་

འོས་པའི་བསྒྲུབ་བྱ། དཔྱིད་དུས་ཀྱི་བདག་ནི་ཅི་ལ་གདུང་བ་མི་འོས་

པའི་བསྒྲུབ་བྱ། སྒྲུབ་བྱེད་ཀྱང་རིམ་པ་བཞིན་སྔ་མ་ནི། སྐྱོན་གྱི་དྲི་

མ་ཅན་ཡིན་པས། སྤྱོད་པའི་ལས་ཀྱང་གཞན་ཉམས་བྱེད་ཡིན་གྱི། 

སྒྲུབ་བྱེད་ཕྱི་མ་ནི་རྣམ་པར་དག་པས་མི་འོས་པ་མིན་ནམ། དཔེར་

ན༑ བློ་གསལ་མཁས་ལ་དགའ་འོས་ཀྱི།། རྨོངས་པའི་སྐྱེ་བོས་ཚུལ་

དེ་མིན།། སྙན་པའི་སྒྲ་ལ་ཐོས་འཛིན་དག །ལྡན་པས་མཉན་གྱི་འོས་

པས་མིན།། ཞེས་པ་ལྟ་བུ། 

བརྒྱད་པ་མི་འོས་ཤིང་འོས་པའི་དོན་གཞན་བཀོད་པ་ནི། 

ཀུ་མུད་ལྡན་ཡང་སྲེག་བྱེད་ན།།

པདྨའི་འབྱུང་གནས་ཅིས་མི་བྱེད།།

ཟླ་བས་བཟུང་རྣམས་རྩུབ་པ་ན།།

ཉི་མས་བཟུང་བ་འཇམ་མི་འགྱུར།།

ཀུ་མུད་ལྡན་པ་ཟླ་བ་བསིལ་ཡང་སྲེག་པར་བྱེད་པ་མི་འོས་པའི་

བསྒྲུབ་བྱ། པདྨའི་འབྱུང་གནས་ཉི་མས་གདུང་བ་ཅིས་མི་བྱེད་དེ་འོས་

པའི་བསྒྲུབ་བྱ། སྒྲུབ་བྱེད་རིམ་པ་བཞིན། ཟླ་བས་རྗེས་སུ་བཟུང་བའི་

ཀུ་མུ་ཏའི་འདབ་མ་རྣམས་རྩུབ་ན། ཅིག་ཤོས་ཉི་མས་རྗེས་སུ་བཟུང་

བའི་པདྨའི་འདབ་མ་རྣམས་འཇམ་པར་མི་འགྱུར་རོ།། དཔེར་ན། ས་

སྐྱའི་བསྟན་འཛིན་ཉེས་བཤད་འཆང་བྱེད་ན།། བཀའ་བརྒྱུད་སྒོམ་ཆེན་

བླུན་གཏམ་ཅིས་མི་ཟེར།། མང་པོར་ཐོས་ལས་ལེགས་བཤད་འབྱུང་

དགོས་ཀྱི།། ཐོས་ཉུང་མུ་ཅོར་སྒྲོག་པ་ངང་ཚུལ་ཡིན།། ཞེས་པ་ལྟ་བུ། 

༈ བརྒྱད་པ་ལྡོག་པ་ཅན་གྱི་རྒྱན་ལ། མཚན་ཉིད་ཀྱིས་མདོར་

བསྟན། དབྱེ་བ་དང་བཅས་ཏེ་དཔེར་བརྗོད་བཤད་པ་གཉིས། དང་

པོ་ནི། 

སྒྲ་འཇུག་པའམ་རྟོགས་པ་ཡིས།།

དངོས་པོ་གཉིས་ནི་མཚུངས་གྱུར་པ།།

དེ་ཡི་དབྱེ་བ་བརྗོད་པ་གང།།

དེ་ནི་བཟློག་པ་ཅན་ཞེས་བརྗོད།།

དངོས་སུ་སྒྲ་འཇུག་པའམ། དོན་གྱི་ཤུགས་དང་སྐབས་ཐོབ་

ལས་རྟོགས་པར་བྱེད་པ་དག་གི་སྒོ་ནས། དཔེ་དཔེ་ཅན་གྱི་དངོས་

པོ་གཉིས་ནི་རྒྱུ་མཚན་འགའ་ཞིག་གི་སྒོ་ནས་མཚུངས་པར་གྱུར་པ་

ལས༑ ཁྱད་པར་ཞིག་གི་སྒོ་ནས་མི་མཚུངས་པར་སྟོན་པ་དེ་ཡི་དབྱེ་

བ་བརྗོད་པ་གང་དེ་ནི་ལྡོག་པ་ཅན་ཞེས་བརྗོད་དོ།། གཉིས་པ་ལ་

སྒྲས་ཟིན་མཚུངས་པའི་ལྡོག་པ། རྟོགས་པས་མཚུངས་པའི་ལྡོག་པ། 

འབྱེད་བྱེད་མཚུངས་པའི་ལྡོག་པ། རིགས་མཐུན་འབྱེད་པའི་ལྡོག་པ་

ཅན་དང་བཞི། དང་པོ་ལ་ལྔ་ལས། གཅིག་གིས་ལྡོག་པ་ཅན་ལ་དཔེ་

དོན་གཉིས། དང་པོ་ནི། 

བརྟེན་དང་ཆེ་བའི་བདག་ཉིད་དང།།

ལཱ་བ་ཎྱ་སོགས་ཡོན་ཏན་གྱིས།།

ཁྱོད་དང་རྒྱ་མཚོ་མཚུངས་ཐ་དད།།

ཁྱོད་ལུས་འདི་འདྲ་ཉིད་ཀྱིས་སོ།།

མི་འགྱུར་བར་བརྟན་པ་དང་། ཆེ་བའི་བདག་ཉིད་དང་། ལཱ་ཝཎྱ་

ཞེས་པ་མཛེས་པ་དང་། ཟབ་པ་དང་། ལན་ཚྭ་རྣམས་ལ་འཇུག་པས། 

དེ་སོགས་ཡོན་ཏན་གཉིས་ཀ་ལས་ཐུན་མོང་དུ་འཇུག་རུང་གི་སྒོ་ནས་

དཔེ་ཅན་རྒྱལ་པོ་ཁྱོད་དང་། དཔེ་རྒྱ་མཚོ་མཚུངས་སོ།། འོན་ཀྱང་རྒྱལ་

པོ་ཁྱོད་ཀྱི་ལུས་འདི་འདྲ་སྐྱེས་བུ་ཆེན་པོའ་ིམཚན་ཉིད་ཀྱིས་མཛེས་པ་

གཅིག་གི་སྒོ་ནས་དཔེ་དང་མི་འདྲ་བར་ཐ་དད་དོ།། དཔེར་ན། འཆད་

པའི་རྣམ་དཔྱོད་རྩོམ་པའི་ངག་གི་དཔལ།། རྩོད་པའི་སྤོབས་པ་མཁས་

པའི་གྲགས་སྙན་གྱིས།། དཔང་ལོ་ཙནྡྲ་གོ་མིར་མཚུངས་གྱུར་ཀྱང་།། 

ཚངས་སྤྱོད་བརྟུལ་ཞུགས་ལྡན་པས་རྣམ་པར་དབྱེ།། ཞེས་པ་ལྟ་བུ། 

གཉིས་པ་ནི། 

གཅིག་ལ་གནས་པའི་ཆོས་ཀྱིས་ནི།།

གཉིས་ཀ་ལ་གནས་ཐ་དད་དག །

རྟོགས་པའི་ཡུལ་དུ་གྱུར་པའི་ཕྱིར།།

འདི་ནི་གཅིག་གི་ལྡོག་པ་ཅན།།

གཅིག་ལ་གནས་པའི་ཆོས་ལུས་ཀྱི་ནི་དཔེ་དཔེ་ཅན་གཉིས་ཀ་ལ་

གནས་པའི་ཁྱད་ཆོས་ཐ་དད་དག་རྟོགས་པའི་ཡུལ་དུ་གྱུར་པའི་ཕྱིར། 

འདི་ནི་གཅིག་གི་ལྡོག་པ་ཅན་ནོ།། 

གཉིས་པ་གཉིས་ཀྱི་ལྡོག་པ་ཅན་ལ་དཔེ་དོན་གཉིས། དང་

པོ་ནི། 

ཆུ་ཡི་ཕུང་པོ་དག་དང་ཁྱོད།།

མཚམས་ལས་མི་འདའ་ཟབ་པ་སྟེ།།

འདི་ནི་མིག་སྨན་དང་མཚུངས་ལ།།

ཁྱོད་ནི་གསེར་གྱི་འོད་ཅན་ནོ།།

ཆུ་ཡི་ཕུང་པོ་དག་དང་རྒྱལ་པོ་ཁྱོད་གཉིས། ཆུ་མཚམས་དང་ཡ་

རབས་ཀྱི་སྤྱོད་ཚུལ་ལས་མི་འདའ་བ་དང་རིང་ཐུང་དང་མཁྱེན་པའི་

གཏིང་དཔག་མི་ནུས་པས་ཟབ་པའི་སྒོ་ནས་མཚུངས་ཏེ། འོན་ཀྱང་ཆུ་

འདི་ནི་མིག་སྨན་གྱི་མདོག་དང་མཚུངས་ལ། ཁྱོད་ནི་གསེར་གྱི་འོད་

ཅན་ནོ་ཞེས་དཔེ་དཔེ་ཅན་གཉིས་ལ་ནག་སེར་གྱི་ཆོས་མི་འདྲ་བ་རེ་

རེའི་སྒོ་ནས་ཁྱད་པར་འབྱེད་པའོ།། དཔེར་ན། རི་དྭགས་མིག་ཅན་ཟླ་

བ་གཉིས།། དཀར་འཇམ་མཛེས་སྡུག་དགའ་བསྐྱེད་པས།། མཚུངས་

ཀྱང་ཁྱོད་ནི་ནོར་འཛིན་དང་།། ཀུན་ཕན་ནམ་མཁའི་ངོས་སུ་རྒྱུ།། 

ཞེས་པ་ལྟ་བུ། 

གཉིས་པ་ནི། 

གང་ཕྱིར་འདིར་ནི་གཉིས་ཀ་ཡིས།།

འབྱེད་བྱེད་ཡོན་ཏན་ནག་པོ་དང།།

སེར་པོ་དག་ནི་ཐ་དད་བསྟན།།

འདི་ནི་གཉིས་ཀའི་ལྡོག་པ་ཅན།།

གང་གི་ཕྱིར་འདིར་ནི་དཔེ་དཔེ་ཅན་གཉིས་ཀ་ཡི་འབྱེད་བྱེད་ཡོན་

ཏན་ནག་པོ་དང་སེར་པོ་དག་གིས་ཐ་དད་དུ་བསྟན་པ་འདི་ནི་གཉིས་

ཀའི་ལྡོག་པ་ཅན་ནོ།། 

གསུམ་པ་སྦྱར་བ་ཅན་གྱི་ལྡོག་པ་ཅན་ལ་དཔེ་དོན་གཉིས། དང་

པོ་ནི། 

ཁྱོད་དང་རྒྱ་མཚོ་དུརྦཱ་རཽ།།

མ་ཧཱ་སཏྭ་ཏེ་ཛཿབཅས།།

འདི་ཡི་ཁྱོད་གཉིས་ཐ་དད་དེ།།

དེ་ནི་ཆུ་བདག་ཁྱོད་མཁས་སོ།།

རྒྱལ་པོ་ཁྱོད་དང་རྒྱ་མཚོ་གཉིས་དུརྦཱ་རཽ་ཞེས་པ་བཟློག་དཀའ་བ་

དང་ཆུ་ངན་པ་གཉིས་ལ་འཇུག་པས། སྔ་མ་ནི་གང་ཟག་གཞན་གྱིས་

མི་བཟློག་པ་དང་། ཕྱི་མ་ནི་བ་ཚྭ་སོགས་ཀྱིས་ངན་པ་དང་། དེ་བཞིན་

དུ་མ་ཧ་སཏྭ་སྙིང་སྟོབས་ཆེན་པོ་དང་སེམས་ཅན་ཆེན་པོ་གཉིས་ཀ་

ལ་འཇུག་པས། སྔ་མ་ནི་སྙིང་སྟོབས་ཆེ་ཞིང་། ཕྱི་མ་ནི་ཆུ་སྲིན་ཆེན་

པོ་དང་ལྡན་པ། ཏེ་ཛཿནི་གཟི་བརྗིད་དང་མེ་གཉིས་ཀ་ལ་འཇུག་པས། 

སྔ་མ་ནི་གཞན་ཟིལ་གྱིས་གནོན་པ་དང་། ཕྱི་མ་ནི་རྒོད་མ་ཁའི་མེ་

དང་བཅས་པས། སྒྲ་སྦྱར་བའི་སྒོ་ནས་དཔེ་དཔེ་ཅན་མཚུངས་ཀྱང་། 

རྒྱ་མཚོ་དེ་ནི་ཆུའི་བདག་པོ་དང་། ཁྱོད་ནི་བློ་དང་ལྡན་པའི་མཁས་པ་

ཡིན་པས་དེ་ཡིས་ཁྱོད་གཉིས་ཐ་དད་དོ།། འདི་ལ་སྦྱར་གཞི་གཉིས་

ལས་མི་ཉུང་ཞིང་སྒྲ་ངེས་པར་སྦྱར་དགོས་སོ།། དཔེར་ན། མེ་སྐྱེས་

གནས་བསྟན་ཡན་ལག་འབྱུང་དང་གདོང་དྲུག་ཟླ་བའི་ཅོད་པན་ཅན་དབྱངས་

ཅན་མ་དང་དབང་ཕྱུག་གཉིས།། བསྟེན་པས་དཔའ་བོ་སེར་སྐྱ་གཉིས།། 

མཚུངས་ཀྱང་མ་ཁོལ་དཀོན་མཆོག་ལ།། སྐྱབས་འགྲོ་ཅིག་ཤོས་དེ་

ལས་ལྡོག །ཅེས་པ་ལྟ་བུ། 

གཉིས་པ་ནི། 

འདི་ནི་སྦྱར་བའི་ཚུལ་ལྡན་ཕྱིར།།

སྦྱར་བ་ཅན་ཞེས་གཟུང་བར་མཛོད།།

འདིར་ནི་དཔེ་དཔེ་ཅན་གཉིས་ཀ་སྒྲ་སྦྱར་བས་མཚུངས་ཆོས་ཀྱིས་

ཚུལ་དང་ལྡན་པའི་ཕྱིར་སྦྱར་བ་ཅན་ཞེས་བཟུང་བར་མཛོད་ཅིག །

བཞི་པ་འགོག་པ་ཅན་གྱི་ལྡོག་པ་ལ། དམ་བཅའ་དང་། དངོས་

གཉིས། དང་པོ་ནི། 

འགོག་པ་ཅན་དང་གཏན་ཚིགས་ཅན།།

གཉིས་པོ་དེ་ཡང་བསྟན་པར་བྱ།།

འགོག་པ་ཅན་ཡང་བསྟན་པར་བྱའོ།། 

གཉིས་པ་ནི། 

ལུགས་དང་ལྡན་ཞིང་བརྟན་པ་དང།།

རིན་ཆེན་འབྱུང་གནས་ཡིན་མོད་ཀྱང།།

དྲི་མ་ལྡན་པ་ཆུ་སྲིན་གནས།།

ཁྱོད་ཀྱི་འགྲན་ཟླ་འགྱུར་མ་ཡིན།།

འཇིག་རྟེན་གྱི་ལུགས་བཟང་པོ་དང་ལྡན་པ་དང་། གཞན་གྱིས་

གཡོ་བར་མི་ནུས་པས་བརྟན་པ་དང་། རིན་པོ་ཆེ་དུ་མའི་འབྱུང་

གནས་ཡིན་པ་གསུམ། དཔེ་ཅན་རྒྱལ་པོ་དང་དཔེ་རྒྱ་མཚོ་ལ་ཡོད་

པ་མཚུངས་ཆོས་སུ་བསྟན་མོད་ཀྱང་། རྒྱ་མཚོ་ཆེན་པོ་ནི་རྒྱལ་པོ་

ཁྱོད་ཀྱི་འགྲན་ཟླར་གྱུར་པ་མ་ཡིན་པ་སྟེ། ཡིན་པ་དགག་བྱ་དང་། 

འགོག་བྱེད་དཔེ་ལ་བ་ཚྭ་སོགས་ཀྱི་དྲི་མ་དང་ལྡན་པ་ཆུ་སྲིན་གདུག་

པ་གནས་པའི་སྒོ་ནས་ལྡོག་པའོ།། དཔེར་ན། མི་མཐུན་ལས་སྐྱོབ་རེ་

བའི་འདོད་པ་འཇོ།། སྙིང་དུ་སྡུག་ཅིང་ཀུན་གྱིས་བསྔགས་བརྗོད་

ཀྱང་༑༑ སྙན་འགྱུར་ངག་གི་ཆ་ཤས་ཡོངས་གང་བས།། ཚངས་སྲས་

མ་ལ་ཡོངས་འདུས་འགྲན་དུ་ཅི།། ཞེས་པ་ལྟ་བུ། 

ལྔ་པ་གཏན་ཚིགས་ཀྱི་ལྡོག་པ་ཅན་ལ། དམ་བཅའ། དངོས་དང། 

བཤད་མ་ཐག་པ་རྣམས་ཀྱི་མཇུག་བསྡུ་བ་གསུམ། དང་པོ་ནི། སྔ་

མའི་རྗེས་སུ་གཉིས་པ་གཏན་ཚིག་ཅན་དེ་ཡང་བསྟན་པར་བྱའོ།། 

གཉིས་པ་ནི། 

རི་གླིང་རྒྱ་མཚོར་བཅས་པ་ཡི།།

ས་གཞི་མཐའ་དག་འཛིན་མོད་ཀྱང།།

ལག་འགྲོ་རྣམས་ཀྱི་རྗེར་གྱུར་ཕྱིར།།

ལྷག་མ་ཅན་ནི་ཁྱོད་པས་དམན།།

རི་རབ་གླིང་བཞི་རྒྱ་མཚོར་བཅས་པ་ཡི་ས་གཞི་མཐའ་དག་

འཛིན་པ་ལ་དཔེ་ཅན་རྒྱལ་པོ་ཁྱོད་དང་དཔེ་ཀླུ་ཆེན་པོ་མཚུངས་

མོད་ཀྱང་། ཀླུའི་རྒྱལ་པོ་ལྷག་མ་ཅན་ཁྱོད་ནི་ལག་འགྲོ་རྣམས་ཀྱི་རྗེ་

འགྱུར་བའི་ཕྱིར་ན་གཏན་ཚིགས་ཀྱིས་མིའི་རྗེ་ཁྱོད་པས་དམན་ནོ།། 

དཔེར་ན། རྩ་སྡོང་ལོ་འདབ་ཟེའུ་འབྲུ་སོགས།། བཀྲ་ཡང་བུད་མེད་

འགྲམ་ཆང་གིས།། འབྱེད་ཕྱིར་མེ་ཏོག་བ་ཀུ་ལ།། པདྨ་དག་དང་

ཁྱད་པར་ཆེ།། ཞེས་པ་ལྟ་བུ། 

གསུམ་པ་ནི། 

སྒྲ་དག་འཇུག་པར་མཚུངས་པ་ཡི།།

ལྡོག་པ་ཅན་ནི་འདི་འདྲ་སྟེ།།

རྟོགས་པར་གྱུར་པས་མཚུངས་པ་ཡང།།

ཡོད་པ་དེ་ནི་རྗེས་སུ་བསྒྲུབ།།

དཔེ་དཔེ་ཅན་ལ་སྒྲ་དག་ཐུན་མོང་དུ་འཇུག་པར་མཚུངས་པ་ཡི་ཁྱད་

ཆོས་གཞན་གྱིས་མི་འདྲ་བར་ལྡོག་པ་ཅན་ནི་འདྲ་བ་བཤད་ཟིན་ཏོ།། 

གཉིས་པ་རྟོགས་པ་མཚུངས་པའི་ལྡོག་པ་ཅན་ལ་དམ་བཅའ། 

དཔེར་བརྗོད། ཁྱད་པར་བསྟན་པ་དང་གསུམ། དང་པོ་ལ་སྒྲས་དངོས་

སུ་མ་ཟིན་ཀྱང་ཤུགས་ལ་རྟོགས་པར་གྱུར་པའི་སྒོ་ནས་མཚུངས་པའི་

ལྡོག་པ་ཅན་ཡང་ཡོད་པ་དེ་ནི་རྗེས་སུ་བསྒྲུབ་བོ།། 

གཉིས་པ་ལ་གཉིས་ལས། དང་པོ་རྟེན་གྱི་ལྡོག་པ་ཅན་ནི། 

ཁྱོད་ཀྱི་གདོང་དང་པདྨ་སྟེ།།

འདི་གཉིས་ཀྱི་ནི་ཁྱད་པར་ཡང།།

པདྨ་ཆུ་ལས་སྐྱེས་པ་དང།།

ཁྱོད་གདོང་ཁྱོད་ལ་བརྟེན་པའོ།། 

དཔེ་ཅན་ཁྱོད་ཀྱི་གདོང་པ་ནི་བུད་མེད་ཁྱོད་རང་ལ་བརྟེན་པ་

དང་༑ དཔེ་པདྨ་ནི་ཆུ་ལས་སྐྱེས་པའི་ཕྱིར། འདི་གཉིས་ཀྱི་ཁྱད་པར་

བསྟན་པའི་སྒོ་ནས་མཚུངས་པ་དངོས་སུ་ལྡོག་སྟེ་འདྲ་བ་ཤུགས་

ལ་བསྟན་པའོ།། དཔེར་ན། དབྱངས་ཅན་མ་དང་ཀོང་ཅོ་གཉིས།། 

སྔ་མ་ཚངས་པའི་བུ་མོ་དང་།། རྒྱ་བཟའ་ཤར་ཕྱོགས་རྒྱལ་པོ་ཡི།། 

སྲས་མོ་ཡིན་པའི་ཁྱད་པར་ཡོད།། ཅེས་པ་ལྟ་བུ། 

གཉིས་པ་དཔེ་ལས་དཔེ་ཅན་ལྷག་པའི་ལྡོག་པ་ཅན་ནི། 

རི་དྭགས་མིག་ལ་སྨིན་སྒེག་དང།།

མྱོས་པའི་དམར་བས་རེག་པ་མེད།།

ཁྱོད་ཀྱི་མིག་ནི་གཉིས་པོ་འདི།།

ཡོན་ཏན་དེ་དག་ཉིད་ཀྱིས་བརྒྱན།།

དཔེ་རི་དྭགས་ཀྱི་མིག་ལ་སྨིན་མ་སྒེག་པ་དང། ཆགས་མྱོས་ཀྱིས་

དམར་བས་རེག་པ་མེད་ལ། དཔེ་ཅན་ལུས་ཕྲ་ཁྱོད་ཀྱི་མིག་གཉིས་པོ་

འདི་ལ་ཡོན་ཏན་དེ་དག་ཉིད་ཀྱིས་བརྒྱན་ནོ་ཞེས་དཔེ་ཅན་ལྷག་པའི་

སྒོ་ནས་མཚུངས་པ་དངོས་སུ་ལྡོག་ཅིང་ཤུགས་ལ་འདྲ་བར་བསྟན་ནོ།། 

དཔེར་ན། འཆི་མེད་ལམ་གྱིས་ཇི་སྙེད་ཤེས་བྱའི་ཚད།། རྟོགས་པར་

མི་ནུས་འགྲོ་ལ་བརྩེ་བ་བྲལ།། རྒྱལ་བའི་ཐུགས་ཀྱི་ཆོས་ཀུན་མ་ལུས་

མཁྱེན༑༑ ཉག་ཐག་རྣམས་ལ་ལྷག་པར་རྗེས་སུ་བརྩེ།། ཞེས་པ་ལྟ་བུ། 

གསུམ་པ་ནི། 

སྔ་མར་དབྱེ་བ་ཙམ་ཞིག་བསྟན།།

འདི་ནི་ལྷག་པ་ཉིད་བསྟན་ཏོ།།

སྔ་མར་རྟེན་གྱི་དབྱེ་བ་ཐ་དད་པ་ཙམ་ཞིག་བསྟན་ནས། འདིར་ནི་

དཔེ་ཅན་ལྷག་པ་ཉིད་བསྟན་ཏོ།། 

གསུམ་པ་འབྱེད་བྱེད་མཚུངས་པའི་ལྡོག་པ་ཅན་ལ་དམ་བཅའ། 

དཔེར་བརྗོད། ཁྱད་པར་དང་གསུམ། དང་པོ་ནི། 

སླར་ཡང་མཚུངས་པའི་ལྡོག་པ་ཅན།།

གཞན་དག་རབ་ཏུ་བསྟན་པར་བྱ།།

སླར་ཡང་མཚུངས་པས་ལྡོག་པ་ཅན་འཆད་པར་འགྱུར་བ་གཞན་

དག་རབ་ཏུ་བསྟན་པར་བྱའོ།། 

གཉིས་པ་ལ་གཉིས་ལས། དང་པོ་མཚུངས་ཆོས་དང་འབྱེད་བྱེད་

གཉིས་ཀ་མཚུངས་པའི་སྒྲས་དངོས་སུ་ཟིན་པའི་ལྡོག་པ་ཅན་ནི། 

ཁྱོད་ཀྱི་གདོང་དང་པདྨ་དཀར།།

རྒྱས་ཤིང་དྲི་བཟང་ལྡན་པ་སྟེ།།

པདྨ་ལ་ནི་བུང་བ་འཁོར།།

ཁྱོད་ཀྱི་གདོང་ལ་མིག་རབ་གཡོ།།

དཔེ་ཅན་ཁྱོད་ཀྱི་གདོང་དང་དཔེ་པད་མ་དཀར་པོ་གཉིས་མཚུངས་

ཆོས་ཀྱི་སྒྲ་རྒྱས་པ་དང་དྲི་བཟང་པོ་དང་ལྡན་པ་གཉིས་དངོས་སུ་སྒྲས་

ཟིན་པ། མཚུངས་པ་ལས་ལྡོག་པའི་འབྱེད་བྱེད་ཀྱི་སྒྲ། པདྨ་ལ་ནི་བུང་

བ་འཁོར་བ་དང་། ཁྱོད་ཀྱི་གདོང་ལ་མིག་རབ་ཏུ་གཡོ་བའོ།། 

འདིར་སྔ་མ་རྣམས་དང་མི་འདྲ་བར་མཚུངས་ཆོས་དཀར་ཞེས་པ་

ལྟ་བུ་ཐོན་དགོས་པས། དཔེར་ན། ཆགས་པས་མྱོས་པའི་མཆུ་སྒྲོས་

དང་༑༑ འདབ་བརྒྱ་དམར་བའི་མདངས་འཛིན་ཏེ།། ཆུ་སྐྱེས་འདི་ནི་

བུང་བས་འཇིབ།། མཆུ་ནི་མཛའ་བོས་ཙུམྦ་ན།། ཞེས་པ་ལྟ་བུ། 

གཉིས་པ་མཚུངས་ཆོས་མ་ཟིན་ལ་འབྱེད་བྱེད་ཀྱི་སྒྲས་དངོས་སུ་

མི་ཟིན་པའི་ལྡོག་པ་ཅན་ལ་དཔེ་དོན་གཉིས། དང་པོ་ནི། 

ཟླ་བ་འདི་ནི་མཁའ་ཡི་རྒྱན།།

ངང་པ་འདི་ནི་ཆུ་ཡི་རྒྱན།།

མཁའ་འདི་རྒྱུ་སྐར་ཕྲེང་བ་ཅན།།

ཆུ་འདི་ཀུ་མུད་རྒྱས་པ་ཅན།།

ཟླ་བ་འདི་དང་ངང་པ་འདི་ནི་འབྱེད་བྱེད་ཀྱི་སྒྲ་ནམ་མཁའི་རྒྱན་

དང་ཆུའི་རྒྱན་ནོ།། ནམ་མཁའ་འདི་དང་ཆུ་འདི་ནི་འབྱེད་བྱེད་ཀྱི་སྒྲ་

རྒྱུ་སྐར་གྱི་ཕྲེང་བ་ཅན་དང་། ཀུ་མུད་རྒྱས་པ་ཅན་ནོ།། ཞེས་མཚུངས་

ཆོས་ཤུགས་ལ་བསྟན་ཏོ།། དཔེར་ན། བློ་ལྡན་ལྷ་ཡི་བླ་མ་དང་།། སྨྲ་

བའི་དབང་ཕྱུག་ཤོང་སྟོན་གཉིས།། ཕུར་བུ་ལེགས་བྲིས་མདུན་སའི་

རྒྱན༑༑ ལོ་ཆེན་བོད་ཡུལ་བསྟན་པའི་དཔྱིད།། ཅེས་པ་ལྟ་བུ། 

གཉིས་པ་ནི། 

འདིར་ནི་ཟླ་བ་ངང་པ་དག །

དཀར་བ་ཉིད་སོགས་རྟོགས་པ་དང།།

མཁའ་དང་ཆུ་ནི་དག་པ་ཡང།།

རྟོགས་པར་མཚུངས་པའི་དབྱེ་བ་བྱས།།

འདིར་ནི་ཟླ་བ་ངང་པ་དག་དཀར་བ་ཉིད་སོགས་ཤུགས་ལ་རྟོགས་

པ་དང་། མཁའ་དང་ཆུ་གཉིས་ནི་དྭངས་ཤིང་དག་པར་ཡང་ཤུགས་ལ་

རྟོགས་པར་བྱ་བའི་ཕྱིར་། ཤུགས་ལ་མཚུངས་པས་དབྱེ་བ་བྱས་སོ།། 

གསུམ་པ་ནི། 

སྔ་མ་ལ་ནི་སྒྲ་ལྡན་མཚུངས།།

གཉིས་ཀ་ལ་ཡང་ཐ་དད་དབྱེ།།

བུང་བ་མིག་ལ་སོགས་པ་མཚུངས།།

དེ་ཕྱིར་མཚུངས་པའི་ལྡོག་པ་ཅན།། 

དཔེར་བརྗོད་སྔ་མ་ལ་ནི་རྒྱས་ཞེས་པའི་སྒྲ་དང་ལྡན་པར་དངོས་

སུ་མཚུངས་ལ། ཕྱི་མ་ལ་ཤུགས་བསྟན་དང་། གཉིས་ཀ་ལ་ཡང་ཐ་

དད་ཀྱི་དབྱེ་བ་བུང་བ་དང་མིག་ལ་སོགས་པ་དཔེ་དཔེ་ཅན་རྣམས་ལ་

མཚུངས་པ་དེའི་ཕྱིར་མཚུངས་པའི་ལྡོག་པ་ཅན་ནོ།། 

བཞི་པ་རིགས་མཐུན་ལྡོག་པ་ཅན་ལ་དཔེ་དོན་གཉིས། དང་པོ་ནི། 

རིན་ཅན་སྣང་བས་མི་འཕྲོགས་ཤིང།།

ཉི་མའི་འོད་ཀྱིས་མི་བཟློགས་པ།།

ལང་ཚོ་ལས་བྱུང་ན་ཆུང་གི །

མུན་པས་ལྟ་བ་འགོག་པར་བྱེད།།

དཔེ་ཅན་ན་ཆུང་ལང་ཚོ་དར་བ་ལས་བྱུང་བའི་ཆགས་པའི་མུན་

པ་དང་། དཔེ་སྤྱིའི་མུན་པ་གཉིས་ཕྱིའི་གཟུགས་ལྟ་བ་འགོག་པར་

བྱེད་པ་ལ་རིགས་མཐུན་ཡང་། སྔ་མ་ནི། རིན་པོ་ཆེ་སྣང་བའི་འོད་

ཀྱིས་འཕྲོག་པར་མི་ནུས་ཤིང་། ཉི་མའི་འོད་ཀྱིས་མི་བཟློག་པ་ཡིན་

ལ༑ ཕྱི་མ་ནི་དེ་ལས་གོ་བཟློག་པས། དཔེ་ཅན་གྱི་སྐྱོན་སྤོང་གིས་

དཔེའི་སྐྱོན་སེལ་མི་ཐུབ་པའོ།། དཔེར་ན། པིར་གྱིས་རི་མོར་མ་བྱས་

ཤིང་༑༑ དབང་པོའ་ིགཞུ་རིས་བཀོད་མིན་པའི།། རྣམ་དཔྱོད་བཀྲ་བའི་

གཟིགས་མོ་ཡིས།། བློ་ལྡན་མིག་ལ་དགའ་བ་སྟེར།། ཞེས་པ་ལྟ་བུ། 

གཉིས་པ་ནི། 

མུན་པའི་རིགས་ལས་མུན་པ་འདི།།

ལྟ་བ་འགོག་པ་ཉིད་ཀྱིས་མཚུངས།།

གཞན་དག་གིས་ནི་ཐ་དད་བསྟན།།

འདི་ནི་རིགས་མཐུན་ལྡོག་པ་ཅན།།

མུན་པའི་རིགས་ལས་ན་ཆུང་གི་མུན་པ་འདིས་གཟུགས་ལྟ་བ་

འགོག་པ་ཉིད་ཀྱིས་མུན་པ་དང་མཚུངས་ཀྱང་། རྣ་བས་མི་འཕྲོག་པ་

སོགས་གཞན་དག་གིས་ནི་ཐ་དད་པར་བརྟེན་པས་འདི་ནི་རིགས་

མཐུན་ལྡོག་པ་ཅན་ནོ།། འདིར་ཟླ་བ་ངང་པ་གཉིས་དཀར་བའི་སྒོ་ནས་

མཚུངས་ཆོས་སུ་བསྟན་ཀྱང་། སླར་མི་མཚུངས་པར་ལྡོག་ཡོད་པས་

དཔེ་རྒྱན་གྱི་སྐབས་ཀྱི་སྐྱོན་ག་ལ་འཇུག །ཀླུ་སྒྲུབ་པ་ཁྱེད་འདི་སྐོར་

ལ་སྦུགས་འཐུམས་པོ་རང་ཞིག་བྱུང་འདུག་པ། ཁྱེད་རང་གིས་སྐུ་ཚེ་

རྗེས་མ་ཇོ་ནང་པའི་བསྟན་པ་ལ་ཞུགས་ནས་ལྟ་སྤྱོད་ཐམས་ཅད་ཟས་

གཙང་གི་སྲས་པོ་དང་མི་མཐུན་པའི་གུ་ཡངས་པོ་ཞིག་མཛད་པ་ལ་

སྨོན་ལམ་བཏབ་པ་འདྲའོ།། 

༈ དགུ་པ་སྲིད་པ་ཅན་གྱི་རྒྱན་ལ་མཚན་ཉིད་དང་། དཔེར་བརྗོད་

གཉིས། དང་པོ་ནི། 

རབ་ཏུ་གྲགས་པའི་རྒྱུ་བཟློག་ནས།།

གང་ཞིག་རྒྱུ་གཞན་ཅུང་ཟད་དམ།།

གང་དུ་རང་གི་ངོ་བོ་ཉིད།།

སྟོན་པ་དེ་ནི་སྲིད་པ་ཅན།།

འཇིག་རྟེན་ན་རབ་ཏུ་གྲགས་པའི་རྒྱུ་བཟློག་ནས། གང་ཞིག་

མ་གྲགས་པའི་ཕྱི་ནང་གི་རྒྱུ་གཞན་ཅུང་ཟད་དམ་གྲགས་མ་གྲགས་

གཉིས་ཀ་ལ་མ་ལྟོས་པར་གང་དུ་རང་གི་ངོ་བོ་ཉིད་སྟོན་པ་དེ་ནི་

སྲིད་པ་ཅན་ནོ།། 

གཉིས་པ་ལ་གསུམ་ལས། དང་པོ་གྲགས་པའི་རྒྱུ་བཀག་ནས། 

ཕྱི་རོལ་གྱི་རྒྱུ་ཅུང་ཟད་ཀྱི་འབྲས་བུ་རང་གི་ངོ་བོ་ཉིད་སྟོན་པའི་

སྲིད་པ་ཅན་ནི། 

མ་འཐུངས་མྱོས་པའི་ཀཱ་དམྦ།།

མ་ཕྱིས་དྲི་མ་མེད་པའི་མཁའ།།

དྲུངས་པར་མ་བྱས་དྭངས་པའི་ཆུ།།

འགྲོ་བའི་ཡིད་ནི་འཕྲོག་པར་བྱེད།།

ཀ་དམྦ་སྟེ། བྱ་མཐིང་རིལ་གྱིས་བཟི་བའི་རྒྱུ་ཆང་མ་འཐུངས་

པར་མྱོས་པ་དང་། དྲི་མ་མེད་པའི་རྒྱུ་འཕྱིད་དགོས་པར་མ་ཕྱིས་

པར་ནམ་མཁའ་དག་པ་དང་། དྭངས་པའི་རྒྱུ་ནོར་བུ་ཀེ་ཏ་ཀ་སོགས་

ཀྱིས་དྲུངས་པར་བྱེད་དགོས་པ་ལ་མ་བྱས་པར། དྭངས་པའི་ཆུ་

ཞེས་ཡོངས་གྲགས་ཀྱི་རྒྱུ་བཀག་ཀྱང་། བཤད་མ་ཐག་པ་གསུམ་

པོ་འདི་སྟོན་གྱི་དུས་སུ་འབྱུང་བས། ཕྱི་སྟོན་གྱི་དུས་ལ་བབ་པའི་རྒྱུ་

ཅུང་ཟད་ཀྱི་སྒོ་ནས་འབྲས་བུས་འགྲོ་བའི་ཡིད་ནི་འཕྲོག་པར་བྱེད་

དོ༑༑ དཔེར་ན། སྨྲ་བའི་འབབ་སྟེགས་དང་བྲལ་ཅ་ཅོ་སྒྲོག །རྐང་

པ་མེད་པར་ཉིན་མཚན་ཀུན་ཏུ་འགྲོ།། གནོད་སེམས་མེད་པར་སྐྱེ་

བོའ་ིརྒྱུ་ལམ་གཅོད།། ཚོན་གྱིས་མ་བསྒྱུར་མདོག་སྔོ་དབྱར་གྱི་ཆུ།། 

ཞེས་པ་ལྟ་བུ། 

གཉིས་པ་ཡོངས་གྲགས་ཀྱི་རྒྱུ་བཀག་ནས་ནང་གི་རྒྱུ་ཅུང་ཟད་

དང་བཅས་པས་འབྲས་བུ་སྟོན་པའི་སྲིད་པ་ཅན་ལ་དངོས་དང་། 

གཉིས་ཀའི་དོན་བཤད་པ་གཉིས། དང་པོ་ནི། 



སྲིད་པ་ཅན་གྱི་རྒྱན།

སྨན་མ་བསྐུས་པར་དཀར་མིན་མིག །

མནན་པ་མིན་པར་སྨིན་མ་དམའ།།

ཚོན་མ་བསྐུས་པར་དམར་བ་ནི།།

མཛེས་མ་ཁྱོད་ཀྱི་མཆུ་འདིའོ།།

ནག་པའི་རྒྱུ་མིག་སྨན་མ་བསྐུས་པར། དཀར་བ་མིན་པར་གནག་

པའི་མིག །སྨྲ་བའི་རྒྱུ་མནན་པ་མིན་པར་སྨིན་མ་སྨྲ་བ་དང་། དམར་

བའི་རྒྱུ་ཚོན་གྱིས་མ་བསྐུས་པར་མཛེས་མ་ཁྱོད་ཀྱི་མཆུ་ནི་དམར་བ་

འདིའོ་ཞེས་ཡོངས་གྲགས་ཀྱི་རྒྱུ་བཀག་ནས་ནང་ལང་ཚོ་རྒྱས་པའི་

རྒྱུ་ཅུང་ཟད་བསྟན་པའོ།། དཔེར་ན། ཕྲོགས་མིན་མཁས་པ་རྣམས་ཀྱི་

ཐོས་པས་ཕྱུག །འཚེ་བ་མེད་པར་རྨོངས་པའི་ཚོགས་ཀུན་བཅོམ།། འདོད་

དང་བྲལ་ཡང་ཡོན་ཏན་ཚོགས་ཀྱིས་འཁྱུད།། དབྱུ་གུས་མ་བསྐུལ་སྙན་

པའི་སྐད་གསང་ལྡིར།། ཞེས་པ་ལྟ་བུ། 

གཉིས་པ་ནི། 

གང་ཕྱིར་མ་འཐུངས་ལ་སོགས་སྐྱེས།།

མྱོས་པ་ཉིད་སོགས་རྒྱུ་གཞན་ཅན།།

རྒྱུ་མེད་དག་ཀྱང་བརྗོད་འདོད་པ།།

དེ་ལ་འདིར་ནི་འགལ་བ་མེད།།

གང་གི་ཕྱིར་མ་འཐུངས་པ་དང་མ་བསྐུས་པ་སོགས་ལས་སྐྱེས་



སྙན་ངག་མེ་ལོང་མའི་བཀའ་འགྲེལ་དབྱངས་ཅན་དགྱེས་གླུ་ལེའུ་གཉིས་པ།

པའི་འབྲས་བུ་མྱོས་པ་དང་ནག་པ་ཉིད་སོགས་ཕྱི་ནང་གི་རྒྱུ་གཞན་

ཅན་བསྟན་ནོ།། 

གསུམ་པ་གྲགས་མ་གྲགས་ཀྱི་རྒྱུ་གཉིས་ཀ་བཟློག་ནས་འབྲས་

བུ་རང་གི་ངོ་བོ་ཉིད་སྟོན་པའི་སྲིད་པ་ཅན་ལ། དམ་བཅའ། དཔེ། དོན་

དང་གསུམ། དང་པོ་ནི། རྒྱུ་མེད་པ་དག་ཀྱང་བརྗོད་འདོད་པ་དེ་ལ་

སྐབས་འདིར་ནི་འགལ་བ་མེད་དོ།། གཉིས་པ་ནི། 

བསྒོས་པ་མེད་པར་ཁ་དྲི་ཞིམ།།

བཅོས་པ་མེད་པར་ལུས་པོ་མཛེས།།

རྒྱུ་མེད་དག་ཏུ་ཟླ་བ་དགྲ།།

རྒྱུ་མཚན་མེད་པར་འདོད་པ་གྲོགས།།

དྲི་ཞིམ་པའི་རྒྱུ་ལི་ཤི་སོགས་ཀྱིས་བསྒོས་པ་མེད་པར་ཁ་དྲི་ཞིམ། 

མཛེས་པའི་རྒྱུ་བཅོས་པ་མེད་པར་ལུས་པོ་མཛེས། དགྲའི་རྒྱུ་འཁོན་

པ་དག་མེད་པར་ཟླ་བ་དགྲ། གྲོགས་ཀྱི་རྒྱུ་མཚན་ཕན་པ་དག་མེད་པར་

འདོད་པ་གྲོགས་སོ།། དཔེར་ན། རི་མོར་མ་བྲིས་རི་དྭགས་གཟུགས་

ཀྱིས་མཛེས།། དགྲ་ཟླ་མིན་ཡང་པདྨའི་ཚོགས་ཀུན་འཇོམས།། རྒྱུ་

མཚན་མེད་པར་ཆུ་གཏེར་འཕེལ་བར་བྱེད།། སྙེགས་མཁན་བྲལ་ཡང་

མཁའ་ལ་དལ་མེད་འབྲོས།། ཞེས་པ་ལྟ་བུ། 



བསྡུས་བརྗོད་ཀྱི་རྒྱན།

གསུམ་པ་ནི། 

བསྒོས་པ་མེད་སོགས་ཚིག་གིས་འདིར།།

རྒྱུ་ནི་དངོས་སུ་རབ་བཟློག་ཅིང།།

དྲི་ཞིམ་ཉིད་སོགས་འབྲས་བུ་བརྗོད།།

དེ་ཕྱིར་དེ་ནི་སྲིད་པ་ཅན།། 

བསྒོས་པ་མེད་སོགས་ཀྱི་ཚིག་གི་སྐབས་འདིར། གྲགས་མ་

གྲགས་ཀྱི་རྒྱུ་ནི་དངོས་སུ་རབ་ཏུ་བཟློག་ཅིང་། དྲི་ཞིམ་པ་ཉིད་

སོགས་འབྲས་བུར་བརྗོད་པ་དེའི་ཕྱིར། དེ་ནི་སྲིད་ཅན་གྱི་རྒྱན་ནོ།། 

ཀླུ་སྒྲུབ་པས་རྟོག་གེ་པའི་རིགས་པས་དགག་བཞག་སྣ་ཚོགས་

འདུག་པ་ནི་སྙིང་པོར་མ་མཐོང་ལ། འབྲེལ་པ་སྔ་མ་ཕལ་ཆེར་ཡང་

ཕྱོགས་རེའི་མིག་ཏུ་སོང་འདུག་པས། འདིར་ནི་སློབ་དཔོན་མཁས་

པའི་ལེགས་བཤད་དོ།། 

༈ བཅུ་པ་བསྡུས་བརྗོད་ཀྱི་རྒྱན་ལ། མཚན་ཉིད། དཔེར་བརྗོད་

གཉིས། དང་པོ་ནི། 

དངོས་པོ་འགའ་ལ་བསམ་བྱས་ནས།།

དེ་དང་མཚུངས་པའི་དངོས་པོ་གཞན།།

བསྡུས་པའི་ཚུལ་གྱིས་རྗོད་བྱེད་པ།།

དེ་ནི་བསྡུས་པ་བརྗོད་པར་འདོད།།

བརྗོད་འདོད་དཔེ་ཅན་གྱི་དངོས་པོ་འགའ་ཞིག་ལ་བསམ་པར་

བྱས་ནས། དེ་དང་མཚུངས་པའི་དཔེའི་དངོས་པོ་གཞན་དག་ངག་ཏུ་

བཀོད་པའི་སྒོ་ནས། དཔེ་ཅན་དེ་བསྡུས་པའི་ཚུལ་གྱིས་བརྗོད་པར་

བྱེད་པ་དེ་ནི་བསྡུས་པ་བརྗོད་པར་འདོད་དོ།། 

གཉིས་པ་ལ་སྤྱི་དང་། བྱེ་བྲག་གཉིས། དང་པོ་ནི། 

བུང་བ་ཇི་ལྟར་འདོད་པ་བཞིན།།

པདྨ་རྒྱས་ལ་སྦྲང་རྩི་འཐུངས།།

དྲི་ཞིམ་རྒྱས་པ་མ་ཡིན་ཡང།།

མེ་ཏོག་ཁ་མ་བྱེ་སྦྱོར་ལྟོས།།

བུང་བ་རྣམས་ཇི་ལྟར་འདོད་པ་བཞིན་དུ་པདྨ་རྒྱས་པ་ལས་སྦྲང་

རྩི་འཐུང་བར་མ་ཟད། སྦྲང་རྩིའི་དྲི་ཞིམ་པོ་རྒྱས་པ་མ་ཡིན་ཡང་། མེ་

ཏོག་ཆུང་ངུ་ཁ་མ་བྱེ་བ་ལ་མཆུ་སྦྱོར་བ་ལ་ལྟོས་ཞེས་དཔེ་དང་། དེས་

དཔེ་ཅན་གང་བསྡུ་ན། 

ཆགས་ལྡན་བུད་མེད་དར་མ་ལ།།

དགའ་བའི་རྩེ་དགས་བཅིངས་པ་དག །

བུ་མོ་འགའ་ཞིག་དག་ལ་ཡང།།

འདོད་པ་འཕེལ་བ་སྟོན་པར་བྱེད།།

ཆགས་ལྡན་འགའ་ཞིག་བུད་མེད་དར་མ་ལ་འཁྲིག་པ་བརྟེན་

པའི་དགའ་བའི་རྩེ་དགས་བཅིངས་པར་མ་ཟད། དེའི་ཁྱད་པར་དག་

འཁྲིག་པ་བརྟེན་མ་རན་པའི་བུ་མོ་ཆུང་ངུ་འགའ་ཞིག་དག་ལ་ཡང་

འདོད་པ་འཕེལ་བ་སྟེ། མི་ཚངས་པར་སྤྱོད་པའི་ཚུལ་སྟོན་པར་བྱེད་

དོ༑༑ ཟུར་མཁར་བའི་མེ་ལོང་མའི་མེ་ལོང་དུ་ཀར་ཞེན་གྱིས་སྒར་པ་

ཆོས་གྲགས་རྒྱ་མཚོས་མཛད་ཟེར་དཔེར་བརྗོད་བྲིས་འདུག་པ་ལ། 

རང་འོད་འབད་ནས་སྤྲོ་མོད་ཀྱང་།། ཟེར་བ་ནི། པདྨ་རྒྱས་པའི་ཕྱིར་

དུ་ཟླ་བས་རང་འོད་སྤྲོ་བ་སེམས་མེད་རབ་རྟོག་ཏུ་སོང་བས། མི་ཤེས་

པའི་རིགས་ཀྱིས་ཤེས་མདོག་བྱེད་པ་འདི། རང་གི་ནང་ཆ་སྟོན་པར་

ཟད་དོ།། དཔེར་བརྗོད་ནི། དཔག་བསམ་ཡོངས་འདུའི་ལྗོན་པའི་གྲིབ་

བསིལ་ལ།། ལོངས་སུ་སྤྱོད་པའི་དགའ་སྟོན་ཕྱིར་བོར་ནས།། ཚད་

པའི་གདུང་བ་བསྐྱབ་ཕྱིར་བླུན་པོ་འགའ།། ཤིང་སྐམ་འཁྱོག་པོའ་ིཡལ་

ག་དག་ལ་བརྟེན།། ཞེས་པ་ལྟ་བུ། 

གཉིས་པ་ལ་མདོར་བསྟན་རྒྱས་བཤད་གཉིས་ལས། དང་པོ་ནི། 

ཁྱད་པར་ཅན་ཙམ་ཐ་དད་ཅིང།།

ཁྱད་པར་རྣམ་པ་མཚུངས་པའང་ཡོད།།

ཁྱད་པར་ཐ་དད་ཐ་དད་མིན།།

འདི་ནི་གཞན་པ་དག་ཀྱང་ཡོད།།

ཁྱད་པར་ཅན་ཙམ་ཐ་དད་ཅིང་། ཁྱད་ཆོས་རྣམ་པར་མཚུངས་

པའང་ཡོད་ལ། ཡང་ཁྱད་གཞི་ཐ་དད་པ་ལ། ཁྱད་པར་ལ་ལ་ཐ་དད་

ཅིང་ལ་ལ་ཐ་དད་མིན་པ་དང་། འདི་དག་ལས་གཞན་པ་སྔོན་མེད་པའི་

བསྡུས་བརྗོད་འདི་དག་ཀྱང་ཡོད་དོ།། 

གཉིས་པ་ལ་གསུམ་ལས། དང་པོ་ཁྱད་གཞི་ཐ་དད་ཅིང་ཁྱད་ཆོས་

མཚུངས་པའི་བསྡུས་བརྗོད་ནི། 

རྩ་བརྟན་འབྲས་བུའི་ཁུར་གྱིས་ནི།།

སློང་རྣམས་རྟག་ཏུ་རྒྱས་པར་བྱེད།།

གྲིབ་མ་སྣུམ་པའི་ལྗོན་པ་ཆེ།།

འདི་ནི་བདག་གིས་ཡང་དག་ཐོབ།།

དཔེ་དཔག་བསམ་གྱི་ལྗོན་ཤིང་ཆེན་པོ་དང་དཔེ་ཅན་སྐྱེས་བུ་

ཆེན་པོ་གཉིས་ཁྱད་གཞི་ཐ་དད་ཅིང་། ཁྱད་ཆོས་ཐུན་མོང་དུ་སྒྲ་འཇུག་

རུང་དུ་ཡོད་པ། གཞན་གྱིས་བསྒུལ་མི་ནུས་པས་རྩ་བ་བརྟན་པ་དང་། 

སྡེ་བཞི་དང་ཤིང་ཏོག་གི་འབྲས་བུའི་ཁུར་གྱིས་བརྗིད་པ་དང་། སློང་བ་

རྣམས་རྟག་ཏུ་ཡིད་དགའ་བ་རྒྱས་པར་བྱེད་པ་དང་། ཕན་བདེ་དང་ལོ་

མའི་གྲིབ་མ་བར་མ་ཆད་པས་སྣུམ་པ་འདི་ནི་བདག་གིས་ཡང་དག་

པར་ཐོབ་བོ་ཞེས་དཔེ་ཅན་ལ་བསམས་ནས་དཔེ་དངོས་སུ་བརྗོད་

པའོ༑༑ དཔེར་ན། ཟླ་བའི་མ་མ་གཏིང་དཔག་རྟོགས་དཀའ་ཞིང་།། རེ་

འདོད་ཆེས་སྐོང་ནོར་བུའི་འབྱུང་གནས་མཆོག །སྐྱོ་ངལ་མེད་པར་

རྒྱུ་ཞིང་བསིལ་འཇམ་ཅན།། སྐྱོན་ལྡན་རོ་དང་ལྷན་ཅིག་མི་གནས་

མཚར༑༑ ཞེས་པ་ལྟ་བུ། 

གཉིས་པ་ཁྱད་གཞི་ཐ་དད་ལ་ཁྱད་ཆོས་མཚུངས་ཤིང་མི་མཚུངས་

པའི་བསྡུས་བརྗོད་ལ་དངོས་དང་། གཉིས་ཀའི་དོན་བཤད་པ་གཉིས། 

དང་པོ་ནི། 

ཡལ་གའི་ཁྱོན་ནི་མི་ཆུང་ཞིང།།

མེ་ཏོག་འབྲས་བུ་ཕུན་སུམ་ཚོགས།།

དམ་པའི་གྲིབ་བསིལ་བརྟན་ལྡན་པའི།།

ཤིང་འདི་བདག་གི་སྐལ་བས་རྙེད།།

དཔེ་དཔེ་ཅན་གཉིས་དང་། དེའི་ཁྱད་གཞི་ཐ་དད་ཚུལ་བཤད་

མ་ཐག་པ་ལྟར་ལ། ཁྱད་ཆོས་ཡལ་གའི་ཁྱོན་ནི་མི་ཆུང་བ་དང་། 

མེ་ཏོག་དང་འབྲས་བུ་ཅིག་ཅར་དུ་ཕུན་སུམ་ཚོགས་པ་གཉིས་ནི་

དཔེ་ཁོ་ནའི་ཁྱད་ཆོས་ཡིན་ལ། ཕན་བདེ་དང་ལོ་མའི་གྲིབ་བསིལ། 

གཞན་གྱིས་བསྒུལ་བསྐྱོད་མི་ནུས་པར་བརྟན་པར་ལྡན་པ་གཉིས་

ནི་མི་དམ་པ་དང་ཤིང་གི་དམ་པ་གཉིས་ཀ་ལ་ཐུན་མོང་དུ་འཇུག་ཏུ་

རུང་བས། ཤིང་འདི་བདག་གི་སྐལ་བས་རྙེད་དོ་ཞེས་དཔེ་ཅན་ལ་

བསམས་ནས་དཔེ་དངོས་སུ་བརྗོད་པའོ།། དཔེར་ན། འཇམ་ཞིང་

ཡིད་འོང་མཛེས་སྡུག་ཅན།། ཟེའུ་འབྲུ་ཡལ་འདབ་རབ་ལྡེམ་པ།། པདྨ་

དཀར་པོའ་ིཆུན་པོ་འདི།། བུང་བ་རྣམས་ཀྱི་ཡིད་དུ་འོང་།། ཞེས་པ་ལྟ་

བུ༑ འབྲས་བུ་ནི་སྡེ་བཞི་ལ་སྦྱར་ཆོག་པ་དང་། ཡལ་ག་རྒྱལ་པོ་ལ་

སྦྱར་བར་འབྲེལ་མི་འབྱུང་བས། ཀླུ་སྒྲུབ་པ་དོན་མེད་གྱི་རྟོག་བཏགས་

མ་མཛད་ཅིག །

གཉིས་པ་ནི། 

གཉིས་ཀ་ལ་ཡང་སྐྱེས་བུ་འགའ།།

ལྗོན་པ་ཉིད་ཀྱིས་ཉེ་བར་བསྔགས།།

ཆོས་རྣམས་ཐམས་ཅད་སྔ་མ་ལ།།

ཐུན་མོང་གཞན་ལ་རྣམ་པ་གཉིས།།

བཤད་མ་ཐག་པ་གཉིས་ཀ་ལ་ཡང་སྐྱེས་བུ་མཆོག་འགའ་ཞིག་

ལ་བསམས་ནས་ལྗོན་པ་ཉིད་ཀྱི་བསྔགས་པ་ཉེ་བར་བརྗོད་ནས་ཁྱད་

པར་གྱི་ཆོས་རྣམས་ཐམས་ཅད་དཔེར་བརྗོད་སྔ་མ་ལ་དཔེ་དཔེ་ཅན་

གཉིས་ཀ་ཐུན་མོང་དུ་ཡོད་ལ། གཞན་རྗེས་མ་ལ་རྣམ་པ་གཉིས་ཀར་

ཡོད་མེད་སྣ་ཚོགས་སོ།། 

གསུམ་པ་སྔོན་མེད་བསྡུས་བརྗོད་ལ་དཔེ་དོན་གཉིས། དང་པོ་ནི། 

སྦྲུལ་ངན་འགྲོགས་པ་དང་བྲལ་ཞིང།།

རང་བཞིན་གྱིས་ནི་མངར་བའི་ནང།།

ཀྱེ་མ་ཆུ་ཡི་གཏེར་འདི་ནི།།

དུས་ཀྱིས་ཡོངས་སུ་སྐམ་པར་གྱུར།།

དཔེ་ཅན་རྒྱལ་པོ་ངན་པའི་སྤྱོད་པ་དང་མི་འགྲོགས་ཤིང་། དམ་

པའི་སྤྱོད་ཚུལ་རང་བཞིན་གྱིས་མངར་བ། ལེགས་བྱས་ཀྱི་གཏེར་འདི་

དུས་ཀྱི་ཕོ་ཉའི་དབང་གིས་འཆིའོ།། ཞེས་པ་ལ་བསམས་ནས། དངོས་

སུ་དཔེ་བརྗོད་པ་ནི། སྦྲུལ་ངན་པ་འགྲོགས་པ་དང་བྲལ་ཞིང་བ་ཚྭ་མེད་

པའི་རང་བཞིན་གྱིས་ནི་མངར་བའི་ནང་རིན་པོ་ཆེའི་འབྱུང་གནས་

ཅན༑ ཆུའི་གཏེར་འདི་ནི་ཀྱེ་མ་དུས་ཀྱི་ཡོངས་སུ་བསྐམས་པར་གྱུར་

ཏོ༑༑ ཞེས་སྦྲུལ་དང་བ་ཚྭ་མེད་པའི་རྒྱ་མཚོ་མི་འབྱུང་བས་སྔོན་མེད་

པའོ༑༑ དཔེར་ན། ལྷ་ཡི་ལམ་ལ་མི་འགྲོ་ཞིང་།། ཀུ་མུད་རྒྱས་པར་མི་

བྱེད་པའི།། ཆུ་ཤེལ་དབང་པོའ་ིདཀྱིལ་འཁོར་འདི།། བདག་གི་སྙིང་ལ་

ཅི་ཡང་སྡུག །ཅེས་པ་ལྟ་བུ། 

གཉིས་པ་ནི། 

རྒྱ་མཚོ་ལ་ནི་དེ་མཚུངས་པ།།

སྐྱེས་བུའི་ལྡོག་པ་གསལ་བྱེད་ཅིང།།

སྔ་མའི་ཆོས་ནི་བཟློག་པའི་ཕྱིར།།

འདི་ནི་སྔོན་མེད་བསྡུས་པར་བརྗོད།།

རྒྱ་མཚོ་ལ་ཡོད་པའི་སྐྱོན་དེ་མེད་པར་བརྗོད་པ་ཡིས་བསམ་བྱའི་

མཚུངས་ཆོས་བསྡུས་པས། སྐྱེས་བུའི་ཡོན་ཏན་གྱི་ལྡོག་པ་གསལ་

བར་བྱེད་ཅིང་། སྔ་མའི་ཆོས་སྦྲུལ་སོགས་འཇིག་རྟེན་ན་གྲགས་པ་ནི་

བཟློག་པའི་ཕྱིར་འདི་ནི་སྔོན་མེད་བསྡུས་པ་བརྗོད། 

༈ བཅུ་གཅིག་པ་ཕུལ་བྱུང་གི་རྒྱན་ལ་མཚན་ཉིད་ཀྱིས་མདོར་

བསྟན༑ དཔེར་བརྗོད་རྒྱས་པར་བཤད། བསྟོད་པས་མཇུག་བསྡུ་བ་

དང་གསུམ། དང་པོ་ནི། 

ཁྱད་པར་གྱི་ནི་བརྗོད་འདོད་གང།།

འཇིག་རྟེན་མཚམས་ལས་བརྒལ་གྱུར་པ།།

ཕུལ་དུ་བྱུང་བར་བརྗོད་པ་འདི།།

རྒྱན་གྱི་དམ་པ་ཡིན་ཏེ་དཔེར།།

ཁྱད་པར་གྱི་ནི་སྟེ་མཆོག་ཏུ་གྱུར་པར་བརྗོད་པར་འདོད་པ་གང་

ཡིན་པའི་ཡོན་ཏན་རྣམས་འཇིག་རྟེན་གྱི་མཚམས་ལས་བརྒལ་བར་

གྱུར་པའི་འུད་ཆེན་པོའ་ིསྒོ་ནས་ཕུལ་དུ་བྱུང་བར་བརྗོད་པ་འདི་རྒྱན་

རྣམས་ཀྱི་དམ་པ་ཡིན་ཏེ། དཔེར་ན། 

གཉིས་པ་ལ་བཞི་ལས། དང་པོ་ཁྱད་འཕགས་ཕུལ་བྱུང་ལ་དཔེ་

དོན་གཉིས། དང་པོ་ནི། 

མལླི་ཀཱ་ཡི་ཕྲེང་ཚོགས་ཅན།།

ལུས་ཀུན་ཁྱབ་པའི་ཙནྡན་གཤེར།།

དཀར་བའི་གོས་ཅན་སྔོན་འགྲོ་མ།།

ཟླ་བའི་འོད་ལ་མཚོན་མ་ཡིན།།

ཁྱད་གཞི་མཛེས་མའི་ལུས་དཀར་བའི་སྟེང་གི་ཁྱད་ཆོས། མེ་ཏོག་

ཤིན་ཏུ་དཀར་བ་མལླི་ཀཱ་ཡི་ཕྲེང་ཚོགས་ཅན་གྱི་ཐོད་བཅིངས་ཤིང། 

ཙནྡན་དཀར་པོས་ལུས་ཀུན་ཁྱབ་པར་གཤེར་བ། ཤ་མི་སྒྲིབ་པའི་

རས་དུ་ཀཱུ་ལ་དཀར་པོའ་ིགོས་ཅན། སྔོན་དུ་འགྲོ་བའི་དཀར་བ་འདི་

ལ་ཟླ་བའི་འོད་ཀྱིས་མཚོན་ནུས་པ་མ་ཡིན་ནོ་ཞེས་འུད་བརྗོད་དོ།། 

དཔེར་ན། ལེགས་སྦྱར་ལ་སོགས་བཅུ་ཕྲག་རིག་པའི་གནས།། སྦྱངས་

ཤིང་མཁྱེན་པའི་མཁས་དབང་སྨོན་འགྲོ་བའི།། རྨད་དུ་བྱུང་བའི་རྣམ་

དཔྱོད་མཆོག་འདི་ལ།། འཇམ་དབྱངས་གཞོན་ནུ་དེས་ཀྱང་འགྲན་

ནུས་མིན།། ཞེས་པ་ལྟ་བུ། 

གཉིས་པ་ནི། 

ཟླ་བའི་འོད་ནི་ལྷག་པ་ཉིད།།

ཁྱད་འཕགས་ལྡན་བརྗོད་དེ་བཞིན་དུ།།

ཐེ་ཚོམ་ཕུལ་བྱུང་ལ་སོགས་ཀྱང།།

གསལ་ཕྱིར་ཅུང་ཟད་བསྟན་པར་བྱ།།

ཟླ་བའི་འོད་ནི་ཤིན་ཏུ་དཀར་བ་སོགས་ཡིན་པས་ལྷག་པ་ཉིད། དེ་

ལས་ཀྱང་ཁྱད་པར་འཕགས་པ་དང་ལྡན་པར་བརྗོད་དོ།། 

གཉིས་པ་ཐེ་ཚོམ་ཕུལ་བྱུང་ལ། ལྷག་མ་རྣམས་ཀྱི་དམ་བཅའ་དང། 

དངོས་གཉིས། དང་པོ་ནི། བཤད་མ་ཐག་པ་དེ་བཞིན་དུ་ཐེ་ཚོམ་ཕུལ་

བྱུང་ལ་སོགས་ཀྱང་གསལ་ཕྱིར་ཅུང་ཟད་བསྟན་པར་བྱའོ།། 

གཉིས་པ་ནི། 

དགའ་མ་ཁྱོད་ཀྱི་ནུ་མ་དང།།

དཔྱི་ཡི་བར་ན་རྐང་པ་ནི།།

ཡོད་དམ་མེད་ཅེས་བདག་གི་ནི།།

ཐེ་ཚོམ་ད་དུང་བཟློག་མ་གྱུར།། 

དགའ་མ་ཁྱོད་ཀྱི་ནུ་མ་དང་། དཔྱི་མགོ་སྟེ་འཚང་ར་ཆགས་པའི་

ཉམས་སུ་བྱས་པའི་བར་ན་སྐེད་པ་ནི་ཡོད་དམ་མེད་ཅེས་བདག་གིས་

ནི་ཐེ་ཚོམ་ད་དུང་བཟློག་པར་མ་གྱུར་ཏོ་ཞེས་པ་སྟེ། དཔེར་ན། ཉིན་

མཚན་ཁོར་ཡུག་ཀུན་ཏུ་ཐོས་བསམ་ལ།། ངལ་མེད་བརྩོན་པས་བསྒྲུབ་

པའི་ཤེས་ལྡན་ཁྱོད།། འབྱུང་འདུས་ལུས་ནི་འཚོ་བའི་བཟའ་བཏུང་དག ། 

སྤྱོད་པའི་གོ་སྐབས་ཡོད་མེད་འཕྱང་མོ་ཉུག།  ཅེས་པ་ལྟ་བུ། 

གསུམ་པ་ངེས་པ་ཕུལ་བྱུང་ནི། 

ནི་ཏམྦི་ནི་ཁྱོད་ལ་ནི།།

རྐེད་པ་ཡོད་ཅེས་ངེས་པར་ནུས།།

འོ་མ་འཛིན་པའི་ཁུར་གནས་པ།།

རྣམ་པ་གཞན་དུ་སྲིད་མ་ཡིན།།

ནི་ཏམྦི་ནི་སྨད་རྒྱས་མ་ཁྱོད་ཀྱི་དཔྱི་དང་ནུ་མའི་བར་ལ་ནི་སྐེད་པ་

ཡོད་ཅེས་ངེས་པར་ནུས་ཏེ། འོ་མ་འཛིན་པའི་ཁུར་གནས་པའི་རྟེན་

ཅིག་ངེས་པར་དགོས་ལ། སྐེད་པ་མེད་པའི་སྟོང་སང་ནམ་མཁའ་ལྟ་

བུའི་རྣམ་པ་ལ་བརྟེན་པ་གཞན་དུ་སྲིད་པ་མིན་ནོ།། དཔེར་ན། གྲོགས་

དང་རྩེ་དགར་རོལ་ཕྱིར་འཁྱུད་པའི་ཚེ།། ནུ་འབུར་མིན་པའི་འཇམ་

ཞིང་གཉེན་པ་ཡིས།། མཛའ་བོའ་ིསྐེད་པར་རེག་བྱའི་བདེ་སྟེར་བ།། 

ལུས་ཕྲའི་རྒྱན་འཆང་ཡུལ་དེར་ངེས་པ་རྙེད།། ཅེས་པ་ལྟ་བུ། 

བཞི་པ་ངོ་མཚར་ཕུལ་བྱུང་ནི། 

ཁྱོད་ཀྱི་གྲགས་པའི་ཕུང་པོ་ནི།།

དཔག་ནུས་མིན་ཡང་འདིར་ཤོང་བ།།

ས་སྐྱོང་སྲིད་པ་གསུམ་གྱི་ནི།།

ཁོངས་དག་ཨེ་མ་ཤིན་ཏུ་ཡངས།།

ས་སྐྱོང་ཁྱོད་ཀྱི་གྲགས་པའི་ཕུང་པོ་འདི་ནི་དཔག་ནུས་མིན་ཡང་

སྲིད་པ་གསུམ་པོ་འདིར་ནི་ཤོང་བ། ཨེ་མ་ས་འདིའི་ཁོངས་དག་ཤིན་

ཏུ་ཡངས་སོ།། དཔེར་ན། འཇམ་མགོན་བླ་མ་ཀུན་མཁྱེན་ཙོང་ཁ་

པའི༑༑ མཁྱེན་བརྩེའི་ཕ་མཐའ་འཆི་མེད་ལམ་གྱིས་ཀྱང་།། གཞལ་

ནུས་མིན་འདི་བསིལ་ལྡན་ཁ་བའི་ལྗོངས།། ཤོང་བའི་སྣོད་ནི་ཨེ་མ་ངོ་

མཚར་ཆེ།། ཞེས་པ་ལྟ་བུ། གཞུང་གི་ཚིག་ཟིན་གཙོ་བོར་བྱས་ནས་

གྲགས་པ་ཕུལ་བྱུང་ཞེས་འཆད་འདུག་ནའང་། རྒྱ་ཆུང་བར་མངོན་

ལ༑ འགྲེལ་པ་སྔ་མ་རྣམས་སུ་ལྡོག་པའི་ཕུལ་བྱུང་སོགས་མང་པོར་

སྤྲོ་བའི་དཔེར་བརྗོད་མཛད་ཀྱང་། ཚིག་ཚོགས་ཆེ་བ་ཙམ་དུ་ཟད་

ཅིང་༑ རྒྱན་འདྲེས་པ་སྤྲོ་བར་ཤར་ན་དཔེ་རྒྱན་སུམ་ཅུ་སོ་གཉིས་དང་

སྦྱར་བའི་ཕུལ་བྱུང་འོང་བས་མཚོན་ཏེ་བསྟོད་སྨད་ཀྱི་རྒྱན་འདྲེས་པ་

ཁྲི་ཕྲག་བརྒལ་བ་འབྱུང་བའི་ཕྱིར། བློ་གྲོས་ཀྱིས་དཔོགས་པ་ལས་

བརྗོད་པར་མི་ནུས་སོ།། 

གསུམ་པ་བསྟོད་པས་མཇུག་བསྡུ་བ་ནི། 

རྒྱན་ནི་གཞན་པ་དག་ལས་ཀྱང།།

ངག་གི་དབང་པོས་མཆོད་གྱུར་པ།།

ཕུལ་བྱུང་ཞེས་ནི་བརྗོད་པ་འདི།།

གཅིག་པུ་ཉིད་ནི་མཆོག་ཏུ་བརྗོད།།

སྔར་བཤད་པ་དང་འཆད་འགྱུར་གྱི་རྒྱན་ནི་གཞན་པ་དག་ལས་

ཀྱང་༑ སྙན་ངག་མཁན་ངག་གི་དབང་པོ་རྣམས་ཀྱིས་མཆོད་པར་གྱུར་

པ་སྟེ་བསྔགས་པ་བརྗོད་པའི་ཡུལ་ནི་ཕུལ་བྱུང་གི་རྒྱན་ཞེས་པར་

བརྗོད་པ་འདི་གཅིག་པུ་ཉིད་ནི་མཆོག་ཏུ་བརྗོད་དོ།། 

༈ བཅུ་གཉིས་པ་རབ་རྟོག་གི་རྒྱན་ལ་མཚན་ཉིད། དཔེར་བརྗོད། 

ལོག་རྟོག་དགག་པ། རབ་རྟོག་གསལ་བྱེད་ཀྱི་སྒྲ་བཤད་པ་དང་བཞི། 

དང་པོ་ནི། 

སེམས་ལྡན་དག་གམ་ཅིག་ཤོས་ཀྱི།།

རྣམ་པ་གཞན་དུ་གནས་པའི་ཚུལ།།

གང་དུ་རྣམ་གཞན་རབ་རྟོག་པ།།

དེ་ནི་རབ་རྟོག་ཏུ་རིག་དཔེར།།

སེམས་ལྡན་སྲོག་ཆགས་དག་གམ། ཅིག་ཤོས་སྲོག་མེད་ཀྱི་རྣམ་

པ་གཞན་དུ་གནས་པའི་ཚུལ་གང་ཡིན་པ་ལ་དམིགས་ནས། གང་དུ་

དངོས་པོ་གཞན་གྱི་གནས་ཚུལ་ལ་སྒྲོ་བཏགས་ནས། རྣམ་པ་གཞན་

རབ་ཏུ་རྟོག་པ་ལྟར་སྟོན་པ་དེ་ནི་རབ་རྟོག་ཏུ་རིག་སྟེ། དཔེར་ན། 

གཉིས་པ་ལ་གསུམ་ལས། དང་པོ་སེམས་ལྡན་རབ་རྟོག་ལ་དཔེ་དོན་

གཉིས༑ དང་པོ་ནི། 

ཉིན་གུང་ཉི་མས་གདུངས་པ་ཡི།།

གླང་པོ་དག་ནི་མཚོར་འཇུག་པ།།

ཉི་མའི་ཕྱོགས་གྱུར་པདྨ་རྣམས།།

གཞོམ་པར་འདོད་པ་ཡིན་ནམ་སྙམ།།

གླང་པོ་ཆེ་དག་ནི་ཉི་མའི་གུང་ལ་ཉི་མའི་ཚ་བས་གདུངས་པ་

ཡིས༑ བསིལ་བའི་ཆེད་དུ་པད་མཚོར་འཇུག་པ་ལ། ཉི་མས་གདུངས་

པའི་ལན་དུ། དེའི་ཕྱོགས་སུ་གྱུར་པའི་པདྨ་རྣམས་གཞོམ་པར་འདོད་

པ་ཡིན་ནམ་སྙམ་ཞེས་སྒྲོ་བཏགས་སོ།། དཔེར་ན། དབྱངས་ཅན་ཐོར་

ཚུགས་རྣམ་པར་གཡོ་བའི་རྩེ།། ཟླ་ཚེས་གསར་པས་རབ་ཏུ་ལེགས་

བརྒྱན་པ།། དམར་ཕྱོགས་རྫོགས་པ་གསུམ་པའི་སྔོ་བསངས་དུས།། 

སྟུག་པོའ་ིམུན་པ་སེལ་བར་དགོངས་སམ་སྙམ།། ཞེས་པ་ལྟ་བུ། 

གཉིས་པ་ནི། 

ཁྲུས་དང་བཏུང་དང་པད་རྩ་དག །

བཟའ་ཕྱིར་ལག་ལྡན་ཆུར་འཇུག་པ།།

དེ་ནི་འཁོན་ལན་བླན་ཕྱིར་ཞེས།།

སྙན་ངག་མཁན་གྱིས་རབ་བརྟགས་བརྗོད།།

ལག་ལྡན་ཁྲུས་དང་བཏུང་བ་དང་པད་རྩ་ཟ་བའི་ཕྱིར་ཆུར་འཇུག་

པ་ལ། དེ་ནི་འཁོན་ལན་གླན་པའི་ཕྱིར་ཡིན་ནོ་ཞེས་སྙན་ངག་མཁན་

གྱིས་རབ་བཏགས་བརྗོད་དོ།། 

གཉིས་པ་སེམས་མེད་རབ་རྟོག་ལ་དཔེ་དོན་གཉིས། དང་པོ་ནི། 

འདི་ནི་བདག་གི་རིང་བ་དག །

འགོག་བྱེད་རྣ་བའི་རྒྱན་ཞེས་ཏེ།།

ཁྱོད་ཀྱི་མིག་གིས་རྣ་བ་ཡི།།

ཨུཏྤལ་དག་ལ་འགོངས་པ་འདྲ།།

ལུས་ཕྲས་མཛེས་པའི་ཕྱིར་དུ་ཨུཏྤལ་རྣ་གོང་དུ་འཛུགས་པ་ལ་འདི་

ནི་མིག་བདག་གི་དཀྱུས་རིང་བ་དག་འགོག་པར་བྱེད་པའི་ཆེད་དུ་རྣ་

བའི་རྒྱན་གྱི་ཟོལ་དུ་འོངས་སོ་ཞེས། དེའི་ལན་དུ་ཁྱོད་ཀྱི་མིག་གི་ཟུར་

རིང་པོར་སྤྲོས་ནས་རྣ་བ་ཡི་ཨུཏྤལ་ལ་འགོང་བ་འདྲའོ།། དཔེར་ན། 

མཛའ་བོར་ལུས་ཕྲས་འཁྲིལ་བག་གིས།། འདོད་པའི་དགའ་སྟོན་ལ་

སྤྱོད་པར།། བ་སྤུའི་ཚོགས་རྣམས་ཉེར་ལངས་ཏེ།། མགོ་བོ་བཏེགས་

ནས་བལྟ་བ་བཞིན།། ཞེས་པ་ལྟ་བུ། 

གཉིས་པ་ནི། 

མིག་ཟུར་ཆར་ནི་ལྷུང་གྱུར་པ།།

མིག་གི་འོད་ཀྱིས་ཨུཏྤལ་ལ།།

རེག་པ་མིན་ཡང་སྙན་ངག་མཁན།།

དེ་ལྟར་རབ་ཏུ་བརྟགས་ཏེ་བརྗོད།།

མིག་ཟུར་ཆར་ནི་ལྷུང་བར་གྱུར་པ་ལ་བཏགས་ནས། མིག་གི་འོད་

ཀྱིས་ཨུཏྤལ་ལ་རེག་པ་མིན་ཡང་། སྙན་ངག་མཁན་གྱིས་དེ་ལྟར་རབ་

ཏུ་བཏགས་ཏེ་བརྗོད་དོ།། 

གསུམ་པ་ཏིང་ངེ་འཛིན་གྱི་རབ་རྟོག་ནི། 

མུན་པ་ལུས་ལ་འབྱུག་པ་བཞིན།།

མཁའ་ནི་མིག་སྨན་ཆར་འབེབས་བཞིན།།

ཞེས་འདི་ཡང་ངོ་རབ་རྟོག་གི །

མཚན་ཉིད་ལྡན་པ་ཤིན་ཏུ་མང།།

སེམས་མེད་མཚན་མོ་མུན་པ་འཐིབས་པ་དེས། སེམས་ལྡན་གྱི་

བྱ་བ་རང་གི་ལུས་ལ་མུན་པ་འབྱུག་པ་བཞིན་ནོ།། སེམས་མེད་ནམ་

མཁའ་འདིས་ནི་སེམས་ལྡན་གྱི་བྱ་བ་མིག་སྨན་གྱི་ཆར་པ་འབེབས་པ་

བཞིན་ནོ།། ཞེས་པ་འདི་དང་། ཡར་ངོའ་ིསྒྲས་རབ་རྟོག་གི་མཚན་ཉིད་

དང་ལྡན་པ་ཤིན་ཏུ་མང་ངོ་།། དཔེར་ན། ཟླ་གཞོན་ཤར་བས་ཀུ་མུད་

ཏ༑༑ དགའ་བས་ཡང་ཡང་འཛུམ་པ་བཞིན།། བུང་བས་བཅུད་རྣམས་

ཁྱེར་དོགས་ནས།། གེ་སར་སྐྲག་ནས་འདར་བ་བཞིན།། ཞེས་པ་ལྟ་བུ། 

གསུམ་པ་ལོག་རྟོག་དགག་པ་ལ་ལུང་དང་འགལ་བ། རིགས་པ་

དང་འགལ་བ། མཇུག་བསྡུ་བ་དང་གསུམ། དང་པོ་ནི། 

འདིར་ནི་བཞིན་གྱི་སྒྲ་ཡིས་འགའ།།

དཔེ་འདི་ཉིད་དུ་འཁྲུལ་བ་བསྐྱེད།།

ཏིང་ངའི་མཐའ་ཡིས་དཔེ་མ་ཡིན།།

ཞེས་པ་ཡིད་ཆེས་གསུང་བཟླས་ནས།།

འདིར་ནི་བཞིན་གྱི་སྒྲ་ཡིས་འགའ་ཞིག་ལ་དཔེ་རྒྱན་ཉིད་དུ་ནི་

འཁྲུལ་པ་སྐྱེད་ཀྱང་མི་རིགས་ཏེ་འབྱུག་པ་བཞིན་སོགས་ཀྱི་བྱིངས་

སྒྲུབ་ལ་ཙནྡྲ་པ་ལྟར་ན་ལེགས། ཀ་ལཱ་པ་ལྟར་ན་ཀུན་བཤད་ཀྱི་ཝརྟ་

མ་ནའི་གཅིག་ཚིག་ཏེ་བྱིན་ཤུལ་ཏིངའི་མཐའ་ཡིན་ལ། དཔེ་ལ་དེ་ཕན་

གྱི་རྐྱེན་སྟེར་དགོས་པས་མ་ཡིན་ནོ་ཞེས་པཱ་ཎི་སོགས་ཀྱི་ཡིད་ཆེས་ཀྱི་

གསུང་ལས་འདའ་མི་རིགས་པས་སོ།། གཉིས་པ་ནི། 

དཔེ་དང་དཔེར་བྱ་ཉིད་དག་ནི།།

མཚུངས་པའི་ཆོས་ལ་ལྟོས་པས་ན།།

འབྱུག་པ་དང་ནི་མུན་པ་ལ།།

ཆོས་འདི་མངོན་པར་གྱུར་ཏམ་ཅི།།

དཔེ་དང་དཔེར་བྱ་ཉིད་དག་ནི་མཚུངས་པའི་ཆོས་ལ་ལྟོས་དགོས་

པས་ན། འབྱུག་པ་དང་ནི་མུན་པ་གཉིས་ལ་དཔེ་དོན་གྱི་མཚུངས་

ཆོས་འདི་ཞེས་མངོན་དུ་མཐོང་བར་གྱུར་ཏམ་ཅི་སྟེ་མེད་དོ།། 

གལ་ཏེ་འབྱུག་པ་ཉིད་འདོད་ན།།

འབྱུག་ཅེས་བྱ་བ་གཞན་པ་ཅི།།

དེ་ཉིད་ཆོས་དང་ཆོས་ཅན་ཡང།།

ཞེས་པ་མ་མྱོས་འཆད་མ་ཡིན།། 

གལ་ཏེ་འབྱུག་པ་ཉིད་དཔེར་འདོད་ན། འབྱུག་ཅེས་པ་བྱ་བ་ལས་

གཞན་པ་ཅི་སྟེ། མུན་པ་དང་ཐ་མི་དད་དོ།། འབྱུག་པ་དེ་ཉིད་མཚུངས་

ཆོས་དང་། ཆོས་ཅན་དཔེ་ཡང་ཡིན་ཞེས་པ་མ་སྨྱོས་པ་སུས་ཀྱང་

འཆད་པ་མ་ཡིན་ནོ།། 

གལ་ཏེ་བྱེད་པ་ངེས་ཡིན་ན།།

བྱ་ཚིག་ལ་འདི་དབང་བྲལ་འགྱུར།།

རང་གི་བྱ་བསྒྲུབ་མི་ནུས་པ།།

གཞན་གྱི་ལྟོས་བྱར་མི་འགྱུར་རོ།།

གལ་ཏེ་བྱེད་པ་དཔེ་ཡིན་ན། ཏི་ཞེས་པའི་བྱ་ཚིག་ལ་འབྱུག་ཅེས་

པ་ནི་དབང་དང་བྲལ་བར་འགྱུར་ཏེ། རང་གི་བྱ་བ་འབྱུག་པ་ཉིད་ཀྱང་

བསྒྲུབ་མི་ནུས་པས་ན། གཞན་གྱི་དཔེ་དོན་མཚུངས་ཆོས་སུ་སྦྱོར་

བའི་རེ་ལྟོས་སུ་བྱར་མི་འགྱུར་རོ།། 

གང་གིས་འབྱུག་པ་འདི་དང་ནི།།

མུན་པ་མཚུངས་ཞེས་སྨྲ་ན་ཡང།།

ལུས་ལ་ཞེས་པ་མ་འབྲེལ་ཏེ།།

དེ་ཡང་ཡོན་ཏན་མཚུངས་པ་བལྟ།།

གང་གིས་འབྱུག་པ་འདི་དང་ནི་མུན་པ་མཚུངས་ཞེས་སྨྲ་ན་ཡང། 

ལུས་ལ་ཞེས་པ་ལས་ཀྱི་ཚིག་དཔེ་དོན་མ་འབྲེལ་ཏེ། དེ་ཡང་ཡོན་

ཏན་སོགས་ཀྱི་མཚུངས་ཆོས་ལྟ་ཅི་སྨོས་ཏེ་མེད་དོ།། 

དཔེར་ན་ཁྱོད་གདོང་ཟླ་བ་བཞིན།།

ཞེས་པས་མཛེས་པ་རྟོགས་འགྱུར་ཏེ།།

དེ་བཞིན་འབྱུག་པ་འདི་ལ་ནི།།

འབྱུག་པ་ལས་གཞན་རྟོགས་མ་ཡིན།། 

དཔེར་ན་ཁྱོད་གདོང་ཟླ་བ་བཞིན། ཞེས་པས་དཔེ་དཔེ་ཅན་གྱི་

སྒོ་ནས་མཛེས་ཆོས་རྟོགས་པར་འགྱུར་བ་སྟེ་དེ་བཞིན་དུ་འབྱུག་པ་

འདི་ལ་ཡང་ནི་འབྱུག་པ་ལས་གཞན་པའི་མཚུངས་ཆོས་ཤིག་རྟོགས་

དགོས་པ་ལ་དེ་རྟོགས་པ་མ་ཡིན་པས་དཔེ་མ་གྲུབ་བོ།། 

གསུམ་པ་ནི། 

དེ་ཕྱིར་འབྱུག་པ་འདི་དང་ནི།།

མུན་པ་བྱེད་པོ་ལུས་ཀྱང་ལས།།

ཉེ་བར་སྦྱར་དོན་སྐྱེས་བུ་ཡིས།།

དེ་ལྟར་རབ་བརྟགས་ཞེས་འདོད་བྱ།།

རྒྱུ་མཚན་དེའི་ཕྱིར་འབྱུག་པ་ཞེས་བརྗོད་པ་འདི་དང་ནི་བྱ་བ་མུན་

པ་བྱེད་པ་དང་། ལུས་ཀྱང་ལས་སུ་ཉེ་བར་སྦྱར་བའི་དོན་ཏོ།། སྐྱེས་བུ་

མཁས་པས་དེ་ལྟར་རབ་བཏགས་ཞེས་འདོད་པར་བྱའོ།། 

བཞི་པ་ནི། 

སྙམ་དང་དོགས་དང་ངེས་དང་འདྲ།།

མིན་ནམ་ཞེས་པ་ལ་སོགས་པའི།།

སྒྲ་ཡིས་རབ་བརྟགས་གསལ་བར་བྱེད།།

བཞིན་གྱི་སྒྲ་ཡང་དེ་དང་འདྲ།།

སྙམ་དང་དོགས་དང་ངེས་དང་འདྲ། མིན་ནམ་ཞེས་པ་ལ་སོགས་

པའི་སྒྲ་ཡིས་རབ་བཏགས་གསལ་བར་བྱེད། བཞིན་གྱི་སྒྲ་ཡང་དེ་

དང་འདྲ། ཞེས་པ་རྣམས་ཀྱི་དཔེར་བརྗོད་རིམ་པ་བཞིན། དབྱངས་

ཅན་བཻཌཱུར་རྒྱུད་མང་བརྡུངས་པ་ན།། དབྱར་རྔ་སྐྱེངས་ཏེ་སྤྲིན་གོས་

གྱོན་ནམ་སྙམ།། རི་དྭགས་མིག་ཅན་བཞིན་གྱི་མཛེས་སྡུག་གིས།། ཆུ་

ཤེལ་དབང་པོ་གླིང་གཞན་བྲོས་ཀྱི་དོགས།། སྡེ་སྲིད་ཕག་གྲུས་རྫོགས་

ལྡན་བོས་པ་ན།། ང་ལས་ནུ་དེ་སླར་ཡང་འོངས་པར་ངེས།། ཤོང་སྟོན་

རིག་བྱེད་འཆད་པའི་རྣམ་དཔྱོད་འདི།། བསྟན་ཚེ་ཕུར་བུ་ས་འདིར་

འོངས་པ་འདྲ།། དབྱངས་ཅན་ཞལ་ཁྱིམ་དཀར་ཞིང་འཛུམ་པ་ཡིས།། 

པདྨའི་ཚོགས་རྣམས་དགའ་ནས་རྒོད་མིན་ནམ།། ཞེས་པ་ལྟ་བུ། ལེའུ་

དང་པོའ་ིམཛེས་པའི་རྒྱན་གྱི་སྐབས་སུ། ལག་པ་ལྟ་བུ་ཕུ་དུང་གི་ནང་དུ་

འཇུག་བཞིན་པའི་ལག་པ་ཞིག་ལ། ལག་པ་འདི་ཆེ་གྲགས་ནས་ཕུ་དུང་

གི་ནང་དུ་མ་ཤོང་ངོ་ཞེས་འུད་བྱེད་པ་ཡིན་ལ། ཕུལ་བྱུང་གི་སྐབས་སུ་

ལག་པ་འདི་གང་གིས་ཀྱང་གཞལ་མ་ནུས་པའི་ཆེན་པོ་ཞིག་ཡིན་ཀྱང། 

ཕུ་དུང་འདིར་ཆུད་པ་ཡ་མཚན་ནོ་ཞེས་པ་ཞིག་དགོས་པས་ཁྱད་པར་

ཆེ་ཞིང་། ལེའུ་དང་པོའ་ིཏིང་ངེ་འཛིན་ལ་རབ་རྟོག་གསལ་བྱེད་ཀྱི་སྒྲ་

མེད་ཅིང་། འདིར་ཡོད་པས་བློ་གསར་བ་རྣམས་མགོ་བོ་མགལ་མེ་ལྟར་

འཁོར་མི་དགོས་སོ།། 

༈ བཅུ་གསུམ་པ་རྒྱུའི་རྒྱན་ལ། མཚམས་སྦྱར་དང་། དངོས་

གཉིས༑ དང་པོ་ནི། 

རྒྱུ་དང་ཕྲ་མོ་ཆ་དག་ནི།།

ཚིག་རྣམས་དག་གི་རྒྱན་གྱི་མཆོག །

རྒྱུའི་རྒྱན་འདི་ནི་ཚིག་རྣམས་དག་གི་རྒྱན་གྱི་མཆོག་གོ ། གཉིས་པ་

ལ་མདོར་བསྟན། རྒྱས་བཤད། མཇུག་བསྡུ་བ་དང་གསུམ། དང་པོ་ནི། 

རྒྱུ་ནི་བྱེད་པོ་ཤེས་བྱེད་དེ།།

དེ་དག་རྣམ་པ་དུ་མ་དཔེར།།

རྒྱུ་ལ་ནི། བྱེད་པོ་གང་གིས་ལས་དང་བྱ་བ་བྱེད་བཞིན་པས་

འབྲས་བུ་བསྐྱེད་པའི་ཚུལ་གང་ཡང་རུང་བ་ཞིག་ནི་བྱེད་པོའ་ིརྒྱུ་དང། 

དུ་བའི་རྟགས་ལས་མེ་ཡོད་པར་རྟོགས་པ་ལྟ་བུ་ཤེས་བྱེད་ཀྱི་རྒྱུ་དེ་

དག་ལ་རྣམ་པ་དུ་མ་དཔེར་བརྗོད་ན་གཉིས་པ་ལ་དངོས་པོའ ་ིརྒྱུ། 

དངོས་མེད་ཀྱི་རྒྱུ། མཚར་བའི་རྒྱུ་དང་གསུམ། དང་པོ་ལ་བྱེད་པོའ་ིརྒྱུ་

དང་༑ ཤེས་བྱེད་ཀྱི་རྒྱུ་གཉིས་དང་པོ་ལ་སྒྲུབ་བྱེད་ཀྱི་རྒྱུ་དང་། ལས་

ཀྱི་རྒྱུ་གཉིས། དང་པོ་ལ་གཉིས་ལས། དང་པོ་སྐྱེད་བྱེད་འགྲུབ་པའི་

རྒྱུ་ལ་དཔེ་དོན་གཉིས། དང་པོ་ནི། 

མ་ལ་ཡ་ཡི་རླུང་གིས་ནི།།

ཙནྡན་ལྗོན་པ་གསར་པ་ཡི།།

ཡལ་འདབ་སྐྱོད་པར་བྱེད་པ་འདི།།

ཀུན་གྱི་དགའ་བ་སྐྱེད་པར་བྱེད།།

ཙནྡན་གྱི་ལྗོན་པ་གསར་བ་ཡི་ཡལ་འདབ་ལྷོ་ཕྱོགས་མ་ལ་ཡའི་

རླུང་གིས་ནི་སྐྱོད་པར་བྱེད་པ་ལས་བྱུང་བའི་དྲི་ཞིམ་པའི་བསེར་བུ་

འདི་སྐྱེད་བྱེད་དེ་རྒྱུ་ཡིན་ལ། བསྐྱེད་བྱ་འབྲས་བུ་ནི། རླུང་འདི་ཕོག་

པའི་སྐྱེ་བོ་ཀུན་སྔར་མེད་གསར་དུ་ཡིད་ཀྱི་དགའ་བ་སྐྱེད་པར་བྱེད་པ་

དེའོ༑༑ དཔེར་ན། ངག་གི་དབང་ཕྱུག་དབྱངས་ཅན་མའི།། རྨད་བྱུང་

ཐུགས་རྗེ་ཆེན་པོ་དེས།། བདག་ལ་འཆད་རྩོད་རྩོམ་པ་ཡི།། བློ་གྲོས་

སྣང་བ་ཅི་ཡང་འཕེལ།། ཞེས་པ་ལྟ་བུ། 

གཉིས་པ་ནི། 

དགའ་བ་བསྐྱེད་པར་འོས་པ་ཡི།།

རང་བཞིན་ཉེ་བར་སྦྱར་བ་འདི།།

རྒྱན་ཉིད་དུ་ནི་རབ་བསྟན་ཏེ།།

ལྡོག་པ་དག་ཀྱང་དེ་དང་མཚུངས།།

འགྲོ་བ་ཀུན་དགའ་བ་བསྐྱེད་པར་འོས་པའི་རྒྱུ། རླུང་དང་དྲི་

བསིལ་བའི་རང་བཞིན་ཉེ་བར་སྦྱར་བ་འདི་སྐྱེད་བྱེད་ཀྱི་རྒྱུའི་རྒྱན་ཉིད་

དུ་ནི་རབ་ཏུ་བསྟན་ཏེ། དགའ་བ་དེ་ལས་ལྡོག་པ་དག་ཀྱང་འཆད་པར་

འགྱུར་བས། དེ་དང་མཚུངས་སོ།། 

གཉིས་པ་ཉམས་བྱེད་འགྲུབ་པའི་རྒྱུ་ལ། དཔེ། དོན། ཞར་བྱུང་དང་

གསུམ༑ དང་པོ་ནི། 

མ་ལ་ཡ་ཡི་ཆུ་རྒྱུན་ལ།།

རེག་ཅིང་ཙནྡན་ནགས་བསྐྱོད་པ།།

རླུང་འདི་འགྲོན་པོ་རྣམས་དག་ནི།།

ཉམས་པར་བྱེད་ཕྱིར་ཉེ་བར་གནས།།

མ་ལ་ཡ་ཡིས་ཆུ་རྒྱུན་ལ་རེག་ཅིང་བདར་བས་བསིལ་བ་དང་། 

ཙནྡན་གྱི་ནགས་བསྐྱོད་པ་ལས་དྲི་ཞིམ་དང་ལྷན་ཅིག་ཏུ་འོངས་པའི་རླུང་

ནི་སྐྱེད་བྱེད་དང་སྐྱེད་བྱ་མགྲོན་པོ་རྣམས་བུད་མེད་དག་དང་བྲལ་ནས་

རིང་པོར་སོང་བ་ལ་ཕོག་པས་ཆུང་མ་དྲན་ནས་དགའ་བ་ཉམས་ཏེ་འཆི་

བ་བྱེད་པའི་ཕྱིར་ཉེ་བར་གནས་སོ།། ཞེས་དོན་དྲིལ་ན་རྒྱུ་གཅིག་གིས་

འབྲས་བུ་བསྐྱེད་ལུགས་གོ་ལྡོག་པའོ།། དཔེར་ན། སྒྲ་དབྱངས་ལྷ་མོ་

དབྱངས་ཅན་མའི།། ཕུལ་བྱུང་མཁྱེན་བརྩེ་ནུས་པ་ཡིས།། མེ་ཏོག་མདའ་

ཅན་དཔུང་ཚོགས་ཀྱི།། བློ་གྲོས་སྐལ་བ་ངན་པར་བྱས།། ཞེས་པ་ལྟ་བུ། 



སྙན་ངག་མེ་ལོང་མའི་བཀའ་འགྲེལ་དབྱངས་ཅན་དགྱེས་གླུ་ལེའུ་གཉིས་པ།

168

གཉིས་པ་ནི། 

དེ་ལྟར་འབྱུང་བའི་རླུང་གིས་ནི།།

འབྲལ་བའི་རིམས་ལས་བྱུང་གྱུར་པ།།

ཡིད་འོང་ལ་སྲེད་སྐྱེ་བོ་ལ།།

ཉམས་པ་སྒྲུབ་པར་བྱེད་པར་ནུས།།

དེ་ལྟར་བྱུང་བའི་རླུང་གི་རྒྱུས་ནི་འབྲས་བུ་བུད་མེད་དང་བྲལ་བའི་

སྐྱེ་བོ་ཆགས་པ་རིམ་པས་འཕེལ་བ་ལས་བྱུང་བར་གྱུར་པ་ཡིད་འོང་མ་

ལ་སྲེད་པ་འཕེལ་བས་དགའ་བ་ཉམས་པ་སྒྲུབ་པར་བྱེད་པར་ནུས་སོ།། 

གསུམ་པ་ནི། 

འགྲུབ་པར་བྱེད་དང་རྣམ་འགྱུར་ལ།།

དེ་ཉིད་ལ་ལྟོས་རྒྱུ་ཉིད་དོ།།

འཐོབ་པའི་ལས་ལ་ཕལ་ཆེར་ནི།།

བྱ་བ་ལ་ལྟོས་རྒྱུ་ཉིད་དོ།།

དཔེར་ན། དཔྱིད་ཀ་ས་བོན་བཏབ་པའི་རྒྱུས། སྟོན་ཀ་སྔར་མེད་

ཀྱི་འབྲས་བུ་སྐྱེད་པར་བྱེད་པ་ལྟ་བུ་ནི་འགྲུབ་པར་བྱེད་པ་དང་། སྣམ་

བུ་དཀར་པོ་དེ་འགྱུར་བྱ། འགྱུར་བྱེད་རམས་ཀྱིས་འབྲས་བུ་གནས་

སྐབས་གཞན་སྔོན་པོར་སོང་བ་ནི་རྣམ་འགྱུར་ཏེ། འགྱུར་བྱེད་ཀྱི་ངོ་

བོ་ཉིད་ལ་ལྟོས་པའི་རྒྱུ་ཉིད་དོ།། ཐོབ་པའི་ལས་ཕལ་ཆེར་ནི་བྱ་བ་ལ་

ལྟོས་པའི་རྒྱུ་ཉིད་ཡིན་ཏེ། དཔེར་ན། ནས་ཁལ་གཅིག་ལྟ་བུའི་ཡོན་

དེ་འབྲས་བུ་ཐོབ་བྱ་ཡིན་ལ། ཐོབ་བྱེད་བརྒྱད་སྟོང་པ་ལྟ་བུ་ནི་མ་ཡིན་

པར༑ དེ་ཀློག་པའི་བྱ་བ་དེ་ཡིན་ནོ།། འདི་དག་གི་སྐོར་འགྲེལ་བ་ཕལ་

ཆེར་ལ་མི་གསལ་ཞིང་། འགའ་ཞིག་ཏུ་རྟོག་བཏགས་ཀྱིས་ལོག་པར་

འཕྱན་པ་ཡང་སྣང་མོད། འདིར་ནི་སློབ་དཔོན་མཁས་པའི་གསུང་ལ་

བརྟེན་ནས་གཞུང་དོན་ཉི་མ་ལྟ་བུར་གསལ་བར་བྱས་པས། ལེགས་

པར་བཤད་དྲགས་པའི་སྐྱོན་གྱིས་སྟག་ལུང་མཁས་པས་མི་ཟིན་པའི་

དཔེ་ལྟར། བླ་ཆེན་རྣམས་ཐུགས་རྒྱལ་བཞེངས་པར་གྱུར་ན་བཟོད་

པར་གསོལ་ལོ།། 

གཉིས་པ་ལས་ཀྱི་རྒྱུ་ལ། དམ་བཅའ་བ། རྣམ་འགྱུར་གྱི་རྒྱུ། ཐོབ་

བྱའི་རྒྱུ་དང་གསུམ། དང་པོ་ནི། 

འགྲུབ་པར་བྱེད་པའི་རྒྱུ་དག་ནི།།

བསྟན་ཏེ་ལྷག་མ་གཉིས་པོ་ཡི།།

དཔེར་བརྗོད་གཉིས་ནི་བཀོད་བྱས་ནས།།

ཤེས་པར་བྱེད་པ་བསྟན་པར་བྱ།། 

འགྲུབ་པར་བྱེད་པའི་རྒྱུ་དག་ནི་བསྟན་ཟིན་པ་དེ་ལྟར། ལྷག་མ་

གཉིས་པོ་ཡི་དཔེར་བརྗོད་གཉིས་ནི་ད་ལྟ་ཉིད་དུ་བཀོད་པར་བྱས་

ནས་དེ་རྗེས་ཤེས་པར་བྱེད་པ་ཡང་བསྟན་པར་བྱའོ།། 

གཉིས་པ་ནི། 

ལོ་འདབ་གསར་འཁྲུངས་ནགས་ཚལ་དང།།

འདབ་བརྒྱ་རབ་ཏུ་རྒྱས་པའི་རྫིང།།

ཟླ་བ་རྒྱས་པ་འདོད་པ་ཡིས།།

འགྲོན་པོ་ལྟ་བའི་དུག་ཏུ་བྱས།།

ལོ་འདབ་གསར་དུ་འཁྲུངས་པའི་ནགས་ཚལ་དང། འདབ་བརྒྱ་

རབ་ཏུ་རྒྱས་པའི་རྫིང་བུ་དང་། ཟླ་བ་རྒྱས་པ་རྣམས་ནི་འགྱུར་བྱ་ཡིན་

ལ༑ དེ་རྣམས་མཐོང་བ་ལ་བརྟེན་ནས་བུད་མེད་དང་བྲལ་བས་ཉེན་པ་

རྣམས་ལ་འགྱུར་བར་བྱེད་མཁན་འདོད་པ་ཡིས་འགྱུར་བྱ་དེ་རྣམས་

མགྲོན་པོས་ལྟ་བའི་དུག་ཏུ་བྱས་པ་སྟེ་བསྒྱུར་བ་ལྟ་བུའོ།། དཔེར་ན། 

སོར་མོའ་ིའཕྲུལ་གྱིས་ལེགས་གྲུབ་པའི།། ཐབས་སུ་བྱས་པའི་ལྭ་བ་

དཀར༑༑ ལི་ཁྲིས་གོས་ཤིང་དྲས་བསྡེབས་པས།། དགེ་སྦྱོང་མཆོག་གི་

བླ་གོས་མཛེས།། ཞེས་པ་ལྟ་བུ། 

གསུམ་པ་ནི། 

ཁེངས་པ་གོམས་པར་བྱའོ་ཞེས།།

གྲོགས་མོ་མཛའ་བའི་གནས་བཀོད་ལ།།

བུ་མོ་སྨིན་འཁྱོག་མིག་ཡོན་གྱིས།།

མཆུ་ནི་གཡོ་ཞིང་ལྟ་བར་བྱེད།།

སྐྱེ་བོ་ལང་ཚོ་ཅན་དེས་བུ་མོ་མཛེས་མ་རང་གི་ཐོབ་བྱའི་འབྲས་

བུ་དང་། བུ་མོ་དེའི་གྲོགས་མོ་འགའ་ཞིག་གིས་དེ་གཞན་དང་མཐུན་

པ་ལ་ཞེ་སྡང་བ་ཡིན་ཡང་། འཕྲལ་མཛའ་བའི་གནས་སུ་བཀོད་པ་

སྟེ་སྙིང་གཏམ་ལྟར་བྱས་ནས། མཛའ་བོ་ལ་ཁེངས་པ་གོམས་པར་

བྱའོ་ཞེས་ཟེར་བ་བུ་མོས་རིག་སྟེ། སྨིན་མ་འཁྱོག་ཅིང་མིག་གཡོན་

དུ་ལོག་པ་དང་། སྨོད་ཚིག་གི་མཆུ་ནི་གཡོ་ཞིང་ཁྲོ་བའི་ཚུལ་གྱིས་

ལྟ་བར་བྱེད་པ་ནི་ཐོབ་བྱེད་ཀྱི་རྒྱུ་ཡིན་ནོ།། དཔེར་ན། དབང་ཕྱུག་གོ་

ཆས་དཀའ་སྤྱད་ཀྱིས།། གཞོན་ནུ་གདོང་དྲུག་ལེགས་བསྒྲུབས་པས།། 

ལེགས་སྦྱར་གནས་ལ་ལྟ་བའི་བློ།། དཀའ་བ་མེད་པར་ལྷུན་གྱིས་

གྲུབ༑༑ ཅེས་པ་ལྟ་བུ། 

གཉིས་པ་ཤེས་བྱེད་ཀྱི་རྒྱུ་ལ་གཉིས་ལས། དང་པོ་ཕྱི་ཤེས་བྱེད་

ཀྱི་རྒྱུ་ནི། 

ཉི་མ་ནུབ་གྱུར་ཟླ་བ་མཛེས།།

འདབ་ཆགས་རྣམས་ནི་གནས་སུ་སོང།།

ཞེས་པ་འདི་ཡང་དུས་ཀྱི་སྐབས།།

གོ་བར་བྱེད་པ་ལེགས་པ་ཉིད།།

ཉི་མ་ནུབ་པར་གྱུར་ཅིང་། ཟླ་བ་ཡང་གསལ་ཞིང་མཛེས་ལ། 

འདབ་ཆགས་རྣམས་ནི་སོ་སོའ་ིགནས་སུ་ཉལ་བར་སོང་ངོ་།། ཞེས་

པ་འདི་ལྟ་བུ་བརྗོད་པ་ཡང་ཤེས་བྱེད་ཀྱི་རྒྱུ་དང་། ཤེས་བྱ་མཚན་མོའ་ི

དུས་ཀྱི་གནས་སྐབས་གོ་བར་བྱེད་པ་ལེགས་པར་བསྟན་པ་ཉིད་དོ།། 

དཔེར་ན། ལྗོན་ཤིང་ལོ་འདབ་གསེར་གྱི་མདངས་འཛིན་ཞིང་།། གང་

བུའི་ཚོགས་རྣམས་རབ་སྨིན་ཁུར་གྱིས་ལྕི།། ཆུ་ལྷའི་བུ་ཡི་དཀྱིལ་

འཁོར་མངོན་པར་གསལ།། ཉལ་འགྲོའ་ིརྒྱུན་རྣམས་ནད་སེལ་བདུད་

རྩིར་གྱུར།། ཅེས་པ་ལྟ་བུ། 

གཉིས་པ་ནང་ཤེས་བྱེད་ཀྱི་རྒྱུ་ནི།

གྲོགས་མོ་འདོད་པས་གཟིར་བའི་ཡིད།།

ཟླ་བའི་འོད་ཀྱིས་མི་བཟློགས་ཤིང།།

ཙནྡན་ཆུ་ཡིས་མི་བཟོད་པ།།

ལུས་ཀྱི་དྲོད་ཀྱིས་གདུང་བར་འཛིན།།

ཞེས་པའི་སྦྱོར་བ་རྣམས་ལ་ནི།།

ཡིད་འོང་ཤེས་བྱེད་རྒྱུ་དག་མཚོན།།

ཟླ་བའི་འོད་ཀྱིས་ཀྱང་མི་བཟློག་ཅིང་། ཙནྡན་གྱི་ཆུ་ཡིས་ཀྱང་

བཟོད་པར་མི་ནུས་པའི་གྲོགས་མོ་ཁྱོད་ཀྱི་ལུས་ཀྱི་དྲོད་ཀྱི་གདུང་བ་

འཛིན་པ་འདི་ཉིད་ནང་ཤེས་བྱེད་ཀྱི་རྒྱུ་དང་། ཤེས་བྱ་ནི་གྲོགས་སྙིང་

དུ་སྡུག་པ་ལ་ཡིད་འདོད་པས་གཟིར་བ་གོ་བའོ།། ཞེས་པའི་སྦྱོར་

བ་རྣམས་ལ་ཡིད་དུ་འོང་བ་ཤེས་པར་བྱེད་པའི་རྒྱུ་དག་མཚོན་ནོ།། 

དཔེར་ན། ཤེས་བྱའི་གཞུང་གི་དཀའ་བའི་གནས་རྣམས་དག །མཐོང་

ཚེ་འཛུམ་དང་བཅས་ཏེ་ལྷུག་པར་སྨྲ།། ཡོན་ཏན་དྲེགས་པས་འགྱིང་

བ་མང་ཚོགས་ཚེ།། འཇིགས་པ་མེད་པར་ཆོས་ཀྱི་འཁྲི་ལ་འགྱིང་།། 

ཞེས་པ་ལྟ་བུ། 

གཉིས་པ་དངོས་མེད་ཀྱི་རྒྱུ་ལ་དམ་བཅའ། དཔེར་བརྗོད་གཉིས། 

དང་པོ་ནི། 

དངོས་མེད་རྒྱུ་ནི་ཡིད་འཕྲོག་པ།།

འགའ་ཞིག་རབ་ཏུ་བསྟན་པར་བྱ།། 

དངོས་མེད་ཀྱི་རྒྱུས་མཁས་པ་ཡིད་འཕྲོག་པས། འགའ་ཞིག་རབ་

ཏུ་བསྟན་པར་བྱའོ།། 

གཉིས་པ་ལ་རྒྱུ་མེད་པའི་འབྲས་བུ་ཡོད་པར་བྱེད་པ་རྒྱུ་མེད་པས་

འབྲས་བུ་མེད་པ་བསྐྱེད་པ། དོན་བསྡུ་བ་དང་གསུམ། དང་པོ་ལ་བཞི་

ལས༑ སྔ་ན་མེད་པའི་བྱེད་རྒྱུ་ནི། 

རིག་པ་རྣམས་ནི་མ་གོམས་དང།།

བློ་ལྡན་རྣམས་དང་མ་འགྲོགས་དང།།

དབང་པོ་རྣམས་ནི་མ་བསྡམས་པས།།

མི་རྣམས་རབ་ཏུ་གདུང་བར་འགྱུར།།

རིག་པའི་གནས་རྣམས་ནི་མ་བསླབས་པས་གོམས་པ་མེད་པ་

དང་༑ བློ་ལྡན་རྣམས་དང་མ་འགྲོགས་པས་དེ་དག་ལས་ལེགས་བཤད་

ཐོས་པ་མེད་པ་དང་། དབང་པོ་རྣམས་ནི་མི་བསྡམས་པས་བསམ་

གཏན་བསྒོམ་པ་མེད་པ་གསུམ་ནི་རྒྱུ་མེད་པ་ཡིན་ལ། འབྲས་བུ་ནི་དེ་

འདྲ་བའི་མི་རྣམས་རབ་ཏུ་གདུང་བ་སྐྱེད་པར་འགྱུར་རོ།། དཔེར་ན། 

ཕྱག་ཆེན་བསྒོམ་པའི་གྲལ་དུ་མ་བསྡད་ཅིང་།། བླ་ཆེན་མང་པོའ་ིརྣམ་

ཐར་མ་བསྐྱངས་ལ།། རྟོག་གེ་ཙམ་ལ་མི་ཚེ་མ་སྒྲིལ་བས།། ཤོང་

དཔང་མཁས་པའི་གོ་ས་ཁོ་བོས་ཐོབ།། ཅེས་པ་ལྟ་བུ། 

གཉིས་པ་ཞིག་ནས་མེད་པའི་བྱེད་རྒྱུ་ནི། 

འདོད་པའི་གཏམ་གྱིས་མྱོས་པ་སོང།།

ལང་ཚོ་ཡི་ནི་རིམས་དག་ཉམས།།

རྨོངས་པ་ཟད་ཅིང་སྲེད་པ་འཕོས།།

བསོད་ནམས་གནས་ལ་ཡིད་དགའ་བྱས།།

འདོད་པའི་གཏམ་ཐོས་པ་ཙམ་གྱིས་ཡིད་མྱོས་པ་སོང་བ་སྟེ་

ཞིག་པ་དང་། ལང་ཚོ་རྒྱས་པ་ཡིས་ནི་ཆགས་པ་རིམས་ནད་ལྟ་

བུར་འཕེལ་བ་དག་ཉམས་པ་སྟེ་ཞིག་པ་དང་། འདོད་པ་ལ་རྨོངས་

པ་ཟད་པ་སྟེ་ཞིག་ཅིང་། སྲེད་པ་འཕོས་པ་སྟེ་ཞིག་པ་ནི་རྒྱུ་ཞིག་པ་

ཡིན་ལ། འབྲས་བུ་ནི་ན་ཚོད་རྒས་པས་བསོད་ནམས་ཀྱི་གནས་

དགེ་བ་ལ་ཡིད་དགའ་བར་བྱས་སོ།། དཔེར་ན། ཚེ་རབས་གཞན་

དུ་སྦྱངས་པའི་ཡོན་ཏན་བརྗེད།། ངོ་ཚ་ཁྲེལ་ཡོད་ཚུལ་ཡང་རྣམ་པར་

འགྲིབས།། ཤེས་རབ་མཐའ་དག་མངལ་གྱི་སྒྲིབ་པས་སྦགས།། ཟོག་

རྫུན་བླུན་པོའ་ིརང་མཚང་སྟོན་ལ་འབད།། ཅེས་པ་ལྟ་བུ། 

གསུམ་པ་ཕན་ཚུན་མེད་པའི་བྱེད་རྒྱུ་ནི། 

ནགས་ཚལ་འདི་དག་ཁྱིམ་མ་ཡིན།།

ཆུ་ཀླུང་འདི་དག་བུད་མེད་མིན།།

རི་དྭགས་འདི་དག་བུ་ཚ་མིན།།

དེ་ཕྱིར་བདག་ནི་ཡིད་དགའོ།།

ནགས་ཚལ་འདི་དག་གི་སྐྱོན་ཡོན་ནི་ཁྱིམ་ལ་མེད་ལ། ཁྱིམ་གྱི་

སྐྱོན་ཡོན་ཡང་ནགས་ཚལ་ལ་ཡོད་པ་མ་ཡིན་པས་ཕན་ཚུན་གཅིག་ལ་

གཅིག་མེད་པ་དེ་རྒྱུ་དང་། བདག་ཉིད་ནི་ནགས་ཚལ་ན་ཡོད་པ་དེའི་

ཕྱིར་ནགས་ཚལ་ལ་ཁྱིམ་གྱི་སྐྱོན་དེ་མེད་སྙམ་པའི་ཡིད་དགའ་བ་དེ་

འབྲས་བུ་ཡིན་ནོ།། དེ་བཞིན་དུ་ཆུ་ཀླུང་འདི་དག་བུད་མེད་མ་ཡིན་པ་

དང་རི་དྭགས་འདི་དག་བུ་ཚ་མ་ཡིན་པས། ཕན་ཚུན་གཅིག་ལ་གཅིག་

མེད་ཀྱི་རྒྱུས་འབྲས་བུ་བུད་མེད་དང་བུ་ཚའི་སྐྱོན་མེད་པའི་དགའ་བ་

དེའོ༑༑ དཔེར་ན། ཟླ་བ་འདི་ནི་ལུས་ཕྲའི་གདོང་མ་ཡིན།། རི་བོང་མཚན་

མ་སྒེག་མོའ་ིའདྲེན་བྱེད་མིན།། བསིལ་བའི་ཟེར་འདི་རྔུལ་གྱི་ཐིགས་པ་

མིན༑༑ དེ་ཕྱིར་བྲམ་ཟེ་དག་ནི་ཡིད་རབ་དགའ།། ཞེས་པ་ལྟ་བུ། 

བཞི་པ་སྤངས་ནས་མེད་པའི་བྱེད་རྒྱུ་ནི། 

ཤིན་ཏུ་མ་བརྟགས་སྤྱོད་པ་ནི།། 

འཕགས་པ་རྣམས་ལ་ཡོད་མ་ཡིན།།

དེ་ཕྱིར་དེ་དག་རྣམས་ཀྱི་ནི།།

ཕུན་ཚོགས་ཐམས་ཅད་རྟག་ཏུ་འཕེལ།།

འཕགས་པ་རྣམས་ལ་ཤིན་ཏུ་མ་བརྟགས་པའི་སྤྱོད་པ་ནི་ཡོད་པ་

མ་ཡིན་པ་དེའི་ཕྱིར་ཏེ། དེ་དག་རྣམས་ཀྱི་སྐྱོན་ནི་སྤངས་ནས་མེད་

པས་རྒྱུ་དང་འབྲས་བུ་ཕུན་སུམ་ཚོགས་པ་ཐམས་ཅད་རྟག་ཏུ་འཕེལ་

བའོ༑༑ དཔེར་ན། བག་མེད་སྤྱོད་པའི་རྣམ་ཐར་དང་།། རྨོངས་པའི་

ངང་ཚུལ་རིང་སྤངས་པས།། དབྱངས་ཅན་མ་དེས་རྗེས་བཟུང་ནས།། 

འཆད་རྩོད་རྩོམ་པའི་སྤོབས་པ་ཐོབ།། ཅེས་པ་ལྟ་བུ། 

གཉིས་པ་རྒྱུ་མེད་པ་ལས་འབྲས་བུ་མེད་པ་བསྐྱེད་པའི་བྱེད་རྒྱུ་ནི། 

སྐྱེད་ཚལ་ས་ཧཱ་ཀཱ་ར་རྣམས།།

སྙེ་མ་མ་འཁྲུངས་པ་མིན་ན།།

འགྲོན་པོ་རྣམས་ཀྱི་བུད་མེད་ནི།།

ཏིལ་བཅས་ཁྱོར་ཆུ་སྦྱིན་བྱར་འགྱུར།།

སྐྱེད་མོས་ཚལ་གྱི་ས་ཧ་ཀ་ར་རྣམས་སྙེ་མ་མ་འཁྲུངས་མིན་ན་

ཞེས༑ སྙེ་མ་འཁྲུངས་ཡོད་པ་ལ་དངོས་མེད་ཀྱི་དགག་ཚིག་ཉིས་

བརྩེགས་སུ་བྱས་ནས། དགག་པ་དངོས་པོ་མེད་པ་དེ་རྒྱུ་དང་། འབྲས་

བུ་མགྲོན་པོ་རྣམས་ཐག་རིང་པོར་སོང་བའི་བུད་མེད་སྙེ་མ་དེ་མཐོང་

བ་ལ་བརྟེན་ནས་ཤི་མ་ཟིན་པས་མ་འོངས་པ་དངོས་མེད་དེ་བསྐྱེད་

པས༑ འཇིག་རྟེན་པའི་ལུགས་ལྟར་ཏིལ་དང་བཅས་པའི་ཁྱོར་ཆུ་སྦྱིན་

བྱར་འགྱུར་རོ།། སྙིང་པོར་དྲིལ་ན་ལྷས་བྱིན་དེ་སངས་རྒྱས་ལ་མི་དད་

པའི་ལོག་ལྟ་མེད་ན་འཕགས་ལམ་འཐོབ་བོ།། ཞེས་པ་སྟེ། དཔེར་ན། 

དེ་ཝ་དཏྟ་རྒྱལ་ལ་མི་དད་པའི།། ལོག་ལྟ་མེད་ན་ཟས་གཙང་སྲས་པོ་

ཡིས༑༑ ལེགས་གསུངས་ཆོས་སྤྱོད་ལམ་གྱི་བདེན་པ་དག །རྒྱུད་ལ་

མངོན་གྱུར་འཕགས་པའི་ས་ཡང་འཐོབ།། ཅེས་པ་ལྟ་བུ། 

གསུམ་པ་དོན་བསྡུ་བ་ནི། 

ཡོད་དང་མེད་པའི་རང་བཞིན་གྱི།།

འབྲས་བུ་སྐྱེད་པ་དག་ལ་འདིར།།

སྔར་མེད་ལ་སོགས་རང་བཞིན་གྱི།།

དངོས་པོ་ཡི་ནི་རྒྱུ་ཉིད་དོ།།

དཔེར་ན་རིག་པ་ཞེས་པ་ལྟ་བུ་ནི་དངོས་པོ་ཡིན་ལ། མ་གོམས་

ཞེས་པ་ལྟ་བུ་དངོས་མེད་ཀྱི་དོན་ཡིན་ཅིང་། རྒྱུ་མེད་པ་དེས་འབྲས་བུ་

ཡོད་པ་བསྐྱེད་པའི་རང་བཞིན་དག་ལ་འདིར་སྔར་མེད་པ་ལ་སོགས་

པའི་རང་བཞིན་གྱི་དངོས་པོར་གྱུར་པ་ཡི་ནི་རྒྱུ་ཉིད་དོ།། 

གསུམ་པ་མཚར་བའི་རྒྱུ་ལ་རྣམ་གྲངས་མདོར་བསྟན་པ། དཔེར་

བརྗོད་རྒྱས་པར་བཤད་པ་གཉིས། དང་པོ་ནི། 

རིང་འབྲས་དེ་དང་ལྷན་ཅིག་སྐྱེས།།

དེ་བཞིན་འབྲས་མ་ཐག་སྐྱེས་དང།།

རིགས་མིན་རིགས་པ་བྱེད་ཅེས་པ།།

མཚར་བའི་རྒྱུ་རྣམས་གྲངས་མེད་དོ།།

མཚར་བའི་རྒྱུ་རྣམས་ལ་རྒྱུ་རིང་པོས་རིང་བའི་འབྲས་བུ་བསྐྱེད་

པ་དང་། རྒྱུ་འབྲས་ལྷན་ཅིག་ཏུ་སྐྱེས་པ་དང་། དེ་བཞིན་དུ་འབྲས་བུའི་

རྗེས་དེ་མ་ཐག་ཏུ་རྒྱུ་སྐྱེས་པ་དང་། རྒྱུར་རིགས་པ་མིན་པས་འབྲས་བུ་

བསྐྱེད་པ། རྒྱུར་རིགས་པས་འབྲས་བུ་བསྐྱེད་པར་བྱེད་ཅེས་པ་སོགས་

གྲངས་མེད་དོ།། 

གཉིས་པ་ལ་བསྔགས་པ་བརྗོད་པ་དང་། དངོས་གཉིས། དང་པོ་ནི། 

འདི་རྣམས་སྦྱོར་བའི་ལམ་རྣམས་ལ།།

བཏགས་པའི་འཇུག་པ་ལ་བརྟེན་པ།།

ཤིན་ཏུ་མཛེས་པ་དག་མཐོང་སྟེ།།

དེ་ཡི་དཔེར་བརྗོད་ཇི་ལྟར་ན།།

སྙན་ངག་སྦྱོར་བའི་ལམ་རྣམས་ལ་བརྟེན་ནས་འདི་རྣམས་ལ་རྒྱུར་

བཏགས་པའི་འཇུག་པ་ལ་བརྟེན་པ་ཤིན་ཏུ་མཛེས་པ་དག་མཐོང་སྟེ། 

དེའི་དཔེར་བརྗོད་ཇི་ལྟར་ན། དཔེར་བྱའོ།། 

གཉིས་པ་ལ་ལྔ་ལས། དང་པོ་རིང་འབྲས་ཀྱི་རྒྱུ་ནི། 

ལུས་ཅན་ཁྱོད་མིག་ཟུར་ཅེས་པ།།

རྒྱལ་བྱེད་ལུས་མེད་དག་གི་མཚོན།།

གང་དེ་གཞན་ལ་རབ་འཕངས་པ།།

དེ་ཡིས་བདག་གི་ཡིད་ཀྱང་བཅོམ།།

ལུས་ཅན་མ་ཁྱོད་ཀྱི་མིག་གི་ཟུར་ཞེས་པ་ཀུན་ལས་རྒྱལ་བར་

བྱེད་པ་ལུས་མེད་དག་གི་མཚོན་ཆ་ཡིན་ལ། དེ་ལྟ་བུའི་རྒྱུ་ཟུར་

མིག་གང་དེ་གཞན་ལྷས་བྱིན་ལ་རབ་ཏུ་འཕངས་པས། དེ་འབྲས་བུ་

ཆགས་པས་མྱོས་པར་མ་ཟད། དེ་ཡིས་ཆེད་དུ་མ་གཉེར་བའི་རིང་

པོར་གནས་པའི་མཆོད་སྦྱིན་བདག་གི་ཡིད་ཀྱང་བཅོམ་མོ།། དཔེར་

ན༑ འཇམ་དབྱངས་ས་ལོ་ཀུན་དགའ་རྒྱལ་མཚན་གྱིས།། དྭགས་

རྒྱུད་གྲུབ་མཐའ་དམིགས་ཕུག་བཀག་པ་ཡིས།། ཆེད་དུ་གཉེར་མིན་

ཞི་བྱེད་ཤངས་པ་དང་།། གཅོད་ཡུལ་པ་སོགས་རྒན་པོའ་ིངག་སྒྲོས་

ཞིག༑ ཅེས་པ་ལྟ་བུ། 

གཉིས་པ་རྒྱུ་འབྲས་ལྷན་ཅིག་པ་ནི། 

སྐྱེས་བུ་ལུས་སྐྱེས་ཀྱིས་མྱོས་པའི།།

རྣམ་འཕྲུལ་སྣ་ཚོགས་ལྷན་ཅིག་ཉིད།།

བུད་མེད་རྣམས་ལ་བུ་མོ་ནི།།

ཡོངས་སུ་ནུབ་པའི་ན་ཚོད་སྐྱེས།།

སྐྱེས་བུ་འགའ་ཞིག་ལུས་སྐྱེས་ཏེ་འདོད་པས་དྲག་ཏུ་མྱོས་པ་རྒྱུ་

འབྲས་བུ་གདོང་དམར་ཞིང་རྒོད་པ་དང་། མིག་འབྲུ་ཚུགས་སུ་ལྟ་བ་

སོགས་རྣམ་འཕྲུལ་སྣ་ཚོགས་པ་དང་། བུ་མོ་ཡོངས་སུ་ནུབ་པ་སྟེ་

ལང་ཚོ་མ་སྨིན་པ་ལས་ཡོལ་བ་རྒྱུ་དང་། བུད་མེད་ན་ཚོད་དར་བའི་

འདོད་པ་བསྟེན་རན་པ་སྐྱེས་པ་དེ་རྣམས་འབྲས་བུ་ལྷན་ཅིག་ཉིད་

དུ་འབྱུང་ངོ་། དཔེར་ན། རྡུལ་བྲལ་སྟོན་གྱི་ནམ་མཁའ་ལ།། ཉི་མའི་

དཀྱིལ་འཁོར་ཤར་བ་དང་།། ལྷན་ཅིག་པདྨ་དཀར་པོ་ཡི།། འདབ་

མའི་ཚོགས་རྣམས་རྒྱས་པར་བྱས།། ཞེས་པ་ལྟ་བུ། 

གསུམ་པ་འབྲས་བུ་སྔ་བའི་རྒྱུ་ནི། 

སྔར་ཉིད་རི་དྭགས་མིག་ཅན་མའི།།

ཆགས་པའི་རྒྱ་མཚོ་རྒྱས་པར་གྱུར།།

ཕྱིས་ནས་འོད་ཟེར་རབ་འཕྲོ་བས།།

ཟླ་བ་ཡི་ནི་དཀྱིལ་འཁོར་ཤར།།

རི་དྭགས་མིག་ཅན་གྱི་ཆགས་པ་རྒྱ་མཚོ་ཆེན་པོའ་ིགཟུགས་སུ་

བཀོད་པ་རྒྱས་པར་གྱུར་པའི་འབྲས་བུ་སྔར་ཉིད་ནས་གྲུབ་ཟིན་པའི་

རྗེས་སུ། སྒྲོ་བཏགས་ཀྱི་རྒྱུ་བདུད་རྩིའི་འོད་ཟེར་རབ་ཏུ་འཕྲོས་པའི་

ཟླ་བ་ཡི་ནི་དཀྱིལ་འཁོར་ཕྱིས་ནས་ཤར་བས་སོ།། དཔེར་ན། ལང་ཚོ་

དར་བབས་འདོད་ལྡན་གཞོན་ནུ་དག།  སྨིན་ལེགས་ལུས་ཕྲར་དགྱེས་

དགུར་རབ་སྤྱད་ནས།། སླད་ནས་མཛེས་ཤིང་སྡུག་པའི་རྣམ་འགྱུར་

ལ༑༑ མི་ཟད་ཆགས་མྱོས་དྲག་པོ་ཅི་ཡང་འཕེལ།། ཞེས་པ་ལྟ་བུ། 

བཞི་པ་རིགས་མིན་གྱི་རྒྱུ་ནི། 

ལྷ་གཅིག་ཁྱོད་ཀྱི་ཞབས་གཉིས་པོ།།

དམར་བའི་ཉི་གཞོན་ལ་རེག་པས།།

རྒྱལ་པོ་རྣམས་ཀྱི་ལག་པ་ཡི།།

པདྨ་ཟུམ་པར་བྱེད་པ་ཅི།།

ལྷ་གཅིག་ཁྱོད་ཀྱི་ཞབས་གཉིས་པོ་དམར་བའི་ཉི་མ་གཞོན་ནུ་

ལ་རེག་པ་རྒྱུ་དང་། འབྲས་བུ་མི་རིགས་པ་རྒྱལ་པོ་རྣམས་ཀྱི་ལག་

པའི་པདྨ་ཟུམ་པར་བྱེད་པ་ཅི། དཔེར་ན། ཕྱི་རོལ་གཟུགས་སྣང་

མཐའ་དག་ཀུན།། གསལ་བར་མཐོང་བྱེད་རྟ་བདུན་པ།། ཤར་བས་

འབྱུང་པོ་བྱ་ཡི་ཚོགས།། མཐོང་བའི་གོ་སྐབས་བྲལ་འདི་མཚར།། 

ཞེས་པ་ལྟ་བུ། 

ལྔ་པ་རིགས་པའི་རྒྱུ་ནི། 

ཁྱོད་ཀྱི་ཞབས་སེན་ཟླ་བ་ཡི།།

འོད་ཟེར་ཀུནྡ་དྲི་མེད་རྣམས།།

ས་སྐྱོང་རྣམས་ཀྱི་ལག་པ་ཡི།།

པདྨ་ཟུམ་པར་བྱེད་ལ་དབང།།

རྒྱལ་པོ་ཁྱོད་ཀྱི་ཞབས་སེན་ཟླ་བ་ཡི་འོད་ཟེར་ཀུནྡ་དྲི་མ་མེད་པ་

རྣམས་རྒྱུ་དང་། འབྲས་བུ་རིགས་པ་ས་སྐྱོང་རྣམས་ཀྱི་ལག་པ་ཡི་

པདྨ་ཟུམ་པར་བྱེད་པ་ལ་དབང་ངོ་།། དཔེར་ན། ངག་གི་རང་བཞིན་

མཐའ་དག་གྲུབ་པའི་དཔྱིད།། ཟད་མེད་ཀུན་ལ་འཇོ་བའི་ལེགས་བཤད་

གཏེར༑༑ ཚངས་སྲས་ལྷ་མོ་ཡུན་དུ་ཉེར་བསྟེན་པས།། སྙན་ངག་གཞུང་

བརྒྱ་སྨྲ་བའི་དགའ་སྟོན་ཐོབ།། ཅེས་པ་ལྟ་བུ། དཔེར་བརྗོད་ཕྱི་མ་

གཉིས་རྩ་བ་དང་བསྟུན་ནས་གཟུགས་རྒྱན་འདྲེས་ཀྱང་སྐྱོན་མེད་པས། 

འགྲེལ་པ་ཕལ་ཆེར་ལ་དེ་ལྟར་སྣང་མོད། ཁོ་བོས་གཟུགས་ཅན་དང་

མ་འདྲེས་པའི་ངོས། གཞུང་གི་དགོངས་པར་འགྲོ་བའི་དཔེར་བརྗོད་

བགྱིས་པ་ནི། མངོན་ཤེས་དང་གྲུབ་རྟགས་སོགས་མི་འདུག་ཀྱང་། 

ཤེས་བྱ་འདི་ཚོ་བསླབས་ནས་ཤེས་པའི་ལག་རྟགས་ཡིན་ནོ།། གསུམ་

པ་དོན་བསྡུ་བ་ནི། 

ཞེས་པ་རྒྱུ་ཡི་རྣམ་རྟོག་རྣམས།།

ལུགས་ནི་འདི་འདྲ་དག་ཏུ་བསྟན།།

ཞེས་པ་རྒྱུ་ཡི ་རྣམ་པར་རྟོག་པ་རྣམས་ཀྱི ་ལུགས་ནི ་རྣམ་པ་

གསུམ་འདི་འདྲ་བ་དག་ཏུ་བསྟན་ནོ།། 

༈ བཅུ་བཞི་པ་ཕྲ་མོའ་ིརྒྱན་ལ། མཚམས་སྦྱར། མཚན་ཉིད། དཔེར་

བརྗོད་དང་གསུམ། དང་པོ་ནི། ཕྲ་མོ་ནི་རྒྱན་གྱི་མཆོག་གོ །

གཉིས་པ་ནི། 

ཟུར་དང་རྣམ་པས་མཚོན་པའི་དོན།།

ཕྲ་ཕྱིར་ཕྲ་མོ་ཞེས་པར་བརྗོད།།

བློ་མངོན་དུ་བཏང་བའི་སྒོ་ནས། དོན་བརྡའ་ཐབས་ཟུར་གྱིས་ཐོན་

པ་དང་། བློ་མངོན་དུ་མ་བཏང་བར་ལུས་ངག་གི་རྣམ་འགྱུར་གྱིས་

ནང་མཚོན་པའི་དོན་ཕྲ་ཞིང་རྟོགས་དཀའ་བའི་ཕྱིར། ཕྲ་མོ་ཞེས་པར་

བརྗོད་དོ།། 

གསུམ་པ་ལ་གཉིས་ལས། དང་པོ་ཟུར་གྱི་ཕྲ་མོ་ལ། དཔེ་དོན་

གཉིས༑ དང་པོ་ནི། 

ནམ་ཞིག་འུ་ཅག་འགྲོགས་འགྱུར་ཞེས།།

ཚོགས་སུ་བརྗོད་པར་མ་བཟོད་པའི།།

མཛའ་བོ་རིག་ནས་བུད་མེད་ཀྱིས།།

རྩེ་དགའི་པདྨ་ཟུམ་པར་བྱེད།།

སྐྱེས་བུ་ཞིག་བུད་མེད་ཅིག་ལ་སེམས་ཆགས་ནས། ནམ་ཞིག་

འུ་ཅག་གཉིས་འགྲོགས་པར་འགྱུར་རོ་ཞེས་མི་མང་པོའ་ིཚོགས་སུ་

བརྗོད་པར་མ་བཟོད་པས། མཛའ་བོའ་ིཆགས་པ་དེ་བུད་མེད་ཀྱིས་

རིག་ནས་རྩེ་དགའ་རོལ་བའི་ཆེད་དུ། རྒྱན་གྱིས་པདྨོའ་ིཁ་མཛུབ་མོས་

ཟུམ་པར་བྱས་ནས་མཚན་མོ་འགྲོགས་པར་ཟུར་གྱིས་བརྡ་བསྟན་ནོ།། 

དཔེར་ན། དབང་ཕྱོགས་འཛིན་མའི་རྩེ་མོ་ནས།། ཆུ་ཤེལ་དབང་པོའ་ི

དཀྱིལ་འཁོར་དག །ཤར་ཚེ་རིག་བྱེད་སྨྲ་བ་འགའ།། ལག་པའི་སོར་

མོ་སྙིང་ཁར་སྦྱོར།། ཞེས་པ་ལྟ་བུ། 

གཉིས་པ་ནི། 

ལུས་སྐྱེས་དག་གིས་གཟིར་བ་ཡི།།

མཛའ་བོ་དབུགས་དབྱུང་འདོད་པ་ཡིས།།

པདྨ་ཟུམ་པར་བྱས་པ་ལས།།

འདིར་ནི་མཚན་མོ་འགྲོགས་པ་བསྟན།།

ལུས་སྐྱེས་ཏེ ་འདོད་པ་དག་གིས་གཟིར་བ་ཡི ་མཛའ་བོའ ི་

དབུགས་དབྱུང་བར་འདོད་པ་ཡིས་ན། ཉིན་མོའ ་ིསྣང་བ་མེད་པའི་

བརྡར་པདྨ་ཁ་ཟུམ་པར་བྱས་པ་ལས། འདིར་ནི་མཚན་མོ་འགྲོགས་

པར་བསྟན་ནོ།། 

གཉིས་པ་རྣམ་པའི་ཕྲ་མོ་ལ་དཔེ་དོན་གཉིས། དང་པོ་ནི། 

གླུ་ཡི་འདུན་སར་ཁྱོད་ལ་མིག  །

གཏད་པ་དེ་གདོང་ཆུ་སྐྱེས་ལ།།

དམར་ཞིང་གསལ་བ་རྒྱས་པ་ཡི།།

མཛེས་པ་ཅི་ཡང་བྱུང་བར་གྱུར།།

གླུ་གར་བྱེད་པའི་ཚོགས་ཀྱི་མདུན་སར་སྐྱེས་བུ་ཞིག་གི་མིག་

བུད་མེད་ཁྱོད་ཀྱི་གདོང་ལ་གཏད་པ་སྟེ། མི་གཡེལ་བར་བལྟས་པས་

ཆེད་དུ་མ་གཉེར་ཀྱང་རང་ཤུགས་ཀྱིས་ལྟ་བ་པོ་དེའི་གདོང་པ་ཆུ་

སྐྱེས་འདྲ་བ་མདོག་དམར་ཞིང་། རྔུལ་གྱི་ཐིགས་པ་གསལ་བ་དང། 

སྤུ་ལོང་རྒྱས་པའི་མཛེས་པ་ཅི་ཡང་འབྱུང་བར་གྱུར་བའི་རྣམ་པའི་

ཕྲ་མོས་བུད་མེད་དེ་ལ་ཆགས་པ་དེ་སྟོན་ནོ།། དཔེར་ན། མི་བསྲུན་

གླགས་བལྟའི་མུ་སྟེགས་ཀྱིས།། ཡུན་དུ་གཤེ་ཡང་ཉི་མའི་གཉེན།། 

ཐགས་བཟང་ཚེམས་དཀར་བཞི་བཅུ་དག །ལུས་ཅན་མིག་གི་ཉེར་

འཚོར་གསལ།། ཞེས་པ་ལྟ་བུ། 

གཉིས་པ་ནི། 

འདིར་ཡང་རང་བཞིན་མ་བརྗོད་པར།།

དགའ་བའི་དགའ་སྟོན་འདོད་པ་དག །

ངེས་པར་གནས་པ་ཉིད་གྱུར་པ།།

ཕྲ་མོ་ཉིད་ལས་བརྒལ་མ་ཡིན།།

འདིར་ཡང་རང་བཞིན་གྱི་སྒྲས་མ་བརྗོད་པར་འཁྲིག་པ་ལ་དགའ་

བའི་དགའ་སྟོན་འདོད་པ་དག །དམར་བ་སོགས་རྣམ་འགྱུར་ལས་བུད་

མེད་ཀྱིས་ངེས་པར་རྟོགས་ཏེ་ལྷན་ཅིག་ཏུ་གནས་པ་ཉིད་དུ་གྱུར་པ་ནི་

ཕྲ་མོ་ཉིད་ལས་བརྒལ་བ་མ་ཡིན་ནོ།། བསྡུས་བརྗོད་ནི་དཔེ་ཅན་ལ་

བསམས་ནས་དེ་ལ་སྦྱར་དུ་རུང་བའི་དཔེ་ཁོ་ན་བརྗོད་པའི་སྒོ་ནས་དོན་

དེ་བསྡུ་བ་ཡིན་ལ། འདིར་ནི་ཚིག་མེད་པར་བརྡའ་ཐབས་སམ་ལུས་ཀྱི་

མདངས་ཙམ་གྱིས་དོན་གོ་ནུས་པ་ཞིག་དགོས་པས་མི་འདྲའོ།། 

༈ བཅོ་ལྔ་པ་ཆའི་རྒྱན་ལ། མཚམས་སྦྱར་བ། མཚན་ཉིད་དང་

བཅས་ཏེ་དམ་བཅའ་བ། དཔེར་བརྗོད་དང་གསུམ། དང་པོ་ནི། ཆ་ནི་

རྒྱན་གྱི་མཆོག་གོ །གཉིས་པ་ནི། 

ཆ་ནི་ཆ་ཡི་དངོས་པོ་ཡི།།

རང་བཞིན་ངེས་པར་གསལ་བ་སྒྲིབ།།

དཔེར་བརྗོད་ཉིད་ཀྱིས་འདི་ཡི་ནི།།

རང་བཞིན་ངེས་པར་གསལ་བར་བྱ།།

ཆ་ནི་ཆ་ཡིས་དངོས་པོའ ་ིརང་བཞིན་ངེས་པར་གསལ་བ་སྦ་

དགོས་པ་ལྟ་བུ་བསྒྲིབ་བྱ་དང་། དེ་དངོས་པོ་གཞན་དུ་ཁ་བསྒྱུར་བའི་

ཟོལ་གྱིས་བསྒྲིབ་པར་བྱེད་པའི་ཆ་ནས། དེའི་དཔེར་བརྗོད་གཉིས་

ཀྱི་སྒོ་ནས་འདི་ཡི་ནི་རང་བཞིན་ངེས་པར་གསལ་བར་བྱའོ།། 

གསུམ་པ་ལ། དངོས་པོ་གསལ་བ་ཟོལ་གྱིས་སྦེད་པའི་ཆ་དང། 

ཟོལ་གྱིས་སྨོད་ཅིང་བསྟོད་པའི་ཆ་གཉིས། དང་པོ་ལ་གཉིས་ལས། 

དང་པོ་འོས་པའི་ཆ་རྒྱན་ནི། 

རྒྱལ་པོའ་ིབུ་མོ་ལ་ཆགས་བདག །

སྤུ་ལོང་རྒྱས་པ་སྲུང་བ་པོས།།

རིག་པར་གྱུར་ལ་ཀྱེ་མ་ཚལ།།

བསིལ་བའི་རླུང་ལྡན་ཡིན་པར་ཤེས།།

རྒྱལ་པོའ ་ིབུ་མོ་སྐྱེད་མོས་ཚལ་དུ་འགྲོ་བ་ལ་སྐྱེ་བོ་འགའ་ཞིག་

ཆགས་པས་མྱོས་ཏེ། བདག་ཉིད་ཀྱི་ལུས་སྤུ་ལོང་རྒྱས་པ་དེ། ཆགས་

པ་ལ་སྤུ་ལོང་རྒྱས་པ་འོས་པ་དང་། དེ་བུ་མོ་སྲུང་བ་པོ་རྣམས་ཀྱིས་

རིག་པར་གྱུར་པ་ལས་རང་ཉིད་བཅོམ་དོགས་པས་བསྒྲིབ་བྱ་ཡིན་ལ་

སྒྲིབ་བྱེད་ཀྱེ་མ་དགའ་ཚལ་འདི་བསིལ་བའི་རླུང་དང་ལྡན་པ་ཡིན་པར་

ཤེས་ཏེ། ཞེས་རླུང་ལ་བརྟེན་ནས་སྤུ་ལོང་རྒྱས་པར་ཟོལ་གྱིས་སྨྲས་

པས༑ སྤུ་ལོང་རྒྱས་པ་དེ་བསྒྲིབ་བྱ་དང་སྒྲིབ་བྱེད་གཉིས་ཀ་ལ་འོས་

སོ༑༑ དཔེར་ན། སྙན་ངག་གཞུང་བརྒྱ་སྨྲ་བའི་ཆེད།། དབྱངས་ཅན་

བསྒོམ་པའི་ཏིང་འཛིན་ལ།། གནས་ཚེ་མྱུར་དུ་སངས་རྒྱས་དག །ཐོབ་

ཕྱིར་ཀ་དག་ངང་ལ་ཡུར།། ཞེས་པ་ལྟ་བུ། 

གཉིས་པ་མི་འོས་པའི་ཆའི་རྒྱན་ལ་དངོས་དང་གཉིས་ཀའི་དོན་

བསྡུ་བ་གཉིས། དང་པོ་ནི། 

ཅི་ལྟར་བུ་མོ་མཐོང་ཉིད་ན།།

བདག་ལ་དགའ་བའི་མཆི་མ་བྱུང།།

རླུང་གིས་གཙུབས་པའི་མེ་ཏོག་གི །

རྡུལ་གྱིས་བདག་མིག་སུན་ཕྱུང་ངོ་།།

ཅི་ལྟར་བུ་མོ་མཛེས་མ་མཐོང་བ་ཉིད་ན། སྐྱེས་བུ་བདག་གི་

སེམས་ལ། ཆགས་པས་མཆི་མ་བྱུང་བ་ནི་བསྒྲིབ་བྱ་དང་། དགའ་

བ་ལ་མཆི་མ་བྱུང་བ་མི་འོས་པ་ཡིན་ལ། སྒྲིབ་བྱེད་ནི་རླུང་གིས་

གཙུབས་ཤིང་བསྐྱོད་པའི་མེ་ཏོག་གི་རྡུལ་གྱིས་བདག་གི་མིག་ཏུ་

ཆུད་པས་སུན་ཕྱུང་ངོ་།། དཔེར་ན། ཟླ་བ་མཐོང་བས་སྙིང་གྲོགས་

དྲན་པའི་ལུས།། ཆགས་པའི་དབང་གིས་དྲོད་ནི་འཕེལ་བ་ལ།། 

མཆོད་པའི་རྟེན་ལ་ཕྱག་དང་བསྐོར་བ་སོགས།། ངལ་བརྒྱས་འབད་

པས་ལུས་ནི་རྔུལ་བ་ཡིན།། ཞེས་པ་ལྟ་བུ། 

གཉིས་པ་ནི། 

ཞེས་པ་ལ་སོགས་སྐབས་སུ་ནི།།

རྒྱན་འདི་ཤིན་ཏུ་མཛེས་པ་ཡིན།། 

ཞེས་པའི་རྒྱན་འདི་སྒྲིབ་པ་ལ་སོགས་པའི་སྐབས་སུ་ནི་ཤིན་ཏུ་

མཛེས་པ་ཡིན་ནོ།། 

གཉིས་པ་ལ་མཚན་ཉིད། དཔེར་བརྗོད་གཉིས། དང་པོ་ནི། 

ཁ་ཅིག་ཆ་ལ་སྨད་པའམ།།

བསྟོད་པར་བྱས་ལ་ཆ་ཞེས་བརྗོད།།

སྙན་ངག་མཁན་ཁ་ཅིག་ཆ་ལ་སྟེ་ཟོལ་ཚིག་གིས་བསྟོད་པ་ལྟར་

བྱས་ནས་སྨད་པའམ་སྨད་པ་ལྟར་བྱས་ནས་བསྟོད་པར་བྱས་པ་ལ་

ཆ་ཞེས་བརྗོད་དོ།། 

གཉིས་པ་ལ་གཉིས་ལས་དང་པོ་སྨད་པའི་ཆ་ལ། དཔེ་དོན་གཉིས། 

དང་པོ་ནི། 

གང་ཡིད་གཡུལ་གྱི་དགའ་སྟོན་ལ།།

འདོད་པའི་དགའ་སྟོན་ལས་ཀྱང་ཆགས།།

གཟི་ལྡན་ལང་ཚོ་ཡོན་ཏན་ཅན།།

རྒྱལ་འདི་ཁྱོད་ཀྱི་བདག་པོར་འོས།།

ལྷ་ཅིག་མ་རུངས་པའི་སྐྱོན་བརྗོད་འདོད་པ་བསྒྲིབ་བྱ་སྒྲིབ་བྱེད་

རྒྱལ་པོ་གང་འདིའི་ཡིད་གཡུལ་གྱི་དགའ་སྟོན་ལ་ཆགས་ལྡན་འདོད་

པའི་དགའ་སྟོན་བས་ཀྱང་ཆགས་ཤིང་གཟི་བརྗིད་དང་ལྡན་པ་ལང་ཚོ་

རྒྱས་པའི་ཡོན་ཏན་ཅན་འདི་མཛེས་མ་ཁྱོད་ཀྱི་བདག་པོར་འོས་སོ།། 

དཔེར་ན། ཟང་ཟིང་ནོར་དང་སྟོབས་རྣམས་ཐབས་ཀྱིས་བསྡུ།། འཁོར་

རྣམས་ལྟོ་གོས་ཀྱིས་ཚིམ་ལུས་སེམས་དག །ངལ་མེད་སྟེར་བས་བླ་

མ་ཆེན་པོ་འདི།། ཁྱོད་ཀྱིས་འདི་ཕྱིར་སྐྱབས་སུ་བསྟེན་པར་རིགས།། 



སྙན་ངག་མེ་ལོང་མའི་བཀའ་འགྲེལ་དབྱངས་ཅན་དགྱེས་གླུ་ལེའུ་གཉིས་པ།

ཞེས་པ་ལྟ་བུ། 

གཉིས་པ་ནི། 

བརྩོན་འགྲུས་ཁྱད་འཕགས་བསྟོད་པ་འདིར།།

སྨད་པ་ཉིད་དེ་ལོངས་སྤྱོད་ལ།།

རྒྱུན་དུ་སྤྱོད་འདོད་བུ་མོ་ཡི།།

བསམ་པ་དག་ནི་བཟློག་པར་ནུས།།

ཕ་རོལ་འཇོམས་པ་སོགས་བརྩོན་འགྲུས་ཁྱད་པར་འཕགས་པ་

ལྟར་བསྟོད་པའི་སྒྲིབ་བྱེད་ཀྱིས། སྐབས་འདིར། དོན་གཡུལ་འཁྲུག་

ལ་དགའ་བ་སོགས་སྨད་པ་ཉིད་ཀྱི་སྒོ་ནས་བསྒྲིབས་པའི་ཤུགས་

ལ་འདོད་པའི་ལོངས་སྤྱོད་ལ་རྒྱུན་དུ་སྤྱོད་པར་འདོད་པའི་བུ་མོའ ་ི

བསམ་པ་དེ་ལ་དགའ་བ་དག་ན་བཟློག་པར་ནུས་སོ།། 

གཉིས་པ་བསྟོད་པའི་ཆ་ལ་དཔེ་དོན་གཉིས། དང་པོ་ནི། 

གནོད་པ་རབ་གཞིལ་ཉིད་ཀྱི་ཕྱིར།།

གང་གིས་སྙན་པར་སྨྲ་བ་བསླབ།།

སྐྱེ་བོ་འདི་ནི་བརྩེ་མེད་གཡོ།།

གྲོགས་མོ་དེ་ཡིས་བདག་ལ་ཅི།།

མཛའ་མོའ་ིགནོད་པ་རབ་ཏུ་གཞིལ་བ་ཉིད་ཀྱི་ཕྱིར་དུ། བདག་

པོ་གང་གིས་ངག་འཇམ་ཞིང་སྙན་པར་སྨྲ་བ་ལ་བསླབ་པར་བྱས་



ཆའི་རྒྱན།

ཀྱང་དོན་སྐྱེ་བོ་འདི་ནི་གཡོ་ཅན་བརྩེ་བ་མེད་པ་ཡིན་པས། དེ་ཡིས་

གྲོགས་མོ་བདག་གི་གཏན་གྲོགས་ཅི་ལ་བྱ་སྟེ་མི་བྱའོ།། ཞེས་

འཕྲལ་ངན་པ་ལྟར་སྨད་པའི་སྒྲིབ་བྱེད་ཀྱིས། དོན་འཇམ་པ་སོགས་

བསྟོད་པ་བསྒྲིབས་པའི་ཤུགས་ལ་ལེགས་པར་གོ་བའོ།། དཔེར་ན། 

འཁོར་རྣམས་ཐོས་ཕྱིར་ཉིན་མཚན་ལུས་སེམས་བྲེལ།། ཏིང་འཛིན་

བཟླས་བརྗོད་དཀའ་སྤྱད་དྲག་པོར་སྦྱོར།། སྡོམ་གསུམ་འགལ་ལ་ཆད་

འབེབས་ཟང་ཟིང་དཀོར།། མི་སྟེར་ཡོངས་འཛིན་ངན་པ་འདི་འདྲས་

ཅི༑༑ ཞེས་པ་ལྟ་བུ། 

གཉིས་པ་ནི། 

སྐྱེ་བོ་གྲོགས་མོས་རབ་བསྟན་ཁེངས།།

ཆགས་ཕྱིར་བྱེད་པར་མ་ནུས་ནས།།

སྐྱོན་ལྟར་སྣང་བས་ཡོན་ཏན་གང།།

སྙན་པར་སྨྲ་བ་ཉིད་ཀྱང་བསྟན།།

སྐྱེ་བོ་འདི་ལ་འདུད་པར་མ་བྱེད་ཅེས་གྲོགས་མོས་ཁེངས་པ་རབ་

ཏུ་བསྟན་ཀྱང་། མཛའ་མོ་ཆགས་པའི་ཕྱིར་ཁེངས་པ་བྱེད་མ་ནུས་པ་

ནས༑ སྐྱོན་བརྗོད་པ་ལྟར་སྣང་ཡང་། ཡོན་ཏན་གང་སྙན་པར་སྨྲ་བ་

ཉིད་སོགས་ཀྱང་བསྟན་ནོ།། 



སྙན་ངག་མེ་ལོང་མའི་བཀའ་འགྲེལ་དབྱངས་ཅན་དགྱེས་གླུ་ལེའུ་གཉིས་པ།

༈ བཅུ་དྲུག་པ་རིམ་པ་ཅན་གྱི་རྒྱན་ལ་མཚན་ཉིད་དང་། དཔེར་

བརྗོད་གཉིས༑ དང་པོ་ནི། 

དངོས་པོ་རབ་ཏུ་བསྟན་པ་རྣམས།།

རིམ་པ་བཞིན་དུ་རྗེས་སྟོན་པ།།

གྲངས་དང་རིམ་པ་བཞིན་ཞེས་པ།།

གྲངས་བཞིན་ཞེས་པར་རབ་ཏུ་བརྗོད།།

དངོས་པོ་འགའ་ཞིག་རབ་ཏུ་བསྟན་པ་རྣམས་ཀྱི་འབྲེལ་པར་འོས་

པ་ཕྱིས་རིམ་པ་བཞིན་རྗེས་སུ་སྟོན་པ་ལ་གྲངས་དང་གོ་རིམས་མ་

འཁྲུགས་པ་བཞིན་ཞེས་པ་གྲངས་བཞིན་ནམ། རིམ་པ་ཅན་ཞེས་རབ་

ཏུ་བརྗོད་དོ།། 

གཉིས་པ་ནི། 

ཁྲུས་ལ་ཆུར་ནི་རབ་ཞུགས་མ།།

ཁྱོད་ཀྱི་འཛུམ་མིག་གདོང་མཛེས་ནི།།

ཀུ་མུད་ཨུཏྤལ་པདྨ་ཡིས།།

བསྐུས་པར་ངེས་སོ་གཟུགས་ཅན་མ།།

ཁྲུས་ཀྱི་ཆེད་དུ་ཆུར་ནི་རབ་ཏུ་ཞུགས་པའི་མཛེས་མ་ཁྱོད་ཀྱི་དཔེ་

ཅན་འཛུམ་བག་དང་གཅིག ། མིག་དཀྱུས་དང་གཉིས། གདོང་མཛེས་

པ་དང་གསུམ་པོ་ནི། དཔེ་ཀུ་མུ་ཏ་དང་གཅིག་ཨུཏྤལ་དང་གཉིས། 



རིམ་པ་ཅན་གྱི་རྒྱན་དང་དགའ་བའི་རྒྱན།

པདྨ་གསུམ་པོ་ཡིས་འདྲེན་པའི་ཚིག་ནུས་པ་ཅན་བརྐུས་པར་ངེས་

སོ་ཞེས་གཟུགས་ཅན་མ་ལ་འབོད་པའོ།། དཔེར་ན། ཆོས་སྐྱོང་བཟང་

པོའ་ིམཁྱེན་པ་དང་།། བརྩེ་ཆེན་མཐུ་སྟོབས་འཇམ་དཔལ་དབྱངས།། 

འཇིག་རྟེན་དབང་ཕྱུག་གསང་བདག་གི །ཡོན་ཏན་བསྡུས་པར་གོར་

མ་ཆག །ཅེས་པ་ལྟ་བུ། བརྐུས་སོ་ཞེས་པ་དཔེ་གསལ་བྱེད་དང་། 

ངེས་སོ་ཞེས་པ་རབ་རྟོག་གསལ་བྱེད་ཡིན་པས་དེ་གཉིས་གང་རུང་

དུ་འཁྲུལ་བར་དོགས་ན་དཔེ་ཅན་གྱི་ཆོས་དུ་མ་མཚུངས་པ་ལ་དཔེ་

ལ་རིམ་པས་མ་འཛོལ་བར་སྦྱོར་བ་དེ་དཔེ་དང་། རབ་རྟོག་ཏུ་མ་ཟད་

རྒྱན་གཞན་གྱི་མཚན་ཉིད་ཚང་ཡང་གཙོ་ཆེ་ཆུང་གི་དབང་གིས་རིམ་

པ་ཅན་དུ་ཤེས་དགོས་སོ།། 

༈ བཅུ་བདུན་པ་དགའ་བའི་རྒྱན་ལ་མཚན་ཉིད། དཔེར་བརྗོད་

གཉིས། དང་པོ་ནི། 

དགའ་བ་མཆོག་ཏུ་དགའ་བར་བརྗོད།།

ཉམས་ལྡན་ཡིད་འོང་ཉམས་དང་ལྡན།།

གཟི་བརྗིད་ང་རྒྱལ་སྐྱེས་པ་སྟེ།།

དེ་གསུམ་ཁྱད་འཕགས་དག་དང་ལྡན།།

དགའ་བའི་རྒྱན་ནི་མཆོག་ཏུ་སྟེ་ཁྱད་པར་དུ་འཕགས་པའི་ཉམས་



སྙན་ངག་མེ་ལོང་མའི་བཀའ་འགྲེལ་དབྱངས་ཅན་དགྱེས་གླུ་ལེའུ་གཉིས་པ།

དང་ལྡན་པའི་སྒོ་ནས་དགའ་བར་བརྗོད་དོ།། 

གཉིས་པ་ལ་གཉིས་ལས། དངོས་ཐོབ་ཀྱི་དགའ་བ་ལ། དཔེ་དོན་

གཉིས་ལས། དང་པོ་ནི། 

གོ་བིནྡ་ཁྱོད་ཁྱིམ་འོངས་པ།།

དེང་བདག་དགའ་བ་སྐྱེས་པ་གང།།

དགའ་བ་འདི་ནི་སླར་ཡང་ཁྱོད།།

དུས་ཀྱི་འོངས་ན་འབྱུང་བར་འགྱུར།།

བི་དུ་རས་གོ་བནྡི་སྟེ་ཁྱབ་འཇུག །བསྒྲུབས་པས། ཁྱོད་ཀྱིས་དེ་

མཉེས་པར་བྱས་པའི་མཐུས། ཁྱབ་འཇུག་ཁྱིམ་དུ་འོངས་པས། དེས་སྐུ་

མཐོང་ཞིང་གསུང་ཐོས་པའི་དེང་དུས་བདག་དགའ་བ་ཁྱད་པར་ཅན་ཁྱབ་

འཇུག་ལས་དངོས་སུ་ཐོབ་སྟེ་སྐྱེས་པ་གང་ཡིན་པའི་དགའ་བ་འདི་ནི། 

སླར་ཡང་ཁྱབ་འཇུག་ཁྱོད་རང་དུས་ཀྱི་འོངས་ན་འབྱུང་བར་འགྱུར་ལ། ལྷ་

གཞན་གྱིས་མ་ཡིན་ནོ།། དཔེར་ན། ཀུན་ལ་རྗེས་བརྩེ་ཤེས་བྱའི་ཚོགས།། 

ཐམས་ཅད་གཟིགས་པའི་ཉི་མའི་གཉེན།། མགུར་ལས་བྱུང་བའི་དྲུག་ཅུའི་

དབྱངས།། ཐོས་པས་སྔོན་མེད་དགའ་བ་སྐྱེད།། ཅེས་པ་ལྟ་བུ། 

གཉིས་པ་ནི། 

དེ་འདྲའི་དགའ་བ་བི་དུ་རས།།

གཞན་ལས་མིན་ཞེས་རིགས་པར་སྨྲ།།



རིམ་པ་ཅན་གྱི་རྒྱན་དང་དགའ་བའི་རྒྱན།

དེ་ལ་གུས་པ་ཙམ་གྱིས་ནི།།

རབ་བརྟན་འཕྲོག་བྱེད་ཤིན་ཏུ་དགེས།།

བི་དུ་རས་དེ་འདྲ་བའི་དགའ་བ་ལྷ་གཞན་ལས་མིན་ཞེས་རིགས་

པར་སྨྲས་ཚེ། ཁྱབ་འཇུག་དེ་ལ་གུས་པ་ཙམ་གྱིས་ནི་རབ་ཏུ་བསྟན་

བྱའི་ལྷ་འཕྲོག་བྱེད་བི་དུ་ར་ལ་ཤིན་ཏུ་དགེས་སོ།། 

གཉིས་པ་གཟུགས་བརྙན་གྱི་དགའ་བ་ལ་དཔེ་དོན་གཉིས། དང་པོ་ནི།

ཟླ་བ་ཉི་མ་རླུང་ས་མཁའ།།

སྦྱིན་སྲེག་བྱེད་དང་མེ་དང་ཆུ།།

ཞེས་པའི་གཟུགས་རྣམས་རབ་འདས་ནས།།

ལྷ་ཁྱོད་ལྟ་བར་ངེད་ཀྱིས་ཅི།། 

ཟླ་བ་དང་། ཉི་མ་དང་། རླུང་དང་། ས་དང་། མཁའ། སྦྱིན་སྲེག་

བྱེད་པ་དང་། མེ་དང་། ཆུ་ཞེས་པའི་གཟུགས་བརྒྱད་པོ་རྣམས་དབང་

ཕྱུག་གི་སྤྲུལ་པ་ཡིན་པས། དེ་རྣམས་ལས་རབ་ཏུ་འདས་ནས་ཏེ། ལྷ་

དབང་ཕྱུག་ཁྱོད་དངོས་སུ་ངེད་ཕལ་པ་རྣམས་ཀྱིས་བལྟ་བར་ཅི་སྟེ་

མི་ནུས་པས། སྤྲུལ་པའམ་གཟུགས་བརྙན་ཙམ་མཐོང་བ་ལ་དགའ་བ་

ཁྱད་པར་ཅན་སྐྱེས་པའོ།། དཔེར་ན། མཆོག་སྲེད་ཀྱིས་བསླུས་གནག་

རྫི་ཡིས།། གཙུག་ལག་ཁང་གི་སྒོ་དྲུང་དུ།། རི་མོར་བྲིས་པའི་བ་ལང་

ཚོགས༑༑ མཐོང་བས་དགའ་བ་ཅི་ཡང་བསྐྱེད།། ཅེས་པ་ལྟ་བུ། 



སྙན་ངག་མེ་ལོང་མའི་བཀའ་འགྲེལ་དབྱངས་ཅན་དགྱེས་གླུ་ལེའུ་གཉིས་པ།

གཉིས་པ་ནི། 

མངོན་སུམ་བྱས་པའི་ལྷ་ལ་ནི།།

རྒྱལ་པོ་དགའ་བའི་གོ་ཆ་ཡིས།།

དགའ་བ་རབ་ཏུ་གསལ་བྱས་གང།།

དེ་ཡང་དགའ་བར་རྗེས་རྟོགས་བྱ།།

རཱ་གྷུའི་རིགས་ལས་བྱུང་བའི་རྒྱལ་པོ་དགའ་བའི་གོ་ཆ་ཞེས་བྱ་

བས༑ བཤད་མ་ཐག་པའི་སྤྲུལ་པ་བརྒྱད་པོ་དེ་མངོན་གསུམ་དུ་མཐོང་

བར་བྱས་པ་ཡིས་ལྷ་དབང་ཕྱུག་ཁྱོད་ནི་རྟག་ཏུ་མཐོང་ངོ་ཞེས་དགའ་

བ་རབ་ཏུ་གསལ་བར་བྱས་པ་གང་དེ་ཡང་ཤིན་ཏུ་དགའ་བའི་རྒྱན་

རྗེས་སུ་རྟོགས་པར་བྱའོ།། འདིའི་དོན་འཇམ་ཁ་དང་རིན་སྤུངས་པ་

གཉིས་ཀྱི་ལོག་པར་བཀྲལ་འདུག་གོ ། 

༈ བཅོ་བརྒྱད་པ་ཉམས་ལྡན་ཀྱི་རྒྱན་ལ་མཚམས་སྦྱར་བ། དཔེར་

བརྗོད༑ དོགས་སློང་གིས་མཇུག་བསྡུ་བ་དང་གསུམ། དང་པོ་ནི། 

ཉམས་ལྡན་ནི་ཡིད་དུ་འོང་བར་བརྗོད་པའི་ཉམས་དང་ལྡན་པའོ།། 

གཉིས་པ་ལ་བརྒྱད་ལས། དང་པོ་དགའ་བའི་འགྱུར་བ་སྒེག་པའི་

ཉམས་ལ་དཔེ་དོན་གཉིས། དང་པོ་ནི། 



ཉམས་ལྡན་ཀྱི་རྒྱན།

ཤི་བ་ཞེས་པ་ཕ་རོལ་དུ།།

གང་དང་འགྲོགས་ཕྱིར་བདག་འཆི་འདོད།།

ཨ་བནྟི་དེ་བདག་གིས་ནི།།

སྐྱེ་འདི་ཉིད་ལ་ཅི་ལྟར་འཐོབ།།

ཨ་བནྟི་ཞེས་བྱ་བའི་བཙུན་མོ་བློན་པོ་རྣམས་ཀྱིས་ལྐོག་ཏུ་སྦས་

ནས་ཤིའོ་ཞེས་བརྗོད་པས། ཨུད་ཡ་ན་ཞེས་པའི་རྒྱལ་པོ་དེ་སྡུག་

བསྔལ་ནས། བདག་གིས་ནི་བཙུན་མོ་སྐྱེ་བ་འདི་ཉིད་ལ་ཇི་ལྟར་ཐོབ་

པར་མི་འགྱུར་བས། བཙུན་མོ་ཤི་བ་ཞེས་པ་འཇིག་རྟེན་ཕ་རོལ་ཏུ་

སོང་བ་ཡིན་པས་ཆགས་པའི་དབང་གིས་གང་དང་འགྲོགས་པར་བྱ་

བའི་ཕྱིར་དུ་བདག་འཆི་བར་འདོད་དོ།། ཞེས་སྨྲ་བ་ལ། སླར་བཙུན་མོ་

འཚོའོ་ཞེས་གཏད་པས་ཤི་ཟིན་པར་ཐག་ཆོད་པ་ལ་སླར་ལོག་རྒྱུ་བྱུང་

བས༑ ནང་དུ་ཡིད་དགའ་བའི་ཉམས་དཔག་ཏུ་མེད་པ་བྱུང་བ་ལས་

ལུས་སྒེག་པ་སོགས་དངོས་ཤུགས་གང་རུང་ལ་བསྟོད་པའོ།། དཔེར་

ན༑ མི་བཟོད་གྲང་བའི་རེག་པ་སྟེར་བའི་དགུན།། མཐར་བྱེད་དཔྱིད་ཀྱི་

དཔལ་མོ་ལས་འོངས་པའི།། ཆར་སྤྲིན་ལང་ལོང་འཁྲིགས་ཤིང་དབྱར་

སྐྱེས་སྒྲ།། ཐོས་པས་རྨ་བྱ་དགའ་བའི་གར་གྱིས་བྲེལ།། ཞེས་པ་ལྟ་བུ། 

གཉིས་པ་ནི། 

དགའ་བ་ཉིད་ནི་སྔར་བསྟན་ཏེ།།



སྙན་ངག་མེ་ལོང་མའི་བཀའ་འགྲེལ་དབྱངས་ཅན་དགྱེས་གླུ་ལེའུ་གཉིས་པ།

དགའ་བ་སྒེག་པ་ཉིད་འགྱུར་འདི།།

གཟུགས་མང་དག་དང་ལྡན་པས་ན།།

འདི་ནི་ཉམས་དང་ལྡན་པའི་ཚིག །

སྔར་དགའ་བའི་དཔེར་བརྗོད་ཉིད་ནི་བསྟན་ཟིན་ཏེ། དགའ་བ་སྒེག་

པ་ཉིད་དུ་འགྱུར་བའི་དཔེར་བརྗོད་བཤད་མ་ཐག་པ་འདིའོ།། ཉམས་

སུ་འགྱུར་ལུགས་ནི། ནང་བསམ་པའི་འགྱུར་བ་བརྒྱད་ལ་སོགས་པ་

གཟུགས་མང་པོ་དག་དང་ལྡན་པ་ལ་བརྟེན་ནས་ཕྱི་རོལ་ཏུ་གར་གྱི་

ཉམས་བརྒྱད་གསལ་བ་ཡིན་ལ། དེ་ཡང་དཔེར་ན་རྒྱལ་པོ་ཆེན་པོ་

ལོངས་སྤྱོད་ཀྱི་འབྱོར་པ་དེ་རྩོམ་གཞི་སྲོག་ཏུ་བྱས་ནས་དྲེགས་པས་

ཕྱི་རོལ་ཏུ་སྒེག་ཅིང་གཡོ་བ་དངོས་ཤུགས་ལ་སྟོན་པ་འདི་ནི་དགའ་བ་

སྒེག་པའི་ཉམས་དང་ལྡན་པའི་ཚིག་གོ །དེས་མཚོན། མཁས་པ་ཡོན་

ཏན༑ བུད་མེད་མཚར་སྡུག །སྐྱེས་པ་དཔའ་རྩལ་སོགས་ཀྱང་ངོ་།། 

གཉིས་པ་དྲག་ཤུལ་གྱི་ཉམས་ལ་དཔེ་དོན་གཉིས། དང་པོ་ནི། 

གང་གིས་ནག་མོ་བདག་མདུན་ནས།།

སྐྲ་ནས་བཟུང་སྟེ་དྲངས་གྱུར་པ།།

བསྟེན་དཀའ་སྡིག་ཅན་ཐོབ་པ་འདི།།

སྐད་ཅིག་འཚོ་བར་འགྱུར་རམ་ཅི།།

བདག་འཇིགས་སྡེའི་མདུན་ནས་ཚུར་རྒྱལ་པོ་བརྟན་དཀའ་ཞེས་བྱ་

བ་གང་གིས་ཁོ་བོའ་ིནག་མོའ་ིསྐྲ་ནས་བཟུང་སྟེ། དྲུད་ཅིང་དྲངས་པར་

གྱུར་པ་ལ། འཇིགས་སྡེ་སྙིང་ན་ནས། ད་སྡིག་ཅན་འདི་བདག་གི་ལག་

ཏུ་ཐོབ་པ་ནི་སྐད་ཅིག་ཙམ་ཡང་འཚོ་བར་འགྱུར་རམ་ཅི་སྟེ་གསོད་དོ།། 

ཞེས་ནང་ཁྲོས་པས་ཕྱི་དྲག་ཤུལ་གྱི་ཉམས་བསྟན་ནོ།། དཔེར་ན། ལོག་

པར་འཁུ་བའི་ས་སྐྱའི་དཔོན་ཆེན་སོགས།། གཞོམ་ཕྱིར་ཕག་མོ་གྲུ་པའི་

སྡེ་སྲིད་ཀྱི།། དཔུང་ཚོགས་གོ་གོན་རྣོ་བའི་མཚོན་ཐོགས་ཏེ།། སོད་

རྒྱོབ་སྒྲ་ཡིས་གནམ་ས་རལ་སྙམ་བགྱིས།། ཞེས་པ་ལྟ་བུ། 

གཉིས་པ་ནི། 

ཞེས་པ་འཇིགས་སྡེ་དགྲ་དག་ལ།།

ལྟ་བའི་ཁྲོ་བ་མཆོག་གི་མཐར།།

འཛེགས་པ་དྲག་པོའ་ིབདག་ཉིད་འགྱུར།།

འདི་ནི་རོ་དང་ལྡན་པའི་ཚིག །

ཞེས་པ་འཇིགས་སྡེས་དགྲ་བརྟན་དཀའ་དག་ལ་བལྟ་བའི་ནང་གི་

སེམས་ཁྲོ་བ་མཆོག་གི་མཐར་འཛེགས་པས་ཕྱི་དྲག་པོའ་ིཉམས་ཀྱི་

བདག་ཉིད་དུ་གྱུར་པ་འདི་ནི་དྲག་ཤུལ་གྱི་རོ་དང་ལྡན་པའི་ཚིག་གོ །

གསུམ་པ་དཔའ་བའི་ཉམས་ལ་དཔེ་དོན་གཉིས། དང་པོ་ནི། 

མཚོར་བཅས་ས་ལས་མ་རྒྱལ་ཞིང།།

རྣམ་མང་མཆོད་སྦྱིན་མ་བྱས་ལ།།

སློང་ལ་ནོར་རྣམས་མ་སྦྱིན་པར།།

ས་སྐྱོང་དུ་བདག་ཅི་ལྟར་འགྱུར།།

རྒྱ་མཚོར་བཅས་པའི་ས་ལས་མ་རྒྱལ་ཞིང་། རྣམ་པ་མང་པོའ་ི

མཆོད་སྦྱིན་ཡང་མ་བྱས་ལ། སློང་མོ་བ་རྣམས་ལ་ནོར་རྣམས་མ་བྱིན་

པར༑ བདག་ས་སྐྱོང་དུ་ཇི་ལྟ་བུར་གྱུར་ཅེས་དཀའ་བ་མེད་པར་རྒྱལ་

པོར་གྱུར་སྙམ་པའི་ནང་གི་ང་རྒྱལ་གྱིས་ཕྱི་རོལ་ཏུ་དཔའ་བའི་ཉམས་

བསྟན་པ་སྟེ། དཔེར་ན། བགྲོད་དཀའི་ལམ་དུ་དཀའ་བ་བརྒྱ་ཕྲག་

གིས༑༑ འཕགས་ཡུལ་མ་བསྐོར་གྲངས་མེད་པཎྜི་ཏ།། ཉེ་བར་བསྟན་

མིན་ཤེས་བྱ་རིག་པའི་གནས།། སྨྲ་བའི་དབང་ཕྱུག་ཆོས་སྐྱོང་བཟང་

པོའ་ིཞབས།། ཞེས་པ་ལྟ་བུ། 

གཉིས་པ་ནི། 

ཞེས་པ་སྤྲོ་བ་ཁྱད་འཕགས་དག །

དཔའ་བོའ་ིཉམས་ཀྱི་བདག་ཉིད་གནས།།

ཉམས་ལྡན་ཉིད་དུ་ནུས་པ་ལ།།

ཚིག་འདི་དག་ནི་དབང་བ་ཡིན།།

ཞེས་པ་དཀའ་བ་མེད་པར་རྒྱལ་སྲིད་ཐོབ་པའི་སྤྲོ་བ་ཁྱད་འཕགས་

ནང་དུ་ཐོབ་པ་བདག །ཕྱི་རོལ་ཏུ་དཔའ་བའི་ཉམས་ཀྱི་བདག་ཉིད་ལ་

གནས་པས་ཉམས་ལྡན་ཉིད་དུ་ནི་རྟོགས་པར་ནུས་པ་ལ་ཚིག་འདི་

དག་ནི་དབང་བ་ཡིན་ནོ།། 

བཞི་པ་སྙིང་རྗེའི་ཉམས་ལ་དཔེ་དོན་གཉིས། དང་པོ་ནི། 

ལུས་འཇམ་གང་ལ་པདྨ་ཡི།།

མལ་སྟན་དག་ཀྱང་རྩུབ་བྱེད་ན།།

ལྷ་མོ་དེ་ནི་རོ་ཁང་དག །

སྲེག་ཟ་ལྡན་པར་ཇི་ལྟར་ཉལ།།

ལང་ཚོ་རྒྱས་པས་ལུས་འཇམ་པ་གང་ལ་པདྨ་ཡི་མལ་སྟན་བྱས་

པ་དག་ཀྱང་རེག་བྱ་རྩུབ་པའི་ཉམས་བྱེད་པའི་སྨིན་ལེགས་མ་སྟེ། 

རང་གི་བདག་པོ་ཤི་བ་ན། ཡུལ་དེར་ཆུང་མའང་གསོན་པོར་མེར་

སྲེག་པའི་སྲོལ་ཡོད་པས། འགའ་ཞིག་གིས་ལྷ་མོ་དེ་ནི་ད་རོ་ཁང་

དག་ཏུ་བསྲེག་ཟ་དང་ལྡན་པར་ཇི་ལྟར་ཉལ་ལོ་ཞེས་སྡུག་བསྔལ་དྲག་

པོ་མྱོང་བའམ་མྱོང་འགྱུར་དེ་ལ་ནང་དུ་མི་བཟོད་པ་སྐྱེས་པས། ཕྱི་

རོལ་ཏུ་སྙིང་རྗེ་བའི་ཉམས་བརྗོད་པ་སྟེ། དཔེར་ན། ཅུང་ཟད་བསླབས་

ཀྱང་རབ་རྨོངས་ཐོས་དང་བྲལ།། ཟས་ནོར་ཙམ་གྱིས་བླུན་པོའ་ིའཁོར་

ཚོགས་སྡུད།། གཞན་གྱི་འདྲེན་པར་རློམ་དེའི་རྗེས་འཇུག་རྣམས།། 

ལོག་ལམ་དུ་འཕྱན་རྒྱལ་རྣམས་ཐུགས་རྗེས་གཟིགས།། ཞེས་པ་ལྟ་

བུ༑ གཉིས་པ་ནི། 

ཞེས་པ་སྙིང་རྗེ་རྒྱས་པ་ཡི།།

རྒྱན་ཉིད་དུ་ནི་རབ་ཏུ་བཤད།།

དེ་བཞིན་གཞན་ཡང་ངམ་པ་དང།།

བཞད་གད་རྨད་བྱུང་འཇིགས་རུང་ངོ་།།

ཞེས་པ་ནང་དུ་སྙིང་རྗེ་རྒྱས་པ་ཡི་རྒྱན་ཉིད་དུ་རབ་ཏུ་བཤད་དོ།། 

ལྔ་པ་མི་སྡུག་པའི་ཉམས་ལ་ལྷག་མ་རྣམས་འཆད་པ་དམ་བཅའ་

བ་དང་། དངོས་གཉིས། དང་པོ་ནི། 

རྒྱུ་མས་བརྒྱན་པའི་སྲིན་པོ་རྣམས།།

མགོ་མེད་རོ་དང་ལྷན་ཅིག་ཏུ།།

ལག་པ་སྦྱར་བས་ཁྱོད་དགྲའི་ཁྲག །

འཐུང་ཞིང་འཐུང་ཞིང་གར་བྱེད་དོ།།

སྔར་བཤད་པ་དེ་བཞིན་དུ་གཞན་ཡང་། དམ་པ་དང་། བཞད་གད་

དང་༑ རྨད་བྱུང་དང་། འཇིགས་རུང་རྣམས་འཆད་དོ།། གཉིས་པ་ནི། 

རྒྱུ་མས་ལུས་ལ་བརྒྱན་པའི་སྲིན་པོ་རྣམས་མགོ་མེད་པའི་རོ་དང་ལྷན་

ཅིག་ཏུ་སྲིན་པོ་དེ་དག་ལག་པ་གཉིས་སྦྱར་ནས་ཁྱེད་རང་གི་དགྲའི་

ཁྲག་རྣམས་འཐུང་ཞིང་འཐུང་ཞིང་གར་བྱེད་དོ།། ཞེས་ནང་སྐྱུག་བྲོ་བས་

ཕྱི་མི་སྡུག་པའི་ཉམས་བརྗོད་པའོ།། དཔེར་ན། མི་གཙང་གང་བའི་ལྗན་

ལྗིན་ལ།། སྦྲང་བུས་བལྡག་ཅིང་ལུས་ལ་གོས།། ལས་འབྲས་མི་ཤེས་བྱ་

བཏང་འགའ།། འཁྲུལ་ཞིག་ཡིན་ཞེས་བཤང་གཅི་ཟ།། ཞེས་པ་ལྟ་བུ། 



ཉམས་ལྡན་ཀྱི་རྒྱན།

203

དྲུག་པ་བཞད་གད་ཀྱི་ཉམས་ནི། 

གྲོགས་མོ་མེ་ཏོག་མ་རྙིངས་མ།།

ཁྱོད་ཀྱི་ནུ་མའི་ངོས་ལ་ནི།།

སེན་རྗེས་གསར་པ་ཆགས་པ་འདི།།

སྟོད་གཡོགས་ཀྱིས་ནི་སྒྲིབ་པར་མཛོད།།

དཔེར་ན། འཐབ་མོའ་ིཚེ་ཀླད་ཆུང་ཞིག་ལ་བློ་ཤེད་ཅན་ཞེས་གོ་

ལྡོག་ནས་འབོད་པ་ལྟར་བུད་མེད་གཅིག་སྐྱེས་པ་དང་། ཉིན་མོ་ལྟ་

བུ་སྤྱད་པས་དྲོད་ཀྱིས་རྒྱན་གྱི་མེ་ཏོག་རྣམས་རྙིངས་པ་ལ་གྲོགས་མོ་

མེ་ཏོག་མ་རྙིངས་མ་ཞེས་བོས་ནས། ཁྱོད་ཀྱི་ནུ་མའི་ངོས་ལ་གྲོགས་

ཀྱིས་འཇུས་པའི་སེན་རྗེས་གསར་པ་ཆགས་པ་འདི་སྟོད་གཡོགས་

ཀྱིས་ནི་སྒྲིབ་པར་མཛོད་ཅིག ། ཅེས་ནང་དུ་རྒོད་བྲོ་བས་ཕྱི་རོལ་ཏུ་

བཞད་གད་ཀྱི་ཉམས་སོ།། དཔེར་ན། འཁོར་བར་ཡིད་འབྱུང་བྱ་བ་

གཏང་བའི་ཚུལ།། དུག་གསུམ་སྐྱོན་ལྟར་སྨྲ་བའི་སྒོམ་ཆེན་ཁྱོད།། 

མིག་ཟུར་ཉ་མའི་བཞིན་ལ་ནན་ཏན་དུ།། བལྟ་ཚེ་ཁྱིམ་བདག་འགའ་

ཞིག་གད་མོ་བྲོ།། ཞེས་པ་ལྟ་བུ། 

བདུན་པ་རྨད་བྱུང་གི་ཉམས་ནི། 

དགའ་ཚལ་ལྗོན་པ་འདི་རྣམས་ཀྱི།།

འདབ་མ་གསར་པ་གོས་བཟང་དང།།



སྙན་ངག་མེ་ལོང་མའི་བཀའ་འགྲེལ་དབྱངས་ཅན་དགྱེས་གླུ་ལེའུ་གཉིས་པ།

མེ་ཏོག་དོ་ཤལ་ལ་སོགས་རྒྱན།།

ཡལ་འདབ་ཁང་པར་གྱུར་པ་མཚར།།

སྔོན་མེད་པའི་དགའ་ཚལ་འདིའི་ལྗོན་པ་འདི་རྣམས་འདབ་མ་

གསར་པ་གོས་བཟང་པོ་ལྟར་ཀླུབས་པ་དང་། མེ་ཏོག་གི་དོ་ཤལ་

མཛེས་པ་ལ་སོགས་པས་བརྒྱན་པ་དང། ཡལ་འདབ་ཁང་པ་བཟང་

པོ་ལྟ་བུར་གྱུར་པ་འདི་ནི་ངོ་མཚར་རོ་ཞེས། གོས། རྒྱན། ཁང་པ་

གསུམ་པོ་ལྟར་ངོ་མཚར་བའི་རོ་ནང་དུ་མྱང་བས། ཕྱི་རོལ་ཏུ་རྨད་དུ་

བྱུང་བའི་ཉམས་གསལ་བའོ།། དཔེར་ན། གློ་བུར་བདག་ཡིད་མི་ཤེས་

རྨོངས་པ་དང་།། བྲལ་བའི་བློ་གྲོས་ཤེས་བྱ་ཐམས་ཅད་ལ།། དབྱངས་

ཅན་མགྲིན་པར་ཆགས་པའི་རྣམ་དཔྱོད་འདི།། ཨེ་མ་ངོ་མཚར་ལས་

ཀྱང་ངོ་མཚར་རྨད།། ཅེས་པ་ལྟ་བུ། 

བརྒྱད་པ་འཇིགས་རུང་གི་ཉམས་ནི། 

རྩེ་མོ་དག་ལ་མེ་གནས་པ།།

བརྒྱ་བྱིན་གྱི་ནི་རྡོ་རྗེ་གང།།

འདི་ནི་དྲན་ན་ལྷ་མིན་གྱི།།

བུད་མེད་མངལ་ནི་ལྷུང་བར་བྱེད།།

རྩེ་མོ་དག་ལ་མེ་གནས་པ་སྟེ་འབར་བའི་བརྒྱ་བྱིན་གྱི་ནི་ལག་གི་

རྡོ་རྗེ་གང་ཡིན་པ་འདིས་ནི་ལྷ་མ་ཡིན་རྣམས་ཐལ་བར་བཏང་བའི་



གཟི་བརྗིད་ཀྱི་རྒྱན།

གྲགས་པས། རྡོ་རྗེ་དེ་དྲན་པ་ན་ལྷ་མ་ཡིན་གྱི་བུད་མེད་རྣམས་མངལ་

ན་བུ་ཡོད་པ་ནི་ལྟུང་བར་བྱེད་དོ།། ཅེས་ནང་དུ་ཡིད་སྐྲག་པའི་རོས་ཕྱི་

རོལ་ཏུ་འཇིགས་རུང་གི་ཉམས་སོ།། དཔེར་ན། ས་ལོས་འཕྲོག་བྱེད་

རིག་པས་བཅོམ་པ་ཡི།། གྲགས་པ་གངས་ཅན་ལྗོངས་འདིར་འབར་བ་

ན༑༑ བཀའ་བརྒྱུད་པ་རྣམས་བཟོད་མེད་ཆེར་སྔངས་ཤིང་།། འགའ་ཞིག་

རི་སྟོངས་ཉུལ་ཡང་སྙིང་ཁ་སྡིགས།། ཞེས་པ་ལྟ་བུ། གསུམ་པ་ནི། 

སྙན་པ་གྲོང་བ་ཉིད་མིན་སྐྱེས།།

བརྗོད་བྱ་ཡི་ནི་ཉམས་དག་བསྟན།།

འདིར་ནི་ཉམས་བརྒྱད་དབང་བྱས་ཏེ།།

ཚིག་རྣམས་ཉམས་དང་ལྡན་པར་བཤད།།

ལེའུ་དང་པོའ་ིསྙན་པ་ནི། གྲོང་པ་ཉིད་མིན་པའི་ཚིག་སྦྱོར་ལས་

སྐྱེས་པའི་བརྗོད་བྱ་ཡི་ནི་ཉམས་དག་བསྟན་ལ། འདིར་ནི་སྒེག་པ་

སོགས་ཀྱི་ཉམས་བརྒྱད་ལ་དབང་བར་བྱས་ཏེ། ཚིག་རྣམས་ཀྱང་

ཉམས་དང་ལྡན་པར་བཤད་དོ།། 

༈ བཅུ་དགུ་པ་གཟི་བརྗིད་ཀྱི་རྒྱན་ལ། མཚན་ཉིད། དཔེར་བརྗོད། 

དོན་བསྡུ་བ་དང་གསུམ། དང་པོ་ནི། ང་རྒྱལ་སྐྱེས་པས་གཟི་བརྗིད་ཀྱི་

ཚིག་བརྗོད་པ་སྟེ། བཤད་ཟིན་གཉིས་པོ་དེ་དང་གསུམ་པོ་འདི་གར་



སྙན་ངག་མེ་ལོང་མའི་བཀའ་འགྲེལ་དབྱངས་ཅན་དགྱེས་གླུ་ལེའུ་གཉིས་པ།

ཉམས་ལ་ཁྱད་པར་དུ་འཕགས་པ་དང་ལྡན་ནོ།། 

གཉིས་པ་ནི། 

བདག་ནི་གནོད་པ་བྱེད་པོ་ཞེས།།

ཁྱོད་ཀྱི་སྙིང་ལ་འཇིགས་མ་བྱེད།།

བདག་གི་རལ་གྲིས་ཕྱིར་ཕྱོགས་རྣམས།།

ནམ་ཡང་གཞོམ་པར་འདོད་མ་ཡིན།། 

འགའ་ཞིག་དཔའ་བའི་དྲེགས་པས་བདག་ནི་གནོད་པ་བྱེད་པ་

པོ་ཡིན་ནོ་ཞེས། ཁྱེད་རྣམས་ཀྱི་སྙིང་ལ་འཇིགས་པར་མ་བྱེད་ཅིག ། 

བདག་གི་རལ་གྲི་ལ་ཕྱིར་ཕྱོགས་པ་སྟེ་བྲོས་འགྲོ་བ་རྣམས་ནམ་ཡང་

གསོད་ཅིང་གཞོམ་པར་འདོད་པ་མ་ཡིན་ནོ།། ཞེས་ང་རྒྱལ་བས་

གཞན་དག་ཉམས་ཆུང་ཆུང་ལྟར་སྟོན་པ་སྟེ། དཔེར་ན། ཁོ་བོའ་ིམདུན་

སར་བླུན་རྨོངས་ཁྱོད་ཅག་རྣམས།། རྒོལ་བའི་ཚུལ་གྱིས་ལྷགས་པ་

ཤིན་ཏུ་ལེགས།། མཁས་ལ་དོགས་གནས་བྲལ་བའི་གཏམ་འགའ་

ཡིས༑༑ ཉིན་མཚན་མེད་པར་འཕྱང་མོ་ཉུག་ཏུ་འཇུག །ཅེས་པ་ལྟ་བུ། 

གསུམ་པ་ནི། 

ཞེས་པ་སྐྱེས་བུ་དྲེགས་ལྡན་འགས།། 

གཡུལ་དུ་གཞན་ནི་བཀག་བྱས་ནས།།



རྣམ་གྲངས་བརྗོད་པའི་རྒྱན།

གཏོང་བ་དེ་ལྟ་བུ་ལ་སོགས།།

གཟི་བརྗིད་ལྡན་པ་ཤེས་པར་བྱ།།

ཅེས་པ་སྐྱེས་བུ་དྲེགས་ལྡན་འགའ་ཞིག་གིས་གཡུལ་དུ་གཞན་

དག་ནི་གསོད་པ་བཀག་པར་བྱས་ནས་ཅི་བདེར་གཏོང་བ་དེ་ལྟ་བུ་ལ་

སོགས་པ་གཟི་བརྗིད་དང་ལྡན་པར་ཤེས་པར་བྱའོ།། 

༈ ཉི་ཤུ་པ་རྣམ་གྲངས་བརྗོད་པ་ལ་དཔེ་དོན་གཉིས། དང་པོ་ནི། 

འདོད་དོན་དངོས་སུ་མ་བརྗོད་པར།།

དེ་ཉིད་འགྲུབ་པར་བྱ་བའི་ཕྱིར།།

རྣམ་པ་གཞན་དག་བརྗོད་པ་གང།།

དེ་ནི་རྣམ་གྲངས་བརྗོད་པར་འདོད།།

འདོད་པའི་དོན་བསྒྲུབ་བྱ་དེ་དངོས་སུ་མ་བརྗོད་པར། དེ་ཉིད་

འགྲུབ་པར་བྱ་བའི་ཕྱིར་དུ་དངོས་པོའ་ིརྣམ་པ་གཞན་དག་བརྗོད་པ་

གང་གི་སྒོ་ནས་དོན་དེ་ནི་སྒྲུབ་པར་བྱེད་པ་རྣམ་གྲངས་བརྗོད་པར་

འདོད་དོ།། གཉིས་པ་ནི། 

ས་ཧཱ་ཀཱ་རའི་སྙེ་མ་རྣམས།།

གཞན་གྱི་གསོས་འདིས་ཟ་བར་བྱེད།།

དེ་ནི་བདག་གིས་བཟློག་པར་བགྱི།།

ཁྱེད་གཉིས་དལ་གྱིས་འདུག་པར་མཛོད།།

འགོལ་ས་ཞིག་ཏུ་སྐྱེས་པ་ཞིག་དང་བུ་མོ་ཞིག་འཁྲིག་པའི་བྱ་

བ་ལ་མངོན་དུ་ཕྱོགས་ཏེ་གནས་པའི་སར། གཞན་ཞིག་འོངས་པས་

བསྒྲུབ་བྱ་ཁོང་གཉིས་ཀྱི་སྤྱོད་ཚུལ་འགྲུབ་ཕྱིར་བྱོལ་བ་ཡིན་ཡང། 

རྣམ་གྲངས་གཞན་ས་ཧ་ཀཱ་རའི་སྙེ་མ་རྣམས་གཞན་བྱ་རོག་གིས་

གསུས་པ་གསོས་པར་གྲགས་པའི། ཁུ་བྱུག་འདིས་ཟ་བར་བྱེད་པས་

དེ་ན་བདག་གིས་བཟློག་པར་བགྱི་བས། ཁྱེད་གཉིས་དལ་གྱིས་འདུག་

པར་མཛོད་ཅིག །དཔེར་ན། ཕྱག་ན་པདྨའི་སྐུ་བརྙན་ལ།། ཙནྡྲ་གོ་མི་

ཁྱོད་ཉིད་ཀྱིས།། མཆོད་པ་མཛོད་ཅིག་ཟླ་གྲགས་དག །ཅུང་ཟད་ཕྱི་རུ་

ལྗོངས་རྒྱུའོ།། ཞེས་པ་ལྟ་བུ། 

གཉིས་པ་ནི། 

གྲོགས་མོ་སྐྱེས་ཕྲན་ཕྲད་བྱས་ནས།།

དེ་དག་དུས་སར་དགའ་བ་ཡི།།

དགའ་སྟོན་བསྒྲུབ་ཏུ་གཞུག་འདོད་པས།།

འགའ་ཞིག་དེ་ནས་སོང་བར་གྱུར།

གྲོགས་མོ་སྐྱེས་ཕྲན་འཕྲད་པར་བྱས་ནས་དེ་དག་འདུས་པར་དགའ་

བ་ཡི་དགའ་སྟོན་བསྒྲུབ་ཏུ་གཞུག་པར་འདོད་པས། ཐབས་ལ་མཁས་

པ་འགའ་ཞིག་དེ་ནས་སོང་བར་གྱུར་ཏོ།། འདི་བསྡུས་བརྗོད་ཕྲ་མོ་ཆ་

གསུམ་དང་འདྲེས་པར་མི་འགྱུར་ཏེ། དང་པོ་ནི་དཔེ་ཅན་ལ་བསམས་

ནས་དཔེས་བསྡུས་པ་ཡིན་ལ། གཉིས་པ་ནི་བརྡའ་དང་རྣམ་འགྱུར་

གྱིས་རྟོགས་དགོས། གསུམ་པ་ནི་ཆའི་སྐབས་བསྒྲིབ་བྱའི་རང་བཞིན་

དང་མཐུན་ཞིང་མཚུངས་པར་སྒྲིབ་བྱེད་ཀྱི་ཚིག་ཀྱང་བཀོད་དགོས་ལ། 

འདིར་བསྒྲིབ་བྱའི་དངོས་པོའ ་ིདོན་དེ་དང་མ་འབྲེལ་ཞིང་མི་མཚུངས་

པའི་སྒྲིབ་བྱེད་ཀྱི་ཚིག་གཅིག་རྣམ་གྲངས་སུ་བཀོད་པས་མི་འདྲའོ།། 

༈ ཉེར་གཅིག་པ་ཀུན་ཕན་གྱི་རྒྱན་ལ་མཚན་ཉིད། དཔེར་བརྗོད་

གཉིས༑ དང་པོ་ནི། 

བྱ་བ་འགའ་ཞིག་རྩོམ་པ་ལ།།

སྐལ་པ་ཡི་ནི་སྟོབས་ལས་ཀྱང།།

དེ་ཡི་སྒྲུབ་བྱེད་ཕུན་ཚོགས་གང།།

དེ་ནི་ཀུན་དུ་ཕན་པར་བརྗོད།།

བསྒྲུབ་པར་བྱ་བ་འགའ་ཞིག་རྩོམ་པ་ལས་བསོད་ནམས་ཀྱི་

སྐལ་བ་ཡི་ནི་སྟོབས་ལས་ཀྱང་དེ་ཡི་སྒྲུབ་བྱེད་ཀྱི་རྐྱེན་ཕུན་སུམ་

ཚོགས་པ་གང་གཞན་ལ་བརྟེན་ནས་གྲོགས་སུ་བྱུང་བ་དེ་ནི་ཀུན་ཏུ་

ཕན་པར་བརྗོད་དོ།། 

གཉིས་པ་ནི། 

ཁེངས་པ་གཞོམ་ཕྱིར་དེ་ཡི་ནི།།

རྐང་པ་དག་ལ་ཕྱག་འཚལ་བ།།

བདག་ལ་ཕན་ཕྱིར་སྐལ་བ་ཡི།།

འབྲུག་གི་སྒྲ་ནི་གྲགས་པར་གྱུར།།

བསྒྲུབ་བྱ་འཁྲིག་པའི་བདེ་བ་བསྒྲུབ་པའི་ཆེད་དུ་སྲེད་ལྡན་འགའ་

ཞིག་རང་གི་དགའ་མ་མི་འདུད་པའི་ཁེངས་པ་གཞོམ་པའི་ཕྱིར་དུ། 

དེ་ཡི་ནི་རྐང་པ་དག་ལ་ཕྱག་འཚལ་བར་བྱས་ཀྱང་དེ་ཁེངས་པའི་ཚེ། 

འགྲུབ་བྱེད་རྐྱེན་གཞན་བདག་ལ་ཕན་པའི་ཕྱིར་སྔོན་གྱི་བསོད་ནམས་

ཀྱི་སྐལ་པ་ཡིས། གློ་བུར་དུ་འབྲུག་གི་སྒྲ་ནི་སྒྲགས་པར་གྱུར་པས། 

དགའ་མ་ཆགས་པ་འཕེལ་ཏེ་མཛའ་བོ་ལ་འདུད་པར་གྱུར་ཏོ། ཞེས་

ཕན་པར་བྱེད་པོ་རྐྱེན་གཞན་འབྲུག་སྒྲ་ཡིས་མཛའ་བོའ་ིདོན་འགྲུབ་པ་

ལ་ཕན་པ་སྟེ། དཔེར་ན། སྟོན་གྱི་འབྲས་བུ་སྤྱོད་ལ་ཡིད་ཀྱི་སྒོ།། ཉེ་

བར་བརྣག་པའི་ཞིང་པ་རྣམས་ཀྱི་སེམས།། སོས་ཐན་འཇོམས་པར་

འདོད་ཚེ་ཆར་གྱི་རྒྱུན།། ལན་གཅིག་མིན་པར་ཆལ་ཆིལ་འབབ་པར་

བྱེད༑༑ ཅེས་པ་ལྟ་བུ། 

༈ ཉེར་གཉིས་པ་རྒྱ་ཆེ་བའི་རྒྱན་ལ་མཚན་ཉིད། དཔེར་བརྗོད། 

དོན་བསྡུ་བ་དང་གསུམ། དང་པོ་ནི། 

བསམ་པའམ་ནི་འབྱོར་པ་ཡི།།

ཆེན་པོ་ཉིད་ནི་བླ་མེད་གང།།

དེ་ནི་རྒྱ་ཆེ་ཞེས་པ་ཡི།།

རྒྱན་དུ་མཁས་པ་རྣམས་ཀྱིས་བརྗོད།།

བསམ་པ་རྒྱ་ཆེ་བའི་འབྱོར་པ་རྒྱ་ཆེན་པོ་ཉིད་དུ་གྱུར་པ་ནི་བླ་ན་

མེད་པ་གང་ཡིན་པ་དེ་ནི་རྒྱ་ཆེ་བ་ཞེས་པ་ཡི་རྒྱན་དུ་མཁས་པ་རྣམས་

ཀྱིས་བརྗོད་དོ།། 

གཉིས་པ་ལ་གཉིས་ལས། དང་པོ་བསམ་པ་རྒྱ་ཆེ་བ་ནི། 

རཱ་མ་ཎ་ཡི་མགོ་གཅོད་པའི།།

བྱ་བའི་ཁུར་ཡང་བཟོད་པ་གང།།

རཱ་གྷུའི་བུ་དེས་བླ་མ་ཡི།།

བཀའ་ལས་འདའ་བར་ནུས་མ་གྱུར།།

རཱ་ཝ་ཎ་སྟེ་སྲིན་པོའ་ིརྒྱལ་པོའ་ིམགོ་བོ་ཡང་གཅོད་པར་ནུས་པའི་

བྱ་བའི་ཁུར་ཆེན་པོ་ཡང་གང་ཞིག་བཟོད་པའི་རཱ་གྷུ་སྟེ་རྒྱལ་པོ་ཤིང་རྟ་

བཅུ་པའི་བུ་རཱ་མ་ཎ་དེས་རང་གི་ཡབ་བླ་མ་ཡི་བཀའ་ལས་འདའ་བར་

ནུས་པར་མ་གྱུར་པའོ།། དཔེར་ན། ཕྲ་ཞིབ་དཔྱད་ཚེ་འཇམ་དབྱངས་

གཞོན་ནུ་ཡིས།། ཕྱི་རྒོལ་མཛད་ཀྱང་དགག་པར་ལེགས་ནུས་པའི།། 

བློ་བཟང་གྲགས་པས་འཁྲུལ་ལྡན་བསྟན་པ་འགའ།། རྒྱལ་བའི་རྗེས་

སུ་ཞུགས་དགོངས་ལྷག་མ་བཞག །ཅེས་པ་ལྟ་བུ། 

གཉིས་པ་འབྱོར་པ་རྒྱ་ཆེ་བ་ནི། 

རིན་ཆེན་རྩིག་པ་ལས་འཕོས་པའི།།

གཟུགས་བརྙན་བརྒྱ་ཡིས་བསྐོར་གྱུར་པ།།

ལངྐའི་དབང་ཕྱུག་དེ་ཁོ་ན།།

ཨཉྫ་ན་བུས་དཀའ་བས་ཤེས།།

རྒྱལ་པོ་གཞན་ལ་འབྱུང་བར་དཀའ་བའི་སྲིན་པོའ་ིརྒྱལ་པོའ་ིཕོ་

བྲང་ནི་རིན་པོ་ཆེ་སྣ་ཚོགས་ལས་གྲུབ་པའི་རྩིག་པ་ལ་འཕོས་པའི་

རྒྱལ་པོའ་ིགཟུགས་བརྙན་བརྒྱ་ཕྲག་དུ་མ་ཁོར་ཡུག་ཏུ་བསྐོར་བར་

གྱུར་པས་ལང་ཀའི་དབང་ཕྱུག་དག་གི་གཟུགས་དང་གཟུགས་བརྙན་

གཉིས་ཕལ་ཆེར་གྱིས་དབྱེ་བ་མི་ཕྱེད་པ་ལས། དཀའ་བའི་གནད་

གཟུགས་དེ་ཁོ་ན་ཡིན་པར་ཤེས་པ་ནི་ཨཉྫ་ནའི་བུ་སྤྲེེའུ་ཧ་ལུ་མནྠ་

ཡིན་ནོ།། དཔེར་ན། ས་སྲུང་དབང་པོའ་ིསྟེང་འགྱིང་ཞིང་།། རིན་ཆེན་

བརྩེགས་པའི་ཁང་བཟང་དབུས།། ནོར་བུའི་ཚོགས་ལ་ལོངས་སྤྱོད་

པའི༑༑ མིག་སྟོང་ཅན་དེ་སྲིད་འདིར་བརྗིད།། ཅེས་པ་ལྟ་བུ། 

གསུམ་པ་ནི། 

སྔ་མར་བསམ་པའི་བདག་ཉིད་ཆེ།།

འདིར་ནི་མངོན་པར་འབྱོར་པ་བརླིང།།

རྒྱ་ཆེ་གཉིས་པོ་འདི་དག་ཀྱང།།

རབ་ཏུ་གསལ་བར་མཚོན་པ་ཡིན།།

དཔེར་བརྗོད་སྔ་མར་བསམ་པ་རྒྱ་ཆེ་བའི་བདག་ཉིད་དང་། 

འདིར་ནི་མངོན་པར་འབྱོར་པ་རྒྱ་ཆེ་ཞིང་བརླིང་བ་སྟེ། རྒྱ་ཆེན་པོ་

གཉིས་པོ་འདི་དག་ཀྱང་གསལ་བར་རབ་ཏུ་མཚོན་བྱེད་ཀྱི་དཔེར་

བརྗོད་ཟིན་པ་ཡིན་ནོ།། 

༈ ཉེར་གསུམ་པ་བསྙོན་དོར་གྱི་རྒྱན་ལ་མཚན་ཉིད། དཔེར་བརྗོད། 

དོན་བསྡུ་བ་གསུམ། དང་པོ་ནི། 

བསྙོན་དོར་དག་ནི་བསྙོན་བྱས་ནས།།

དོན་གཞན་ཅུང་ཟད་སྟོན་པ་སྟེ།།

ཁྱད་ཆོས་སོགས་འགའ་ཞིག་ལ་གནས་ཚུལ་དངོས་དེ་མ་ཡིན་

ཞེས་བསྙོན་བྱས་ནས་དོན་གཞན་ཅུང་ཟད་ཁས་བླངས་ཏེ་སྟོན་པ་

ནི་བསྙོན་དོར་དག་གོ །གཉིས་པ་ལ་གསུམ་ལས། དང་པོ་ཆོས་ལ་

བསྙོན་པ་ནི། 

འདོད་པ་དག་ནི་མདའ་ལྔ་པ།།

མ་ཡིན་སྒྲོ་ལྡན་སྟོང་ཕྲག་ཡོད།།

འདོད་པའི་ལྷ་དག་གི་བྱ་བ་སྲིད་པ་གསུམ་ལས་རྣམ་པར་རྒྱལ་

བ་ལ་ནི་ལྟོས་ནས། དེའི་ཁྱད་པར་གྱི་ཆོས་མདའ་ལྔ་པོ་དེ་མ་ཡིན་ཏེ། 

སྒྲོ་ལྡན་སྟོང་ཕྲག་ཅིག་ཡོད་དོ།། ཞེས་བསྙོན་པ་སྟེ། དཔེར་ན། ཆོས་

སྐྱོང་བཟང་པོ་བསིལ་ལྡན་ལྗོངས་འདི་ཡི།། གྲངས་མེད་མཁས་པའི་

རྒྱན་གཅིག་མ་ཡིན་ཏེ།། དྲན་དབང་གཞན་གྱི་རྣམ་དཔྱོད་སྒྲོགས་པའི་

ཚོགས༑༑ འཕྲོག་པའི་ཆོམ་རྐུན་ཉིད་དུ་ངེས་པ་ལགས།། ཞེས་པ་ལྟ་བུ། 

གཉིས་པ་ཡུལ་ལ་བསྙོོན་པ་ལ་དཔེ་དོན་གཉིས། དང་པོ་ནི། 

ཙནྡན་ཟླ་འོད་དལ་བུ་ཡི།།

ལྷོ་ཕྱོགས་དྲི་ཡི་བཞོན་པ་འདི།།

མེ་ཡི་རང་བཞིན་སྤྲོ་བ་སྟེ།།

གཞན་གྱི་ངོར་ནི་བསིལ་ཞེས་གྲགས།།

བསྙོན་བྱ་ཡུལ་ཙནྡན་དང་། ཟླ་འོད་དང་། ལྷོ་ཕྱོགས་ཀྱི་དྲིའི་

བཞོན་པ་དལ་བུས་ལྡང་བ་འདི་རྣམས་གནས་སྐབས་གྲགས་ཚོད་

ལྟར་གཞན་གྱི་ངོར་ནི་བསིལ་མོད། ཅེས་ཁས་བླངས་ནས། བསྙོན་

བྱེད་ཡུལ་ཅན་ཆགས་ལྡན་གྱི་ངོར་ནི་མེའི་རང་བཞིན་སྤྲོ་བ་ལྟར་ཚའོ་

ཞེས་ཡུལ་ལ་བསྙོན་པའོ།། དཔེར་ན། ཧ་ལུ་མནྠས་འཕངས་པའི་

རི༑༑ དཀར་ཞེས་ཕལ་ཆེར་དྲིལ་སྒྲོག་ཀྱང་།། དབང་ཤེས་འཁྲུལ་ལྡན་

བདག་ཅག་ལ།། ཨིིནྡྲ་ནཱི་ལའི་མདོག་ཏུ་མངོན།། ཞེས་པ་ལྟ་བུ། 

གཉིས་པ་ནི། 

འདོད་ལྡན་གྱིས་ནི་གཞན་ལ་དེ།།

བསིལ་བ་ཁས་བླངས་བདག་ཉིད་ལ།།

ཚ་བ་ཉིད་དུ་རབ་བསྟན་ཕྱིར།།

འདི་ནི་ཡུལ་ལ་བསྙོན་པའོ།།

འདོད་ལྡན་གྱིས་སེམས་རྣལ་དུ་གནས་པ་གཞན་དག་ལ། ཁྱོད་

ཙནྡན་སོགས་བསིལ་བར་ཁས་བླངས་པ་དེ་བསིལ་བ་མིན་པ་འདྲ་

ཞེས་བསྙོན་ལུགས་ཡུལ་ཅན་བདག་ཉིད་ལ་ལྟོས་ནས་ཚ་བ་ཉིད་དུ་

རབ་ཏུ་བསྟན་པའི་ཕྱིར་འདི་ནི་ཡུལ་ལ་བསྙོན་པའོ།། 

གསུམ་པ་རང་བཞིན་ལ་བསྙོན་པ་ལ་དཔེ་དོན་གཉིས། དང་པོ་ནི། 

བདུད་རྩི་ཟགས་པའི་འོད་ཟེར་ཅན།།

ཟླ་བ་ཞེས་པར་བདག་ཅག་འདོད།།

དོན་གྱི་བདག་ཉིད་འདི་ནི་གཞན།།

དུག་ཟག་ཟེར་དང་ལྡན་པ་ཉིད།།

བདུད་རྩི་ཟགས་པའི་འོད་ཟེར་ཅན་ཟླ་བ་ཞེས་པར་འཇིག་རྟེན་ན་

བདག་ཅག་འདོད་ཀྱང་དོན་གྱིས་འདོད་ལྡན་བདག་ཉིད་སྲོག་འཕྲོག་

པས་འདི་ནི་བདུད་རྩི་ལས་གཞན་དུག་ཟགས་པས་ཟེར་དང་ལྡན་པ་

ཉིད་དོ།། རྩ་བར་ཆགས་ལྡན་ལ་སྦྱར་འདུག་ཀྱང་། རྒྱན་ངོས་འཛིན་



སྙན་ངག་མེ་ལོང་མའི་བཀའ་འགྲེལ་དབྱངས་ཅན་དགྱེས་གླུ་ལེའུ་གཉིས་པ།

216

སོགས་ལ་དེའི་པར་བཀབ་མི་དགོས་ཏེ། འདི་རང་བཞིན་ཁོ་ན་ལ་

སྦྱོར་བས། དཔེར་ན། སངས་རྒྱས་ཀྱི་གཙུག་གཏོར་རང་བཞིན་སྔོན་

པོར་ཡོད་པ་མ་ཡིན་ནོ་ཞེས་བསྙོན་ནས། མཐིང་བྱུགས་པ་ལྟ་བུ། 

ཞེས་པ་སྟེ། དཔེར་ན། ཡིད་འོང་མཛའ་མོའ་ིབཞིན་རས་ཏེ།། རང་

བཞིན་དཀར་བའི་མདོག་ཉིད་དུ།། ཡོད་པ་མ་ཡིན་ག་བུར་གྱི།། ཁུ་བ་

དག་གི་བྱུག་པའོ།། ཞེས་པ་ལྟ་བུ། 

གཉིས་པ་ནི། 

ཅེས་པ་ཟླ་བའི་ཟླ་བ་ཉིད།།

བཟློག་ནས་དོན་གཞན་བདག་ཉིད་ནི།།

འདོད་པས་གཟིར་བས་བརྗོད་པའི་ཕྱིར།།

འདི་ནི་རང་བཞིན་བསྙོན་དོར་རོ།།

ཞེས་པ་ཟླ་བ་བདུད་རྩི་ཟགས་པའི་རང་བཞིན་གྱིས་ཟླ་བ་ཉིད་

ལྡོག་ནས་དོན་གཞན་འདོད་པས་གཟིར་བའི་དུག་ཏུ་བརྗོད་པའི་ཕྱིར། 

འདི་ནི་རང་བཞིན་བསྙོན་དོར་རོ།། 

གསུམ་པ་ནི། 

བསྙོན་དོར་དེས་ནི་སྔར་ཉིད་དུ།།

དཔེ་བརྗོད་རྣམས་ལ་རབ་བསྟན་ཏོ།། 

འདི་ཡི་བསྙོན་དོར་དབྱེ་བ་རྣམས།།

མཚོན་བྱ་དག་ལ་རྒྱ་ཆེར་མཚོན།།

བསྙོན་དོན་གྱི་དཔེ་ནི་སྔར་བཤད་མ་ཐག་པ་ཉིད་དུ་དཔེར་བརྗོད་

རྣམས་ལ་རབ་ཏུ་བསྟན་ཟིན་ཏོ།། འདི་ཡིས་བསྙོན་དོར་གྱི་དབྱེ་བ་

རྣམས་མཚོན་བྱ་དག་ལས་རྒྱ་ཆེན་མཚོན་ནུས་པ་བློ་གྲོས་ཀྱིས་

དཔོག་གོ །

༈ ཉེར་བཞི་པ་སྦྱར་བའི་རྒྱན་ལ་མཚན་ཉིད། གཅོད་མཚམས་ལ་

བརྟེན་པའི་དབྱེ་བ། བཤད་ཟིན་དྲན་པའི་ཚུལ། སླར་ཡང་བདུན་དུ་

དབྱེ་བ་དང་བཞི། དང་པོ་ནི། 

སྦྱར་བ་གཟུགས་གཅིག་ལྡན་པའི་ཚིག །

དུ་མའི་དོན་ཅན་ཉིད་དུ་འདོད།།

སྦྱར་བ་ནི་ཚིག་གི་གཟུགས་གཅིག་པ་དང་ལྡན་པ་ལས། སྒྲ་དོན་

གང་རུང་མཚུངས་པའི་སྒོ་ནས་དངོས་པོ་ཕན་ཚུན་སྦྱར་གཞི་སྦྱར་

ཆོས་དུ་མར་སྟོན་པའི་དོན་ཅན་ཉིད་དུ་འདོད་དོ།། 

གཉིས་པ་ལ་མདོར་བསྟན། རྒྱས་བཤད་གཉིས། དང་པོ་ནི། 

དེ་ཚིག་ཐ་དད་མིན་པ་དང།།

ཐ་དད་ཚིག་འདྲ་རྣམ་པ་གཉིས།། 

དེ་ཡི་ཚིག་གཅོད་མཚམས་ཐ་དད་མིན་པའི་སྦྱར་བ་དང། གཅོད་

མཚམས་ཐ་དད་ཅིང་ཚིག་འདྲ་བའི་སྦྱར་བ་རྣམ་པ་གཉིས་སོ།། 

གཉིས་པ་ལ་གཉིས་ལས། དང་པོ་ཚིག་ཐ་དད་མིན་པའི་སྦྱར་བ་ནི། 

ཨུ་ད་ཡ་གནས་མཛེས་པ་ཅན།།

དཀྱིལ་འཁོར་ལ་ཆགས་རྒྱལ་པོ་འདི།།

མྲྀ་དུ་ཀ་རཿའཇིག་རྟེན་གྱི།།

ཡིད་ནི་རབ་ཏུ་འཕྲོག་པར་བྱེད།།

ཨུ་ད་ཡ་འཆར་བ་དང་དར་བ་ལ་འཇུག་པས། སྦྱར་གཞི་རྒྱལ་པོ་

དང་ཟླ་བ་གཉིས་ལ། སྦྱར་ཆོས་རྒྱལ་སྲིད་དར་བ་ཟླ་བ་འཆར་བ་ལ་

གནས་པས་མཛེས་པ་དང་། དེ་བཞིན་དུ་རྒྱལ་པོ་མིའི་དཀྱིལ་འཁོར་

དང་༑ ཟླ་བ་ཉ་གང་བའི་དཀྱིལ་འཁོར་ལ་ཆགས། རྒྱལ་པོ་འདི་མིའི་

རྒྱལ་པོ་དང། ཟླ་བ་གཉིས་སྐྱེས་རྒྱལ་པོ། མྀྲ་དུ་ཀ་རཿཞེས་པ། འཇམ་

པའི་དཔྱ་དང་འཇམ་པའི་འོད་གཉིས་ཀ་ལ་འཇུག་པས། རྒྱལ་པོ་

འཇམ་པའི་དཔྱ་ཁྲལ་ལེན་ཞིང་། ཟླ་བ་འཇམ་པའི་འོད་ཀྱིས་མི་གདུང་

བ་སྟེ། སྦྱར་ཆོས་དྲུག་པོ་སྒྲ་ཚིག་གཅིག་ཅིང་གཅོད་མཚམས་ཐ་མི་

དད་པས་སྦྱར་བའི་སྦྱར་གཞི་གཉིས་པོ་འདིས་འཇིག་རྟེན་གྱི་ཡིད་ནི་

རབ་ཏུ་འཕྲོག་པར་བྱེད་དོ།། དཔེར་ན། སྦྱར་གཞི་དབྱངས་ཅན་མ་དང་ཟླ་

བའོ་མཛེས་ཤིང་ཡིད་འོང་ཤིན་ཏུ་དཀར་།། གདུང་བ་སེལ་ཞིང་བདེ་བ་

སྐྱེད༑༑ བདུད་རྩིའི་ཚོགས་རྣམས་ཅི་ཡང་སྤྲོ།། དགའ་བའི་ཟློས་གཅོད་



སྦྱར་བའི་རྒྱན།

219

མཚམས་གཅིག་གར་འཕེལ་བར་བྱེད།། ཅེས་པ་ལྟ་བུ། འདི་ལ་སྦྱར་ཆོས་

གཉིས་ལས་གཅོད་མཚམས་གཅིག །མི་ཉུང་ཞིང་སྒྲ་དོན་གཅོད་མཚམས་

གཅིག་ལ་ཁྱད་མེད་དོ།། གཉིས་པ་ཐ་དད་གཅོད་མཚམས་གཅིག །

ཚིག་འདྲའི་སྦྱར་བ་ནི། 

རྒྱལ་རིགས་ལམ་ལ་མི་གནས་པ།།

རྒྱལ་པོ་སྐྱོན་གྱི་འབྱུང་གནས་དང།།

བསྡོངས་ནས་སྐྱོན་མང་དག་གིས་བདག །

དགའ་མེད་འདི་ལྟར་ཅིས་མ་མནར།།

རྒྱ་དཔེར། དགག་པའི་ན྅་སྔོན་དུ་ཡོད་པ་མི་གནས་ཞེས་པའི་

དོན་དང་། ཀྵ་ཏྲ་ནི་རྒྱལ་རིགས་དང་། ནཀྵ་ཏྲ་རྒྱུ་སྐར་ལ་འཇུག་པ་

སོགས་མཚམས་སྦྱོར་ཕྲལ་མ་ཕྲལ་སོགས་ཀྱི་སྒོ་ནས། རྒྱལ་རིགས་

ཀྱི་ལམ་ཡང་དག་ལ་མི་གནས་ཤིང་། རྒྱལ་པོ་མི་དགེ་བའི་སྐྱོན་གྱི་

འབྱུང་གནས་དང་སྡོངས་ནས་སྐྱོན་མང་པོ་དག་གིས་སྐྱེ་བོ་བདག་

ཅག་དགའ་བ་མེད་པར་འདི་ལྟར་ཅིས་མ་མནར་ཏེ་མནར་རོ།། ཞེས་

གཅོད་མཚམས་གཅིག་དང་། 

རྒྱུ་སྐར་ལམ་ལ་རབ་གནས་པ།།

མཚན་མོར་བྱེད་པ་དང་བསྡོངས་ནས།།

སྲོད་ལ་ཡིས་ནི་བདག་འདི་ལྟར།།

དགའ་བ་མེད་པར་ཅིས་མ་མནར།།

ཡང་རྒྱུ་སྐར་གྱི་ལམ་ནམ་མཁའ་ལ་རབ་ཏུ་གནས་པ་མཚན་མོའ་ི

བྱ་བ་བྱེད་པ་དང་སྡོངས་ནས་སྲོད་ལ་ཟླ་བ་འདི་ཡིས་ནི་སྲེད་ལྡན་

བདག་ལ་འདི་ལྟར་དགའ་བ་མེད་པར་འདོད་པས་ཅིས་མ་མནར་ཏེ་

མནར་རོ།། དེ་དུས་རྣམས་ཀུན་ལས་ཡོལ་མེད་རླབས། གཅོད་མཚམས།། 

ལེགས་པའི་ནོར་བུ་མང་འབྱུང་ཁུངས།། རྒྱ་མཚོའི་གཏིང་མཐའ་རྙེད་

མིན་པའི།། གཅིག་གོ །འདི་བོད་གཏམ་འདི་ཚོང་པའི་ཁ་ལས་སྒྲོག་སྐད་

ལ་མཚོན་ན། གང་ལ་ཡང་མ་སྦྱར་བའི་ཤོ་ལོ་ཀ་གཅིག་ཧྲིལ་བུ་དོན་

གཉིས་ལ་འབྱར་འགྲོ་བ་ཞིག་དགོས་པས། དཔེར་ན། དུས་རྣམས་

ཀུན་ལས་ཡོལ་མེད་ཅིང་།། ལེགས་པ་མང་དུ་འབྱུང་བའི་ཁུངས།། 

གཏིང་མཐའ་ནམ་ཡང་རྙེད་མིན་པའི།། གཏམ་འདི་སྐྱེ་བོའ་ིཁ་ལས་

སྒྲོག༑ ཅེས་པ་ལྟ་བུ། དཀའ་གནས་འདི་ལ་འཇམ་ཁ། རིན་སྤུངས། 

དཔལ་སྒང་དུས་ལས་ཡོལ་མེད་ཐུགས་རྗེ་ཆེ། པ་གསུམ་ཡང་ལེགས་པའི་

ཡོན་ཏན་འབྱུང་བའི་ཁུངས་དཔེར་བརྗོད། མཁྱེན་པའི་གཏིང་མཐའ་རྙེད་མིན་

པའི༑༑ གཏམ་འདི་བློ་ལྡན་ཁ་ལས་སྒྲོག །འཁྲུལ་པའི་ལམ་དུ་འཕྱན་ཞིང།། 

ཟུར་མཁར་བས་སྒྲའི་གྲོང་ཚིག་གི་དཔེར་བརྗོད་འདྲ་བ་ཞིག་མ་

གཏོགས་མ་བྱུང་འདུག་པས། མཁས་པ་དེ་རྣམས་འཁྲུལ་ཕྱིན། འབྲི་

སྟག་འབྲུག་གསུམ་གྱི་འགྲེལ་པ་དང་དཔེར་བརྗོད་ཡོད་ཟེར་བ་ས་

ཕྱོགས་དེ་ནས་ཙནྡན་འཁྲུངས་དོགས་མ་དགོས་འདིར་ལེགས་པར་

བཤད་པ་ནི་སློབ་དཔོན་མཁས་པ་ཆེན་པོ་མིང་དང་དོན་མཐུན་པའི་

པཎྜི་ཏ་སྨོན་འགྲོ་བའི་དྲིན་ལས་སོ།། 

གསུམ་པ་ནི། 

དཔེ་དང་གཟུགས་ཅན་འགོག་པ་དང།།

ལྡོག་པ་ཅན་སོགས་སྤྱོད་ཡུལ་ཅན།།

དཔེ་དང་། གཟུགས་ཅན་དང་། འགོག་པ་དང་ལྡོག་པ་ཅན་

སོགས་ཀྱི་གསལ་བྱེད་ཀྱི་སྤྱོད་ཡུལ་ཅན་སྦྱར་བ་རྣམས་གོང་དུ་

བསྟན་ཟིན་ཏོ།། 

བཞི་པ་ལ་དམ་བཅའ་བ། མདོར་བསྟན་རྒྱས་བཤད་དང་གསུམ། 

དང་པོ་ནི། 

སྦྱོར་བ་གང་དུ་བསྟན་ཟིན་ཏེ།།

གཞན་པ་འགའ་ཞིག་བསྟན་པར་བྱ།།

སྔར་མ་བརྗོད་པ་གཞན་འགའ་ཞིག་ཀྱང་བསྟན་པར་བྱའོ།། 

གཉིས་པ་ནི། 

འགའ་ཞིག་བྱ་བ་ཐ་དད་མིན།།

གཞན་པ་བྱ་བ་འགལ་མིན་ཡོད།།

འགལ་བའི་ལས་ཅན་དག་ཀྱང་གཞན།།

སྦྱར་བ་ངེས་པ་ཅན་ཡང་ཡོད།།

ངེས་པ་འགོག་པའི་གཟུགས་བརྗོད་དང།།

འགལ་མེད་འགལ་བ་ཅན་ཡང་སྟེ།། 

དེ་དག་རྣམས་ཀྱི་རང་བཞིན་ཡང།།

དཔེར་བརྗོད་དག་ལས་གསལ་པར་འགྱུར།།

འགའ་ཞིག་བྱ་བ་ཐ་དད་མིན།། གཞན་པ་བྱ་བ་འགལ་མིན་ཡོད།། 

འགལ་བའི་ལས་ཅན་བདག་ཀྱང་གཞན།། སྦྱར་བ་ངེས་པ་ཅན་ཡང་

ཡོད༑༑ ངེས་པ་འགོག་པའི་གཟུགས་བརྗོད་དང་།། འགལ་མེད་འགལ་

བ་ཅན་ཡང་སྟེ།། ཞེས་དེ་དག་རྣམས་ཀྱི་རང་བཞིན་ཡང་ནི་དཔེར་

བརྗོད་དག་ལས་གསལ་བར་འགྱུར་རོ།། 

གསུམ་པ་ལ་བདུན་ལས། དང་པོ་བྱ་བ་ཐ་དད་མིན་པའི་སྦྱར་བ་ནི། 

འཁྱོག་ཅིང་ཡིང་འོང་རང་བཞིན་ཅན།།

ཆགས་པ་གསལ་བར་སྟོན་བྱེད་མ།།

མཛེས་མས་བསྐུལ་བའི་མིག་དང་ནི།།

ཕོ་ཉ་མོས་ཀྱང་མཛའ་བོ་འགུགས།།

སྦྱར་གཞི་མཛེས་མའི་མིག་དང་། ཕོ་ཉ་མོ་ཡིན་ལ་སྦྱར་ཆོས་མིག་

ཟུར་དང་གཏམ་གཉིས་ཀ་འཁྱོག་ཅིང་། ཡིད་དུ་འོང་བའི་རང་བཞིན་

ཅན་དང་ཆགས་པའི་ཉམས་གསལ་བར་སྟོན་པར་བྱེད་པ་གསུམ་པོ་

སྟེ༑ མཛེས་མས་བསྐུལ་བ་ཡིན་ཁྱབ་མཉམ་དང་མིག་ཟུར་དང་ཕོ་ཉ་

གཉིས་ཀས་མཛའ་བོ་འགུགས་པས་བྱ་བ་ཐ་མི་དད་དོ།། དཔེར་ན། 

འདྲེན་བྱེད་ཡུལ་དུ་ལྷག་པར་མཛེས།། ཡང་ཡང་བལྟས་ཀྱང་ངོམས་པ་

མེད༑༑ དཀར་འཇམ་ལུས་ཕྲའི་ལག་པ་དང་།། ནུ་མ་ཡིས་ཀྱང་བདེ་བ་

གཡོ༑༑ ཞེས་པ་ལྟ་བུ། 

གཉིས་པ་བྱ་བ་འགལ་བ་མིན་པའི་སྦྱར་བ་ནི། 

ཡིད་འོང་ཆགས་པ་འཕེལ་བར་བྱེད།།

འཇམ་ཞིང་མྱོས་པའི་གདངས་སྙན་ཅན།།

ཁྱུ་བྱུག་སྒྲ་ནི་ཐོས་གྱུར་ཏེ།།

དཀར་མིན་མིག་ཅན་དག་ལ་འཁྱུད།།

སྦྱར་ཆོས་ཡིད་དུ་འོང་བ་དང་། ཆགས་པ་འཕེལ་བར་བྱེད་པ་

དག་འཇམ་ཞིང་མྱོས་པའི་གདངས་སྙན་པ་ཅན་གསུམ་པོ་ཡིན་

ལ༑ སྦྱར་གཞི་ནི། དཔེ་ཁུ་བྱུག་དཔེ་ཅན་དཀར་མིན་ནག་པའི་མིག་

ཅན་གྱི་མཛེས་མ་སྟེ། དཔེའི་སྒྲ་ཐོས་བྱ་ནི་ཐོས་པར་གྱུར་པས། 

ཆགས་པ་འཕེལ་ནས་དཔེ་ཅན་འཁྱུད་བྱ་དག་ལ་འཁྱུད་པར་བྱེད་

པ་བྱ་བ་མི་འགལ་བ། གཞན་ལ་མཚོན་ན། ཡིད་དུ་འོང་བ་སོགས་

རྣམ་འགྱུར་དང་། རྒྱུད་མང་གཉིས་ཀ་ལ་སྦྱར་ནས་རྒྱུད་མང་གི་སྒྲ་

བསྒྱུར་བྱ་བསྒྱུར་བས། གར་མཁན་གར་རྩེ་བྱ་རྩེ། ཞེས་པ་སྟེ། དཔེར་

ན༑  ཡིད་ལ་ཀུན་དགའི་དཔལ་སྟེར་བའི།། དཀར་མཛེས་ལང་ཚོ་

ངོམས་པ་ཅན།། ཟླ་འོད་ལུས་ལ་ཕོག་གྱུར་ཏེ།། སྨིན་ལེགས་མ་ལ་

ཙུམྦ་ན།། ཞེས་པ་ལྟ་བུ། 

གསུམ་པ་འགལ་བའི་ལས་ཅན་གྱི་སྦྱར་བ་ནི། 

ཆུ་མ་དང་སྦྱོར་འཕེལ་བ་ཡི།།

དམར་བ་རབ་ཏུ་སྟོན་བྱེད་ཅིང།།

ཚ་ཟེར་ཅན་ནི་ནུབ་གྱུར་ཏེ།།

ལུས་སྐྱེས་དག་ནི་རྣམ་པར་རྒྱས།།

ཆུ་མ་ནི་ནུབ་ཕྱོགས་དང་། བུད་མེད་ཀྱི་མཚན་མ་གཉིས་ཀ་ལ་

བྱེད་པས། སྔ་མ་ལ་ལྟོས་ནས་ཉི་མ་ནུབ་རི་དང་། ཕྱི་མ་ལ་ལྟོས་ནས་

འདོད་པ་འཁྲིག་པ་ལ་སྦྱར་བ་སྦྱར་གཞི་དང་། སྦྱར་ཆོས་འཕེལ་བ་

ཡིས་དམར་བ་ནི་ཐུན་མཚམས་ཀྱི་འོད་དང་། འདོད་པའི་རྣམ་པ་ཕྱི་

རོལ་ཏུ་རབ་ཏུ་སྟོན་པར་བྱེད་པ་གཉིས་ལ་སྦྱར་ནས། བྱ་བ་འགལ་

བ་ཚ་ཟེར་ཅན་ནི་ནུབ་པར་གྱུར་ལ། ལུས་སྐྱེས་འདོད་པ་དག་ནི་རྣམ་

པར་རྒྱས་སོ།། དཔེར་ན།། གནག་སྣུམ་མགོ་སྐྱེས་རྣམ་པར་གཡོ།། 

ཟླ་བས་བརྒྱན་ཅིང་མཁྱེན་པའི་དཔལ།། མགྲིན་སྔོན་དག་གིས་མཆོད་

སྦྱིན་དང་།། ཚངས་པའི་སྲས་ཀྱིས་དགེ་ལ་སྦྱོར།། ཞེས་པ་ལྟ་བུ། 

བཞི་པ་ལ་ངེས་པ་ཅན་གྱི་སྦྱར་བ་ནི། 

རལ་གྲི་ཉིད་ལ་ནིསྟྲིཾ་ཤ །

གཞུ་ཉིད་ལ་ནི་འཁྱོག་པོ་ཉིད།།

མི་བདག་འདི་ཡི་མཱ་རྒ་ཎ།།

མདའ་རྣམས་ཉིད་ལ་གནས་པ་ཡིན།།

སྦྱར་གཞི་རྒྱལ་པོ་དེ་ལ་སྦྱར་ཆོས་ནི་སྟྲིཾ་ཤ་ནི་རལ་གྲི་ཉིད་དང་ཁྲོ་

བ༑ འཁྱོག་པོ་ཉིད་ནི་གཞུ་དང་གཡོ་ཅན་གཉིས། མཱ་རྒ་ཎ་མདའ་དང་

སློང་བ་པོ་གཉིས་ལ་འཇུག་པ་ལས། མི་བདག་འདི་ཡི་སྒྲ་དེ་རྣམས་

གྲི༑ གཞུ་མདའ་ཉིད་དུ་ངེས་པར་གནས་པ་ཡིན་པས་ཅིག་ཤོས་ནི་

མིན་པའི་ཕྱིར་ངེས་པ་ཅན་ནོ།། དཔེར་ན། རྒྱལ་ཁྱོད་དགྱེས་དགུར་

སྤྱོད་འདི་ཡང་དག་པའི།། སྤྱོད་ཚུལ་ཡིན་གྱི་འདོད་པའི་དགའ་སྟོན་

མིན༑༑ ཐབས་མཁས་དུ་མས་བསྒྱུར་འདི་དགེ་བ་ལ།། ཡིན་གྱི་མི་

དགེའི་ཕྱོགས་ལ་གཞོལ་ཕྱིར་མིན།། ཞེས་པ་ལྟ་བུ། 

ལྔ་པ་ངེས་པ་འགོག་པའི་སྦྱར་བ་ནི། 

ཁྱོད་ཀྱིས་བསྲུངས་ལ་ཚེར་མ་ནི།།

པདྨའི་ཡུ་བ་ཉིད་ལ་མཐོང།།

འོན་ཀྱང་ཆགས་ཅན་འཁྲིག་པ་ལ།།

འཁྱུད་པར་གྱུར་པ་རྣམས་ལའང་མཐོང།།

ཁྱད་གཞི་རྒྱལ་པོ་ཁྱོད་ཀྱིས་ས་གཞི་བསྲུང་བ་ལ། སྦྱར་ཆོས་

ས་འདིར་རྩུབ་པའི་ཚེར་མ་ནི་པདྨའི་ཡུ་བ་ཉིད་ལ་མཐོང་ངོ་།། ཞེས་

གཞི་གཅིག་ཁོ་ན་ལ་ཡོད་པའི་ངེས་པ་སྦྱར་ནས། འོན་ཀྱང་གཅིག་

པུ་དེར་མ་ངེས་ཏེ། ཆགས་ཅན་འཁྲིག་པ་ལ་སྤྱོད་པའི་ཚེ་དགའ་མ་

ལ་འཁྱུད་པར་གྱུར་པ་ན་ལུས་ཀྱི་རྣམ་པ་ལའང་མཐོང་ངོ་།། ཞེས་

པདྨའི་ཡུ་བ་ལ་བ་སྤུ་དང་། ལུས་ཀྱིས་བ་སྤུ་ལྡང་བ་གཉིས་པོ་དོན་

སྦྱར་བ་ཡིན་ལ། ཅིག་ཤོས་ཀྱིས་ཡུ་བའི་བ་སྤུ་ཁོ་ན་འགོག་པ་སྟེ། 

དཔེར་ན། ཀུན་དགའི་དཔལ་སྟེར་ཆུ་ཤེལ་དབང་།། དགའ་བྱེད་ཀུ་

མུད་ཏ་ཉིད་ཙམ།། འོན་ཀྱང་བྲམ་ཟེ་མང་པོ་ཞིག །དགའ་བའི་རྣམ་

པ་ཅི་ཡང་སྟོན།། ཞེས་པ་ལྟ་བུ། 

དྲུག་པ་འགལ་མེད་ཀྱི་སྦྱར་བ་ནི། 

ས་འཛིན་ཀ་ཊ་ཀ་མང་ཞིང།།

གཟི་བརྗིད་ལྡན་པ་ངེས་པར་དར།།

མཁས་པ་སྐྱེ་དགུའི་བདག་འབྱུང་སྟེ།།

རྗེ་བོ་ནུས་པ་འཛིན་ཡང་དེ།།

ས་འཛིན་ནི་དཔེ་ཅན་རྒྱལ་པོ་དང་། དཔེ་རི་གཉིས་ཀ་ལ་འཇུག་

པས་མི་འགལ་བའི་སྦྱར་གཞི་ཡིན་ལ། སྦྱར་ཆོས་མི་འགལ་བ་ཀ་ཊ་

ཀ་མང་བ་ནི། དཔེ་ལ་རི་ཕྲན་དཔེ་ཅན་ལ་རྒྱལ་ཕྲན་དཔེ་ཅན་མ་འགྱུར་

ཞིང་དཔེ་འགྱུར་བ་ཞིག་དགོས་པས། གཟི་བརྗིད་ལྡན་པ་ནི་དཔེ་ཅན་

སྔ་མ་དང་། དཔེ་ཉི་མ་ལ་མི་འགལ་བའི་ཁྱད་གཞི་ཁྱད་ཆོས་ངེས་པར་

དར་བ་ནི་དཔེ་ཅན་ལ་རྒྱལ་སྲིད་དང་། དཔེ་ལ་འོད་ཟེར། སྐྱེ་དགུའི་

བདག་པོ་བྱུང་བ་ནི་དཔེ་ཅན་སྔ་མ་དང་། དཔེ་ཚངས་པ། སྦྱར་ཆོས་

རིག་བྱེད་ལ་མཁས་པ་གཉིས་ཀ་ལ་ཡོད་པ། སྦྱར་གཞི་རྗེ་བོ་དཔེ་

ཅན་ལ་སྔ་མ་དང་། དཔེ་སྨིན་དྲུག་གི་བུ། སྦྱར་ཆོས་ནུས་པ་འཛིན་པ་

དཔེ་ཅན་ལ་བརྟུལ་ཕོད་པའི་ནུས་པ་དང་། དཔེ་ལ་མདུང་ཐུང་འཛིན་

པ་སྟེ། དཔེར་ན། དཔེ་ཅན་གྱི་སྦྱར་གཞི་སངས་རྒྱས། ལྷ་ཡི་ལྷ་བརྒྱ་བྱིན་

མཆོག་སྤྱན་སྟོང་ལྡན་སྦྱར་ཆོས།། ཀུན་ལས་དབང་ཕྱུག་རྣམ་རྒྱལ་ཕ་

རོལ་འཇོམས།། གསུང་གི་དབང་ཕྱུག་དབྱངས་ཅན་མ་ཡིད་དུ་འོང་སྦྱར་

ཆོས༑༑ གཉིས་སྐྱེས་ཟླ་བ། རྒྱལ་པོས་བདུད་རྩི་སྟེར་སྦྱར་ཆོས།། ཞེས་པ་

ལྟ་བུ་སྦྱར་གཞི་སྦྱར་ཆོས་གཉིས་ཀ་མི་འགལ་བའོ།། 

བདུན་པ་འགལ་བ་ཅན་གྱི་སྦྱར་བ་ནི། 

ཉམས་མེད་ཡིན་ཡང་ཆོས་སྦྱོང་མིན།།

རྒྱལ་པོ་ཡིན་ཡང་ཟད་མི་ཤེས།།

བདེ་བྱེད་ཡིན་ཡང་ལག་འགྲོ་མེད།།

ལྷ་ཉིད་ཡིན་ཡང་རྣམ་སད་མིན།།

དཔེ་དཔེ་ཅན་གྱི་ཁྱད་གཞི་དང་ཁྱད་ཆོས་སོགས་སྔ་མ་དང་འདྲ་བ་

ལ༑ སྦྱར་ཆོས་འགལ་བ་ཞིག་དགོས་པས། རྒྱལ་པོ་དང་ཁྱབ་འཇུག་

གཉིས་རང་གི་གོ་འཕང་དང་རྒྱལ་སྲིད་ལས་ཉམས་མེད་ཡིན་

ཡང་༑ སྔ་མ་ནི་གླང་སོགས་མི་གསོད་པས་ཆོས་གཅོད་མིན་ལ་ཕྱི་

མ་ནི་ཟློག་གོ ། རྒྱལ་པོ་དང་ཟླ་བ་གཉིས་རྗེ་ཡིན་ཡང་། སྔ་མ་ནི་ནག་

ཕྱོགས་ཀྱིས་ཟད་མི་ཤེས་ལ། ཕྱི་མ་ནི་ཟློག་གོ །རྒྱལ་པོ་དང་དབང་

ཕྱུག་གཉིས། བདེ་བྱེད་ཡིན་ཡང། སྔ་མ་ལ་ལག་འགྲོའ་ིརྒྱན་མེད་ལ། 

ཕྱི་མ་ནི་དེ་ལས་ཟློག་གོ །རྒྱལ་པོ་དང་ལྷ་ཉིད་ལྷ་ཡིན་ཡང་། སྔ་མ་ནི་

རྣམ་སད་དེ་གཉིད་མེད་པ་མིན་ལ། ཕྱི་མ་ནི་དེ་ལས་ཟློག་གོ །དཔེར་

ན༑ པི་ཝང་སྒྲོག་ཀྱང་གར་མཁན་མིན།། གཙུག་ཟླ་ཚེས་ཀྱང་མགྲིན་

པ་དཀར།། ཟུར་མིག་གཡོ་ཡང་འདོད་པ་སྤངས།། ལང་ཚོ་དར་ཡང་

འཇའ་ལུས་སྐུ།། ཞེས་པ་ལྟ་བུ། 

༈ ཉེར་ལྔ་པ་ཁྱད་པར་བརྗོད་པ་ལ་མཚན་ཉིད། དཔེར་བརྗོད། མ་

བཤད་མ་བསླབ་པ་དང་གསུམ། དང་པོ་ནི། 

ཁྱད་པར་རབ་ཏུ་བསྟན་པའི་ཕྱིར།།

ཡོན་ཏན་རིགས་དང་བྱ་བ་སོགས།།

གང་དུ་མ་ཚང་ཉིད་བསྟན་པ།།

དེ་ནི་ཁྱད་པར་བརྗོད་པར་འདོད།།

གཞན་ལས་ལྷག་པའི་ཁྱད་པར་རབ་ཏུ་བསྟན་པའི་ཕྱིར་དུ། རྒྱུ་

འགའ་ཞིག་ལ་ཡོན་ཏན་དང་། རིགས་དང་། བྱ་བ་སོགས་གང་དུ་མ་

ཚང་བ་ཉིད་བསྟན་པ་དེ་ནི་ཁྱད་པར་བརྗོད་པར་འདོད་དོ།། གཉིས་པ་

ལ་ལྔ་ལས། དང་པོ་ཡོན་ཏན་མ་ཚང་བའི་ཁྱད་པར་ནི། 

མེ་ཏོག་གཞུ་ཅན་དག་གི་མཚོན།།

རྩུབ་པ་མ་ཡིན་རྣོ་བའང་མིན།།

དེ་ལྟར་ན་ཡང་འདི་ཡིས་ནི།།

ས་གསུམ་དག་ལས་རྒྱལ་བར་འགྱུར།།

མེ་ཏོག་གཞུ་ཅན་དག་གི་མཚོན་ཆ་མདའ་ལྔ་པོ་དེ་རྩུབ་པ་དང་རྣོ་

བའི་ཡོན་ཏན་གཉིས་ཀ་མ་ཡིན་པ་སྟེ་མ་ཚང་བ་དེ་ལྟར་ན་ཡང་། རྒྱུ་

མདའ་འདི་ཡིས་ནི་ཡོན་ཏན་དེ་གཉིས་ཚང་བ་དང་མཉམ་པའི་འབྲས་

བུ་ས་གསུམ་དག་ལས་རྣམ་པར་རྒྱལ་བར་གྱུར་ཏེ། དཔེར་ན། འགྲོ་

ལ་དངོས་སུ་དམ་ཆོས་ཀྱི།། གསུང་དབྱངས་སྒྲོག་དང་སྐུ་གཟུགས་

ཀྱིས༑༑ རྣམ་འགྱུར་སྣ་ཚོགས་མི་ལྡན་ཡང་།། གདུལ་བྱ་རྗེས་འཛིན་

སྣང་བརྙན་སྐུ།། ཞེས་པ་ལྟ་བུ། 

གཉིས་པ་རིགས་མ་ཚང་བ་ནི། 

འདི་དག་ལྷ་ཡི་བུ་མོ་མིན།།

དྲི་ཟའི་རིགས་ལས་བྱུང་བའང་མིན།།

དེ་ལྟ་མོད་ཀྱི་ཚངས་པའི་ཡང།།

དཀའ་ཐུབ་གཞོམ་པ་བསྒྲུབ་པར་ནུས།།

མཛེས་མ་འདི་དག་ལྷ་ཡི་བུ་མོའ ་ིརིགས་ཀྱང་མིན་ལ། དྲི་ཟའི་

རིགས་ལས་བྱུང་བའང་མིན་པ་དེ་ལྟ་མོད་ཀྱི། རྒྱུ་མཛེས་པ་འདི་ཡིས་

རིགས་ཚང་བ་དང་མཉམ་པའི་འབྲས་བུ་ཚངས་པ་ཡང་དཀའ་ཐུབ་

གཞོམ་པ་བསྒྲུབ་པར་ནུས་སོ།། དཔེར་ན། པདྨའི་རྫིང་བུར་མ་སྐྱེས་

ཤིང་༑༑ རྐང་འཐུང་རིགས་ལས་འཁྲུངས་མིན་པའི།། ཡིད་འོང་ཕྲ་ལྡེམ་

དྲི་བཟང་ཅན།། རི་དྭགས་མིག་ཅན་ལུས་འདི་མཚར།། ཞེས་པ་ལྟ་བུ། 

གསུམ་པ་བྱ་བ་མ་ཚང་བ་ནི། 

ཁྲོ་གཉེར་དག་ནི་མ་བསྡུས་ཤིང།།

སོ་ཡི་གཡོགས་ཀྱང་མ་བསྐྱོད་ལ།།

མིག་ཀྱང་དམར་པོར་མ་གྱུར་པ།།

དགྲ་ཡི་རིགས་ནི་ཉམས་པར་བྱེད།།

ཁྲོ་གཉེར་དག་ནི་བསྡུས་པའི་བྱ་བ་མ་བྱས་ཤིང་། སོ་ཡི་གཡོགས་

ཀྱང་བསྐྱོད་པའི་བྱ་བ་མ་བྱས་ལ། མིག་ཀྱང་དམར་པོར་གྱུར་པའི་བྱ་

བ་མ་བྱས་ཀྱང་། བྱས་པ་དང་མཉམ་པའི་རྒྱུ་བྱམས་པས་འབྲས་བུ་

དགྲའི་རིགས་རྣམས་ནི་ཉམས་པར་བྱས་སོ།། དཔེར་ན། མཛེས་པའི་

རྣམ་འགྱུར་ཆགས་པའི་གཏམ་ལ་སོགས།། སྙིང་གྲོས་བཞིན་དུ་མང་

པོ་མི་སྨྲ་ཡང་།། ལྷན་ཅིག་གནས་པ་ཙམ་གྱིས་བདག་ཡིད་ལ།། ཀུན་

དགའ་བསྐྱེད་པའི་མཛའ་བོ་དམ་པ་འདི།། ཞེས་པ་ལྟ་བུ། 

བཞི་པ་རྫས་མ་ཚང་བའི་ཁྱད་པར་ནི། 

ཤིང་རྟ་མེད་ཅིང་གླང་པོའང་མེད།།

རྟ་མེད་རྐང་ཐང་མེད་པར་ཡང།།

ཟུར་མིག་ཉིད་ཀྱིས་བུད་མེད་རྣམས།།

འགྲོ་བ་གསུམ་པོ་དག་ལས་རྒྱལ།།

ཤིང་རྟ་དང་གླང་པོའང་མེད་ཅིང་། རྟ་དང་རྐང་ཐང་གི་རྫས་མེད་

པར་ཡང་། ཡོད་པ་དང་མཉམ་པའི་རྒྱུ་ཟུར་མིག་ཉིད་ཀྱིས། འབྲས་

བུ་འགྲོ་བ་གསུམ་པོ་དག་ལས་བུད་མེད་རྣམས་རྒྱལ་ལོ།། དཔེར་ན། 

ལེགས་སྦྱར་སྟོན་པའི་གླེགས་བམ་དང་།། གཎྜ་ལྕགས་སྨྱུག་སོགས་

མེད་པར།། གདོང་དྲུག་ཞལ་ཁྱིམ་མཐོང་ཙམ་གྱིས།། སྒྲ་མཁས་དབང་

ཕྱུག་གོ་ཆའི་ཞབས།། ཞེས་པ་ལྟ་བུ། 

ལྔ་པ་རྒྱུའི་ཁྱད་པར་ལ་དཔེ་དོན་གཉིས། དང་པོ་ནི། 

ཤིང་རྟ་འཁོར་ལོ་གཅིག་པ་དང།།

ཁ་ལོ་པ་ཉམས་རྟ་མི་མཉམ།།

དེ་ལྟ་ན་ཡང་གཟི་བྱིན་ཅན།།

ཉི་མས་འགྲོ་བ་གསུམ་པོ་མནན།།

ཉི་མའི་ཤིང་རྟ་ལ་འཁོར་ལོ་གཅིག་ལས་མེད་པ་དང་། ཁ་ལོ་བ་དྲང་

སྲོང་འགྲོ་སྐྱོང་གི་བུ་བརླ་ཤ་ཆག་ཅིང་ཉམས་པ་དང་། རྟ་མི་མཉམ་པ་

བདུན་དང་བཅས་པས་དགོས་དོན་བསྒྲུབ་པ་ལ་ཕན་འདོགས་པའི་རྐྱེན་

རྣམས་མ་ཚང་བ་དང་། སྐྱོན་ཅན་ཡིན་ཀྱང་། དེ་ལྟ་ན་ཡང་རྒྱུའི་ཁྱད་པར་

ཉི་མ་རང་ཉིད་གཟི་བརྗིད་ཅན་ཡིན་པས། འབྲས་བུ་འགྲོ་བ་གསུམ་པོ་ཟིལ་

གྱིས་མནན་ནོ།། དཔེར་ན། གཟུགས་མཛེས་གསུང་དབྱངས་སྙན་པ་དང་

།། ཐུགས་ཀྱི་ཤེས་བྱ་ཀུན་མཁྱེན་སོགས།། མིན་ཡང་དགོས་འདོད་འབྱུང་

ཁུངས་ཅན།། ཡིད་བཞིན་ནོར་འདིས་ཅི་འདོད་སྟེར།། ཞེས་པ་ལྟ་བུ། 

གཉིས་པ་ནི། 

གཟི་བྱིན་ཅན་ཞེས་ཁྱད་པར་ལས།།

འདིར་ནི་རྒྱུ་ཡི་ཁྱད་པར་བརྗོད།།

གཟི་བྱིན་ཅན་ཞེས་པའི་ཁྱད་པར་ལས། འདིར་ནི་རྒྱུའི་ཁྱད་པར་

བརྗོད་དོ།། 

གསུམ་པ་ནི། 

རིམ་པ་འདི་ཡིས་གཞན་གྱི་ནི།།

དབྱེ་བ་རྣམས་ཀྱང་བརྟག་པར་བྱ།།

བཤད་མ་ཐག་པའི་རིམ་པ་འདི་ཡིས་དཔེར་བརྗོད་གཞན་གྱིས་

དབྱེ་བ་རྣམས་ཀྱང་བརྟག་པར་བྱའོ།། 

༈ ཉེར་དྲུག་པ་མཚུངས་སྦྱོར་གྱི་རྒྱན་ལ་མཚན་ཉིད་དང་། དཔེར་

བརྗོད་གཉིས། དང་པོ་ནི། 

བརྗོད་འདོད་ཡོན་ཏན་ཁྱད་འཕགས་དང།།

མཚུངས་པར་བྱས་ནས་འགའ་ཞིག་ནི།།

བསྟོད་སྨད་དོན་དུ་བསྒྲགས་པ་གང།།

དེ་ནི་མཚུངས་པར་སྦྱོར་བ་བཤད།།

བརྗོད་འདོད་བསྟོད་ཡུལ་ལ་ཡོན་ཏན་ཁྱད་འཕགས་སུ་མིང་ངམ་

རྣམ་གྲངས་ཀྱི་སྒོ་ནས་མཚུངས་པར་བྱས་ནས་བསྟོད་ཅིང་། འགའ་

ཞིག་ནི་སྨད་པའི་དོན་དུ་ངན་པར་སྔར་བཞིན་སྒྲགས་པ་གང་ཡིན་པ་

དེ་ནི་མཚུངས་པར་སྦྱོར་བར་བཤད་དོ།། 

གཉིས་པ་ལ་གཉིས་ལས། དང་པོ་བསྟོད་པའི་མཚུངས་སྦྱོར་ནི། 

གཤིན་རྗེ་ལུས་ངན་ཆུ་ལྷ་དང།།

མིག་སྟོང་པ་དང་ཁྱོད་ཉིད་ཀྱང།།

འཇིག་རྟེན་སྐྱོང་བ་ཞེས་པའི་སྒྲ།།

ཡུལ་གཞན་མེད་པར་རྣམ་པར་འཛིན།།

གཤིན་རྗེ་དང་། ལུས་ངན་དང་། ཆུ་ལྷ་དང་། མིག་སྟོང་པ་སྟེ། 

ཕྱོགས་བཞིའི་བདག་པོ་རྣམས་དང་། རྒྱལ་པོ་ཁྱོད་ཉིད་ཀྱང་འཇིག་

རྟེན་སྐྱོང་བ་ཞེས་པའི་སྒྲ་ཡུལ་གཞན་དུ་མེད་པར་རྣམ་པར་འཛིན་པ་

ལ་མཚུངས་སོ།། དཔེར་ན། འོད་དཀར་ཅན་དང་པ་ཝ་སངས།། ཆུ་

སྐྱེས་འདབ་མ་དབྱངས་ཅན་ཞལ།། རབ་ཏུ་དཀར་ཞིང་འཇམ་པ་ཡི།། 

གྲགས་སྙན་བློ་ལྡན་ཁ་ལས་སྒྲོག །ཅེས་པ་ལྟ་བུ། 

གཉིས་པ་སྨད་པའི་མཚུངས་སྦྱོར་ནི། 

རི་དྭགས་མིག་དང་འགྲོགས་པ་དང།།

གློག་གི་རྩེ་དགའ་དག་དང་ནི།།

སྤྲིན་གྱི་རྩོམ་པའང་རང་བཞིན་གྱིས།།

སྐད་ཅིག་གཉིས་པར་མི་གནས་སོ།།

རི་དྭགས་མིག་ཅན་མ་དང་འགྲོགས་པའི་བདེ་བ་དང་། གློག་གི་

རྩེ་དགའ་རོལ་བ་དག་དང་ནི། སྤྲིན་གྱི་འདུ་འགོད་རྩོམ་པ་རྣམས་རང་

བཞིན་གྱིས་ན་སྐད་ཅིག་གཉིས་པར་མི་གནས་ཤིང་འཇིག་གོ་ཞེས་

སྐྱོན་མཚུངས་པ་སྟེ། དཔེར་ན། སྤུ་མདོག་བཀྲ་བའི་གླང་རྒན་དང་།། 

ཐོས་དང་བྲལ་བའི་ཚུལ་འཆོས་མཁན།། ར་གན་གསེར་གྱི་མདོག་ཅན་

འགའ༑༑ མིག་སྔར་མཛེས་ཀྱང་དོན་གྱིས་དབེན།། ཞེས་པ་ལྟ་བུ། 

༈ ཉེར་བདུན་པ་འགལ་བའི་རྒྱན་ལ་མཚན་ཉིད། དཔེར་བརྗོད། 

དོན་བསྡུ་དང་གསུམ། དང་པོ་ནི། 

འགལ་ཟླ་སྒྲུབ་བྱེད་སླད་དུ་ནི།།

གང་དུ་དངོས་པོ་འགལ་བ་རྣམས།།

ཡང་དག་འགྲོགས་པར་རབ་བསྟེན་པ།།

དེ་ནི་འགལ་བ་བཤད་དེ་དཔེར།།

འགལ་ཟླ་སྒྲུབ་བྱེད་ཀྱི་སླད་དུ་ནི་གང་དུ་དངོས་པོའ་ིཁྱད་པར་དང། 

ཆོས་དང་། བྱ་བ་སོགས་འགལ་བ་རྣམས་ཡང་དག་པར་ལྷན་ཅིག་ཏུ་

འགྲོགས་པ་རབ་ཏུ་བསྟན་པ་དེ་ནི་འགལ་བར་བཤད་དེ། དཔེར་ན། 

གཉིས་པ་ལ་དྲུག་ལས། དང་པོ་གཞི་ཐ་དད་པའི་བྱ་བ་འགལ་བ་ནི། 

ངང་པའི་རྒྱལ་པོ་རྣམས་དག་ནི།།

མྱོས་པའི་གདངས་སྙན་ཅ་ཅོ་འཕེལ།།

རྨ་བྱ་རྣམས་ཀྱི་སྒྲ་དག་ནི།།

ཡིད་འོང་ཉིད་དང་བྲལ་བས་ཉམས།།

རྒྱུ་རྐྱེན་ནམ་མཁའ་གཡའ་དག་ཅིང་ཆུ་འཛིན་རྣམས་དྭངས་པ་དེ་

ཤུགས་འབྱུང་དུ་བྱས་ནས། གཞི་ངང་པའི་རྒྱལ་པོ་དང་རྨ་བྱ་གཉིས་

ཐ་དད་ཅིང་། བྱ་བ་ངང་པ་རྣམས་དག་ནི་མྱོས་པའི་གདངས་སྙན་གྱི་

ཅ་ཅོ་འཕེལ་ལ། རྨ་བྱ་རྣམས་ཀྱི་སྒྲ་དག་ནི་ཡིད་འོང་ཉིད་དང་བྲལ་

བས་ཉམས་ཞེས། འཕེལ་ཉམས་ཀྱི་བྱ་བ་འགལ་བ་སྟེ། དཔེར་ན། 

རབ་མཛེས་སྤུ་སྡུག་རྣམ་བཀྲ་བའི།། རྨ་བྱ་དགའ་བའི་གར་སྒྱུར་ཚེ།། 

མཛའ་མོ་དང་བྲལ་འགྲོན་པོ་འགའ།། ཆགས་པའི་སྡུག་བསྔལ་དྲག་

པོས་གཟིར།། ཞེས་པ་ལྟ་བུ། 

གཉིས་པ་གཞི་གཅིག་གི་བྱེད་པ་འགལ་བ་ནི། 

དབྱར་སྐྱེས་ཆུ་འཛིན་དག་གིས་ནི།།

ནམ་མཁའ་ཡུལ་ངན་ལྟ་བུར་སྤྱོད།།

ཆགས་པ་ཡིས་ཀྱང་འགྲོ་བ་ཡི།།

ཡིད་ནི་ཀུན་དུ་ཆགས་པར་གྱུར།།

གཞི་དབྱར་སྐྱེས་ཀྱི་ཆུ་འཛིན་དག་གིས་ནི། བྱ་བ་ནམ་མཁའ་ཡུལ་

མི་དགའ་བ་ངན་པ་ལྟ་བུར་སྤྱོད་ཅིང་། ཡང་བསིལ་པས་ཆགས་པ་

འཕེལ་བ་ཡིས་ཀྱང་། འགྲོ་བའི་ཡིད་ནི་མཛའ་མོ་ལ་དགའ་བས་ཀུན་ཏུ་

ཆགས་པར་གྱུར་ཏོ།། དཔེར་ན། སྒྱུ་མས་སྤྲུལ་པའི་རྟ་གླང་གི །རོལ་

གར་དག་གིས་རྒྱུས་ལྡན་རྣམས།། བཏང་སྙོམས་ལ་གནས་སྐྱེ་ཕལ་

རྣམས༑༑ གཟིགས་མོར་མཚར་བའི་ཡ་མཚན་བྱེད།། ཅེས་པ་ལྟ་བུ། 

གསུམ་པ་གཞི་གཅིག་གི་ཆོས་དུ་མ་འགལ་བ་ནི། 

རྐེད་པ་ཕྲ་ཞིང་རོ་སྨད་སྦོམ།།

མཆུ་དམར་མིག་ནི་དཀར་བ་མིན།།

ལྟེ་བ་དམའ་ཞིང་ནུ་མ་མཐོ།།

བུད་མེད་ལུས་ཀྱིས་སུ་མ་བཅོམ།།

གཞི་བུད་མེད་གཅིག་པུ་ལ་སྐེད་པ་ཕྲ་ཞིང་རོ་སྨད་སྦོམ་པ་དང་། 

མཆུ་དམར་ཞིང་མིག་ནི་དཀར་བ་མིན་པ་སྟེ་ནག་པ་དང་། ལྟེ་བ་དམའ་

ཞིང་ནུ་མ་མཐོ་བའི་བུད་མེད་ལུས་ཀྱིས་འདོད་ལྡན་སུ་དག་མ་བཅོམ་

སྟེ་བཅོམ་མོ།། དཔེར་ན། མགོ་སྐྱེས་དཀར་ཞིང་བཞིན་རས་ནག །ཐོས་

པས་རབ་ཕྱུག་ནོར་གྱིས་དབུལ།། ཡོན་ཏན་གྱིས་མཛེས་རྒྱན་གོས་

ཧྲུལ༑༑ ཤེས་བྱ་ཤེས་ཀྱང་བྲིན་སྒོ་ཆུང་།། ཞེས་པ་ལྟ་བུ། 

བཞི་པ་རྫས་འགལ་བ་ནི། 

པད་རྩའི་ལག་པ་ཆུ་ཤིང་བརླ།།

པདྨའི་གདོང་དང་ཨུཏྤལ་མིག །

ཁྱོད་ཀྱི་གཟུགས་ཀྱིས་བདག་ཅག་རྣམས།།

གདུང་ནུས་མིན་ནམ་ལུས་ཅན་མ།།

གཞི་བུད་མེད་གཅིག་པུ་ལ་རྫས་པདྨའི་རྩ་བ་ལྟར་མཉེན་པའི་

ལག་པ། ཆུ་ཤིང་ལྟར་མཁྲང་བའི་བརླ། པདྨ་ལྟར་དཀར་བའི་གདོང་

དང་༑ ཨུཏྤལ་ལྟར་ནག་པའི་མིག་ལྡན་ལུས་ཅན་མ་ཁྱོད་ཀྱི་གཟུགས་

ཀྱིས༑ བདག་ཅག་རྣམས་གདུང་བར་ནུས་མིན་ནམ་སྟེ་ནུས་སོ།། 

དཔེར་ན། པདྨའི་བཞིན་ལ་བུང་བའི་དབུ་སྐྲ་ཅན།། བྱི་རུའི་མཆུ་སྒྲོས་

མུ་ཏིག་ཚེམས་ཀྱི་འཕྲེང་།། ཨུཏྤ་ལ་དང་རལ་གྲི་འཛིན་པ་ཡི།། འཇམ་

དཀར་གཞོན་ནུ་དེ་ནི་ལྷག་པའི་ལྷ།། ཞེས་པ་ལྟ་བུ། 



སྙན་ངག་མེ་ལོང་མའི་བཀའ་འགྲེལ་དབྱངས་ཅན་དགྱེས་གླུ་ལེའུ་གཉིས་པ།

238

ལྔ་པ་གཞི་གཅིག་གི་ལས་འགལ་བ་ནི། 

སྐྱེད་ཚལ་རླུང་གིས་རབ་བསྐྱོད་པ།།

ཙཱུ་ཏ་ཙམ་པ་ཀ་ཡི་རྡུལ།།

རེག་པ་མིན་ཡང་འགྲོན་པོ་ཡི།།

མིག་ལས་མཆི་མ་འཛག་པར་བྱེད།།

གཞི་རླུང་གིས་རབ་ཏུ་བསྐྱོད་པའི་སྐྱེད་མོས་ཚལ་གྱི་ཙཱུ་ཏ་དང་ཙནྡྲ་

ཀའི་མེ་ཏོག་གི་རྡུལ། བྱ་བ་འགལ་བ་རྡུལ་གྱིས་མིག་ལ་རེག་པའི་བྱ་བ་

བྱེད་དགོས་པ་ལ་མིན་ཞེས་པ་བཀབ་ན་ཡང་འགྲོན་པོ་ཡིས་དེ་མཐོང་

བ་ན་ཆགས་པས་མིག་ལས་མཆི་མ་ཟགས་པར་བྱེད། ཅེས་མ་བྱས་

པར་བྱས་པའི་འབྲས་བུ་འགྲུབ་པར་སྟོན་པ་སྟེ། དཔེར་ན། ལུས་ཅན་

མཐའ་དག་བདེ་བ་ལ།། སྦྱོར་བའི་ཟས་གཙང་སྲས་པོ་ཡི།། འཚེ་བ་མེད་

ཀྱང་བདུད་ཀྱི་སྡེ།། མི་ཟད་སྡུག་བསྔལ་ཆེ་ལ་སྦྱར།། ཞེས་པ་ལྟ་བུ། 

དྲུག་པ་སྦྱར་བའི་འགལ་བ་ནི། རྒྱ་དཔེར། ཨ་རྫུ་ན་དཀར་བ་དང་

སྲིད་སྒྲུབ་གཉིས་ལ་འཇུག་པས་མཚོན་ཏེ་སྒྲ་གཅིག་གིས་དོན་གཉིས་

སྟོན་པས། བོད་སྐད་ལ་བརྗོད་བྱ་མི་འདྲ་བའི་ཤོ་ལོ་ཀ་གཉིས་སུ་

འབྱུང་བའི་དང་པོའ་ིདོན་ནི། 

སྙན་པར་སྒྲོགས་མ་ཁྱོད་ཀྱི་མིག །

ནག་དཀར་རྗེས་སུ་དམར་བ་ཡང།།



འགལ་བའི་རྒྱན།

རྣ་བ་དག་ལ་བརྟེན་པ་ནི།།

སུ་ཡི་ཡིད་བརྟན་ཉིད་དུ་འགྱུར།།

སྙན་པར་སྒྲོག་མ་ཁྱོད་ཀྱི་མིག་ནག་པའི་མཐའ་དཀར་བ་དེའི་རྗེས་

སུ་དམར་བ་ཡང་ཆགས་པའི་ཉམས་ཅན། དཀྱུས་རིང་པོ་རྣ་བའི་བར་

དག་ལ་བརྟེན་པ་འདི་ནི་ཀུན་དགའ་ཞིང་ཡིད་བརྟན་པ་ཞིག་དགོས་

རྒྱུ་ལ། སུ་ཡི་ཡིད་བརྟན་ཉིད་དུ་མི་འགྱུར་བའི་རྣལ་དུ་མི་གནས་པར་

བྱེད་པ་ནི་འགལ་ལོ།། གཉིས་པའི་དོན་ནི། 

ནག་མོ་སྙན་སྒྲོགས་ཁྱོད་ཀྱི་མིག །

སྲིད་སྒྲུབ་ལ་ཆགས་ལྟ་བྱེད་ཀྱང།།

རྣ་ཅན་དག་ལ་བརྟེན་པ་ནི།།

སུ་ཡིས་ཡིད་བརྟན་ཉིད་དུ་འགྱུར།།

ནག་མོ་སྙན་པ་སྒྲོག་མ་ཁྱོད་ཀྱི་མིག །བདག་པོ་སྲིད་སྒྲུབ་ལ་

ཆགས་པས་ལྟ་བར་བྱེད་ཀྱང་། རབ་དཀར་སྒྲིབ་གཉིས་དྲི་མ་མེད་བདག་

པོའ་ིརྣམ་བཀྲས་མཁྱེན་བརྩེ་ཕྱོགས་བཅུར་འཕྲོ། དགྲ་རྣ་བ་ཅན་ཐུགས་རྗེའི་

བདུད་རྩིའི་རྒྱུན་བབས་པས། དག་ལ་རྨོངས་མུན་སྲོག་དང་བྲལ་བ་བྱས། 

འདོད་པ་བསྟེན་པར་བྱེད་པ་འདི་ནི་སུ་ཡིས་ཀྱང་ཡིད་བརྟན་ཉིད་དུ་

མི་འགྱུར་རོ།། དཔེར་ན། རབ་ཏུ་དཀར་ཞིང་དྲི་མ་མེད།། རྣམ་བཀྲ་

འོད་ཟེར་ཕྱོགས་བཅུར་འཕྲོ།། བདུད་རྩིའི་ཆུ་རྒྱུན་བབས་པ་ཡིས།། 



སྙན་ངག་མེ་ལོང་མའི་བཀའ་འགྲེལ་དབྱངས་ཅན་དགྱེས་གླུ་ལེའུ་གཉིས་པ།

དུ་མའི་སྲོག་དང་བྲལ་བར་བྱས།། ཞེས་པ་ལྟ་བུ། གོང་དུ་རྫས་འགལ་

བའི་སྐབས་མཚུངས་པ་གསལ་རབ་དཀར་རྡུལ་གྱི་དྲི་མ་མེད་བྱེད་ཀྱི་འབྲུ་

རྣམ་མཛེས་འོད་དཀར་ཕྱོགས་བཅུར་འཕྲོ། མང་གི་ཚིག་སྡུད། བསིལ་

ཟེར་བདུད་རྩིའི་རྒྱུན་འབབས་པས། འདྲ་བ་ཙམ། པདྨའི་སྲོག་བྲལ་བར་

བྱས༑ ཡིན་ཡང། དེ་ལ་གདོང་ཅན་ཞེས་པའི་བདག་པོའ་ིསྒྲ་ཡོད་པས། 

འདིར་གཞི་གཅིག་གི་སྟེང་དུ་པདྨ་དང་ཆུ་ཤིང་སོགས་རྫས་མང་པོ་

སྤུངས་པས་མི་འདྲའོ།། 

གསུམ་པ་ནི། 

དེ་ལྟར་རྒྱན་འདི་རྣམ་པ་ནི།།

དུ་མ་ཉིད་དུ་རབ་རྟོགས་བྱ།།

དེ་ལྟར་རྒྱན་གྱི་རྣམ་པ་འདི་རྣམས་ནི་རྣམ་གྲངས་མི་འདྲ་བ་དུ་མ་

ཉིད་དུ་རབ་ཏུ་རྟོགས་པར་བྱའོ།། 

༈ ཉེར་བརྒྱད་པ་སྐབས་མིན་བསྟོད་པ་ལ་མཚན་ཉིད། དཔེར་

བརྗོད༑ དོན་བཤད་པ་དང་གསུམ། དང་པོ་ནི། 

སྐབས་མིན་འདོད་པས་བསྟོད་པ་ནི།།

སྐབས་སུ་མ་བབ་བསྟོད་པ་ཡིན།།

བསྟོད་པར་སྐབས་སུ་མ་བབ་པའི་ཡུལ་ཞིག་ལ་རྐྱེན་གྱིས་རང་



སྐབས་མིན་བསྟོད་པའི་རྒྱན།

ཉིད་ཡིད་འགྱུར་བའི་འདོད་པའི་དབང་གིས་བསྔགས་པ་ནི་སྐབས་

མིན་བསྟོད་པ་ཡིན་ནོ།། 

 གཉིས་པ་ནི། 

གཞན་མི་བསྟེན་པའི་རི་དྭགས་རྣམས།།

འབད་མེད་རྙེད་པར་སླ་བའི་ནོར།།

ཆུ་དང་རྩྭ་ཡི་མྱུག་སོགས་ཀྱིས།།

ནགས་རྣམས་སུ་ནི་བདེ་བར་འཚོ།།

མི་ཞིག་རྒྱལ་པོ་ངན་པའི་མཛད་སྤྱོད་ཀྱིས་ཡིད་འབྱུང་བའི་རྐྱེན་

གྱིས་བསྟོད་པའི་ཡུལ་མ་ཡིན་པ། རི་དྭགས་རྣམས་ནི་གཞན་ལ་བརྟེན་

པའི་རེ་ལྟོས་མི་དགོས་ཤིང་། འབད་མེད་དུ་རྙེད་པར་སླ་བའི་ནོར། ཆུ་

དང་རྩྭའི་མྱུ་གུ་སོགས་ཀྱིས་ནགས་རྣམས་སུ་བདེ་བར་འཚོ་བ་ནི་

དགའོ༑༑ དཔེར་ན། དཔོན་གྱིས་བཀའ་བསྐྱོན་རང་ཉམས་ཆགས་སྡང་

སོགས༑༑ གཡེང་མེད་སོ་ནམ་ཁྲལ་དང་འུ་ལག་གིས།། མནར་མིན་ལྟོ་

གོས་སློང་བས་ཅི་བདེར་འཚོ།། དཱ་རི་དྲ་ཚོའི་སྣང་སེམས་བདེ་ཉམས་

ལ༑༑ ཞེས་པ་ལྟ་བུ། 

གསུམ་པ་ནི། 

རྒྱལ་པོའ་ིརྗེས་འབྲང་ཉོན་མོངས་པ།།

སྐྱོ་བའི་ཡིད་དང་ལྡན་པ་ཡིས།།

སྐབས་སུ་མ་བབ་ཉིད་དུ་འདིར།།

རི་དྭགས་སྤྱོད་ཚུལ་འདི་དག་བསྔགས།།

རྒྱལ་པོ་ངན་པའི་རྗེས་སུ་འབྲངས་པ་རྣམས་ཉོན་མོངས་པ་ལ་ཡིད་

སྐྱོ་བ་དང་ལྡན་པ་ཡིས་སྐབས་སུ་མ་བབ་པ་ཉིད་དུ་འདིར་རི་དྭགས་

འདི་དག་གི་སྤྱོད་ཚུལ་ལ་བསྔགས་སོ།། 

༈ ཉེར་དགུ་པ་ཟོལ་བསྟོད་ཀྱི་རྒྱན་ལ་མཚན་ཉིད། དཔེར་བརྗོད། 

དོན་བསྡུ་བ་དང་གསུམ། དང་པོ་ནི། 

གལ་ཏེ་སྨད་པ་བཞིན་བསྟོད་ནས།།

སྐྱོན་ལྟར་སྣང་བའི་ཡོན་ཏན་ཉིད།།

གང་དུ་ཉེ་བར་ཐོབ་གྱུར་པ།།

འདི་ནི་ཟོལ་གྱིས་བསྟོད་པ་བཤད།།

གལ་ཏེ་ཡུལ་གང་ལ་སྨད་པ་བཞིན་བྱས་ནས། དོན་བསྟོད་པའི་ཕུལ་

སྐྱེད་པའི་སྒོ་ནས་རྣམ་པ་སྐྱོན་ལྟར་སྣང་ཡང་། ངོ་བོ་ཡོན་ཏན་ཉིད་གང་དུ་

ཉེ་བར་ཐོབ་པར་གྱུར་པ་འདི་ནི་ཟོལ་གྱིས་བསྟོད་པར་བཤད་དོ།། གཉིས་

པ་ལ་གསུམ་ལས། དང་པོ་མཐུ་ཕུན་སུམ་ཚོགས་པའི་ཟོལ་བསྟོད་ནི། 

རཱ་མ་དཀའ་ཐུབ་པ་ཡིས་ཀྱང།།

འབྱུང་པོའ་ིའཛིན་མ་འདི་ལས་རྒྱལ།།

དེ་ཉིད་རྒྱལ་པོ་ཁྱོད་ཀྱིས་ཀྱང།།

འདི་ལ་ཁྱོད་ནི་རྒྱགས་མ་མཛད།།

རཱ་མ་ཎ་དཀའ་ཐུབ་ལ་གནས་པ་ཡིས་ཀྱང་། འབྱུང་པོ་འཛིན་མ་

སྟེ་ས་ཆེན་པོ་འདི་ལས་རྒྱལ་བར་གྱུར་པ་ཡིན་པས། ས་དེ་ཉིད་རྒྱལ་

པོ་ཁྱོད་ཉིད་གཅིག་པུས་བཟུང་བ་མིན་པས་ཀྱང་། ཚུལ་འདི་ལ་རྒྱལ་

པོ་ཁྱོད་ནི་རྒྱགས་པ་སྟེ་ཁེངས་པ་མཛད་མི་རིགས་སོ།། ཞེས་རྒྱལ་

པོ་དེ་ས་ཀུན་ལས་རྒྱལ་བ་དང་། རཱ་མ་ན་དང་མཚུངས་པར་ཟོལ་

གྱིས་བསྟོད་པའོ།། དཔེར་ན། རྒྱ་ཞང་མ་བསྒྲུབས་ཐལ་སྡེབ་ཙམ་

གྱིས་ཀྱང།། བོན་མང་སྐད་ཅིག་ཁོང་ཁྲག་སྐྱུག་མཛད་ན།། བྱང་

བདག་རིག་འཛིན་ཁྱོད་ཀྱིས་ཆེད་གཉེར་དུ།། བསྒྲུབས་མཐུས་དགྲ་

བོ་གཞོམ་ལ་ཅི་ཞིག་སྙེམས།། ཞེས་པ་ལྟ་བུ། 

གཉིས་པ་དཔའ་བ་ཕུན་ཚོགས་ཀྱི་ཟོལ་བསྟོད་ནི། 

སྔོན་གྱི་སྐྱེས་བུ་ལས་བཅད་ནས།།

དཔལ་འདི་ཁྱོད་ཀྱིས་ཡོངས་སུ་སྤྱོད།།

རྒྱལ་པོ་བུ་རམ་ཤིང་པའི་རྒྱུད།།

ཁྱོད་ཀྱིས་འདི་ནི་རིགས་སམ་ཅི།།

ཐོབ་བྱའི་ཡུལ་ས་གཞི་ཞེས་པ་བྱེད་པ་པོ་བསྟོད་ཡུལ་གྱི་རྒྱལ་པོ་

ཡ་རབས་ཅན་ལ་སྨད་པའི་རྣམ་པས་བསྟོད་པའི་ཚུལ། སྔོན་གྱི་སྐྱེས་

བུ་ཁྱབ་འཇུག་གིས་བདག་ཏུ་བཟུང་བའི་ས་གཞི་ལས་བཅད་ནས། 

དཔལ་འདི་ནི་ཁྱོད་ཀྱིས་ཡོངས་སུ་སྤྱོད་པར་འདུག་མོད། རྒྱལ་པོ་བུ་

རམ་ཤིང་པའི་བརྒྱུད་པ་ཁྱོད་ཀྱིས་མ་བྱིན་པར་ལེན་པ་འདི་ནི་རིགས་

སམ་ཅི་ཞེས་པ་སྟེ། དཔེར་ན། མི་དགེའི་མིང་ཙམ་ལྷག་མར་བྱ་བ་

ཡི༑༑ རྫོགས་ལྡན་ས་སྤྱོད་ང་ལས་ནུ་ཁྱོད་ཀྱིས།། ལྷ་དབང་མངའ་

འབངས་དུ་མ་མ་བྱིན་པར།། ལེན་པ་དགེ་བཅུའི་ཁྲིམས་ལ་རྣམ་པར་

གནོད༑༑ ཅེས་པ་ལྟ་བུ། 

གསུམ་པ་སྟོབས་ཕུན་ཚོགས་ཀྱི་ཟོལ་བསྟོད་ནི། 

ཁྱོད་ཀྱི་བཙུན་མོ་ས་གཞི་ནི།།

ལག་འགྲོའ་ིལོངས་སྤྱོད་དག་ལ་ཆགས།།

ཅི་སླད་ཁྱོད་ཀྱི་ང་རྒྱལ་ནི།།

མཆོག་གི་མཐའ་རུ་འཛེགས་པར་གྱུར།།

ཡུལ་རྒྱལ་པོ་ཁྱོད་ཀྱི་བཙུན་མོ་དང་ས་གཞི་ཡིན་ལ། ལག་འགྲོ་

ནི་ཀླུ་དང་། བྱོལ་སོང་དང་། སྐྱེ་བོ་ངན་པ་རྣམས་ལ་འཇུག་པས། སྒྲ་

གཅིག་གིས་ཆོས་གཉིས་སུ་འགྱུར་བར་བཀོད་ནས། ལག་འགྲོའ་ི

ལོངས་སྤྱོད་དག་ལ་ཆགས་པས། ཅིའི་སླད་དུ་རྒྱལ་པོ་ཁྱོད་ཀྱིས་ང་

རྒྱལ་བ་ལས། མཆོག་གི་མཐའ་སྟེ་རྩེ་མོར་འཛེགས་པར་གྱུར་པ་ནི་

མི་རིགས་སོ་ཞེས་སྦྱར་གཞི་བཙུན་མོ་དང་ས་གཞིའི་བདག་ཡིན་པ་

ལ་སྨད་པ་ལྟར་བྱས་ནས། དོན་བཙུན་མོས་ལག་འགྲོ་སྟེ་ཀླུའི་ནོར་

བུ་ལ་སྤྱོད་པ་དང་ས་གཞི་ནི་ཀླུའི་ལོངས་སྤྱོད་རྒྱ་མཚོ་ལ་ཆགས་

པས་སྟོབས་དང་ལོངས་སྤྱོད་ཕུན་སུམ་ཚོགས་པར་བསྟན་ནོ།། 

དཔེར་ན། གཞུང་མང་འཛིན་དང་ལེགས་སྐྱོར་སློབ་དཔོན་བསྟེན།། 

ཉིན་མཚན་ལུས་ངག་ཡིད་ཀྱི་དཀའ་སྤྱད་བྲེལ།། དལ་མེད་རང་ཉིད་

མནར་བའི་མཁས་གྲགས་ཀྱི།། རྣམ་དཔྱོད་དེ་ཡང་དགོས་པ་ལྷག་

པོ་མེད།། ཅེས་པ་ལྟ་བུ། 

གསུམ་པ་ནི། 

དེ་ལྟར་ཉེ་བར་མཚོན་པ་ལས།།

སྦྱར་བ་ཅན་དང་གཞན་དག་གི །

ཟོལ་གྱིས་བསྟོད་པའི་རྣམ་པ་རྣམས།།

རབ་ཏུ་རྒྱ་ཆེ་མཐའ་དང་བྲལ།།

དེ་ལྟར་བསྟན་པའི་དཔེར་བརྗོད་ཀྱིས་ཉེ་བར་མཚོན་པ་ལས་སྦྱར་

བ་ཅན་དང་། གཞན་དག་གི་ཡང་ཟོལ་གྱིས་བསྟོད་པའི་རྣམ་གྲངས་

རྣམས་ནི་རབ་ཏུ་རྒྱ་ཆེན་པོ་དག་མཐའ་དང་བྲལ་བས་བློ་གྲོས་ཀྱིས་

དཔོག་གོ །

༈ སུམ་ཅུ་པ་ངེས་བསྟན་གྱི་རྒྱན་ལ་མཚན་ཉིད། དཔེར་བརྗོད་



སྙན་ངག་མེ་ལོང་མའི་བཀའ་འགྲེལ་དབྱངས་ཅན་དགྱེས་གླུ་ལེའུ་གཉིས་པ།

གཉིས༑ དང་པོ་ནི། 

གལ་ཏེ་དོན་གཞན་འཇུག་པ་ཡིས།།

དེ་དང་མཚུངས་པའི་འབྲས་བུ་འགའ།།

མཆོག་གམ་མཆོག་མིན་སྟོན་བྱེད་པ།།

དེ་ནི་ངེས་པར་བསྟན་པ་ཡིན།།

གལ་ཏེ་ངེས་པ་བསྟན་བྱའི་དོན་ལས་ངེས་པ་སྟོན་བྱེད་གཞན་གྱི་

འཇུག་པ་ཡིས་བསྟན་བྱ་སྟོན་བྱེད་དེ་དང་ཆོས་མཚུངས་པའི་འབྲས་

བུ་འགའ། མཆོག་ཕན་པ་དང་། མཆོག་མིན་གནོད་པ་ལྟ་བུ་སྟོན་པར་

བྱེད་པ་དེ་ནི་ངེས་པར་བསྟན་པ་ཡིན་ནོ།། གཉིས་པ་ལ་གཉིས་ལས། 

དང་པོ་མཆོག་གི་ངེས་བསྟན་ནི། 

ཉི་མ་འཆར་བ་ཉིད་ཀྱིས་ནི།།

པདྨ་རྣམས་ལ་དཔལ་སྟེར་བྱེད།།

ཕུན་ཚོགས་རྣམས་ཀྱི་འབྲས་བུ་དག །

གྲོགས་པོ་རྗེས་འཛིན་བསྟན་པའི་ཕྱིར།།

ཐོག་མར་ངེས་པ་སྟོན་བྱེད་ཀྱི་དཔེ་ཉི་མ་འཆར་བ་ཉིད་ཀྱིས་ནི། 

པདྨ་རྣམས་ལ་དཔལ་སྟེར་བར་བྱེད་དོ་ཞེས་བཀོད་ནས། ཅིའི་སླད་

དུ་ན། དགེ་བ་ཕུན་སུམ་ཚོགས་པ་རྣམས་ཀྱི་འབྲས་བུ་དག་གིས་

འགྲོ་བ་རྣམས་གྲོགས་པོ་ལྟར་རྗེས་སུ་འཛིན་པར་བསྟན་པའི་ཕྱིར་



ངེས་བསྟན་གྱི་རྒྱན།

རོ༑༑ དཔེར་ན། རབ་དྭངས་རྙོག་པ་བྲལ་བའི་རྫིང་བུ་ལ།། གཟུགས་

བརྙན་འགོག་པ་མེད་པ་ལེགས་འཆར་བས།། ཇི་ལྟ་ཇི་སྙེད་ཤེས་

བྱའི་ཚོགས་རྣམས་ཀུན།། རྒྱལ་བའི་ཐུགས་ལ་གསལ་བར་འཆར་

དེ་སྟོན།། ཞེས་པ་ལྟ་བུ། 

གཉིས་པ་མཆོག་མིན་གྱི་ངེས་བསྟན་ནི། 

ཟླ་བའི་ཟེར་གྱིས་རེག་པ་ན།།

མུན་པའི་ཕྲེང་བ་ནུབ་པར་གྱུར།།

འཕྲལ་ལ་རྒྱལ་པོ་དང་འགལ་རྣམས།།

ངན་པའི་མཐར་གྱུར་གསལ་བར་བྱེད།།

ངེས་པ་སྟོན་བྱེད་ཟླ་བའི་འོད་ཟེར་གྱིས་རེག་པ་ན་མུན་པའི་ཕྲེང་

བ་ནུབ་པར་གྱུར་ཏོ་ཞེས་བཀོད་ནས། གང་གི་སླད་དུ་ན། རྒྱལ་པོ་ངན་

པ་རྟོག་དཔྱོད་མེད་པ་རྣམས་ཀྱིས་རང་གི་བློ་དང་ཅུང་ཟད་འགལ་བ་

རྣམས་ལ་འཕྲལ་དུ་གསོད་པ་སོགས་ངན་པའི་མཐར་གྱུར་པ་གསལ་

བར་བྱེད་པ་ནི་ངེས་པ་བསྟན་རྒྱུའོ།། དཔེར་ན། དབང་ཕྱོགས་རི་ལས་

རྟ་ལྗང་ཅན།། ཤར་ཚེ་སྲིན་བུའི་མེ་འོད་དག །ཉམས་པས་སྐྱིན་ཐང་

དྲག་པོ་ཡིས།། དབྱར་སྐྱེས་གཞོན་ནུ་འཇོམས་པ་སྟོན།། ཞེས་པ་

ལྟ་བུ། འདི་གཉིས་དོན་གཞན་བཀོད་པ་ལ་འཁྲུལ་གཞི་སྐྱེ་ཡང་དོན་

གཞན་བཀོད་པ་ལ་སྒྲུབ་བྱེད་ནུས་པ་ཅན་རྗེས་སུ་བཀོད་ལ། འདིར་



སྙན་ངག་མེ་ལོང་མའི་བཀའ་འགྲེལ་དབྱངས་ཅན་དགྱེས་གླུ་ལེའུ་གཉིས་པ།

248

སྔོན་དུ་བཀོད་པས་འཁྲུལ་བའི་གནས་མེད་དོ།། 

༈ སོ་གཅིག་པ་ལྷན་ཅིག་བརྗོད་པའི་རྒྱན་ལ་མཚན་ཉིད། དཔེར་

བརྗོད༑ མཇུག་བསྡུ་བ་དང་གསུམ། དང་པོ་ནི། 

ཡོན་ཏན་ལས་རྣམས་ལྷན་ཅིག་གི །

དངོས་པོ་བརྗོད་པ་ལྷན་ཅིག་བརྗོད།།

དོན་རྣམས་བསྣོལ་བ་གང་ཡིན་པ།།

ཡོངས་བརྗེས་ཡིན་ཏེ་དེ་དག་དཔེར།།

དངོས་པོ་གང་གི་ཡོན་ཏན་དང་ལས་རྣམས་ལྷན་ཅིག་གིས་བརྗོད་

པ་ནི་ལྷན་ཅིག་བརྗོད་པའི་རྒྱན་ནོ།། 

གཉིས་པ་ལ་གསུམ་ལས། དང་པོ་ཡོན་ཏན་ལྷན་ཅིག་བརྗོད་པ་ནི། 

ད་ནི་མཚན་མོ་འདི་དག་རྣམས།།

བདག་གི་དབུགས་དང་ལྷན་ཅིག་རིང།།

ཟླ་བའི་རྒྱན་ལྡན་མ་རྣམས་ཀྱང།།

བདག་ལུས་ཉིད་དང་ལྷན་ཅིག་སྐྱེ།།

བུད་མེད་དྲན་དྲགས་པས་མི་བཟོད་པའི་སྐྱེས་བུ་ཞིག་གཉིད་མ་

བྱུང་བའི་དབང་གིས། ད་ནི་མཚན་མོའ་ིཆ་འདི་དག་རྣམས་རྫོགས་རྒྱུ་

མེད་པ་ལྟ་བུ་འདི། བདག་གི་དབུགས་ཤུགས་རིང་འདོན་པ་དང་ལྷན་



ལྷན་ཅིག་བརྗོད་པའི་རྒྱན།

དུ་མི་ཟད་དོ།། ཞེས་རིང་བའི་ཡོན་ཏན་དང་། ཟླ་བའི་རྒྱན་དང་ལྡན་

པའི་མཚན་མོ་རྣམས་ཀྱང་སྐྱ་སེང་སེང་བ་འདི། མཛའ་མོ་དྲན་པའི་

བདག་གི་ལུས་སྐེམ་ཞིང་སྐྱ་བ་ཉིད་དང་ལྷན་ཅིག་ཏུ་དཀར་རོ་ཞེས་

དཀར་བའི་ཡོན་ཏན་ཏེ། དཔེར་ན། འཇམ་མགོན་ཕྱག་གི་གྲི་དང་ལྷན་

ཅིག་ཏུ།། ཁོ་བོའ་ིའཆད་རྩོད་རྩོམ་པའི་རིག་པ་རྣོ།། དབྱངས་ཅན་ཕྱག་

སོར་རྩེ་ཡི་རྒྱུད་མང་དང་།། ལྷན་ཅིག་བདག་གི་མཁས་པའི་གྲགས་པ་

སྙན༑༑ ཞེས་པ་ལྟ་བུ། འདིར་རིན་སྤུངས་པས་ཉེས་པར་བཤད་བཞིན་

དུ༑ སྣར་ཐང་པས་ལེགས་པར་བཤད་པ་ལ་སུན་འབྱིན་པ་ནི། མ་དག་

པས་དག་པ་ལ་འཕྱ་བའོ།། 

གཉིས་པ་བྱ་བ་ཐ་དད་པའི་ལྷན་ཅིག་བརྗོད་པ་ནི། 

འགྲོན་པོ་རྣམས་ཀྱི་རྨོངས་པ་དང།།

ལྷན་ཅིག་ཙཱུ་ཏའི་དོག་པ་རྒྱས།།

དེ་དག་མཆི་མ་དང་མཉམ་དུ།།

མ་ལ་ཡ་ཡི་རླུང་དག་འབབ།།

འགྲོན་པོ་བུད་མེད་དང་བྲལ་བ་རྣམས་ཀྱི་ཆགས་པའི་རྨོངས་པ་

རྒྱས་པ་དང་ལྷན་ཅིག་ཏུ། བྱ་བ་ཐ་དད་པ་ཤིང་ཙཱུ་ཏའི་དོག་པ་སྟེ་སྙེ་

མ་རྣམས་རྒྱས་སོ།། དེ་དག་མཛའ་མོ་དྲན་པས་མཆི་མ་ཤོར་བ་དང་

མཉམ་དུ། བྱ་བ་ཐ་དད་པ་མ་ལ་ཡའི་རླུང་དག་ཀྱང་འབབ་བོ།། དཔེར་



སྙན་ངག་མེ་ལོང་མའི་བཀའ་འགྲེལ་དབྱངས་ཅན་དགྱེས་གླུ་ལེའུ་གཉིས་པ།

ན༑ སྨིན་ལེགས་དཀར་བའི་བཞིན་རས་ཀྱིས།། འདོད་ལྡན་ཆགས་པ་

འཕེལ་བ་དང་།། ལྷན་ཅིག་ཁོ་བོའ་ིབློ་གྲོས་ཀྱང་།། དབྱངས་ཅན་ལྷ་

མོའ་ིདྲིན་ལས་རྒྱས།། ཞེས་པ་ལྟ་བུ། རིན་སྤུངས་པས་འདི་ལ་རྒྱུ་འབྲས་

ལྷན་ཅིག་པ་གསུངས་ན། རྒྱུ་རྒྱན་གྱི་སྐབས་ཀྱི་དེ་དང་མི་འདྲ་བའི་དབྱེ་

བ་དགོས་པས་འཇོག་རྒྱུ་མི་རྙེད་ལ་ཁྱེད་ཀྱི་ལེགས་པར་བཤད་པ་འདི་

ལ་སྐབས་འགར་རྩིང་རྟགས་མ་མཛད་ཅིག །

གསུམ་པ་བྱ་བ་གཅིག་པའི་ལྷན་ཅིག་བརྗོད་པ་ནི། 

ཁུ་བྱུག་སྒྲོགས་པའི་སྐལ་བཟང་དང།།

ནགས་ཀྱི་རླུང་ནི་དྲི་བཟང་དང།།

དཔྱིད་ཉིད་སྐྱེ་བོའ་ིཀུན་དགའ་རྣམས།།

ལྷན་ཅིག་དག་ཏུ་འཕེལ་བར་འགྱུར།།

ཁུ་བྱུག་སྐད་སྙན་པར་སྒྲོག་པའི་སྐལ་བཟང་དང་ནགས་ཀྱི་ཀླུང་

ནི་དྲི་བཟང་བའི་བྱ་བ་དང་། དཔྱིད་དུས་ལ་བབ་པའི་ཉིན་གྱི་བྱ་བ་

གསུམ་པོ་འདིས་སྐྱེ་བོའ ་ིཡིད་ཀུན་ཏུ་དགའ་བ་རྣམས་ལྷན་ཅིག་

དག་ཏུ་འཕེལ་བར་གྱུར་ཏོ།། དཔེར་ན། རབ་དཀར་ཟླ་བའི་དཀྱིལ་

འཁོར་དང་། རི་དྭགས་མིག་ཅན་མིག་གི་དཀྱུས།། པདྨ་དཀར་པོའ་ི

ཆུན་པོ་ཡིས།། ལྷན་ཅིག་མིག་ལ་མཛེས་པ་སྟེར།། ཞེས་པ་ལྟ་བུ། 

སྣར་ཐང་པས་འདི་ལ་རྫས་བརྗོད་པར་འཆད་པ་ནི་འཁྲུལ་པའི་རང་



ཡོངས་རྗེས་ཀྱི་རྒྱན།

251

མཚང་ངོ་།། གསུམ་པ་ནི། 

དེ་ལྟར་ལྷན་ཅིག་བརྗོད་པ་ཡི།།

དཔེར་བརྗོད་འགའ་ཞིག་འདིར་བྱས་ཏེ།།

ཡོངས་སུ་བརྗེས་པའི་རང་བཞིན་ཡང།།

ངེས་པར་བསྟན་པ་ཅུང་ཟད་བྱ།།

དེ་ལྟར་ལྷན་ཅིག་བརྗོད་པ་ཡི་དཔེར་བརྗོད་འགའ་ཞིག་འདིར་

བྱས་པ་སྟེ་བཤད་ཟིན་ཏོ།། 

༈ སོ་གཉིས་པ་ཡོངས་རྗེས་ཀྱི་རྒྱན་ལ་མཚན་ཉིད། དམ་བཅའ། 

དཔེར་བརྗོད་དང་གསུམ། དང་པོ་ནི། 

ས་སྤྱོད་རྣམས་ལ་མཚོན་བསྣུན་པ།།

སྟེར་བྱེད་ཁྱོད་ཀྱི་ལག་པ་ཡིས།།

དེ་དག་གྲགས་པ་ཀུ་མུད་དཀར།།

ཡུན་རིང་དག་ཏུ་བསྒྲུབས་པ་ཕྲོགས།། 

བརྗོད་བྱའི་དོན་ཡོན་ཏན་དང་ལས་ལ་སོགས་པ་དེ་རྣམས་ཕན་

ཚུན་བསྣོོལ་བ་གང་ཡིན་པ་དེ་ནི་ཡོངས་རྗེས་ཡིན་ཏེ། དེ་དག་ནི་དཔེར་

ན་ཞེས་སོ།། གཉིས་པ་ནི། ཡོངས་སུ་བརྗེས་པའི་རང་བཞིན་ཡང་ངེས་

པར་བསྟན་པ་ཅུང་ཟད་བྱའོ།། གསུམ་པ་ནི་དགྲ་ཟླའི་ས་སྤྱོད་རྣམས་ལ་

དཔའ་བོ་ཁྱེད་ཀྱིས་ཕར་མཚོན་བསྣུན་པ་དང་། འཆི་བ་སྟེར་བར་བྱེད་

པ་ནི། ཁྱོད་ཀྱི་ལག་པ་ཡིན་ལ། ཚུར་དེ་དག་གི་གྲགས་པའི་ཀུ་མུད་

ཏ་དཀར་པོ་ཡུན་རིང་དུ་བསྒྲུབས་པ་དག་ལག་པས་ཕྲོགས་སོ་ཞེས་

གྲགས་པ་དང་ཡོན་ཏན་བརྗེས་པ་སྟེ། དཔེར་ན། བློ་ལྡན་ཐོན་མིས་

རིན་ཆེན་ཀཉྩ་ནས།། སྨྲ་མཁས་ལེགས་བྱིན་རེ་བ་ཡོངས་བསྐང་བས།། 

བརྡའ་སྤྲོད་རིག་པའི་ཚོགས་ཀྱི་སཾ་བྷོ་ཊ།། མི་དམན་བློ་གྲོས་མཆོག་དེ་

རྣམ་པར་གང་།། ཞེས་པ་ལྟ་བུ། 

༈ སོ་གསུམ་པ་ཤིས་བརྗོད་ཀྱི་རྒྱན་ལ་མཚན་ཉིད། དཔེར་བརྗོད། 

ཞར་བྱུང་དང་གསུམ། དང་པོ་ནི། 

མངོན་པར་འདོད་པའི་དངོས་པོ་ལ།།

སྨོན་པ་ཤིས་བརྗོད་ཅེས་བྱ་དཔེར།།

ཡུལ་མངོན་པར་འདོད་པའི་དངོས་པོ་བསྲུང་བའི་བསྒྲུབ་པ་ལ་བར་

ཆད་མེད་པ་སྨོན་པ་ནི་ཤིས་བརྗོད་ཅེས་བྱ་སྟེ། 

དཔེར་ན་གཉིས་པ་ནི། 

ངག་ཡིད་སྤྱོད་ཡུལ་མ་ཡིན་པའི།།

སྣང་བ་དམ་པས་ཁྱོད་ལ་སྲུངས།།

ངག་དང་ཡིད་ཀྱི་སྤྱོད་ཡུལ་མ་ཡིན་པའི་ཡེ་ཤེས་ཀྱི་སྣང་བ་དམ་

པས་ཁྱོད་ལ་སྲུངས་ཤིག་ཅེས་པ་འགྲུབ་རྒྱུའི་དོན་ལ་སྨོན་པ་དང། 

གཞན་ཡང་གྲུབ་ཟིན་གྱི་འབྲས་བུ་རང་བཞིན་ལ་སྨིན་པའི་ཕྱིར་དུ་སྨོན་

པ་སོགས་མང་ལ་མཐར་རྒྱལ་བ་ལྟ་བུ་ཤིས་བརྗོད་ཀྱི་སྒྲ་ཡོད་པ་ཞིག་

དགོས་སོ།། དཔེར་ན། ངག་གི་འདོད་པ་འབད་མེད་དུ།། འཇོ་བའི་

དབྱངས་ཅན་ལྷ་མོ་དེས།། བློ་གྲོས་རྒྱས་པའི་དངོས་གྲུབ་ཀུན།། སྩོལ་

བའི་བཀྲ་ཤིས་དགའ་སྟོན་ཤོག །ཅེས་པ་ལྟ་བུ། 

གསུམ་པ་ནི། 

རྗེས་འགྲོ་མེད་དང་ཐེ་ཚོམ་ཅན།།

དག་ནི་དཔེ་རྣམས་ཉིད་ལ་བསྟན།།

དཔེ་ཡི་གཟུགས་ཅན་དག་ཀྱང་འདིར།།

གཟུགས་ཅན་རྣམས་ལ་ངེས་པར་བསྒྲགས།།

རབ་རྟོག་ཆ་ཤས་འདི་ཡང་ནི།།

རབ་རྟོག་དག་གི་དབྱེ་བ་ཉིད།།

ཐུན་མོང་མིན་པའི་དཔེའི་སྐབས་སུ་རྗེས་འགྲོ་མེད་པའི་རྒྱན་

དང་༑ བཅུ་གཉིས་པར་ཐེ་ཚོམ་ཅན་གྱི་རྒྱན་བཤད་པས་དེ་དག་ནི་

དཔེ་རྣམས་ཉིད་ལས་བསྟན་ཟིན་ལ། དཔེའི་གཟུགས་ཅན་དག་ཀྱང་

གཟུགས་ཅན་བཅོ་ལྔ་པའི་སྐབས་སུ་བཤད་པས་འདིར་གཟུགས་ཅན་

རྣམས་ལ་ངེས་པར་བསྒྲགས་ཟིན་ཅིང་། རབ་རྟོག་ཆ་ཤས་འདི་ཡང་ནི་

སྔར་བཤད་པའི་རབ་རྟོག་གི་དབྱེ་བ་ཉིད་ལ་འདུས་སོ།། 

༈ སོ་བཞི་པ་རབ་སྤེལ་གྱི་རྒྱན་ལ། མཚན་ཉིད། དབྱེ་བ། དཔེར་

བརྗོད༑ ཞར་བྱུང་རྒྱན་སྤྱིའི་རིགས་བསྡུ་ཚུལ་དང་བཞི། དང་པོ་ནི། 

ཐ་དད་རྒྱན་རྣམས་བསྲེས་པ་ནི།།

སྤེལ་མ་དག་ཏུ་བརྗོད་པ་སྟེ།།

ཐ་དད་པའི་རྒྱན་གསུམ་ཕན་ཆད་རྣམས་བསྲེས་པ་ནི་སྤེལ་མ་

དག་ཏུ་བརྗོད་པ་སྟེ་ཞེས་སོ།། 

གཉིས་པ་ནི། 

ཡན་ལག་ཡན་ལག་ཅན་དངོས་ཀྱི།།

སྐབས་དང་ཐམས་ཅད་སྟོབས་མཚུངས་ཉིད།།

ཅེས་པའི་ལུགས་གཉིས་སྤེལ་མ་ཡི།།

རྒྱན་དག་ལ་ནི་མཚོན་པར་བྱ།།

ཡན་ལག་སྒྲུབ་བྱེད་ཕན་འདོགས་པར་བྱེད་པ་དང་ཡན་ལག་ཅན་

བསྒྲུབ་བྱ་ཕན་གདགས་པར་བྱ་བ་སོགས་བརྗོད་འདོད་ཀྱི་དངོས་

པོའ་ིསྐབས་ཐོབ་སྦྱར་ནས་བསྲེ་བྱའི་རྒྱན་སོ་བཞི་པ་གང་ཡིན་རྣམས་

གཅིག་ལ་གཅིག་ལྟོས་ཀྱི་རབ་སྤེལ་དང་། ཡང་བསྲེ་བྱའི་རྒྱན་ཐམས་

ཅད་སོ་སོར་རང་རང་གི་དབང་ཐོབ་པའམ། སྟོབས་མཚུངས་པའི་



རབ་སྤེལ་གྱི་རྒྱན།

རབ་སྤེལ་གྱི་རྒྱན་ཉིད་ཅེས་པ་ལུགས་གཉིས་སྤེལ་མ་ཡི་རྒྱན་དག་ལ་

ནི་མཚོན་པར་བྱའོ།། 

གསུམ་པ་ནི། 

མཛེས་མ་ཁྱོད་ཀྱི་བཞིན་གྱི་དཔལ།།

པདྨ་དག་གིས་འགོག་པར་བྱེད།།

མཛོད་དང་ཡུ་བ་ཕུན་ཚོགས་པ།།

འདི་ལ་བྱ་དཀའ་ཅི་ཞིག་ཡོད།།

མཛེས་མ་ཁྱོད་ཀྱི་བཞིན་གྱི་དཔལ་མཛེས་པ་ཡན་ལག་དང་། 

ཡན་ལག་ཅན་པདྨ་དག་གིས་འགོག་པར་བྱེད་པ་སྟེ། དཔེ་རྒྱན་དང། 

སྒྲུབ་བྱེད་ནུས་པ་ཅན་མཛེས་པའི་ཟེའུ་འབྲུའི་མཛོད་དང་། འདོད་

པའི་ལྕུག་མའི་ཡུ་བ་ཕུན་སུམ་ཚོགས་པ་ཡོད་པས་འགྲན་ནུས་སོ་

ཞེས་དོན་གཞན་བཀོད་པ་དང་། གདོང་འདི་ལ་འགྲན་ནུས་པ་ལ་བྱ་

དཀའ་བ་ཅི་ཞིག་ཡོད་དེ་མེད་དོ།། ཞེས་པདྨ་ལ་ཟོལ་གྱིས་བསྟོད་

པ་སྟེ། རྒྱན་གསུམ་ཚང་ངོ་།། ཕྱག་ལེན་ལ་དཔེར་བརྗོད་གཉིས་

མཛད་སྲོལ་ཡོད་པས། དང་པོ་གཅིག་ལ་གཅིག་བརྟེན་གྱི་རབ་སྤེལ་

ནི༑ དབྱངས་ཅན་མཛེས་སྐུ་ཟླ་བའི་དཀྱིལ་འཁོར་ནི།། ཉི་འོད་ཀྱིས་

འཁྱུད་གངས་རིའི་མདངས་ལ་འགྲན།། དེ་ལ་ཕྲག་དོག་དཔལ་མོ་ལྷ་

ཡུལ་དུ།། བྲོས་པས་རྒྱན་གྱི་མེ་ཏོག་འཛུམ་ཞིང་རྒོད།། གཉིས་པ་



སྙན་ངག་མེ་ལོང་མའི་བཀའ་འགྲེལ་དབྱངས་ཅན་དགྱེས་གླུ་ལེའུ་གཉིས་པ།

སྟོབས་མཚུངས་ནི། གངས་རིའི་སྤུན་ཟླ་དབྱངས་ཅན་ཞལ།། སྤྱན་

ཟུར་ཨུཏྤལ་འགྲོ་ལ་གཡོ།། བྱེད་པོས་ནམ་མཁའ་བཞུ་བའི་ཆུ།། དབུ་

སྐྱེས་འདི་ལ་བྱུགས་སམ་སྙམ།། ཞེས་པ་ལྟ་བུ། 

བཞི་པ་ནི། 

རང་བཞིན་བརྗོད་དང་འཁྱོག་བརྗོད་ཅེས།།

ངག་གི་རང་བཞིན་ཐ་དད་གཉིས།།

འཁྱོག་པོར་བརྗོད་པ་ཐམས་ཅད་ལ།།

ཕལ་ཆེར་སྦྱར་བས་དཔལ་རྒྱས་བྱེད།།

སྔར་བཤད་པའི་རྒྱན་རྣམས་ཀྱི་རིགས་ནི་རང་བཞིན་གྱིས་བརྗོད་

པ་དང་། འཁྱོག་པོར་བརྗོད་པ་ཞེས་ངག་གི་རང་བཞིན་ཐ་དད་པ་

གཉིས་ལས། འཁྱོག་པོར་བརྗོད་པ་ཐམས་ཅད་ལ་ཉམས་འགྱུར་སྣ་

ཚོགས་སྦྱར་བས་ཚིག་སྦྱོར་གྱི་དཔལ་རྒྱས་པར་བྱེད་ལ། ཕལ་ཆེར་

ཞེས་པའི་སྒྲས་རང་བཞིན་དྲང་པོར་བརྗོད་པ་ལ་མ་ཡིན་ནོ།། 

༈ སོ་ལྔ་པ་དགོངས་པ་ཅན་གྱི་རྒྱན་ལ་ངོ་བོ་ངོས་གཟུང་བ་དང་། 

ཆོས་བཞི་རྒྱས་པར་བཤད་པ་གཉིས། དང་པོ་ནི། 

སྙན་ངག་མཁན་བསམ་དགོངས་པ་སྟེ།།

སྙན་ངག་གྲུབ་པར་གང་གནས་པ།།



དགོངས་པ་ཅན་གྱི་རྒྱན།

རབ་སྦྱོར་ཡུལ་གྱི་ཡོན་ཏན་ཅན།།

དེ་ནི་དགོངས་པ་ཅན་ཞེས་བརྗོད།།

སྙན་ངག་མཁན་པོའ་ིབསམ་པ་སྙན་ངག་གི་རྒྱུན་འགྲུབ་པར་བྱེད་

པའི་རྟོགས་པ་རྩོམ་པ་ནི་དགོངས་པ་སྟེ། སྙན་ངག་འགོ་བརྩམས་ནས་

གྲུབ་པར་མ་གྱུར་གྱི་བར་དུ་བསམ་པ་གང་གནས་པ་ནི་རྒྱན་གྱི་རྒྱུ་

ཡིན་ལ། རབ་ཏུ་སྦྱོར་བའི་བཅད་ལྷུག་སྤེལ་མའི་ཡུལ་གྱི་ཡོན་ཏན་ནི་

དགོངས་པ་ཅན་ཞེས་བརྗོད་དོ།། དཔེར་ན། མེ་ལོང་དང་མཚུངས་མེ་

ལོང་གཞུང་ལུགས་ལས།། མཁས་པའི་གསུང་བཞིན་མཁས་པའི་གོ་

འཕང་དག །མངོན་འགྱུར་ཕྱིར་ན་མངོན་འགྱུར་ང་རྒྱལ་དག །སྤངས་

ཏེ་ལོག་རྟོག་སྤངས་ནས་འདི་བརྩམས་སོ།། ཞེས་པ་ལྟ་བུ། 

གཉིས་པ་ནི། 

དངོས་པོ་ཡིས་ནི་ཚིག་རྣམས་ཀུན།།

ཕན་ཚུན་ཕན་པར་བྱེད་པ་ཉིད།།

དོན་དང་བྲལ་བའི་ཁྱད་པར་རྣམས།།

མ་བྱས་གནས་སུ་བསྔགས་པ་དང།།

བརྗོད་རིམ་སྟོབས་ལས་དངོས་པོ་ནི།།

ཟབ་མོ་དག་ཀྱང་གསལ་བ་སྟེ།།

དེ་ཀུན་དགོངས་པའི་དབང་གྱུར་ཕྱིར།།



སྙན་ངག་མེ་ལོང་མའི་བཀའ་འགྲེལ་དབྱངས་ཅན་དགྱེས་གླུ་ལེའུ་གཉིས་པ།

དེ་དག་དགོངས་པ་ཅན་ཞེས་རིག །

དངོས་པོ་སྙན་པར་བརྗོད་པ་ཡི་ཚིག་རྣམས་ཀུན་ཕན་ཚུན་གཅིག་

གིས་གཅིག་ལ་ཕན་པར་བྱེད་པ་ཉིད་ཀྱིས་འབྲེལ་ཆགས་པ་དང་

དོན་དང་བྲལ་བའི་ཁྱད་པར་རྣམས་མ་བྱས་པར་ཉེ་བར་མཁོ་བ་ཁོ་

ན་བཀོད་པ་དང་། བསྟོད་པའི་གནས་སྐབས་ཀྱི་མཆོག་དམན་དང་

བསྟུན་ནས་བསྔགས་པ་བརྗོད་ཤེས་པ་དང་། དངོས་སུ་བརྗོད་པའི་

རིམ་པའི་སྟོབས་ཀྱི་ཤུགས་ལས་བརྗོད་བྱའི་དངོས་པོ་ནི་ཟབ་མོ་དག་

ཀྱང་གསལ་བ། དཔེར་ན་སྐྱེས་རབས་ཀྱི་ཕྲེང་བ་བརྗོད་པའི་སྟོབས་

ལས་ཐུབ་པའི་ངོ་མཚར་ཁྱད་པར་ཅན་གོ་བ་ལྟ་བུ་སྟེ། ཆོས་བཞི་པོ་དེ་

དང་ལྡན་པའི་བསམ་པས་ཀུན་ནས་བསླངས་པའི་དགོངས་པའི་དབང་

དུ་གྱུར་པའི་ཕྱིར། དེ་དག་དགོངས་པ་ཅན་ཞེས་རིག་པར་བྱའོ།། 

གསུམ་པ་ཟློས་གར་གྱི་མཚན་ཉིད་ཀྱང་རྒྱན་དུ་བསྟན་པ་ནི། 

གང་ཡང་མཚམས་སྦྱོར་ཡན་ལག་དང།།

འཇུག་པའི་ཡན་ལག་མཚན་ཉིད་སོགས།།

ལུང་གཞན་དག་ཏུ་བརྗོད་འདི་ཡང།།

རྒྱན་ཉིད་དུ་ནི་བདག་ཅག་འདོད།།

གང་ཡང་མཚམས་སྦྱོར་གྱི་ཡན་ལག་ལྔ་དང་འཇུག་པའི་ཡན་

ལག་བཅུ་དྲུག་དང་། རྒྱན་བྱེད་པ་སོགས་མཚན་ཉིད་སུམ་ཅུ་རྩ་དྲུག་



དགོངས་པ་ཅན་གྱི་རྒྱན།

དང་༑ སྒེག་པའི་ཡན་ལག་སོགས་ལུང་གཞན་དག་ཏུ་བརྗོད་པ་འདི་

ཡང་རྒྱན་ཉིད་དུ་ནི་དབྱུག་པ་ཅན་བདག་ཅག་འདོད་དོ།། 

བཞི་པ་མཇུག་བསྡུ་ཞིང་མ་བཤད་པ་བསླབ་ཚུལ་ནི། 

རྒྱ་ཆེ་མཐའ་ཡས་རབ་བསྡུས་ཚད་དུ་གྱུར་པ་ཡི།།

རྒྱན་རྣམས་དག་གི་ལམ་འདི་ཉིད་ནི་རྣམ་པར་ཕྱེ།།

བརྗོད་པའི་ཡུལ་ལས་འདས་པར་ཡོངས་སུ་གནས་པ་ཡི།།

ཁྱད་པར་རྣམས་ནི་གོམས་པ་རྣམས་ཀྱིས་དབྱེ་བར་ནུས།།

སྔོན་གྱི་སྙན་ངག་མཁན་རྣམས་ཀྱི་གཞུང་ལུགས་རྒྱ་ཆེ་ཞིང་

མཐའ་ཡས་པ་དག་འདིར་རབ་ཏུ་བསྡུས་ནས་རྒྱན་སུམ་ཅུ་རྩ་ལྔའི་

ཚད་དུ་གྱུར་པ་བསྟན་པ་ཡིས། རང་བཞིན་དང་འཁྱོག་པོའ ་ིརྒྱན་

རྣམས་དག་གི་ལམ་འདི་ཉིད་ནི་རྣམ་པར་ཕྱེའོ།། དེའི་མཐུས་བརྗོད་

པའི་ཡུལ་ལས་འདས་པར་ཡོངས་སུ་གནས་པ་ཡི་ཤིན་ཏུ་ཕྲ་བའི་

ཁྱད་པར་རྣམས་ནི་སྔར་བཤད་པའི་རྒྱན་རྣམས་ལ་གོམས་པ་རྣམས་

ཀྱིས་དབྱེ་བར་ནུས་སོ།། 

སྙན་ངག་མེ་ལོང་ལས་ལེའུ་སྟེ་གཉིས་པའོ།། །།

སྙན་ངག་མེ་ལོང་ལས། ལེའུ་གཉིས་པའི་འགྲེལ་པ་དང་དཔེར་

བརྗོད་བཤད་ཟིན་ཏོ།། 

སྨྲས་པ། བཅད་ལྷུག་སྤེལ་མའི་ལང་ཚོ་དར་བབས་མ།། ངོ་མཚར་



སྙན་ངག་མེ་ལོང་མའི་བཀའ་འགྲེལ་དབྱངས་ཅན་དགྱེས་གླུ་ལེའུ་གཉིས་པ།

རྒྱན་གྱི་གདུ་བུ་འཁྲོལ་བ་ཅན།། དོན་བཟང་མིག་དཀྱུས་རྣམ་དཔྱོད་

འདྲེན་བྱེད་ལས།། འགོངས་ཚེ་ཤེས་ལྡན་ཀུན་གྱི་བརྟན་པ་ཕྲོགས།། 

ཉམས་དང་འགྱུར་བའི་མཉེན་ལྕུག་སོར་མོའ་ིརྩེར།། སྙན་ཚིག་འབུམ་

དུ་ཆགས་པའི་པི་ཝང་རྒྱུད།། བརྡུངས་ཚེ་ཚངས་པའི་བུ་མོ་གར་མཁན་

མ༑༑ ཁོ་བོའ་ིམགྲིན་པའི་པད་མཚོར་ཟློས་གར་སྒྱུར།། འཁྲུལ་པའི་རྡུལ་

བྲལ་ལེགས་བཤད་དྭངས་པའི་དཔྱིད།། དོན་རྒྱན་བཻ་ཌཱུར་འཁྱིལ་བའི་

ཨཱདརྴར།། ཁེངས་ལྡན་ཤེས་བྱ་སྨིན་ལེགས་མ་དེའི་བཞིན།། འགོག་

མེད་ཤར་བའི་ངོ་མཚར་འདི་རྨད་བྱུང་།། ཞེས་བྱ་བ་ནི་བར་སྐབས་ཀྱི་

ཚིགས་སུ་བཅད་པའོ།། 



༈ དཔར་བྱང་སྨོན་ཚིག

རྣམ་གྲོལ་ཞི་བའི་རྒྱ་མཚོར་རོ་གཅིག་ཏུ།། 

གཞོལ་བའི་མཐའ་ཡས་ཆོས་ཚུལ་དལ་འབབས་ཀླུང།། 

ཚིག་གི་གཟེགས་མ་རེས་ཀྱང་དུག་གསུམ་གྱི།། 

དྲི་མ་ཡོངས་འཁྲུད་ལེགས་བཤད་བདུད་རྩི་འདི།། 

དཔར་དུ་བསྐྲུན་པའི་རྣམ་དཀར་ཕུང་པོའ་ིམཐུས།། 

ཡང་དག་ཆོས་ཀྱི་སྒོ་མོ་སྟོང་ཕྲག་བརྒྱ།། 

གདངས་ཏེ་རྒྱུད་ལྔའི་འགྲོ་བ་མ་ལུས་པ།། 

ངེས་ལེགས་ནོར་བུའི་མཛོད་ལ་དབང་འབྱོར་ཤོག །

ཅེས་འཛམ་གླིང་ཡངས་པའི་ཁྱོན་ལ་འཚེ་མེད་ཞི་བའི་ལམ་སྟོན་རྣམ་འདྲེན་ཤཱཀྱ་སེང་

གེའི་རིང་ལུགས་སྒོ་ཀུན་ནས་རྒྱས་པ་སོགས་འཕྲལ་ཡུན་ལེགས་ཚོགས་དུ་མའི་ཆེད་དུ་

དམིགས། ནང་བསྟན་གྲུབ་མཐའ་རིས་མེད་ཀྱི་གསུང་རབ་དག་དཔར་དུ་བསྐྲུན་དང་བསྐྲུན་

འགྱུར་གང་ལའང་སྦྱར་ཆོག་པའི་དགེ་བསྔོའ་ིསྨོན་ཚིག་ཏུ་ཤཱཀྱའི་དགེ་སྦྱོང་ཆོས་སྨྲ་བ་ངག་

དབང་བློ་བཟང་བསྟན་འཛིན་རྒྱ་མཚོས་སྦྱར་བའོ།། །།





ར་མོ་ཆེ་ཕོད་ཕྲེང་བཅུ་པ་།

སྤྱི་ཁྱབ་སློབ་སྟོན་པ། 		  དགེ་བཤེས་ལྷ་རམས་པ་མཁས་གྲུབ་ནོར་བཟང་།

སྤྱི་ཁྱབ་འགན་ཁུར་པ། 		  དཔེ་མཛོད་འགན་འཛིན་བློ་བཟང་ཀླུ་སྒྲུབ།

ལག་བསྟར་ཞུ་སྒྲིག་པ།		  རླངས་ཚང་བསྟན་འཛིན་རབ་བརྟན།

ཞུ་སྒྲིག་ལས་རོགས།		  དགེ་བཤེས་འཇམ་གཅེས། 

			 

			 

དཔར་བསྐྲུན་དང་དཔར་གཞི་སྒྲིག་མཁན།	 རྒྱུད་སྟོད་དཔེ་མཛོད་ཁང་།		  

དཔར་ཁང་།				    ནོར་བུ་གྷརཕྷིག དིལླཱི་གསར་པ། 

དཔར་ཐེངས་དང་པོ།			   ཕྱི་ལོ་ ༢༠༢༢

དཔར་གྲངས།			   ༡-༥༠༠

དེབ་ཚད།				    13.97 cm x 21.59 cm

ཡིག་གཟུགས།			   རྒྱལ་སྤྱིའི་ཚད་གཞི་ཅན་གྱི་སྨོན་ལམ་དབུ་ཅན་གཉིས་པ།

ཡིག་གྲངས།			        	 ༤༠༠༠༠

མཉེན་ཆས།				    Adobe InDesign CS3

རྒྱབ་ཤ།				     སྤུས་ལེགས།/དཀྱུས་མ།

སྤྱིའི་དེབ་ཕྲེང་། 			   ཞེ་ལྔ་པ།

རྒྱལ་སྤྱིའི་དཔེ་རྟགས།			   ༩༧༨ ༩༣ ༨༤༨༣༩ ༦༨ ༠ 


	ར་མོ་ཆེ་པོད་ཕྲེང་བཅུ་པ།
	སྔོན་གླེང་།

	མཛད་རྣམ་མདོར་བསྡུས།

	དཀར་ཆག

	སྙན་ངག་མེ་ལོང་གི་དཀའ་འགྲེལ་དབྱངས་ཅན་དགྱེས་པའི་གླུ་དབྱངས་ལས་ལེའུ་གཉིས་པ་དོན་རྒྱན་སོ་ལྔ།
	རང་བཞིན་བརྗོད་པའི་རྒྱན་གྱི་སྐོར་བཤད་པ།

	དཔེ་རྒྱན་གྱི་སྐོར་བཤད་པ།	

	སྐྱོན་ཡོན་བཤད་པ།
	མཚུངས་པ་གསལ་བྱེད་ཀྱི་སྐོར་བཤད་པ།

	གཟུགས་ཅན་གྱི་རྒྱན་གྱི་སྐོར་བཤད་པ།	

	གསལ་བྱེད་ཀྱི་རྒྱན་གྱི་སྐོར་བཤད་པ།

	བསྐོར་བའི་རྒྱན་བཤད་པ།

	འགོག་པའི་རྒྱན་གྱི་སྐོར་བཤད་པ།	

	དོན་གཞན་བཀོད་པའི་རྒྱན་གྱི་སྐོར་བཤད་པ།

	ལྡོག་པ་ཅན་གྱི་རྒྱན་གྱི་སྐོར་བཤད་པ།

	སྲིད་པ་ཅན་གྱི་རྒྱན་གྱི་སྐོར་བཤད་པ།

	བསྡུས་བརྗོད་ཀྱི་རྒྱན་བཤད་པ།

	ཕུལ་བྱུང་གི་རྒྱན་གྱི་རྒྱན་གྱི་སྐོར་བཤད་པ།

	རབ་རྟོག་གི་རྒྱན་གྱི་སྐོར་བཤད་པ།

